
Namo tassa bhagavato arahato sammāsambuddhassa

Khuddakanikāye

Jātaka-aţţhakathā

(paţhamo bhāgo)

Ganthārambhakathā

Jātikoţisahassehi (p. 1.001), pamāņarahitaŋ hitaŋ; lokassa lokanāthena, Kataŋ yena mahesinā. Tassa pāde namassitvā, katvā dhammassa cañjaliŋ;

Sanghañca patimānetvā, sabbasammānabhājanaŋ. Namassanādino assa, puññassa ratanattaye; pavattassānubhāvena, chetvā sabbe upaddave. Taŋ taŋ kāraņamāgamma, desitāni jutīmatā;

Apaņņakādīni purā, jātakāni mahesinā. Yāni yesu ciraŋ satthā, lokanittharaņatthiko; anante bodhisambhāre, paripācesi nāyako. Tāni sabbāni ekajjhaŋ, āropentehi sangahaŋ;

Jātakaŋ nāma sangītaŋ, dhammasangāhakehi yaŋ. Buddhavaŋsassa etassa, icchantena ciraţţhitiŋ; yācito abhigantvāna, therena atthadassinā. Asaŋsaţţhavihāre (p. 1.002), sadā suddhavihārinā; tatheva buddhamittena, santacittena viññunā. Mahiŋsāsakavaŋsamhi, sambhūtena nayaññunā;

Buddhadevena ca tathā, bhikkhunā suddhabuddhinā. Mahāpurisacariyānaŋ, ānubhāvaŋ acintiyaŋ; tassa vijjotayantassa, jātakassatthavaņņanaŋ. Mahāvihāravāsīnaŋ, vācanāmagganissitaŋ; bhāsissaŋ bhāsato taŋ me, sādhu gaņhantu sādhavoti.

Nidānakathā

Sā panāyaŋ jātakassa atthavaņņanā dūrenidānaŋ, avidūrenidānaŋ, santikenidānanti imāni tīņi nidānāni dassetvā vaņņiyamānā ye naŋ suņanti, tehi

samudāgamato paţţhāya viññātattā yasmā suţţhu viññātā nāma hoti, tasmā taŋ tāni nidānāni dassetvā vaņņayissāma.

Tattha ādito tāva tesaŋ nidānānaŋ paricchedo veditabbo. Dīpankarapādamūlasmiñhi katābhinīhārassa mahāsattassa yāva vessantarattabhāvā

cavitvā tusitapure nibbatti, tāva pavatto kathāmaggo dūrenidānaŋ nāma.

Tusitabhavanato pana cavitvā yāva bodhimaņđe sabbaññutappatti, tāva

pavatto kathāmaggo avidūrenidānaŋ nāma. Santikenidānaŋ pana tesu tesu ţhānesu viharato tasmiŋ tasmiŋyeva ţhāne labbhatīti.

1. Dūrenidānakathā

Tatridaŋ dūrenidānaŋ nāma– ito kira kappasatasahassādhikānaŋ

catunnaŋ asankhyeyyānaŋ matthake amaravatī nāma nagaraŋ ahosi.

Tattha sumedho nāma brāhmaņo paţivasati ubhato sujāto mātito (p. 1.003) ca

pitito ca saŋsuddhagahaņiko yāva sattamā kulaparivaţţā akkhitto anupakuţţho jātivādena abhirūpo dassanīyo pāsādiko paramāya vaņņapokkharatāya samannāgato. So aññaŋ kammaŋ akatvā brāhmaņasippameva

uggaņhi. Tassa daharakāleyeva mātāpitaro kālamakaŋsu. Athassa rāsivađđhako amacco āyapotthakaŋ āharitvā suvaņņarajatamaņimuttādibharite

gabbhe vivaritvā ‘ettakaŋ te, kumāra, mātu santakaŋ, ettakaŋ pitu

santakaŋ, ettakaŋ ayyakapayyakānan’ ti yāva sattamā kulaparivaţţā dhanaŋ

ācikkhitvā ‘etaŋ paţipajjāhī’ ti āha. Sumedhapaņđito cintesi– ‘imaŋ dhanaŋ

saŋharitvā mayhaŋ pitupitāmahādayo paralokaŋ gacchantā ekaŋ kahāpaņampi gahetvā na gatā, mayā pana gahetvā gamanakāraņaŋ kātuŋ vaţţatī’ ti. So rañño ārocetvā nagare bheriŋ carāpetvā mahājanassa dānaŋ datvā

tāpasapabbajjaŋ pabbaji. Imassa panatthassa āvibhāvatthaŋ imasmiŋ

ţhāne sumedhakathā kathetabbā. Sā panesā kiñcāpi buddhavaŋse nirantaraŋ āgatāyeva, gāthāsambandhena pana āgatattā na suţţhu pākaţā.

Tasmā taŋ antarantarā gāthāya sambandhadīpakehi vacanehi saddhiŋ

kathessāma.

Sumedhakathā

Kappasatasahassādhikānañhi catunnaŋ asankhyeyyānaŋ matthake

dasahi saddehi avivittaŋ ‘amaravatī’ ti ca ‘amaran’ ti ca laddhanāmaŋ

nagaraŋ ahosi, yaŋ sandhāya buddhavaŋse vuttaŋ–

‘Kappe ca satasahasse, caturo ca asankhiye; amaraŋ nāma nagaraŋ, dassaneyyaŋ manoramaŋ; dasahi saddehi avivittaŋ, annapānasamāyutan’ ti.

Tattha dasahi saddehi avivittanti hatthisaddena, assasaddena, rathasaddena, bherisaddena, mudingasaddena, vīņāsaddena, sammasaddena, tāļa-saddena, sankhasaddena ‘asnātha, pivatha, khādathā’ ti dasamena saddenāti imehi dasahi saddehi avivittaŋ ahosi. Tesaŋ pana saddānaŋ ekadesa-meva gahetvā–

‘Hatthisaddaŋ (p. 1.004) assasaddaŋ, bherisankharathāni ca; khādatha pivatha ceva, annapānena ghositan’ ti.–

Buddhavaŋse imaŋ gāthaŋ vatvā–

‘Nagaraŋ sabbangasampannaŋ, sabbakammamupāgataŋ; sattaratanasampannaŋ, nānājanasamākulaŋ; samiddhaŋ devanagaraŋva, āvāsaŋ puññakamminaŋ. ‘Nagare amaravatiyā, sumedho nāma brāhmaņo; anekakoţisannicayo, pahūtadhanadhaññavā. ‘Ajjhāyako mantadharo, tiņņaŋ vedāna pāragū; lakkhaņe itihāse ca, sadhamme pāramiŋ gato’ ti.– vuttaŋ;

Athekadivasaŋ so sumedhapaņđito uparipāsādavaratale rahogato hutvā

pallankaŋ ābhujitvā nisinno cintesi– ‘punabbhave, paņđita, paţisandhiggahaņaŋ nāma dukkhaŋ, tathā nibbattanibbattaţţhāne sarīrabhedanaŋ,

ahañca jātidhammo jarādhammo byādhidhammo maraņadhammo, evaŋbhū-tena mayā ajātiŋ ajaraŋ abyādhiŋ adukkhaŋ sukhaŋ sītalaŋ amatamahānibbānaŋ pariyesituŋ vaţţati, avassaŋ bhavato muccitvā nibbānagāminā ekena maggena bhavitabban’ ti. Tena vuttaŋ–

‘Rahogato nisīditvā, evaŋ cintesahaŋ tadā; dukkho punabbhavo nāma, sarīrassa ca bhedanaŋ. ‘Jātidhammo jarādhammo, byādhidhammo sahaŋ tadā; ajaraŋ amataŋ khemaŋ, pariyesissāmi nibbutiŋ. ‘Yaŋnūnimaŋ pūtikāyaŋ, nānākuņapapūritaŋ; chađđayitvāna gaccheyyaŋ, anapekkho anatthiko. ‘Atthi hehiti so maggo, na so sakkā na hetuye; pariyesissāmi taŋ maggaŋ, bhavato parimuttiyā’ ti.

Tato (p. 1.005) uttaripi evaŋ cintesi– yathā hi loke dukkhassa paţipakkhabhūtaŋ sukhaŋ nāma atthi, evaŋ bhave sati tappaţipakkhena vibhavenāpi

bhavitabbaŋ. Yathā ca uņhe sati tassa vūpasamabhūtaŋ sītampi atthi, evaŋ

rāgādīnaŋ aggīnaŋ vūpasamena nibbānenāpi bhavitabbaŋ. Yathā ca

pāpassa lāmakassa dhammassa paţipakkhabhūto kalyāņo anavajjadhammopi atthiyeva, evameva pāpikāya jātiyā sati sabbajātikkhepanato ajātisankhātena nibbānenāpi bhavitabbamevāti. Tena vuttaŋ–

‘Yathāpi dukkhe vijjante, sukhaŋ nāmapi vijjati; evaŋ bhave vijjamāne, vibhavopi icchitabbako. ‘Yathāpi uņhe vijjante, aparaŋ vijjati sītalaŋ; evaŋ tividhaggi vijjante, nibbānaŋ icchitabbakaŋ. ‘Yathāpi pāpe vijjante, kalyāņamapi vijjati; evameva jāti vijjante, ajātipicchitabbakan’ ti.

Aparampi cintesi– yathā nāma gūtharāsimhi nimuggena purisena dūrato

pañcavaņņapadumasañchannaŋ mahātaļākaŋ disvā ‘katarena nu kho

maggena ettha gantabban’ ti taŋ taļākaŋ gavesituŋ yuttaŋ. Yaŋ tassa agavesanaŋ, na so taļākassa doso. Evameva kilesamaladhovane amatamahānibbānataļāke vijjante tassa agavesanaŋ na amatanibbānamahātaļākassa

doso. Yathā ca corehi samparivārito puriso palāyanamagge vijjamānepi sace

na palāyati, na so maggassa doso, purisasseva doso. Evameva kilesehi parivāretvā gahitassa purisassa vijjamāneyeva nibbānagāmimhi sive magge

maggassa agavesanaŋ nāma na maggassa doso, puggalasseva doso.

Yathā ca byādhipīļito puriso vijjamāne byādhitikicchake vejje sace taŋ vejjaŋ

gavesitvā byādhiŋ na tikicchāpeti, na so vejjassa doso, purisasseva doso.Evameva yo kilesabyādhipīļito puriso kilesavūpasamamaggakovidaŋ vijjamānameva ācariyaŋ na gavesati, tasseva doso, na kilesavināsakassa ācariya-ssāti. Tena vuttaŋ–

‘Yathā gūthagato puriso, taļākaŋ disvāna pūritaŋ; na gavesati taŋ taļākaŋ, na doso taļākassa so. ‘Evaŋ (p. 1.006) kilesamaladhove, vijjante amatantaļe; na gavesati taŋ taļākaŋ, na doso amatantaļe. ‘Yathā arīhi pariruddho, vijjante gamanampathe; na palāyati so puriso, na doso añjasassa so. ‘Evaŋ kilesapariruddho, vijjamāne sive pathe; na gavesati taŋ maggaŋ, na doso sivamañjase. ‘Yathāpi byādhito puriso, vijjamāne tikicchake; na tikicchāpeti taŋ byādhiŋ, na doso so tikicchake. ‘Evaŋ kilesabyādhīhi, dukkhito paripīļito; na gavesati taŋ ācariyaŋ, na doso so vināyake’ ti.

Aparampi cintesi– yathā maņđanajātiko puriso kaņţhe āsattaŋ kuņapaŋ

chađđetvā sukhī gacchati, evaŋ mayāpi imaŋ pūtikāyaŋ chađđetvā anapekkhena nibbānanagaraŋ pavisitabbaŋ. Yathā ca naranāriyo ukkārabhūmiyaŋ uccārapassāvaŋ katvā na taŋ ucchangena vā ādāya dasantena vā

veţhetvā gacchanti, jigucchamānā pana anapekkhāva chađđetvā gacchanti,

evaŋ mayāpi imaŋ pūtikāyaŋ

anapekkhena chađđetvā amataŋ nibbānanagaraŋ pavisituŋ vaţţati. Yathā

ca nāvikā nāma jajjaraŋ nāvaŋ anapekkhā chađđetvā gacchanti, evaŋ

ahampi imaŋ navahi vaņamukhehi paggharantaŋ kāyaŋ chađđetvā anapekkho nibbānapuraŋ pavisissāmi. Yathā ca puriso nānāratanāni ādāya

corehi saddhiŋ maggaŋ gacchanto attano ratananāsabhayena te chađđetvā khemaŋ maggaŋ gaņhāti, evaŋ ayampi karajakāyo ratanavilopakacorasa-diso. Sacāhaŋ ettha taņhaŋ karissāmi, ariyamaggakusaladhammaratanaŋ me nassissati. Tasmā mayā imaŋ corasadisaŋ kāyaŋ chađđetvā nibbānana-garaŋ pavisituŋ vaţţatīti. Tena vuttaŋ–

‘Yathāpi kuņapaŋ puriso, kaņţhe baddhaŋ jigucchiya; mocayitvāna gaccheyya, sukhī serī sayaŋvasī. ‘Tathevimaŋ (p. 1.007) pūtikāyaŋ, nānākuņapasañcayaŋ; chađđayitvāna gaccheyyaŋ, anapekkho anatthiko. ‘Yathā uccāraţţhānamhi, karīsaŋ naranāriyo; chađđayitvāna gacchanti, anapekkhā anatthikā. ‘Evamevāhaŋ imaŋ kāyaŋ, nānākuņapapūritaŋ; chađđayitvāna gacchissaŋ, vaccaŋ katvā yathā kuţiŋ. ‘Yathāpi jajjaraŋ nāvaŋ, paluggaŋ udagāhiniŋ; sāmī chađđetvā gacchanti, anapekkhā anatthikā. ‘Evamevāhaŋ imaŋ kāyaŋ, navacchiddaŋ dhuvassavaŋ; chađđayitvāna gacchissaŋ, jiņņanāvaŋva sāmikā. ‘Yathāpi puriso corehi, gacchanto bhaņđamādiya; bhaņđacchedabhayaŋ disvā, chađđayitvāna gacchati. ‘Evameva ayaŋ kāyo, mahācorasamo viya; pahāyimaŋ gamissāmi, kusalacchedanābhayā’ ti.

Evaŋ sumedhapaņđito nānāvidhāhi upamāhi imaŋ nekkhammūpasaŋhitaŋ atthaŋ cintetvā sakanivesane aparimitaŋ bhogakkhandhaŋ heţţhā

vuttanayena kapaņaddhikādīnaŋ vissajjetvā mahādānaŋ datvā vatthukāme

ca kilesakāme ca pahāya amaranagarato nikkhamitvā ekakova himavante

dhammikaŋ nāma pabbataŋ nissāya assamaŋ katvā tattha paņņasālañca

cankamañca māpetvā pañcahi nīvaraņadosehi vivajjitaŋ ‘evaŋ samāhite

citte’ ti-ādinā nayena vuttehi aţţhahi kāraņaguņehi samupetaŋ abhiññāsankhātaŋ balaŋ āharituŋ tasmiŋ assamapade navadosasamannāgataŋ

sāţakaŋ pajahitvā dvādasaguņasamannāgataŋ vākacīraŋ nivāsetvā isipabbajjaŋ pabbaji. Evaŋ pabbajito aţţhadosasamākiņņaŋ taŋ paņņasālaŋ

pahāya dasaguņasamannāgataŋ rukkhamūlaŋ upagantvā sabbaŋ dhaññavikatiŋ pahāya pavattaphalabhojano hutvā nisajjaţţhānacankamanavaseneva padhānaŋ padahanto sattāhabbhantareyeva aţţhannaŋ samāpattīnaŋ

pañcannañca abhiññānaŋ lābhī ahosi. Evaŋ taŋ yathāpatthitaŋ abhiññābalaŋ pāpuņi. Tena vuttaŋ–

‘Evāhaŋ (p. 1.008) cintayitvāna, nekakoţisataŋ dhanaŋ; nāthānāthānaŋ datvāna, himavantamupāgamiŋ. ‘Himavantassāvidūre, dhammiko nāma pabbato; assamo sukato mayhaŋ, paņņasālā sumāpitā. ‘Cankamaŋ tattha māpesiŋ, pañcadosavivajjitaŋ; aţţhaguņasamupetaŋ, abhiññābalamāhariŋ. ‘Sāţakaŋ pajahiŋ tattha, navadosamupāgataŋ; vākacīraŋ nivāsesiŋ, dvādasaguņamupāgataŋ. ‘Aţţhadosasamākiņņaŋ, pajahiŋ paņņasālakaŋ; upāgamiŋ rukkhamūlaŋ, guņe dasahupāgataŋ. ‘Vāpitaŋ ropitaŋ dhaññaŋ, pajahiŋ niravasesato; anekaguņasampannaŋ, pavattaphalamādiyiŋ. ‘Tatthappadhānaŋ padahiŋ, nisajjaţţhānacankame; abbhantaramhi sattāhe, abhiññābalapāpuņin’ ti.

Tattha ‘assamo sukato mayhaŋ, paņņasālā sumāpitā’ ti imāya pāļiyā

sumedhapaņđitena assamapaņņasālācankamā sahatthā māpitā viya vuttā.

Ayaŋ panettha attho– mahāsattaŋ ‘himavantaŋ ajjhogāhetvā ajja

dhammikaŋ pabbataŋ pavisissāmī’ ti nikkhantaŋ disvā sakko devānamindo

vissakammadevaputtaŋ āmantesi– ‘tāta, ayaŋ sumedhapaņđito pabbajissāmīti nikkhanto, etassa vasanaţţhānaŋ māpehī’ ti. So tassa vacanaŋ sampaţicchitvā ramaņīyaŋ assamaŋ, suguttaŋ paņņasālaŋ, manoramaŋ cankamañca māpesi. Bhagavā pana tadā attano puññānubhāvena nipphannaŋ taŋ assamapadaŋ sandhāya sāriputta, tasmiŋ dhammikapabbate–

‘Assamo sukato mayhaŋ, paņņasālā sumāpitā; cankamaŋ tattha māpesiŋ, pañcadosavivajjitan’ ti.–

Āha. Tattha sukato mayhanti sukato mayā. Paņņasālā sumāpitāti paņņaccha-danasālāpi me sumāpitā ahosi.

Pañcadosavivajjitanti (p. 1.009) pañcime cankamadosā nāma– thaddhavisamatā, antorukkhatā, gahanacchannatā, atisambādhatā, ativisālatāti. Thaddhavisamabhūmibhāgasmiñhi cankame cankamantassa pādā rujjanti, phoţā

uţţhahanti, cittaŋ ekaggaŋ na labhati, kammaţţhānaŋ vipajjati. Mudusamatale pana phāsuvihāraŋ āgamma kammaţţhānaŋ sampajjati. Tasmā

thaddhavisamabhūmibhāgatā eko dosoti veditabbo. Cankamassa anto vā

majjhe vā koţiyaŋ vā rukkhe sati pamādamāgamma cankamantassa nalāţaŋ

vā sīsaŋ vā paţihaññatīti antorukkhatā dutiyo doso. Tiņalatādigahanacchanne cankame cankamanto andhakāravelāyaŋ uragādike pāņe akkamitvā vā māreti, tehi vā daţţho dukkhaŋ āpajjatīti gahanacchannatā tatiyo

doso. Atisambādhe cankame vitthārato ratanike vā ađđharatanike vā cankamantassa paricchede pakkhalitvā nakhāpi anguliyopi bhijjantīti atisambādhatā catuttho doso. Ativisāle cankame cankamantassa cittaŋ vidhāvati, ekaggataŋ na labhatīti ativisālatā pañcamo doso. Puthulato pana diyađđharatanaŋ dvīsu passesu ratanamatta-anucankamaŋ dīghato saţţhihatthaŋ

mudutalaŋ samavippakiņņavālukaŋ cankamaŋ vaţţati cetiyagirimhi dīpappasādakamahindattherassa cankamanaŋ viya, tādisaŋ taŋ ahosi. Tenāha ‘cankamaŋ tattha māpesiŋ, pañcadosavivajjitan’ ti.

Aţţhaguņasamupetanti aţţhahi samaņasukhehi upetaŋ. Aţţhimāni samaņasukhāni nāma– dhanadhaññapariggahābhāvo, anavajjapiņđapātapariyesanabhāvo, nibbutapiņđapātabhuñjanabhāvo, raţţhaŋ pīļetvā dhanasāraŋ vā sīsakahāpaņādīni vā gaņhantesu rājakulesu raţţhapīļanakilesābhāvo, upakaraņesu nicchandarāgabhāvo, coravilope nibbhayabhāvo, rājarājamahāmattehi asaŋsaţţhabhāvo, catūsu disāsu appaţihatabhāvoti. Idaŋ vuttaŋ hoti– yathā tasmiŋ assame vasantena sakkā honti imāni aţţha samaņasukhāni vindituŋ, evaŋ aţţhaguņasamupetaŋ taŋ assamaŋ māpesinti.

Abhiññābalamāharinti pacchā tasmiŋ assame vasanto kasiņaparikammaŋ katvā abhiññānaŋ samāpattīnañca uppādanatthāya aniccato dukkhato vipa-ssanaŋ ārabhitvā thāmappattaŋ vipassanābalaŋ āhariŋ. Yathā tasmiŋ vasanto taŋ balaŋ (p. 1.010) āharituŋ sakkomi, evaŋ taŋ assamaŋ tassa abhiññatthāya vipassanābalassa anucchavikaŋ katvā māpesinti attho.

Sāţakaŋ pajahiŋ tattha, navadosamupāgatanti etthāyaŋ anupubbikathā–

tadā kira kuţileņacankamādipaţimaņđitaŋ pupphūpagaphalūpagarukkhasañchannaŋ ramaņīyaŋ madhurasalilāsayaŋ apagatavāļamigabhiŋsanakasakuņaŋ pavivekakkhamaŋ assamaŋ māpetvā alankatacankamassa ubhosu

antesu ālambanaphalakaŋ saŋvidhāya nisīdanatthāya cankamavemajjhe

samatalaŋ muggavaņņasilaŋ māpetvā antopaņņasālāyaŋ jaţāmaņđalavākacīratidaņđakuņđikādike tāpasaparikkhāre, maņđape pānīyaghaţapānīyasankhapānīyasarāvāni, aggisālāyaŋ angārakapalladāru-ādīnīti evaŋ yaŋ yaŋ

pabbajitānaŋ upakārāya saŋvattati, taŋ taŋ sabbaŋ māpetvā paņņasālāya

bhittiyaŋ ‘ye keci pabbajitukāmā ime parikkhāre gahetvā pabbajantū’ ti

akkharāni chinditvā devalokameva gate vissakammadevaputte sumedhapaņđito himavantapabbatapāde girikandarānusārena attano nivāsānurūpaŋ

phāsukaţţhānaŋ olokento nadīnivattane vissakammanimmitaŋ sakkadattiyaŋ ramaņīyaŋ assamaŋ disvā cankamanakoţiŋ gantvā padavalañjaŋ

apassanto ‘dhuvaŋ pabbajitā dhuragāme bhikkhaŋ pariyesitvā kilantarūpā

āgantvā paņņasālaŋ pavisitvā nisinnā bhavissantī’ ti cintetvā thokaŋ āgametvā ‘ativiya cirāyanti, jānissāmī’ ti paņņāsālākuţidvāraŋ vivaritvā anto

pavisitvā ito cito ca olokento mahābhittiyaŋ akkharāni vācetvā ‘mayhaŋ

kappiyaparikkhārā ete, ime gahetvā pabbajissāmī’ ti attano nivatthapārutaŋ sāţakayugaŋ pajahi. Tenāha ‘sāţakaŋ pajahiŋ tatthā’ ti. Evaŋ paviţţho ahaŋ, sāriputta, tassaŋ paņņasālāyaŋ sāţakaŋ pajahiŋ.

Navadosamupāgatanti sāţakaŋ pajahanto nava dose disvā pajahinti dīpeti. Tāpasapabbajjaŋ pabbajitānañhi sāţakasmiŋ nava dosā upaţţhahanti. Tesu tassa mahagghabhāvo eko doso, parapaţibaddhatāya uppajjanabhāvo eko, paribhogena lahuŋ kilissanabhāvo eko. Kiliţţho hi dhovitabbo ca rajitabbo ca hoti. Paribhogena jīraņabhāvo eko. Jiņņassa hi tunnaŋ vā aggaļadānaŋ vā kātabbaŋ hoti (p. 1.011). Puna pariyesanāya durabhisambhavabhāvo eko, tāpasapabbajjāya asāruppabhāvo eko, paccatthikānaŋ sādhāraņabhāvo eko.

Yathā hi naŋ paccatthikā na gaņhanti, evaŋ gopetabbo hoti. Paribhuñjantassa vibhūsanaţţhānabhāvo eko, gahetvā vicarantassa khandhabhārama-hicchabhāvo ekoti.

Vākacīraŋ nivāsesinti tadāhaŋ, sāriputta, ime nava dose disvā sāţakaŋ

pahāya vākacīraŋ nivāsesiŋ, muñjatiņaŋ hīraŋ hīraŋ katvā ganthetvā kata-vākacīraŋ nivāsanapārupanatthāya ādiyinti attho.

Dvādasaguņamupāgatanti dvādasahi ānisaŋsehi samannāgataŋ. Vākacīrasmiñhi dvādasa ānisaŋsā– appagghaŋ sundaraŋ kappiyanti ayaŋ tāva

eko ānisaŋso, sahatthā kātuŋ sakkāti ayaŋ dutiyo, paribhogena saņikaŋ

kilissati, dhoviyamānepi papañco natthīti ayaŋ tatiyo, paribhogena jiņņepi

sibbitabbābhāvo catuttho, puna pariyesantassa sukhena karaņabhāvo

pañcamo, tāpasapabbajjāya sāruppabhāvo chaţţho, paccatthikānaŋ nirupabhogabhāvo sattamo, paribhuñjantassa vibhūsanaţţhānābhāvo aţţhamo,

dhāraņe sallahukabhāvo navamo, cīvarapaccaye appicchabhāvo dasamo,

vākuppattiyā dhammika-anavajjabhāvo ekādasamo, vākacīre naţţhepi anape-kkhabhāvo dvādasamoti.

Aţţhadosasamākiņņaŋ, pajahiŋ paņņasālakanti. Kathaŋ pajahi? So kira

varasāţakayugaŋ omuñcitvā cīvaravaŋse laggitaŋ anojapupphadāmasadisaŋ rattaŋ vākacīraŋ gahetvā nivāsetvā, tassūpari aparaŋ suvaņņavaņņaŋ vākacīraŋ paridahitvā, punnāgapupphasantharasadisaŋ sakhuraŋ

ajinacammaŋ ekaŋsaŋ katvā jaţāmaņđalaŋ paţimuñcitvā cūļāya saddhiŋ

niccalabhāvakaraņatthaŋ sārasūciŋ pavesetvā muttajālasadisāya sikkāya

pavāļavaņņaŋ kuņđikaŋ odahitvā tīsu ţhānesu vankakājaŋ ādāya ekissā

kājakoţiyā kuņđikaŋ, ekissā ankusapacchitidaņđakādīni olaggetvā khāribhāraŋ aŋse katvā, dakkhiņena hatthena kattaradaņđaŋ gahetvā paņņasālato nikkhamitvā saţţhihatthe mahācankame aparāparaŋ cankamanto attano

vesaŋ oloketvā– ‘mayhaŋ manoratho matthakaŋ patto, sobhati vata me

pabbajjā, buddhapaccekabuddhādīhi sabbehi dhīrapurisehi vaņņitā thomitā (p. 1.012)

ayaŋ pabbajjā nāma, pahīnaŋ me gihibandhanaŋ, nikkhantosmi

nekkhammaŋ, laddhā me uttamapabbajjā, karissāmi samaņadhammaŋ,

labhissāmi maggaphalasukhan’ ti ussāhajāto khārikājaŋ otāretvā cankamavemajjhe muggavaņņasilāpaţţe suvaņņapaţimā viya nisinno divasabhāgaŋ vītināmetvā sāyanhasamayaŋ paņņasālaŋ pavisitvā, bidalamañcakapasse

kaţţhattharikāya nipanno sarīraŋ utuŋ gāhāpetvā, balavapaccūse pabujjhitvā attano āgamanaŋ āvajjesi ‘ahaŋ gharāvāse ādīnavaŋ disvā amitabhogaŋ anantayasaŋ pahāya araññaŋ pavisitvā nekkhammagavesako

hutvā pabbajito, ito dāni paţţhāya pamādacāraŋ carituŋ na vaţţati.

Pavivekañhi pahāya vicarantaŋ micchāvitakkamakkhikā khādanti, idāni

mayā vivekamanubrūhetuŋ vaţţati. Ahañhi gharāvāsaŋ palibodhato disvā

nikkhanto, ayañca manāpā paņņasālā, beluvapakkavaņņaparibhaņđakatā

bhūmi, rajatavaņņā setabhittiyo, kapotapādavaņņaŋ paņņacchadanaŋ, vici-ttattharaņavaņņo bidalamañcako, nivāsaphāsukaŋ vasanaţţhānaŋ, na etto atirekatarā viya me gehasampadā paññāyatī’ ti paņņasālāya dose vicinanto aţţha dose passi.

Paņņasālāparibhogasmiñhi aţţha ādīnavā– mahāsamārambhena dabbasambhāre samodhānetvā karaņapariyesanabhāvo eko ādīnavo, tiņapaņņamattikāsu patitāsu tāsaŋ punappunaŋ ţhapetabbatāya nibandhajagganabhāvo

dutiyo, senāsanaŋ nāma mahallakassa pāpuņāti, avelāya vuţţhāpiyamānassa cittekaggatā na hotīti uţţhāpaniyabhāvo tatiyo, sītuņhapaţighātena

kāyassa sukhumālakaraņabhāvo catuttho, gehaŋ paviţţhena yankiñci pāpaŋ sakkā kātunti garahāpaţicchādanabhāvo pañcamo, ‘mayhan’ ti pariggahaka-raņabhāvo chaţţho, gehassa atthibhāvo nāma sadutiyakavāsoti sattamo, ūkā-mangulagharagoļikādīnaŋ sādhāraņatāya bahusādhāraņabhāvo aţţhamo. Iti ime aţţha ādīnave disvā mahāsatto paņņasālaŋ pajati. Tenāha ‘aţţhadosasa-mākiņņaŋ, pajahiŋ paņņasālakan’ ti.

Upāgamiŋ rukkhamūlaŋ, guņe dasahupāgatanti channaŋ paţikkhipitvā

dasahi guņehi upetaŋ rukkhamūlaŋ upagatosmīti vadati. Tatrime dasa guņā–

appasamārambhatā eko guņo, upagamanamattakameva hi tattha hoti; apaţijagganatā (p. 1.013) dutiyo, tañhi sammaţţhampi asammaţţhampi paribhogaphāsukaŋ hotiyeva. Anuţţhāpariyabhāvo tatiyo, garahaŋ nappaţicchādeti;

tattha hi pāpaŋ karonto lajjatīti garahāya appaţicchannabhāvo catuttho;

abbhokāsavāso viya kāyaŋ na santhambhetīti kāyassa asanthambhanabhāvo pañcamo; pariggahakaraņābhāvo chaţţho; gehālayapaţikkhepo sattamo; bahusādhāraņagehe viya ‘paţijaggissāmi naŋ, nikkhamathā’ ti nīha-raņakābhāvo aţţhamo; vasantassa sappītikabhāvo navamo; rukkhamūlasenā-sanassa gatagataţţhāne sulabhatāya anapekkhabhāvo dasamoti ime dasa guņe disvā rukkhamūlaŋ upāgatosmīti vadati.

Imāni ettakāni kāraņāni sallakkhetvā mahāsatto punadivase bhikkhāya

gāmaŋ pāvisi. Athassa sampattagāme manussā mahantena ussāhena

bhikkhaŋ adaŋsu. So bhattakiccaŋ niţţhāpetvā assamaŋ āgamma nisīditvā

cintesi ‘nāhaŋ āhāraŋ na labhāmīti pabbajito, siniddhāhāro nāmesa mānamadapurisamade vađđheti, āhāramūlakassa ca dukkhassa anto natthi.

Yaŋnūnāhaŋ vāpitaropitadhaññanibbattaŋ āhāraŋ pajahitvā pavattaphalabhojano bhaveyyan’ ti. So tato ţţhāya tathā katvā ghaţento vāyamanto sattāhabbhantareyeva aţţha samāpattiyo pañca abhiññāyo ca nibbattesi. Tena

vuttaŋ–

‘Vāpitaŋ ropitaŋ dhaññaŋ, pajahiŋ niravasesato; anekaguņasampannaŋ, pavattaphalamādiyiŋ. ‘Tatthappadhānaŋ padahiŋ, nisajjaţţhānacankame; abbhantaramhi sattāhe, abhiññābalapāpuņin’ ti.

Evaŋ abhiññābalaŋ patvā sumedhatāpase samāpattisukhena vītināmente

dīpankaro nāma satthā loke udapādi. Tassa paţisandhijātisambodhidhamma-cakkappavattanesu sakalāpi dasasahassī lokadhātu sankampi sampakampi sampavedhi, mahāviravaŋ viravi, dvattiŋsa pubbanimittāni pāturahesuŋ. Sumedhatāpaso samāpattisukhena vītināmento neva taŋ saddamassosi, na tāni nimittāni addasa. Tena vuttaŋ–

‘Evaŋ (p. 1.014) me siddhippattassa, vasībhūtassa sāsane; dīpankaro nāma jino, uppajji lokanāyako. ‘Uppajjante ca jāyante, bujjhante dhammadesane; caturo nimitte nāddasaŋ, jhānaratisamappito’ ti.

Tasmiŋ kāle dīpankaradasabalo catūhi khīņāsavasatasahassehi parivuto

anupubbena cārikaŋ caramāno rammaŋ nāma nagaraŋ patvā sudassanamahāvihāre paţivasati. Rammanagaravāsino ‘dīpankaro kira samaņissaro

paramātisambodhiŋ patvā pavattavaradhammacakko anupubbena cārikaŋ

caramāno rammanagaraŋ patvā sudassanamahāvihāre paţivasatī’ ti sutvā

sappinavanītādīni ceva bhesajjāni vatthacchādanāni ca gāhāpetvā gandhamālādihatthā yena buddho, yena dhammo, yena sangho, tanninnā tappoņā

tappabbhārā hutvā satthāraŋ upasankamitvā vanditvā gandhamālādīhi

pūjetvā ekamantaŋ nisinnā dhammadesanaŋ sutvā svātanāya nimantetvā uţţhāyāsanā pakkamiŋsu.

Te punadivase mahādānaŋ sajjetvā nagaraŋ alankaritvā dasabalassa āgamanamaggaŋ alankarontā udakabhinnaţţhānesu paŋsuŋ pakkhipitvā

samaŋ bhūmitalaŋ katvā rajatapaţţavaņņaŋ vālukaŋ ākiranti, lājāni ceva

pupphāni ca vikiranti, nānāvirāgehi vatthehi dhajapaţāke ussāpenti, kadaliyo

ceva puņņaghaţapantiyo ca patiţţhāpenti. Tasmiŋ kāle sumedhatāpaso

attano assamapadā uggantvā tesaŋ manussānaŋ uparibhāgena ākāsena

gacchanto te haţţhatuţţhe manusse disvā ‘kiŋ nu kho kāraņan’ ti ākāsato

oruyha ekamantaŋ ţhito manusse pucchi– ‘ambho kassa tumhe imaŋ maggaŋ alankarothā’ ti? Tena vuttaŋ–

‘Paccantadesavisaye, nimantetvā tathāgataŋ; tassa āgamanaŋ maggaŋ, sodhenti tuţţhamānasā. ‘Ahaŋ tena samayena, nikkhamitvā sakassamā; dhunanto vākacīrāni, gacchāmi ambare tadā. ‘Vedajātaŋ janaŋ disvā, tuţţhahaţţhaŋ pamoditaŋ; orohitvāna gaganā, manusse pucchi tāvade. ‘‘Tuţţhahaţţho (p. 1.015) pamudito, vedajāto mahājano; kassa sodhīyati maggo, añjasaŋ vaţumāyanan’’ ti.

Manussā āhaŋsu ‘bhante sumedha, na tvaŋ jānāsi, dīpankaradasabalo

sammāsambodhiŋ patvā pavattitavaradhammacakko cārikaŋ caramāno

amhākaŋ nagaraŋ patvā sudassanamahāvihāre paţivasati. Mayaŋ taŋ

bhagavantaŋ nimantayimhā, tassetaŋ buddhassa bhagavato āgamanamaggaŋ alankaromā’ ti. Sumedhatāpaso cintesi– ‘buddhoti kho ghosamatta-kampi loke dullabhaŋ, pageva buddhuppādo, mayāpi imehi manussehi saddhiŋ dasabalassa maggaŋ alankarituŋ vaţţatī’ ti. So te manusse āha–

‘sace bho tumhe etaŋ maggaŋ buddhassa alankarotha, mayhampi ekaŋ

okāsaŋ detha, ahampi tumhehi saddhiŋ maggaŋ alankarissāmī’ ti. Te

‘sādhū’ ti sampaţicchitvā ‘sumedhatāpaso iddhimā’ ti jānantā udakabhinnokāsaŋ sallakkhetvā ‘tvaŋ imaŋ ţhānaŋ alankarohī’ ti adaŋsu. Sumedho

buddhārammaņaŋ pītiŋ gahetvā cintesi ‘ahaŋ imaŋ okāsaŋ iddhiyā alankarituŋ sakkomi, evaŋ alankato pana mama manaŋ na paritosessati, ajja

mayā kāyaveyyāvaccaŋ kātuŋ vaţţatī’ ti paŋsuŋ āharitvā tasmiŋ padese pakkhipi.

Tassa tasmiŋ padese analankateyeva dīpankaro dasabalo mahānubhāvānaŋ chaļabhiññānaŋ khīņāsavānaŋ catūhi satasahassehi parivuto devatāsu dibbagandhamālādīhi pūjayantīsu dibbasangītesu pavattantesu manussesu mānusakagandhehi ceva mālādīhi ca pūjayantesu anantāya buddhalīļāya manosilātale vijambhamāno sīho viya taŋ alankatapaţiyattaŋ maggaŋ

paţipajji. Sumedhatāpaso akkhīni ummīletvā alankatamaggena āgacchantassa dasabalassa dvattiŋsamahāpurisalakkhaņapaţimaņđitaŋ asītiyā anubyañjanehi anurañjitaŋ byāmappabhāya samparivāritaŋ maņivaņņagaganatale nānappakārā vijjulatā viya āveļāveļabhūtā ceva yugalayugalabhūtā ca

chabbaņņaghanabuddharasmiyo vissajjentaŋ rūpaggappattaŋ attabhāvaŋ

oloketvā ‘ajja mayā dasabalassa jīvitapariccāgaŋ kātuŋ vaţţati, mā bhagavā

kalalaŋ akkami, maņiphalakasetuŋ pana akkamanto viya saddhiŋ catūhi

khīņāsavasatasahassehi mama piţţhiŋ maddamāno gacchatu, taŋ me (p. 1.016)

bhavissati dīgharattaŋ hitāya sukhāyā’ ti kese mocetvā ajinacammajaţāmaņđalavākacīrāni kāļavaņņe kalale pattharitvā maņiphalakasetu viya kalalapiţţhe nipajji. Tena vuttaŋ–

‘Te me puţţhā viyākaŋsu, ‘buddho loke anuttaro; dīpankaro nāma jino, uppajji lokanāyako; tassa sodhīyati maggo, añjasaŋ vaţumāyanaŋ’. ‘Buddhoti mama sutvāna, pīti uppajji tāvade; buddho buddhoti kathayanto, somanassaŋ pavedayiŋ. ‘Tattha ţhatvā vicintesiŋ, tuţţho saŋviggamānaso;

‘idha bījāni ropissaŋ, khaņo eva mā upaccagā’. ‘Yadi buddhassa sodhetha, ekokāsaŋ dadātha me; ahampi sodhayissāmi, añjasaŋ vaţumāyanaŋ. ‘Adaŋsu te mamokāsaŋ, sodhetuŋ añjasaŋ tadā; buddho buddhoti cintento, maggaŋ sodhemahaŋ tadā. ‘Aniţţhite mamokāse, dīpankaro mahāmuni; catūhi satasahassehi, chaļabhiññehi tādihi; khīņāsavehi vimalehi, paţipajji añjasaŋ jino. ‘Paccuggamanā vattanti, vajjanti bheriyo bahū;

āmoditā naramarū, sādhukāraŋ pavattayuŋ. ‘Devā manusse passanti, manussāpi ca devatā; ubhopi te pañjalikā, anuyanti tathāgataŋ. ‘Devā dibbehi turiyehi, manussā mānusehi ca; ubhopi te vajjayantā, anuyanti tathāgataŋ. ‘Dibbaŋ mandāravaŋ pupphaŋ, padumaŋ pārichattakaŋ; disodisaŋ okiranti, ākāsanabhagatā marū. ‘Campakaŋ (p. 1.017) salalaŋ nīpaŋ, nāgapunnāgaketakaŋ; disodisaŋ ukkhipanti, bhūmitalagatā narā. ‘Kese muñcitvāhaŋ tattha, vākacīrañca cammakaŋ; kalale pattharitvāna, avakujjo nipajjahaŋ. ‘Akkamitvāna maŋ buddho, saha sissehi gacchatu; mā naŋ kalale akkamittho, hitāya me bhavissatī’ ti.

So kalalapiţţhe nipannakova puna akkhīni ummīletvā dīpankaradasabalassa buddhasiriŋ sampassamāno evaŋ cintesi– ‘sacāhaŋ iccheyyaŋ,

sabbakilese jhāpetvā sanghanavako hutvā rammanagaraŋ paviseyyaŋ.

Aññātakavesena pana me kilese jhāpetvā nibbānappattiyā kiccaŋ natthi.

Yaŋnūnāhaŋ dīpankaradasabalo viya paramābhisambodhiŋ patvā dhammanāvaŋ āropetvā mahājanaŋ saŋsārasāgarā uttāretvā pacchā parinibbāyeyyaŋ, idaŋ mayhaŋ patirūpan’ ti. Tato aţţha dhamme samodhānetvā

buddhabhāvāya abhinīhāraŋ katvā nipajji. Tena vuttaŋ–

‘Pathaviyaŋ nipannassa, evaŋ me āsi cetaso;

‘icchamāno ahaŋ ajja, kilese jhāpaye mama. ‘Kiŋ me aññātavesena, dhammaŋ sacchikatenidha; sabbaññutaŋ pāpuņitvā, buddho hessaŋ sadevake. ‘Kiŋ me ekena tiņņena, purisena thāmadassinā; sabbaññutaŋ pāpuņitvā, santāressaŋ sadevake. ‘Iminā me adhikārena, katena purisuttame; sabbaññutaŋ pāpuņitvā, tāremi janataŋ bahuŋ. ‘Saŋsārasotaŋ chinditvā, viddhaŋsetvā tayo bhave;

dhammanāvaŋ samāruyha, santāressaŋ sadevake’’ ti. (bu. vaŋ. 2.

· 58);

Yasmā pana buddhattaŋ patthentassa–

‘Manussattaŋ lingasampatti, hetu satthāradassanaŋ; pabbajjā guņasampatti, adhikāro ca chandatā; aţţhadhammasamodhānā, abhinīhāro samijjhatī’ ti. (bu. vaŋ. 2.59);

Manussattabhāvasmiŋyeva (p. 1.018) hi ţhatvā buddhattaŋ patthentassa

patthanā samijjhati, na nāgassa vā supaņņassa vā devatāya vā patthanā

samijjhati. Manussattabhāvepi purisalinge ţhitasseva patthanā samijjhati, na

itthiyā vā paņđakanapuŋsaka-ubhatobyañjanakānaŋ vā patthanā samijjhati.

Purisassāpi tasmiŋ attabhāve arahattappattiyā hetusampannasseva

patthanā samijjhati, no itarassa. Hetusampannassāpi jīvamānakabuddhasseva santike patthentassa patthanā samijjhati, parinibbute buddhe cetiyasantike vā bodhimūle vā patthentassa na samijjhati. Buddhānaŋ santike patthentassāpi pabbajjālinge ţhitasseva samijjhati, no gihilinge ţhitassa. Pabbajitassāpi pañcābhiññassa aţţhasamāpattilābhinoyeva samijjhati, na imāya guņasampattiyā virahitassa. Guņasampannenāpi yena attano jīvitaŋ buddhānaŋ

pariccattaŋ hoti, tassa iminā adhikārena adhikārasampannasseva samijjhati,

na itarassa. Adhikārasampannassāpi yassa buddhakārakadhammānaŋ

atthāya mahanto chando ca ussāho ca vāyāmo ca pariyeţţhi ca, tasseva

samijjhati, na itarassa.

Tatridaŋ chandamahantatāya opammaŋ– sace hi evamassa ‘yo sakalacakkavāļagabbhaŋ ekodakībhūtaŋ attano bāhubalena uttaritvā pāraŋ gantuŋ

samattho, so buddhattaŋ pāpuņāti. Yo vā pana sakalacakkavāļagabbhaŋ

veļugumbasañchannaŋ byūhitvā madditvā padasā gacchanto pāraŋ gantuŋ

samattho, so buddhattaŋ pāpuņāti. Yo vā pana sakalacakkavāļagabbhaŋ

sattiyo ākoţetvā nirantaraŋ sattiphalasamākiņņaŋ padasā akkamamāno

pāraŋ gantuŋ samattho, so buddhattaŋ pāpuņāti. Yo vā pana sakalacakkavāļagabbhaŋ vītaccitangārabharitaŋ pādehi madda-māno pāraŋ gantuŋ samattho, so buddhattaŋ pāpuņātī’ ti. Yo etesu ekampi attano dukkaraŋ na maññati, ‘ahaŋ etampi taritvā vā gantvā vā pāraŋ gahe-ssāmī’ ti evaŋ mahantena chandena ca ussāhena ca vāyāmena ca pariye-ţţhiyā ca samannāgato hoti, tassa patthanā samijjhati, na itarassa. Sumedha-tāpaso pana ime aţţha dhamme samodhānetvā buddhabhāvāya abhinīhāraŋ katvā nipajji.

Dīpankaropi (p. 1.019) bhagavā āgantvā sumedhatāpasassa sīsabhāge

ţhatvā maņisīhapañjaraŋ ugghāţento viya pañcavaņņappasādasampannāni

akkhīni ummīletvā kalalapiţţhe nipannaŋ sumedhatāpasaŋ disvā ‘ayaŋ

tāpaso buddhattāya abhinīhāraŋ katvā nipanno, ijjhissati nu kho imassa

patthanā, udāhu no’ ti anāgataŋsañāņaŋ pesetvā upadhārento ‘ito kappasatasahassādhikāni cattāri asankhyeyyāni atikkamitvā gotamo nāma buddho

bhavissatī’ ti ñatvā ţhitakova parisamajjhe byākāsi– ‘passatha no tumhe imaŋ

uggatapaŋ tāpasaŋ kalalapiţţhe nipannan’ ti? ‘Evaŋ, bhante’ ti. ‘Ayaŋ

buddhattāya abhinīhāraŋ katvā nipanno, samijjhissati imassa patthanā, ito

kappasatasahassādhikānaŋ catunnaŋ asankhyeyyānaŋ matthake gotamo

nāma buddho bhavissati. Tasmiŋ panassa attabhāve kapilavatthu nāma

nagaraŋ nivāso bhavissati, māyā nāma devī mātā, suddhodano nāma rājā

pitā, aggasāvako upatisso nāma thero, dutiyasāvako kolito nāma, buddhupaţţhāko ānando nāma, aggasāvikā khemā nāma therī, dutiyasāvikā uppalavaņņā nāma therī bhavissati, paripakkañāņo mahābhinikkhamanaŋ katvā

mahāpadhānaŋ padahitvā nigrodhamūle pāyāsaŋ paţiggahetvā nerañjarāya tīre paribhuñjitvā bodhimaņđaŋ āruyha assattharukkhamūle abhisambujjhi-ssatī’ ti. Tena vuttaŋ–

‘Dīpankaro lokavidū, āhutīnaŋ paţiggaho; ussīsake maŋ ţhatvāna, idaŋ vacanamabravi. ‘Passatha imaŋ tāpasaŋ, jaţilaŋ uggatāpanaŋ; aparimeyye ito kappe, buddho loke bhavissati. ‘Ahu kapilavhayā rammā, nikkhamitvā tathāgato; padhānaŋ padahitvāna, katvā dukkarakārikaŋ. ‘Ajapālarukkhamūle, nisīditvā tathāgato; tattha pāyāsaŋ paggayha, nerañjaramupehiti. ‘Nerañjarāya tīramhi, pāyāsaŋ ada so jino; paţiyattavaramaggena, bodhimūlamūpehiti. ‘Tato (p. 1.020) padakkhiņaŋ katvā, bodhimaņđaŋ anuttaro; assattharukkhamūlamhi, bujjhissati mahāyaso. ‘Imassa janikā mātā, māyā nāma bhavissati; pitā suddhodano nāma, ayaŋ hessati gotamo. ‘Anāsavā vītarāgā, santacittā samāhitā; kolito upatisso ca, aggā hessanti sāvakā;

ānando nāmupaţţhāko, upaţţhissati taŋ jinaŋ. ‘Khemā uppalavaņņā ca, aggā hessanti sāvikā; anāsavā vītarāgā, santacittā samāhitā; bodhi tassa bhagavato, assatthoti pavuccatī’’ ti.

Sumedhatāpaso ‘mayhaŋ kira patthanā samijjhissatī’ ti somanassappatto

ahosi. Mahājano dīpankaradasabalassa vacanaŋ sutvā ‘sumedhatāpaso

kira buddhabījaŋ buddhankuro’ ti haţţhatuţţho ahosi. Evañcassa ahosi ‘yathā

nāma puriso nadiŋ taranto ujukena titthena uttarituŋ asakkonto heţţhātitthena uttarati, evameva mayampi dīpankaradasabalassa sāsane maggaphalaŋ alabhamānā anāgate yadā tvaŋ buddho bhavissasi, tadā tava

sammukhā maggaphalaŋ sacchikātuŋ samatthā bhaveyyāmā’ ti patthanaŋ ţhapayiŋsu. Dīpankaradasabalopi bodhisattaŋ pasaŋsitvā aţţhahi puppha-muţţhīhi pūjetvā padakkhiņaŋ katvā pakkāmi, tepi catusatasahassasankhā khīņāsavā bodhisattaŋ gandhehi ca mālehi ca pūjetvā padakkhiņaŋ katvā pakkamiŋsu. Devamanussā pana tatheva pūjetvā vanditvā pakkantā.

Bodhisatto sabbesaŋ paţikkantakāle sayanā vuţţhāya ‘pāramiyo vicinissāmī’ ti puppharāsimatthake pallankaŋ ābhujitvā nisīdi. Evaŋ nisinne bodhisatte sakaladasasahassacakkavāļadevatā sannipatitvā sādhukāraŋ datvā

‘ayya sumedhatāpasa, porāņakabodhisattānaŋ pallankaŋ ābhujitvā ‘pāramiyo vicinissāmā’ ti nisinnakāle yāni pubbanimittāni nāma paññāyanti, tāni

sabbānipi ajja pātubhūtāni, nissaŋsayena (p. 1.021) tvaŋ buddho bhavissasi, mayampetaŋ jānāma ‘yassetāni nimittāni paññāyanti, ekantena so buddho hoti’, tvaŋ attano vīriyaŋ daļhaŋ katvā paggaņhā’ ti bodhisattaŋ nānappakā-rāhi thutīhi abhitthuniŋsu. Tena vuttaŋ–

‘Idaŋ sutvāna vacanaŋ, asamassa mahesino;

āmoditā naramarū, buddhabījaŋ kira ayaŋ. ‘Ukkuţţhisaddā vattanti, apphoţenti hasanti ca; katañjalī namassanti, dasasahassī sadevakā. ‘Yadimassa lokanāthassa, virajjhissāma sāsanaŋ; anāgatamhi addhāne, hessāma sammukhā imaŋ. ‘Yathā manussā nadiŋ tarantā, paţibhitthaŋ virajjhiya; heţţhātitthe gahetvāna, uttaranti mahānadiŋ. ‘Evameva mayaŋ sabbe, yadi muñcāmimaŋ jinaŋ; anāgatamhi addhāne, hessāma sammukhā imaŋ’. ‘Dīpankaro lokavidū, āhutīnaŋ paţiggaho; mama kammaŋ pakittetvā, dakkhiņaŋ pādamuddhari. ‘Ye tatthāsuŋ jinaputtā, sabbe padakkhiņamakaŋsu maŋ; narā nāgā ca gandhabbā, abhivādetvāna pakkamuŋ. ‘Dassanaŋ me atikkante, sasanghe lokanāyake; haţţhatuţţhena cittena, āsanā vuţţhahiŋ tadā. ‘Sukhena sukhito homi, pāmojjena pamodito; pītiyā ca abhissanno, pallankaŋ ābhujiŋ tadā. ‘Pallankena nisīditvā, evaŋ cintesahaŋ tadā;

‘vasībhūto ahaŋ jhāne, abhiññāsu pāramiŋ gato. ‘Sahassiyamhi lokamhi, isayo natthi me samā; asamo iddhidhammesu, alabhiŋ īdisaŋ sukhaŋ’. ‘Pallankābhujane (p. 1.022) mayhaŋ, dasasahassādhivāsino; mahānādaŋ pavattesuŋ, dhuvaŋ buddho bhavissasi. ‘Yā pubbe bodhisattānaŋ, pallankavaramābhuje; nimittāni padissanti, tāni ajja padissare. ‘Sītaŋ byapagataŋ hoti, uņhañca upasammati; tāni ajja padissanti, dhuvaŋ buddho bhavissasi. ‘Dasasahassī lokadhātū, nissaddā honti nirākulā; tāni ajja padissanti, dhuvaŋ buddho bhavissasi. ‘Mahāvātā na vāyanti, na sandanti savantiyo; tāni ajja padissanti, dhuvaŋ buddho bhavissasi. ‘Thalajā dakajā pupphā, sabbe pupphanti tāvade; tepajja pupphitā sabbe, dhuvaŋ buddho bhavissasi. ‘Latā vā yadi vā rukkhā, phalabhārā honti tāvade; tepajja phalitā sabbe, dhuvaŋ buddho bhavissasi. ‘Ākāsaţţhā ca bhūmaţţhā, ratanā jotanti tāvade; tepajja ratanā jotanti, dhuvaŋ buddho bhavissasi. ‘Mānusakā ca dibbā ca, turiyā vajjanti tāvade; tepajjubho abhiravanti, dhuvaŋ buddho bhavissasi. ‘Vicittapupphā gaganā, abhivassanti tāvade; tepi ajja pavassanti, dhuvaŋ buddho bhavissasi. ‘Mahāsamuddo ābhujati, dasasahassī pakampati; tepajjubho abhiravanti, dhuvaŋ buddho bhavissasi. ‘Nirayepi dasasahasse, aggī nibbanti tāvade; tepajja nibbutā aggī, dhuvaŋ buddho bhavissasi. ‘Vimalo hoti sūriyo, sabbā dissanti tārakā; tepi ajja padissanti, dhuvaŋ buddho bhavissasi. ‘Anovaţţhena (p. 1.023) udakaŋ, mahiyā ubbhijji tāvade; tampajjubbhijjate mahiyā, dhuvaŋ buddho bhavissasi. ‘Tārāgaņā virocanti, nakkhattā gaganamaņđale; visākhā candimāyuttā, dhuvaŋ buddho bhavissasi. ‘Bilāsayā darīsayā, nikkhamanti sakāsayā; tepajja āsayā chuddhā, dhuvaŋ buddho bhavissasi. ‘Na hoti arati sattānaŋ, santuţţhā honti tāvade; tepajja sabbe santuţţhā, dhuvaŋ buddho bhavissasi. ‘Rogā tadūpasammanti, jighacchā ca vinassati; tānipajja padissanti, dhuvaŋ buddho bhavissasi. ‘Rāgo tadā tanu hoti, doso moho vinassati; tepajja vigatā sabbe, dhuvaŋ buddho bhavissasi. ‘Bhayaŋ tadā na bhavati, ajjapetaŋ padissati; tena lingena jānāma, dhuvaŋ buddho bhavissasi. ‘Rajo nuddhaŋsati uddhaŋ, ajjapetaŋ padissati; tena lingena jānāma, dhuvaŋ buddho bhavissasi. ‘Aniţţhagandho pakkamati, diţţhagandho pavāyati; sopajja vāyati gandho, dhuvaŋ buddho bhavissasi. ‘Sabbe devā padissanti, ţhapayitvā arūpino; tepajja sabbe dissanti, dhuvaŋ buddho bhavissasi. ‘Yāvatā nirayā nāma, sabbe dissanti tāvade; tepajja sabbe dissanti, dhuvaŋ buddho bhavissasi. ‘Kuţţā kavāţā selā ca, na hontāvaraņā tadā;

ākāsabhūtā tepajja, dhuvaŋ buddho bhavissasi. ‘Cutī ca upapatti ca, khaņe tasmiŋ na vijjati; tānipajja padissanti, dhuvaŋ buddho bhavissasi. ‘Daļhaŋ (p. 1.024) paggaņha vīriyaŋ, mā nivatta abhikkama; mayampetaŋ vijānāma, dhuvaŋ buddho bhavissasī’’ ti.

Bodhisatto dīpankaradasabalassa ca dasasahassacakkavāļadevatānañca

vacanaŋ sutvā bhiyyoso mattāya sañjātussāho hutvā cintesi ‘buddhā nāma

amoghavacanā, natthi buddhānaŋ kathāya aññathattaŋ. Yathā hi ākāse

khittaleđđussa patanaŋ dhuvaŋ, jātassa maraņaŋ dhuvaŋ, aruņe uggate

sūriyassuţţhānaŋ, āsayā nikkhantasīhassa sīhanādanadanaŋ, garugabbhāya itthiyā bhāramoropanaŋ avassaŋbhāvī, evameva buddhānaŋ

vacanaŋ nāma dhuvaŋ amoghaŋ, addhā ahaŋ buddho bhavissāmī’ ti. Tena vuttaŋ–

‘Buddhassa vacanaŋ sutvā, dasasahassīna cūbhayaŋ; tuţţhahaţţho pamodito, evaŋ cintesahaŋ tadā. ‘Advejjhavacanā buddhā, amoghavacanā jinā; vitathaŋ natthi buddhānaŋ, dhuvaŋ buddho bhavāmahaŋ. ‘Yathā khittaŋ nabhe leđđu, dhuvaŋ patati bhūmiyaŋ; tatheva buddhaseţţhānaŋ, vacanaŋ dhuvasassataŋ. ‘Yathāpi sabbasattānaŋ, maraņaŋ dhuvasassataŋ; tatheva buddhaseţţhānaŋ, vacanaŋ dhuvasassataŋ. ‘Yathā rattikkhaye patte, sūriyuggamanaŋ dhuvaŋ; tatheva buddhaseţţhānaŋ, vacanaŋ dhuvasassataŋ. ‘Yathā nikkhantasayanassa, sīhassa nadanaŋ dhuvaŋ; tatheva buddhaseţţhānaŋ, vacanaŋ dhuvasassataŋ. ‘Yathā āpannasattānaŋ, bhāramoropanaŋ dhuvaŋ; tatheva buddhaseţţhānaŋ, vacanaŋ dhuvasassatan’ ti.

So ‘dhuvāhaŋ buddho bhavissāmī’ ti evaŋ katasanniţţhāno buddhakārake

dhamme upadhāretuŋ ‘kahaŋ nu kho buddhakārakadhammā, kiŋ uddhaŋ, udāhu adho, disāsu, vidisāsū’ ti anukkamena sakalaŋ dhammadhātuŋ vicinanto porāņakabodhisattehi āsevitanisevitaŋ paţhamaŋ dānapāramiŋ disvā evaŋ attānaŋ ovadi– ‘sumedhapaņđita, tvaŋ ito paţţhāya paţhamaŋ dāna-pāramiŋ pūreyyāsi. Yathā hi nikkujjito udakakumbho nissesaŋ katvā udakaŋ (p. 1.025) vamatiyeva, na paccāharati, evameva dhanaŋ vā yasaŋ vā puttaŋ vā dāraŋ vā angapaccangaŋ vā anoloketvā sampattayācakānaŋ sabbaŋ icchiticchitaŋ nissesaŋ katvā dadamāno bodhirukkhamūle nisīditvā buddho bhavissasī’ ti paţhamaŋ dānapāramiŋ daļhaŋ katvā adhiţţhāsi. Tena vuttaŋ–

‘Handa buddhakare dhamme, vicināmi ito cito; uddhaŋ adho dasa disā, yāvatā dhammadhātuyā. ‘Vicinanto tadādakkhiŋ, paţhamaŋ dānapāramiŋ; pubbakehi mahesīhi, anuciņņaŋ mahāpathaŋ. ‘Imaŋ tvaŋ paţhamaŋ tāva, daļhaŋ katvā samādiya; dānapāramitaŋ gaccha, yadi bodhiŋ pattumicchasi. ‘Yathāpi kumbho sampuņņo, yassa kassaci adhokato; vamatevudakaŋ nissesaŋ, na tattha parirakkhati. ‘Tatheva yācake disvā, hīnamukkaţţhamajjhime; dadāhi dānaŋ nissesaŋ, kumbho viya adhokato’ ti.

Athassa ‘na ettakeheva buddhakārakadhammehi bhavitabban’ ti uttaripi

upadhārayato dutiyaŋ sīlapāramiŋ disvā etadahosi– ‘sumedhapaņđita, tvaŋ

ito paţţhāya sīlapāramimpi pūreyyāsi. Yathā hi camarīmigo nāma jīvitampi

anoloketvā attano vālameva rakkhati, evaŋ tvampi ito paţţhāya jīvitampi anoloketvā sīlameva rakkhanto buddho bhavissasī’ ti dutiyaŋ sīlapāramiŋ

daļhaŋ katvā adhiţţhāsi. Tena vuttaŋ–

‘Na hete ettakāyeva, buddhadhammā bhavissare;

aññepi vicinissāmi, ye dhammā bodhipācanā.

‘Vicinanto tadādakkhiŋ, dutiyaŋ sīlapāramiŋ;

pubbakehi mahesīhi, āsevitanisevitaŋ.

‘Imaŋ tvaŋ dutiyaŋ tāva, daļhaŋ katvā samādiya;

sīlapāramitaŋ gaccha, yadi bodhiŋ pattumicchasi.

‘Yathāpi camarī vālaŋ, kismiñci paţilaggitaŋ;

upeti maraņaŋ tattha, na vikopeti vāladhiŋ.

‘Tatheva catūsu (p. 1.026), bhūmīsu, sīlāni paripūraya;

parirakkha sabbadā sīlaŋ, camarī viya vāladhin’ ti.

Athassa ‘na ettakeheva buddhakārakadhammehi bhavitabban’ ti uttaripi

upadhārayato tatiyaŋ nekkhammapāramiŋ disvā etadahosi ‘sumedhapaņđita, tvaŋ ito paţţhāya nekkhammapāramimpi pūreyyāsi. Yathā hi ciraŋ

bandhanāgāre vasamāno puriso na tattha sinehaŋ karoti, atha kho ukkaņţhi-toyeva avasitukāmo hoti, evameva tvampi sabbabhave bandhanāgārasadise katvā sabbabhavehi ukkaņţhito muccitukāmo hutvā nekkhammābhimukhova hohi, evaŋ buddho bhavissasī’ ti tatiyaŋ nekkhammapāramiŋ daļhaŋ katvā adhiţţhāsi. Tena vuttaŋ–

‘Na hete ettakāyeva, buddhadhammā bhavissare; aññepi vicinissāmi, ye dhammā bodhipācanā. ‘Vicinanto tadādakkhiŋ, tatiyaŋ nekkhammapāramiŋ; pubbakehi mahesīhi, āsevitanisevitaŋ. ‘Imaŋ tvaŋ tatiyaŋ tāva, daļhaŋ katvā samādiya; nekkhammapāramitaŋ gaccha, yadi bodhiŋ pattumicchasi. ‘Yathā andughare puriso, ciravuttho dukhaţţito; na tattha rāgaŋ janeti, muttimeva gavesati. ‘Tatheva tvaŋ sabbabhave, passa andughare viya; nekkhammābhimukho hohi, bhavato parimuttiyā’ ti.

Athassa ‘na ettakeheva buddhakārakadhammehi bhavitabban’ ti uttaripi

upadhārayato catutthaŋ paññāpāramiŋ disvā etadahosi– ‘sumedhapaņđita,

tvaŋ ito paţţhāya paññāpāramimpi pūreyyāsi. Hīnamajjhimukkaţţhesu kañci

avajjetvā sabbepi paņđite upasankamitvā pañhaŋ puccheyyāsi. Yathā hi

piņđacāriko bhikkhu hīnādikesu kulesu kiñci avajjetvā paţipāţiyā piņđāya

caranto khippaŋ yāpanaŋ labhati, evaŋ tvampi sabbapaņđite upasankamitvā pañhaŋ pucchanto buddho bhavissasī’ ti catutthaŋ paññāpāramiŋ

daļhaŋ katvā adhiţţhāsi. Tena vuttaŋ–

‘Na (p. 1.027) hete ettakāyeva, buddhadhammā bhavissare; aññepi vicinissāmi, ye dhammā bodhipācanā. ‘Vicinanto tadādakkhiŋ, catutthaŋ paññāpāramiŋ; pubbakehi mahesīhi, āsevitanisevitaŋ. ‘Imaŋ tvaŋ catutthaŋ tāva, daļhaŋ katvā samādiya; paññāpāramitaŋ gaccha, yadi bodhiŋ pattumicchasi. ‘Yathāpi bhikkhu bhikkhanto, hīnamukkaţţhamajjhime; kulāni na vivajjento, evaŋ labhati yāpanaŋ. ‘Tatheva tvaŋ sabbakālaŋ, paripucchanto budhaŋ janaŋ; paññāpāramitaŋ gantvā, sambodhiŋ pāpuņissasī’ ti.

Athassa ‘na ettakeheva buddhakārakadhammehi bhavitabban’ ti uttaripi

upadhārayato pañcamaŋ vīriyapāramiŋ disvā etadahosi– ‘sumedhapaņđita,

tvaŋ ito paţţhāya vīriyapāramimpi pūreyyāsi. Yathā hi sīho migarājā sabba-iriyāpathesu daļhavīriyo hoti, evaŋ tvampi sabbabhavesu sabba-iriyāpathesu

daļhavīriyo anolīnavīriyo samāno buddho bhavissasī’ ti pañcamaŋ vīriyapāramiŋ daļhaŋ katvā adhiţţhāsi. Tena vuttaŋ–

‘Na hete ettakāyeva, buddhadhammā bhavissare; aññepi vicinissāmi, ye dhammā bodhipācanā. ‘Vicinanto tadādakkhiŋ, pañcamaŋ vīriyapāramiŋ; pubbakehi mahesīhi, āsevitanisevitaŋ. ‘Imaŋ tvaŋ pañcamaŋ tāva, daļhaŋ katvā samādiya; vīriyapāramitaŋ gaccha, yadi bodhiŋ pattumicchasi. ‘Yathāpi sīho migarājā, nisajjaţţhānacankame; alīnavīriyo hoti, paggahitamano sadā. ‘Tatheva tvaŋ sabbabhave, paggaņha vīriyaŋ daļhaŋ; vīriyapāramitaŋ gantvā, sambodhiŋ pāpuņissasī’ ti.

Athassa ‘na ettakeheva buddhakārakadhammehi bhavitabban’ ti uttaripi

upadhārayato chaţţhaŋ khantipāramiŋ disvā etadahosi– ‘sumedhapaņđita,

tvaŋ ito (p. 1.028) paţţhāya khantipāramimpi pūreyyāsi. Sammānanepi avamānanepi khamova bhaveyyāsi. Yathā hi pathaviyaŋ nāma sucimpi pakkhipanti asucimpi, na tena pathavī sinehaŋ, na paţighaŋ karoti, khamati sahati

adhivāsetiyeva, evaŋ tvampi sammānanāvamānanakkhamova samāno buddho bhavissasī’ ti chaţţhaŋ khantipāramiŋ daļhaŋ katvā adhiţţhāsi. Tena vuttaŋ–

‘Na hete ettakāyeva, buddhadhammā bhavissare; aññepi vicinissāmi, ye dhammā bodhipācanā. ‘Vicinanto tadādakkhiŋ, chaţţhamaŋ khantipāramiŋ; pubbakehi mahesīhi, āsevitanisevitaŋ. ‘Imaŋ tvaŋ chaţţhamaŋ tāva, daļhaŋ katvā samādiya; tattha advejjhamānaso, sambodhiŋ pāpuņissasi. ‘Yathāpi pathavī nāma, sucimpi asucimpi ca; sabbaŋ sahati nikkhepaŋ, na karoti paţighaŋ tayā. ‘Tatheva tvampi sabbesaŋ, sammānāvamānakkhamo; khantipāramitaŋ gantvā, sambodhiŋ pāpuņissasī’ ti.

Athassa ‘na ettakeheva buddhakārakadhammehi bhavitabban’ ti uttaripi

upadhārayato sattamaŋ saccapāramiŋ disvā etadahosi– ‘sumedhapaņđita,

tvaŋ ito paţţhāya saccapāramimpi pūreyyāsi. Asaniyā matthake patamānāyapi dhanādīnaŋ atthāya chandādivasena sampajānamusāvādaŋ nāma

mākāsi. Yathā hi osadhitārakā nāma sabba-utūsu attano gamanavīthiŋ

jahitvā aññāya vīthiyā na gacchati, sakavīthiyāva gacchati, evameva tvampi

saccaŋ pahāya musāvādaŋ nāma akarontoyeva buddho bhavissasī’ ti sattamaŋ saccapāramiŋ daļhaŋ katvā adhiţţhāsi. Tena vuttaŋ–

‘Na hete ettakāyeva, buddhadhammā bhavissare; aññepi vicinissāmi, ye dhammā bodhipācanā. ‘Vicinanto tadādakkhiŋ, sattamaŋ saccapāramiŋ; pubbakehi mahesīhi, āsevitanisevitaŋ. ‘Imaŋ (p. 1.029) tvaŋ sattamaŋ tāva, daļhaŋ katvā samādiya; tattha advejjhavacano, sambodhiŋ pāpuņissasi. ‘Yathāpi osadhī nāma, tulābhūtā sadevake; samaye utuvasse vā, na vokkamati vīthito. ‘Tatheva tvampi saccesu, mā vokkamasi vīthito; saccapāramitaŋ gantvā, sambodhiŋ pāpuņissasī’ ti.

Athassa ‘na ettakeheva buddhakārakadhammehi bhavitabban’ ti uttaripi

upadhārayato aţţhamaŋ adhiţţhānapāramiŋ disvā etadahosi– ‘sumedhapaņđita, tvaŋ ito paţţhāya adhiţţhānapāramimpi pūreyyāsi. Yaŋ adhiţţhāsi,

tasmiŋ adhiţţhāne niccalo bhaveyyāsi. Yathā hi pabbato nāma sabbadisāsu

vātehi pahaţopi na kampati na calati, attano ţhāneyeva tiţţhati, evameva

tvampi attano adhiţţhāne niccalo hontova buddho bhavissasī’ ti aţţhamaŋ

adhiţţhānapāramiŋ daļhaŋ katvā adhiţţhāsi. Tena vuttaŋ–

‘Na hete ettakāyeva, buddhadhammā bhavissare; aññepi vicinissāmi, ye dhammā bodhipācanā. ‘Vicinanto tadādakkhiŋ, aţţhamaŋ adhiţţhānapāramiŋ; pubbakehi mahesīhi, āsevitanisevitaŋ. ‘Imaŋ tvaŋ aţţhamaŋ tāva, daļhaŋ katvā samādiya; tattha tvaŋ acalo hutvā, sambodhiŋ pāpuņissasi. ‘Yathāpi pabbato selo, acalo suppatiţţhito; na kampati bhusavātehi, sakaţţhāneva tiţţhati. ‘Tatheva tvampi adhiţţhāne, sabbadā acalo bhava; adhiţţhānapāramitaŋ gantvā, sambodhiŋ pāpuņissasī’ ti.

Athassa ‘na ettakeheva buddhakārakadhammehi bhavitabban’ ti uttaripi

upadhārayato navamaŋ mettāpāramiŋ disvā etadahosi– ‘sumedhapaņđita,

tvaŋ ito paţţhāya navamaŋ mettāpāramimpi pūreyyāsi. Ahitesupi hitesupi

ekacitto bhaveyyāsi. Yathā hi udakaŋ nāma pāpajanassāpi kalyāņajanassāpi sītibhāvaŋ ekasadisaŋ katvā pharati, evameva tvampi sabbasattesu (p. 1.030)mettacittena ekacittova honto buddho bhavissasī’ ti navamaŋ mettāpāramiŋ daļhaŋ katvā adhiţţhāsi. Tena vuttaŋ–

‘Na hete ettakāyeva, buddhadhammā bhavissare; aññepi vicinissāmi, ye dhammā bodhipācanā. ‘Vicinanto tadādakkhiŋ, navamaŋ mettāpāramiŋ; pubbakehi mahesīhi, āsevitanisevitaŋ. ‘Imaŋ tvaŋ navamaŋ tāva, daļhaŋ katvā samādiya; mettāya asamo hohi, yadi bodhiŋ pattumicchasi. ‘Yathāpi udakaŋ nāma, kalyāņe pāpake jane; samaŋ pharati sītena, pavāheti rajomalaŋ. ‘Tatheva tvampi ahitahite, samaŋ mettāya bhāvaya; mettāpāramitaŋ gantvā, sambodhiŋ pāpuņissasī’ ti.

Athassa ‘na ettakeheva buddhakārakadhammehi bhavitabban’ ti uttaripi

upadhārayato dasamaŋ upekkhāpāramiŋ disvā etadahosi– ‘sumedhapaņđita, tvaŋ ito paţţhāya upekkhāpāramimpi pūreyyāsi. Sukhepi dukkhepi

majjhattova bhaveyyāsi. Yathā hi pathavī nāma sucimpi asucimpi pakkhippa-mānā majjhattāva hoti, evameva tvampi sukhadukkhesu majjhattova honto buddho bhavissasī’ ti dasamaŋ upekkhāpāramiŋ daļhaŋ katvā adhiţţhāsi. Tena vuttaŋ–

‘Na hete ettakāyeva, buddhadhammā bhavissare; aññepi vicinissāmi, ye dhammā bodhipācanā. ‘Vicinanto tadādakkhiŋ, dasamaŋ upekkhāpāramiŋ; pubbakehi mahesīhi, āsevitanisevitaŋ. ‘Imaŋ tvaŋ dasamaŋ tāva, daļhaŋ katvā samādiya; tulābhūto daļho hutvā, sambodhiŋ pāpuņissasi. ‘Yathāpi pathavī nāma, nikkhittaŋ asuciŋ suciŋ; upekkhati ubhopete, kopānunayavajjitā. ‘Tatheva tvampi sukhadukkhe, tulābhūto sadā bhava; upekkhāpāramitaŋ gantvā, sambodhiŋ pāpuņissasī’ ti.

Tato (p. 1.031) cintesi– ‘imasmiŋ loke bodhisattehi pūretabbā bodhiparipācanā buddhakārakadhammā ettakāyeva, dasa pāramiyo ţhapetvā aññe

natthi, imāpi dasa pāramiyo uddhaŋ ākāsepi natthi, heţţhā pathaviyampi,

puratthimādīsu disāsupi natthi, mayhameva pana hadayamaŋsabbhantare

patiţţhitā’ ti. Evaŋ tāsaŋ hadaye patiţţhitabhāvaŋ disvā sabbāpi tā daļhaŋ

katvā adhiţţhāya punappunaŋ sammasanto anulomapaţilomaŋ sammasati,

pariyante gahetvā ādiŋ pāpeti, ādimhi gahetvā pariyante ţhapeti, majjhe

gahetvā ubhato osāpeti, ubhato koţīsu hetvā majjhe osāpeti. Bāhirakabhaņđapariccāgo dānapāramī nāma, angapariccāgo dāna-upapāramī nāma, jīvitapariccāgo dānaparamatthapāramī nāmāti dasa pāramiyo dasa upapāramiyo

dasa paramatthapāramiyo yantatelaŋ vinivaţţento viya mahāmeruŋ matthaŋ

katvā cakkavāļamahāsamuddaŋ āluļento viya ca sammasi. Tassevaŋ dasa

pāramiyo sammasantassa dhammatejena catunahutādhikadviyojanasatasahassabahalā ayaŋ mahāpathavī hatthinā akkantanaļakalāpo viya, pīļiyamānaŋ ucchuyantaŋ viya ca mahāviravaŋ viravamānā sankampi sampakampi sampavedhi, kulālacakkaŋ viya telayantacakkaŋ viya ca paribbhami.

Tena vuttaŋ–

‘Ettakāyeva te loke, ye dhammā bodhipācanā; tatuddhaŋ natthi aññatra, daļhaŋ tattha patiţţhaha. ‘Ime dhamme sammasato, sabhāvasarasalakkhaņe; dhammatejena vasudhā, dasasahassī pakampatha. ‘Calatī ravatī pathavī, ucchuyantaŋva pīļitaŋ; telayante yathā cakkaŋ, evaŋ kampati medanī’ ti.

Mahāpathaviyā kampamānāya rammanagaravāsino saņţhātuŋ asakkontā

yugantavātabbhāhatā mahāsālā viya mucchitamucchitāva papatiŋsu, ghaţādīni (p. 1.032) kulālabhājanāni pavaţţantāni aññamaññaŋ paharantāni cuņņavicuņņāni ahesuŋ. Mahājano bhītatasito satthāraŋ upasankamitvā ‘kiŋ nu

kho bhagavā nāgāvaţţo ayaŋ bhūtayakkhadevatāsu aññatarāvaţţoti na hi

mayaŋ etaŋ jānāma, apica kho sabbopi ayaŋ mahājano upadduto, kiŋ nu

kho imassa lokassa pāpakaŋ bhavissati, udāhu kalyāņaŋ, kathetha no etaŋ

kāraņan’ ti āha. Atha satthā tesaŋ kathaŋ sutvā ‘tumhe mā bhāyatha mā

cintayittha, natthi vo itonidānaŋ bhayaŋ. Yo so mayā ajja sumedhapaņđito

‘anāgate gotamo nāma buddho bhavissatī’ ti byākato, so dasa pāramiyo

sammasati, tassa dasa pāramiyo sammasantassa viloļentassa dhammatejena sakaladasasahassilokadhātu ekappahārena kampati, ceva, ravati cā’ ti āha. Tena vuttaŋ–

‘Yāvatā parisā āsi, buddhassa parivesane; pavedhamānā sā tattha, mucchitā sesi bhūmiyaŋ. ‘Ghaţānekasahassāni, kumbhīnañca satā bahū; sañcuņņamathitā tattha, aññamaññaŋ paghaţţitā. ‘Ubbiggā tasitā bhītā, bhantā byadhitamānasā; mahājanā samāgamma, dīpankaramupāgamuŋ. ‘Kiŋ bhavissati lokassa, kalyāņamatha pāpakaŋ; sabbo upadduto loko, taŋ vinodehi cakkhuma’. ‘Tesaŋ tadā saññāpesi, dīpankaro mahāmuni; vissatthā hotha mā bhātha, imasmiŋ pathavikampane. ‘Yamahaŋ ajja byākāsiŋ, buddho loke bhavissati; eso sammasati dhammaŋ, pubbakaŋ jinasevitaŋ. ‘Tassa sammasato dhammaŋ, buddhabhūmiŋ asesato; tenāyaŋ kampitā pathavī, dasasahassī sadevake’ ti.

Mahājano tathāgatassa vacanaŋ sutvā haţţhatuţţho mālāgandhavilepanaŋ

ādāya rammanagarā

nikkhamitvā bodhisattaŋ upasankamitvā mālādīhi pūjetvā (p. 1.033) vanditvā

padakkhiņaŋ katvā rammanagarameva pāvisi. Bodhisattopi dasa pāramiyo

sammasitvā vīriyaŋ daļhaŋ katvā adhiţţhāya nisinnāsanā vuţţhāsi. Tena

vuttaŋ–

‘Buddhassa vacanaŋ sutvā, mano nibbāyi tāvade; sabbe maŋ upasankamma, punāpi abhivandisuŋ. ‘Samādiyitvā buddhaguņaŋ, daļhaŋ katvāna mānasaŋ; dīpankaraŋ namassitvā, āsanā vuţţhahiŋ tadā’ ti.

Atha bodhisattaŋ āsanā vuţţhahantaŋ sakaladasasahassacakkavāļadevatā sannipatitvā dibbehi mālāgandhehi pūjetvā vanditvā ‘ayya sumedhatāpasa, tayā ajja dīpankaradasabalassa pādamūle mahatī patthanā patthitā, sā

te anantarāyena samijjhatu, mā te bhayaŋ vā chambhitattaŋ vā ahosi, sarīre

appamattakopi rogo mā uppajji, khippaŋ pāramiyo pūretvā sammāsambodhiŋ paţivijjha. Yathā pupphūpagaphalūpagā rukkhā samaye pupphanti

ceva phalanti ca, tatheva tvampi samayaŋ anatikkamitvā khippaŋ sambodhimuttamaŋ phusassū’ ti-ādīni thutimangalāni payirudāhaŋsu, evaŋ payirudāhitvā attano attano devaţţhānameva agamaŋsu. Bodhisattopi devatāhi

abhitthuto ‘ahaŋ dasa pāramiyo pūretvā kappasatasahassādhikānaŋ

catunnaŋ asankhyeyyānaŋ matthake buddho bhavissāmī’ ti vīriyaŋ daļhaŋ katvā adhiţţhāya nabhaŋ abbhuggantvā himavantameva agamāsi. Tena vuttaŋ–

‘Dibbaŋ mānusakaŋ pupphaŋ, devā mānusakā ubho; samokiranti pupphehi, vuţţhahantassa āsanā. ‘Vedayanti ca te sotthiŋ, devā mānusakā ubho; mahantaŋ patthitaŋ tuyhaŋ, taŋ labhassu yathicchitaŋ. ‘Sabbītiyo vivajjantu, soko rogo vinassatu; mā te bhavantvantarāyā, phusa khippaŋ bodhimuttamaŋ. ‘Yathāpi samaye patte, pupphanti pupphino dumā; tatheva tvaŋ mahāvīra, buddhañāņena pupphassu. ‘Yathā (p. 1.034) ye keci sambuddhā, pūrayuŋ dasa pāramī; tatheva tvaŋ mahāvīra, pūraya dasa pāramī. ‘Yathā ye keci sambuddhā, bodhimaņđamhi bujjhare; tatheva tvaŋ mahāvīra, bujjhassu jinabodhiyaŋ. ‘Yathā ye keci sambuddhā, dhammacakkaŋ pavattayuŋ; tatheva tvaŋ mahāvīra, dhammacakkaŋ pavattaya. ‘Puņņamāye yathā cando, parisuddho virocati; tatheva tvaŋ puņņamano, viroca dasasahassiyaŋ. ‘Rāhumutto yathā sūriyo, tāpena atirocati; tatheva lokā muccitvā, viroca siriyā tuvaŋ. ‘Yathā yā kāci nadiyo, osaranti mahodadhiŋ; evaŋ sadevakā lokā, osarantu tavantike. ‘Tehi thutappasattho so, dasa dhamme samādiya; te dhamme paripūrento, pavanaŋ pāvisī tadā’ ti.

Sumedhakathā niţţhitā.

Rammanagaravāsinopi kho nagaraŋ pavisitvā buddhappamukhassa bhikkhusanghassa mahādānaŋ adaŋsu. Satthā tesaŋ dhammaŋ desetvā mahājanaŋ saraņādīsu patiţţhāpetvā rammanagaramhā nikkhamitvā tato uddhampi yāvatāyukaŋ tiţţhanto sabbaŋ buddhakiccaŋ katvā anukkamena anupādisesāya nibbānadhātuyā parinibbāyi. Tattha yaŋ vattabbaŋ, taŋ sabbaŋ buddhavaŋse vuttanayeneva veditabbaŋ. Vuttañhi tattha–

‘Tadā te bhojayitvāna, sasanghaŋ lokanāyakaŋ; upagacchuŋ saraņaŋ tassa, dīpankarassa satthuno. ‘Saraņāgamane kañci, niveseti tathāgato; kañci pañcasu sīlesu, sīle dasavidhe paraŋ. ‘Kassaci (p. 1.035) deti sāmaññaŋ, caturo phalamuttame; kassaci asame dhamme, deti so paţisambhidā. ‘Kassaci varasamāpattiyo, aţţha deti narāsabho; tisso kassaci vijjāyo, chaļabhiññā pavecchati. ‘Tena yogena janakāyaŋ, ovadati mahāmuni; tena vitthārikaŋ āsi, lokanāthassa sāsanaŋ. ‘Mahāhanusabhakkhandho, dīpankarasanāmako; bahū jane tārayati, parimoceti duggatiŋ. ‘Bodhaneyyaŋ janaŋ disvā, satasahassepi yojane; khaņena upagantvāna, bodheti taŋ mahāmuni. ‘Paţhamābhisamaye buddho, koţisatamabodhayi; dutiyābhisamaye nātho, navutikoţimabodhayi. ‘Yadā ca devabhavanamhi, buddho dhammamadesayi; navutikoţisahassānaŋ, tatiyābhisamayo ahu. ‘Sannipātā tayo āsuŋ, dīpankarassa satthuno; koţisatasahassānaŋ, paţhamo āsi samāgamo. ‘Puna nāradakūţamhi, pavivekagate jine; khīņāsavā vītamalā, samiŋsu satakoţiyo. ‘Yamhi kāle mahāvīro, sudassanasiluccaye; navutikoţisahassehi, pavāresi mahāmuni. ‘Ahaŋ tena samayena, jaţilo uggatāpano; antalikkhamhi caraņo, pañcābhiññāsu pāragū. ‘Dasavīsasahassānaŋ, dhammābhisamayo ahu; ekadvinnaŋ abhisamayā, gaņanāto asankhiyā. ‘Vitthārikaŋ bāhujaññaŋ, iddhaŋ phītaŋ ahu tadā; dīpankarassa bhagavato, sāsanaŋ suvisodhitaŋ. ‘Cattāri (p. 1.036) satasahassāni, chaļabhiññā mahiddhikā; dīpankaraŋ lokaviduŋ, parivārenti sabbadā. ‘Ye keci tena samayena, jahanti mānusaŋ bhavaŋ; apattamānasā sekkhā, garahitā bhavanti te. ‘Supupphitaŋ pāvacanaŋ, arahantehi tādihi; khīņāsavehi vimalehi, upasobhati sadevake. ‘Nagaraŋ rammavatī nāma, sudevo nāma khattiyo; sumedhā nāma janikā, dīpankarassa satthuno. ‘Sumangalo ca tisso ca, ahesuŋ aggasāvakā; sāgato nāmupaţţhāko, dīpankarassa satthuno. ‘Nandā ceva sunandā ca, ahesuŋ aggasāvikā; bodhi tassa bhagavato, pipphalīti pavuccati. ‘Asītihatthamubbedho, dīpankaro mahāmuni; sobhati dīparukkhova, sālarājāva phullito. ‘Satasahassavassāni, āyu tassa mahesino; tāvatā tiţţhamāno so, tāresi janataŋ bahuŋ. ‘Jotayitvāna saddhammaŋ, santāretvā mahājanaŋ; jalitvā aggikhandhova, nibbuto so sasāvako. ‘Sā ca iddhi so ca yaso, tāni ca pādesu cakkaratanāni; sabbaŋ tamantarahitaŋ, nanu rittā sabbasankhārā’ ti.

Dīpankarassa pana bhagavato aparabhāge ekaŋ asankhyeyyaŋ atikkamitvā koņđañño nāma satthā udapādi. Tassāpi tayo sāvakasannipātā ahesuŋ.

Paţhamasannipāte koţisatasahassaŋ, dutiye koţisahassaŋ, tatiye navutikoţiyo. Tadā bodhisatto vijitāvī nāma cakkavattī hutvā koţisatasahassasankhassa buddhappamukhassa bhikkhusanghassa mahādānaŋ adāsi. Satthā

bodhisattaŋ ‘buddho bhavissasī’ ti byākaritvā dhammaŋ desesi. So satthu

dhammakathaŋ sutvā rajjaŋ niyyādetvā pabbaji. So tīņi (p. 1.037) piţakāni

uggahetvā aţţha samāpattiyo pañca abhiññāyo ca uppādetvā aparihīnajjhāno

brahmaloke nibbatti. Koņđaññassa buddhassa pana rammavatī nāma

nagaraŋ, sunando nāma khattiyo pitā, sujātā nāma devī mātā, bhaddo ca

subhaddo ca dve aggasāvakā, anuruddho nāmupaţţhāko, tissā ca upatissā

ca dve aggasāvikā, sālakalyāņī bodhi, aţţhāsītihatthubbedhaŋ sarīraŋ,

vassasatasahassaŋ āyuppamāņaŋ ahosi.

‘Dīpankarassa aparena, koņđañño nāma nāyako;

anantatejo amitayaso, appameyyo durāsado’ ti.

Tassa aparabhāge ekaŋ asankhyeyyaŋ atikkamitvā ekasmiŋyeva kappe

caturo buddhā nibbattiŋsu mangalo, sumano, revato, sobhitoti. Mangalassa

bhagavato tayo sannipātā ahesuŋ. Tesu paţhamasannipāte koţisatasahassaŋ bhikkhū ahesuŋ, dutiye koţisahassaŋ, tatiye navutikoţiyo. Vemātikabhātā kirassa ānandakumāro nāma navutikoţisankhāya parisāya saddhiŋ

dhammassavanatthāya satthu santikaŋ agamāsi. Satthā tassa anupubbiŋ

kathaŋ kathesi, so saddhiŋ parisāya saha paţisambhidāhi arahattaŋ

pāpuņi. Satthā tesaŋ kulaputtānaŋ pubbacaritaŋ olokento iddhimayapattacīvarassa upanissayaŋ disvā dakkhiņahatthaŋ pasāretvā ‘etha, bhikkhavo’ ti āha. Sabbe tankhaņaññeva iddhimayapattacīvaradharā saţţhivassama-hātherā viya ākappasampannā hutvā satthāraŋ vanditvā parivārayiŋsu. Aya-massa tatiyo sāvakasannipāto ahosi.

Yathā pana aññesaŋ buddhānaŋ samantā asītihatthappamāņāyeva sarīrappabhā ahosi, na evaŋ tassa tassa pana bhagavato sarīrappabhā niccakālaŋ

dasasahassilokadhātuŋ pharitvā

aţţhāsi. Rukkhapathavipabbatasamuddādayo antamaso ukkhalikādīni upādāya suvaņņapaţţapariyonaddhā viya ahesuŋ. Āyuppamāņaŋ panassa navutivassasahassāni ahosi. Ettakaŋ kālaŋ candimasūriyādayo attano pabhāya

virocituŋ nāsakkhiŋsu, rattindivaparicchedo na paññāyittha. Divā sūriyālokena viya sattā niccaŋ (p. 1.038) buddhālokeneva vicariŋsu, sāyaŋ pupphitakusumānaŋ, pāto ravanakasakuņādīnañca vasena loko rattindivaparicchedaŋ sallakkhesi.

Kiŋ pana aññesaŋ buddhānaŋ ayamānubhāvo natthīti? No natthi. Tepi

hi ākankhamānā dasasahassiŋ vā lokadhātuŋ tato vā bhiyyo ābhāya

phareyyuŋ. Mangalassa pana bhagavato pubbapatthanāvasena aññesaŋ

byāmappabhā viya sarīrappabhā niccakālameva dasasahassilokadhātuŋ

pharitvā aţţhāsi. So kira bodhisattacariyakāle vessantarasadise attabhāve

ţhito saputtadāro vankapabbatasadise pabbate vasi. Atheko kharadāţhiko

nāma yakkho mahāpurisassa dānajjhāsayataŋ sutvā brāhmaņavaņņena upasankamitvā mahāsattaŋ dve dārake yāci. Mahāsatto ‘dadāmi brāhmaņassa

puttake’ ti haţţhapahaţţho udakapariyantaŋ pathaviŋ kampento dvepi dārake

adāsi. Yakkho cankamanakoţiyaŋ ālambanaphalakaŋ nissāya ţhatvā passantasseva mahāsattassa mūlakalāpe viya dve dārake khādi. Mahāpurisassa

yakkhaŋ oloketvā mukhe vivaţamatte aggijālaŋ viya lohitadhāraŋ uggiramānaŋ tassa mukhaŋ disvāpi kesaggamattampi domanassaŋ na uppajji.

‘Sudinnaŋ vata me dānan’ ti cintayato panassa sarīre mahantaŋ pītisomanassa udapādi. So ‘imassa me nissandena anāgate imināva nīhārena

rasmiyo nikkhamantū’ ti patthanaŋ akāsi. Tassa taŋ patthanaŋ nissāya

buddhabhūtassa sarīrato rasmiyo nikkhamitvā ettakaŋ ţhānaŋ phariŋsu.

Aparampissa pubbacaritaŋ atthi. So kira bodhisattakāle ekassa

buddhassa cetiyaŋ disvā ‘imassa buddhassa mayā jīvitaŋ pariccajituŋ vaţţatī’ ti daņđadīpikāveţhananiyāmena sakalasarīraŋ veţhāpetvā ratanamattamakuļaŋ satasahassagghanikaŋ suvaņņapātiŋ sappissa pūrāpetvā tattha sahassavaţţiyo jālāpetvā taŋ sīsenādāya sakalasarīraŋ jālāpetvā cetiyaŋ padakkhiņaŋ karonto sakalarattiŋ vītināmesi. Evaŋ yāva aruņuggamanā vāyamantassāpissa lomakūpamattampi usumaŋ na gaņhi. Padumagabbhaŋ paviţţhakālo viya ahosi. Dhammo hi nāmesa attānaŋ rakkhantaŋ rakkhati.

Tenāha bhagavā–

‘Dhammo (p. 1.039) have rakkhati dhammacāriŋ, dhammo suciņņo

sukhamāvahāti;

esānisaŋso dhamme suciņņe, na duggatiŋ gacchati dhammacārī’ ti.

(theragā. 303; jā. 1.10.102; 1.15.385);

Imassāpi kammassa nissandena tassa bhagavato sarīrobhāso dasasaha-ssilokadhātuŋ pharitvā aţţhāsi.

Tadā amhākaŋ bodhisatto suruci nāma brāhmaņo hutvā ‘satthāraŋ nimantessāmī’ ti upasankamitvā madhuradhammakathaŋ sutvā ‘sve mayhaŋ bhikkhaŋ gaņhatha, bhante’ ti āha. Brāhmaņa, kittakehi te bhikkhūhi atthoti?

‘Kittakā pana vo, bhante, parivārabhikkhū’ ti āha. Tadā pana satthu paţhamasannipātoyeva hoti, tasmā ‘koţisatasahassan’ ti āha. Bhante, sabbehipi

saddhiŋ mayhaŋ gehe bhikkhaŋ gaņhathāti. Satthā adhivāsesi. Brāhmaņo

svātanāya nimantetvā gehaŋ gacchanto cintesi– ‘ahaŋ ettakānaŋ

bhikkhūnaŋ yāgubhattavatthādīni dātuŋ sakkomi, nisīdanaţţhānaŋ pana

kathaŋ bhavissatī’ ti.

Tassa sā cintā caturāsītiyojanasahassamatthake ţhitassa devarañño

paņđukambalasilāsanassa uņhabhāvaŋ janesi. Sakko ‘ko nu kho maŋ

imamhā ţhānā cāvetukāmo’ ti dibbacakkhunā olokento mahāpurisaŋ disvā

‘suruci nāma brāhmaņo buddhappamukhaŋ bhikkhusanghaŋ nimantetvā

nisīdanaţţhānatthāya cintesi, mayāpi tattha gantvā puññakoţţhāsaŋ gahetuŋ

vaţţatī’ ti vađđhakivaņņaŋ nimminitvā vāsipharasuhattho mahāpurisassa

purato pāturahosi. So ‘atthi nu kho kassaci bhatiyā kattabban’ ti āha. Mahāpuriso taŋ disvā ‘kiŋ kammaŋ karissasī’ ti āha. ‘Mama ajānanasippaŋ

nāma natthi, gehaŋ vā maņđapaŋ vā yo yaŋ kāreti, tassa taŋ kātuŋ jānāmī’ ti. ‘Tena hi mayhaŋ kammaŋ atthī’ ti. ‘Kiŋ ayyā’ ti? ‘Svātanāya me koţisatasahassabhikkhū nimantitā, tesaŋ nisīdanamaņđapaŋ karissasī’ ti.

‘Ahaŋ nāma kareyyaŋ, sace mama bhatiŋ dātuŋ sakkhissathā’ ti. ‘Sakkhissāmi tātā’ ti. ‘Sādhu karissāmī’ ti gantvā ekaŋ padesaŋ olokesi, dvādasaterasayojanappamāņo padeso kasiņamaņđalaŋ (p. 1.040) viya samatalo ahosi.

So ‘ettake ţhāne sattaratanamayo maņđapo uţţhahatū’ ti cintetvā olokesi.

Tāvadeva pathaviŋ bhinditvā maņđapo uţţhahi. Tassa sovaņņamayesu

thambhesu rajatamayā ghaţakā ahesuŋ, rajatamayesu sovaņņamayā, maņitthambhesu pavāļamayā, pavāļatthambhesu maņimayā, sattaratanamayesu

sattaratanamayāva ghaţakā ahesuŋ. Tato ‘maņđapassa antarantarena

kinkiņikajālaŋ olambatū’ ti olokesi, saha olokaneneva kinkiņikajālaŋ olambi,

yassa mandavāteritassa pañcangikasseva tūriyassa madhurasaddo niggacchati, dibbasangītivattanakālo viya hoti. ‘Antarantarā gandhadāmamālādāmāni olambantū’ ti cintesi, dāmāni olambiŋsu. ‘Koţisatasahassasankhānaŋ

bhikkhūnaŋ āsanāni ca ādhārakāni ca pathaviŋ bhinditvā uţţhahantū’ ti

cintesi, tāvadeva uţţhahiŋsu. ‘Koņe koņe ekekā udakacāţiyo uţţhahantū’ ti

cintesi, udakacāţiyo uţţhahiŋsu.

Ettakaŋ māpetvā brāhmaņassa santikaŋ gantvā ‘ehi ayya, tava

maņđapaŋ oloketvā mayhaŋ bhatiŋ dehī’ ti āha. Mahāpuriso gantvā

maņđapaŋ olokesi, olokentassevassa sakalasarīraŋ pañcavaņņāya pītiyā

nirantaraŋ phuţaŋ ahosi. Athassa maņđapaŋ olokayato etadahosi– ‘nāyaŋ

maņđapo manussabhūtena kato, mayhaŋ pana ajjhāsayaŋ mayhaŋ guņaŋ

āgamma addhā sakkabhavanaŋ uņhaŋ ahosi, tato sakkena devaraññā ayaŋ

maņđapo kārito bhavissatī’ ti. ‘Na kho pana me yuttaŋ evarūpe maņđape

ekadivasaŋyeva dānaŋ dātuŋ, sattāhaŋ dassāmī’ ti cintesi. Bāhirakadānañhi kittakampi samānaŋ bodhisattānaŋ tuţţhiŋ kātuŋ na sakkoti, alankatasīsaŋ pana chinditvā añjita-akkhīni uppāţetvā hadayamaŋsaŋ vā ubbaţţetvā dinnakāle bodhisattānaŋ cāgaŋ nissāya tuţţhi nāma hoti. Amhākampi hi bodhisattassa sivijātake devasikaŋ pañca kahāpaņasatasahassāni

vissajjetvā catūsu dvāresu nagaramajjhe ca dānaŋ dentassa taŋ dānaŋ

cāgatuţţhiŋ uppādetuŋ nāsakkhi. Yadā panassa brāhmaņavaņņena āgantvā

sakko devarājā akkhīni yāci, tadā tāni uppāţetvā dadamānasseva hāso

uppajji, kesaggamattampi cittassa aññathattaŋ nāhosi. Evaŋ dānaŋ

nissāya bodhisattānaŋ titti nāma natthi. Tasmā sopi mahāpuriso (p. 1.041)

‘sattāhaŋ mayā koţisatasahassasankhānaŋ bhikkhūnaŋ dānaŋ dātuŋ

vaţţatī’ ti cintetvā tasmiŋ maņđape buddhappamukhaŋ bhikkhusanghaŋ

nisīdāpetvā sattāhaŋ gavapānaŋ nāma dānaŋ adāsi. Gavapānanti mahante

mahante kolambe khīrassa pūretvā uddhanesu āropetvā ghanapākapakke

khīre thoke taņđule pakkhipitvā pakkamadhusakkarācuņņasappīhi abhisankhataŋ bhojanaŋ vuccati. Manussāyeva pana parivisituŋ nāsakkhiŋsu,

devāpi ekantarikā hutvā parivisiŋsu. Dvādasaterasayojanappamāņaŋ

ţhānampi bhikkhū gaņhituŋ nappahosiyeva. Te pana bhikkhū attano attano

ānubhāvena nisīdiŋsu. Pariyosānadivase sabbabhikkhūnaŋ pattāni dhovāpetvā bhesajjatthāya sappinavanītamadhuphāņitādīni pūretvā ticīvarehi

saddhiŋ adāsi, sanghanavakabhikkhunā laddhacīvarasāţakā satasahassagghanakā ahesuŋ.

Satthā anumodanaŋ karonto ‘ayaŋ puriso evarūpaŋ mahādānaŋ adāsi,

ko nu kho bhavissatī’ ti upadhārento ‘anāgate kappasatasahassādhikānaŋ

dvinnaŋ asankhyeyyānaŋ matthake gotamo nāma buddho bhavissatī’ ti

disvā mahāpurisaŋ āmantetvā ‘tvaŋ ettakaŋ nāma kālaŋ atikkamitvā

gotamo nāma buddho bhavissasī’ ti byākāsi. Mahāpuriso byākaraņaŋ sutvā

‘ahaŋ kira buddho bhavissāmi, ko me gharāvāsena attho, pabbajissāmī’ ti

cintetvā tathārūpaŋ sampattiŋ kheļapiņđaŋ viya pahāya satthu santike

pabbajitvā buddhavacanaŋ uggaņhitvā abhiññā ca samāpattiyo ca nibbattetvā āyupariyosāne brahmaloke nibbatti.

Mangalassa pana bhagavato nagaraŋ uttaraŋ nāma ahosi, pitāpi uttaro

nāma khattiyo, mātāpi uttarā nāma devī, sudevo ca dhammaseno ca dve

aggasāvakā, pālito nāmupaţţhāko, sīvalī ca asokā ca dve aggasāvikā, nāgarukkho bodhi, aţţhāsītihatthubbedhaŋ sarīraŋ ahosi. Navutivassasahassāni ţhatvā parinibbute pana tasmiŋ bhagavati ekappahāreneva dasa cakkavāļa-sahassāni ekandhakārāni ahesuŋ. Sabbacakkavāļesu manussānaŋ mahantaŋ ārodanaparidevanaŋ ahosi.

‘Koņđaññassa (p. 1.042) aparena, mangalo nāma nāyako; tamaŋ loke nihantvāna, dhammokkamabhidhārayī’ ti.

Evaŋ dasasahassilokadhātuŋ andhakāraŋ katvā parinibbutassa tassa

bhagavato aparabhāge sumano nāma satthā udapādi. Tassāpi tayo sāvakasannipātā ahesuŋ. Paţhamasannipāte koţisatasahassabhikkhū ahesuŋ,

dutiye kañcanapabbatamhi navutikoţisahassāni, tatiye asītikoţisahassāni.

Tadā mahāsatto atulo nāma nāgarājā ahosi mahiddhiko mahānubhāvo. So

‘buddho uppanno’ ti sutvā ñātisanghaparivuto nāgabhavanā nikkhamitvā

koţisatasahassabhikkhuparivārassa tassa bhagavato dibbatūriyehi upahāraŋ kāretvā mahādānaŋ pavattetvā paccekaŋ dussayugāni datvā saraņesu pati-ţţhāsi. Sopi naŋ satthā ‘anāgate buddho bhavissasī’ ti byākāsi. Tassa bhaga-vato nagaraŋ khemaŋ nāma ahosi, sudatto nāma rājā pitā, sirimā nāma mātā, saraņo ca bhāvitatto ca dve aggasāvakā, udeno nāmupaţţhāko, soņā ca upasoņā ca dve aggasāvikā, nāgarukkho bodhi, navutihatthubbedhaŋ sarīraŋ, navutiyeva vassasahassāni āyuppamāņaŋ ahosi.

‘Mangalassa aparena, sumano nāma nāyako; sabbadhammehi asamo, sabbasattānamuttamo’ ti.

Tassa aparabhāge revato nāma satthā udapādi. Tassāpi tayo sāvakasannipātā ahesuŋ. Paţhamasannipāte gaņanā natthi, dutiye koţisatasahassabhikkhū ahesuŋ, tathā tatiye. Tadā bodhisatto atidevo nāma brāhmaņo hutvā

satthu dhammadesanaŋ sutvā saraņesu patiţţhāya sirasmiŋ añjaliŋ

ţhapetvā tassa satthuno kilesappahāne vaņņaŋ vatvā uttarāsangena pūjaŋ

akāsi. Sopi naŋ ‘buddho bhavissasī’ ti byākāsi. Tassa pana bhagavato

nagaraŋ dhaññavatī nāma ahosi, pitā vipulo nāma khattiyo, mātāpi vipulā

nāma devī, varuņo ca brahmadevo ca dve aggasāvakā, sambhavo nāmupa-ţţhāko, bhaddā ca subhaddā ca dve aggasāvikā, nāgarukkhova bodhi, sarīraŋ asītihatthubbedhaŋ ahosi, āyu saţţhi vassasahassānīti.

‘Sumanassa (p. 1.043) aparena, revato nāma nāyako; anūpamo asadiso, atulo uttamo jino’ ti.

Tassa aparabhāge sobhito nāma satthā udapādi. Tassāpi tayo sāvakasannipātā ahesuŋ. Paţhamasannipāte koţisatabhikkhū ahesuŋ, dutiye navutikoţiyo, tatiye asītikoţiyo. Tadā bodhisatto ajito nāma brāhmaņo hutvā satthu

dhammadesanaŋ sutvā saraņesu patiţţhāya buddhappamukhassa bhikkhu-sanghassa mahādānaŋ adāsi. Sopi naŋ ‘buddho bhavissasī’ ti byākāsi.

Tassa pana bhagavato sudhammaŋ nāma nagaraŋ ahosi, pitāpi sudhammo

nāma rājā, mātāpi sudhammā nāma devī, asamo ca sunetto ca dve aggasāvakā, anomo nāmupaţţhāko, nakulā ca sujātā ca dve aggasāvikā, nāgarukkhova bodhi, aţţhapaņņāsahatthubbedhaŋ sarīraŋ ahosi, navuti vassasaha-ssāni āyuppamāņanti.

‘Revatassa aparena, sobhito nāma nāyako; samāhito santacitto, asamo appaţipuggalo’ ti.

Tassa aparabhāge ekaŋ asankhyeyyaŋ atikkamitvā ekasmiŋyeva kappe

tayo buddhā nibbattiŋsu anomadassī padumo nāradoti. Anomadassissa

bhagavato tayo sāvakasannipātā ahesuŋ. Paţhamasannipāte bhikkhū aţţhasatasahassāni ahesuŋ, dutiye satta, tatiye cha. Tadā bodhisatto eko yakkhasenāpati ahosi mahiddhiko mahānubhāvo anekakoţisatasahassānaŋ

yakkhānaŋ adhipati. So ‘buddho uppanno’ ti sutvā āgantvā buddhappamukhassa bhikkhusanghassa mahādānaŋ adāsi. Satthāpi naŋ ‘anāgate

buddho bhavissasī’ ti byākāsi. Anomadassissa pana bhagavato candavatī

nāma nagaraŋ ahosi, yasavā nāma rājā pitā, yasodharā nāma mātā, nisabho ca anomo ca dve aggasāvakā, varuņo nāmupaţţhāko, sundarī ca sumanā ca dve aggasāvikā, ajjunarukkho bodhi, aţţhapaņņāsahatthubbedhaŋ sarīraŋ ahosi, vassasatasahassaŋ āyūti.

‘Sobhitassa aparena, sambuddho dvipaduttamo; anomadassī amitayaso, tejassī duratikkamo’ ti.

Tassa (p. 1.044) aparabhāge padumo nāma satthā udapādi. Tassāpi tayo

bhāvakasannipātā ahesuŋ. Paţhamasannipāte koţisatasahassabhikkhū

ahesuŋ, dutiye tīņi satasahassāni, tatiye agāmake araññe mahāvanasaņđavāsīnaŋ bhikkhūnaŋ dve satasahassāni. Tadā tathāgate tasmiŋ vanasaņđe

vasante bodhisatto sīho hutvā satthāraŋ nirodhasamāpattiŋ samāpannaŋ

disvā pasannacitto vanditvā padakkhiņaŋ katvā pītisomanassajāto tikkhattuŋ

sīhanādaŋ naditvā sattāhaŋ buddhārammaņapītiŋ avijahitvā pītisukheneva

gocarāya apakkamitvā jīvitapariccāgaŋ katvā payirupāsamāno aţţhāsi.

Satthā sattāhaccayena nirodhā vuţţhito sīhaŋ oloketvā ‘bhikkhusanghepi

cittaŋ pasādetvā sanghaŋ vandissatīti bhikkhusangho āgacchatū’ ti cintesi. Bhikkhū tāvadeva āgamiŋsu. Sīho sanghe cittaŋ pasādesi. Satthā tassa manaŋ oloketvā ‘anāgate buddho bhavissasī’ ti byākāsi. Padumassa pana bhagavato campakaŋ nāma nagaraŋ ahosi, asamo nāma rājā pitā, asamā nāma devī mātā, sālo ca upasālo ca dve aggasāvakā, varuņo nāmupaţţhāko, rāmā ca surāmā ca dve aggasāvikā, soņarukkho nāma bodhi, aţţhapaņņāsa-hatthubbedhaŋ sarīraŋ ahosi, āyu vassasatasahassanti.

‘Anomadassissa aparena, sambuddho dvipaduttamo; padumo nāma nāmena, asamo appaţipuggalo’ ti.

Tassa aparabhāge nārado nāma satthā udapādi. Tassāpi tayo sāvakasannipātā ahesuŋ. Paţhamasannipāte koţisatasahassabhikkhū ahesuŋ, dutiye

navutikoţisahassāni, tatiye asītikoţisahassāni. Tadā bodhisatto isipabbajjaŋ

pabbajitvā pañcasu abhiññāsu aţţhasu ca samāpattīsu ciņņavasī hutvā

buddhappamukhassa bhikkhusanghassa mahādānaŋ datvā lohitacandanena

pūjaŋ akāsi. Sopi naŋ ‘anāgate buddho bhavissasī’ ti byākāsi. Tassa bhagavato dhaññavatī nāma nagaraŋ ahosi, sudevo nāma khattiyo pitā, anomā

bhikkhusanghassa sacīvaraŋ dānaŋ adāsi. Sopi naŋ ‘anāgate buddho

bhavissasī’ ti byākāsi. Padumuttarassa pana bhagavato kāle titthiyā nāma

nāhesuŋ. Sabbe devamanussā buddhameva saraņaŋ agamaŋsu. Tassa

nagaraŋ haŋsavatī nāma ahosi, pitā ānando nāma khattiyo, mātā sujātā

nāma devī, devalo ca sujāto ca dve aggasāvakā, sumano nāmupaţţhāko,

amitā ca asamā ca dve aggasāvikā, salalarukkho bodhi, sarīraŋ aţţhapaņņā-sahatthubbedhaŋ ahosi, sarīrappabhā samantato dvādasa yojanāni gaņhi, vassasatasahassaŋ āyūti.

‘Nāradassa aparena, sambuddho dvipaduttamo; padumuttaro nāma jino, akkhobho sāgarūpamo’ ti.

Tassa aparabhāge sattati kappasahassāni atikkamitvā sumedho sujāto

cāti ekasmiŋ kappe dve buddhā nibbattiŋsu. Sumedhassāpi tayo sāvakasannipātā ahesuŋ, paţhamasannipāte sudassananagare koţisatakhīņāsavā

ahesuŋ, dutiye pana navutikoţiyo, tatiye asītikoţiyo. Tadā bodhisatto uttaro

nāma māņavo hutvā nidahitvā ţhapitaŋyeva asītikoţidhanaŋ vissajjetvā

buddhappamukhassa bhikkhusanghassa mahādānaŋ datvā dhammaŋ

sutvā saraņesu patiţţhāya (p. 1.046) nikkhamitvā pabbaji. Sopi naŋ ‘anāgate

buddho bhavissasī’ ti byākāsi. Sumedhassa bhagavato sudassanaŋ nāma

nagaraŋ ahosi, sudatto nāma rājā pitā, mātāpi sudattā nāma, saraņo ca

sabbakāmo ca dve aggasāvakā, sāgaro nāmupaţţhāko, rāmā ca surāmā ca dve aggasāvikā, mahānīparukkho bodhi, sarīraŋ aţţhāsītihatthubbedhaŋ ahosi, āyu navuti vassasahassānīti.

‘Padumuttarassa aparena, sumedho nāma nāyako; durāsado uggatejo, sabbalokuttamo munī’ ti.

Tassa aparabhāge sujāto nāma satthā udapādi. Tassāpi tayo sāvakasannipātā ahesuŋ. Paţhamasannipāte saţţhi bhikkhusatasahassāni ahesuŋ,

dutiye paññāsaŋ, tatiye cattālīsaŋ. Tadā bodhisatto cakkavattirājā hutvā

‘buddho uppanno’ ti sutvā upasankamitvā dhammaŋ sutvā buddhappamukhassa bhikkhusanghassa saddhiŋ sattahi ratanehi catumahādīparajjaŋ

datvā satthu santike pabbaji. Sakalaraţţhavāsino raţţhuppādaŋ gahetvā ārā-mikakiccaŋ sādhentā buddhappamukhassa bhikkhusanghassa niccaŋ mahā-dānaŋ adaŋsu. Sopi naŋ satthā ‘anāgate buddho bhavissasī’ ti byākāsi.

Tassa bhagavato nagaraŋ sumangalaŋ nāma ahosi, uggato nāma rājā pitā,

pabhāvatī nāma mātā, sudassano ca sudevo ca dve aggasāvakā, nārado

nāmupaţţhāko, nāgā ca nāgasamālā ca dve aggasāvikā, mahāveļurukkho

bodhi. So kira mandacchiddo ghanakkhandho upari niggatāhi mahāsākhāhi morapiñchakalāpo viya virocittha. Tassa bhagavato sarīraŋ paņņāsahatthu-bbedhaŋ ahosi, āyu navuti vassasahassānīti.

‘Tattheva maņđakappamhi, sujāto nāma nāyako; sīhahanusabhakkhandho, appameyyo durāsado’ ti.

Tassa aparabhāge ito aţţhārasakappasatamatthake ekasmiŋ kappe piyadassī, atthadassī, dhammadassīti tayo buddhā nibbattiŋsu. PiyadassissāPi

tayo sāvakasannipātā ahesuŋ. Paţhame koţisatasahassā bhikkhū ahesuŋ,

dutiye navutikoţiyo, tatiye asītikoţiyo. Tadā bodhisatto kassapo nāma

māņavo tiņņaŋ vedānaŋ pāraŋ gato hutvā (p. 1.047) satthu dhammadesanaŋ sutvā koţisatasahassadhanapariccāgena sanghārāmaŋ kāretvā saraņesu ca sīlesu ca patiţţhāsi. Atha naŋ satthā ‘aţţhārasakappasataccayena

buddho bhavissasī’ ti byākāsi. Tassa bhagavato anomaŋ nāma nagaraŋ

ahosi, pitā sudinno nāma rājā, mātā candā nāma devī, pālito ca sabbadassī

ca dve aggasāvakā, sobhito nāmupaţţhāko, sujātā ca dhammadinnā ca dve aggasāvikā, kakudharukkho bodhi, sarīraŋ asītihatthubbedhaŋ ahosi, navuti vassasahassāni āyūti.

‘Sujātassa aparena, sayambhū lokanāyako; durāsado asamasamo, piyadassī mahāyaso’ ti.

Tassa aparabhāge atthadassī nāma satthā udapādi. Tassāpi tayo sāvakasannipātā ahesuŋ. Paţhame aţţhanavuti bhikkhusatasahassāni ahesuŋ,

dutiye aţţhāsītisatasahassāni, tathā tatiye. Tadā bodhisatto susīmo nāma

mahiddhiko tāpaso hutvā devalokato mandāravapupphacchattaŋ āharitvā

satthāraŋ pūjesi, sopi naŋ ‘anāgate buddho bhavissasī’ ti byākāsi. Tassa

bhagavato sobhitaŋ nāma nagaraŋ ahosi, sāgaro nāma rājā pitā, sudassanā

nāma mātā, santo ca upasanto ca dve aggasāvakā, abhayo nāmupaţţhāko,

dhammā ca sudhammā ca dve aggasāvikā, campakarukkho bodhi, sarīraŋ

asītihatthubbedhaŋ ahosi, sarīrappabhā samantato sabbakālaŋ yojanamattaŋ pharitvā aţţhāsi, āyu vassasatasahassanti.

‘Tattheva maņđakappamhi, atthadassī narāsabho; mahātamaŋ nihantvāna, patto sambodhimuttaman’ ti.

Tassa aparabhāge dhammadassī nāma satthā udapādi. Tassāpi tayo sāvakasannipātā ahesuŋ. Paţhame koţisataŋ bhikkhū ahesuŋ, dutiye sattatikoţiyo, tatiye asītikoţiyo. Tadā bodhisatto sakko devarājā hutvā dibbagandhapupphehi ca dibbatūriyehi ca pūjaŋ akāsi, sopi naŋ ‘anāgate buddho bhavissasī’ ti byākāsi. Tassa bhagavato saraņaŋ nāma nagaraŋ ahosi, pitā saraņo

nāma rājā, mātā sunandā nāma, padumo ca phussadevo ca dve aggasāvakā,

sunetto nāmupaţţhāko (p. 1.048), khemā ca sabbanāmā ca dve aggasāvikā,

rattankurarukkho bodhi, ‘bimbijālo’ tipi vuccati, sarīraŋ panassa asītihatthubbedhaŋ ahosi, vassasatasahassaŋ āyūti.

‘Tattheva maņđakappamhi, dhammadassī mahāyaso; tamandhakāraŋ vidhamitvā, atirocati sadevake’ ti.

Tassa aparabhāge ito catunavutikappamatthake ekasmiŋ kappe ekova

siddhattho nāma buddho udapādi. Tassāpi tayo sāvakasannipātā ahesuŋ. Paţhamasannipāte koţisatasahassaŋ bhikkhū ahesuŋ, dutiye navutikoţiyo, tatiye asītikoţiyo. Tadā bodhisatto uggatejo abhiññābalasampanno mangalo nāma tāpaso hutvā mahājambuphalaŋ āharitvā tathāgatassa adāsi. Satthā taŋ phalaŋ paribhuñjitvā ‘catunavutikappamatthake buddho bhavissasī’ ti bodhisattaŋ byākāsi. Tassa bhagavato nagaraŋ vebhāraŋ nāma ahosi, pitā jayaseno nāma rājā, mātā suphassā nāma, sambalo ca sumitto ca dve agga-sāvakā, revato nāmupaţţhāko, sīvalī ca surāmā ca dve aggasāvikā, kaņikāra-rukkho bodhi, sarīraŋ saţţhihatthubbedhaŋ ahosi, vassasatasahassaŋ āyūti.

‘Dhammadassissa aparena, siddhattho nāma nāyako; nihanitvā tamaŋ sabbaŋ, sūriyo abbhuggato yathā’ ti.

Tassa aparabhāge ito dvānavutikappamatthake tisso phussoti ekasmiŋ

kappe dve buddhā nibbattiŋsu. Tissassa Bhagavato tayo sāvakasannipātā

ahesuŋ. Paţhamasannipāte bhikkhūnaŋ koţisataŋ ahosi, dutiye navutikoţiyo, tatiye asītikoţiyo. Tadā bodhisatto mahābhogo mahāyaso sujāto nāma

khattiyo hutvā isipabbajjaŋ pabbajitvā mahiddhikabhāvaŋ patvā ‘buddho uppanno’ ti sutvā dibbamandāravapadumapāricchattakapupphāni ādāya catu-parisamajjhe gacchantaŋ tathāgataŋ pūjesi, ākāse pupphavitānaŋ akāsi.

Sopi naŋ satthā ‘ito dvānavutikappe buddho bhavissasī’ ti byākāsi. Tassa

bhagavato khemaŋ nāma nagaraŋ ahosi, pitā janasandho nāma khattiyo, mātā padumā nāma (p. 1.049), brahmadevo ca udayo ca dve aggasāvakā, samango nāmupaţţhāko, phussā ca sudattā ca dve aggasāvikā, asanarukkho bodhi, sarīraŋ saţţhihatthubbedhaŋ ahosi, vassasatasahassaŋ āyūti.

‘Siddhatthassa aparena, asamo appaţipuggalo; anantasīlo amitayaso, tisso lokagganāyako’ ti.

Tassa aparabhāge phusso nāma satthā udapādi. Tassāpi tayo sāvakasannipātā ahesuŋ. Paţhamasannipāte saţţhi bhikkhusatasahassāni ahesuŋ,

dutiye paņņāsa, tatiye dvattiŋsa. Tadā bodhisatto vijitāvī nāma khattiyo

hutvā mahārajjaŋ pahāya satthu santike pabbajitvā tīņi piţakāni uggahetvā

mahājanassa dhammakathaŋ kathesi, sīlapāramiñca pūresi. Sopi naŋ

‘buddho bhavissasī’ ti tatheva byākāsi. Tassa bhagavato kāsī nāma nagaraŋ

ahosi, jayaseno nāma rājā pitā, sirimā nāma mātā, surakkhito ca dhammaseno ca dve aggasāvakā, sabhiyo nāmupaţţhāko, cālā ca upacālā ca dve

aggasāvikā, āmalakarukkho bodhi, sarīraŋ aţţhapaņņāsahatthubbedhaŋ

ahosi, navuti vassasahassāni āyūti.

‘Tattheva maņđakappamhi, ahu satthā anuttaro; anūpamo asamasamo, phusso lokagganāyako’ ti.

Tassa aparabhāge ito ekanavutikappe vipassī nāma bhagavā udapādi.

Tassāpi tayo sāvakasannipātā ahesuŋ. Paţhamasannipāte aţţhasaţţhi

bhikkhusatasahassaŋ ahosi, dutiye ekasatasahassaŋ, tatiye asītisahassāni.

Tadā bodhisatto mahiddhiko mahānubhāvo atulo nāma nāgarājā hutvā sattaratanakhacitaŋ sovaņņamayaŋ mahāpīţhaŋ bhagavato adāsi. Sopi naŋ ‘ito

ekanavutikappe buddho bhavissasī’ ti byākāsi. Tassa bhagavato bandhumatī

nāma nagaraŋ ahosi, bandhumā nāma rājā pitā, bandhumatī nāma mātā,

khaņđo ca tisso ca dve aggasāvakā, asoko nāmupaţţhāko, candā ca candamittā ca dve aggasāvikā, pāţalirukkho bodhi, sarīraŋ asītihatthubbedhaŋ (p. 1.050)

ahosi, sarīrappabhā sadā satta yojanāni pharitvā aţţhāsi, asīti vassasahassāni āyūti.

‘Phussassa ca aparena, sambuddho dvipaduttamo; vipassī nāma nāmena, loke uppajji cakkhumā’ ti.

Tassa aparabhāge ito ekatiŋsakappe sikhī ca vessabhū cāti dve buddhā

ahesuŋ. Sikhissāpi bhagavato tayo sāvakasannipātā ahesuŋ. Paţhamasannipāte bhikkhusatasahassaŋ ahosi, dutiye asītisahassāni, tatiye sattattisahassāni. Tadā bodhisatto arindamo nāma rājā hutvā buddhappamukhassa bhikkhusanghassa sacīvaraŋ mahādānaŋ pavattetvā sattaratanapaţima-ņđitaŋ hatthiratanaŋ datvā hatthippamāņaŋ katvā kappiyabhaņđaŋ adāsi.

Sopi naŋ ‘ito katiŋsakappe buddho bhavissasī’ ti byākāsi. Tassa bhagavato

aruņavatī nāma nagaraŋ ahosi, aruņo nāma khattiyo pitā, pabhāvatī nāma

mātā, abhibhū ca sambhavo ca dve aggasāvakā, khemankaro nāmupaţţhāko,

sakhilā ca padumā ca dve aggasāvikā, puņđarīkarukkho bodhi, sarīraŋ sattatihatthubbedhaŋ ahosi, sarīrappabhā yojanattayaŋ pharitvā aţţhāsi, sattati

vassasahassāni āyūti.

‘Vipassissa aparena, sambuddho dvipaduttamo; sikhivhayo nāma jino, asamo appaţipuggalo’ ti.

Tassa aparabhāge vessabhū Nāma satthā udapādi. Tassāpi tayo sāvakasannipātā ahesuŋ. Paţhamasannipāte asīti bhikkhusahassāni ahesuŋ,

dutiye sattati, tatiye saţţhi. Tadā bodhisatto sudassano nāma rājā hutvā

buddhappamukhassa bhikkhusanghassa sacīvaraŋ mahādānaŋ datvā tassa santike pabbajitvā ācāraguņasampanno buddharatane cittīkārapītibahulo ahosi. Sopi naŋ bhagavā ‘ito ekatiŋsakappe buddho bhavissasī’ ti byākāsi.

Tassa pana bhagavato anomaŋ nāma nagaraŋ ahosi, suppatīto nāma rājā

pitā, yasavatī nāma mātā (p. 1.051), soņo ca uttaro ca dve aggasāvakā, upasanto nāmupaţţhāko, dāmā ca samālā ca dve aggasāvikā, sālarukkho bodhi, sarīraŋ saţţhihatthubbedhaŋ ahosi, saţţhi vassasahassāni āyūti.

‘Tattheva maņđakappamhi, asamo appaţipuggalo; vessabhū nāma nāmena, loke uppajji so jino’ ti.

Tassa aparabhāge imasmiŋ kappe cattāro buddhā nibbattā kakusandho,

koņāgamano, kassapo, amhākaŋ bhagavāti. Kakusandhassa bhagavato

ekova sāvakasannipāto, tattha cattālīsa bhikkhusahassāni ahesuŋ. Tadā

bodhisatto khemo nāma rājā hutvā buddhappamukhassa bhikkhusanghassa

sapattacīvaraŋ mahādānañceva añjanādibhesajjāni ca datvā satthu dhammadesanaŋ sutvā pabbaji. Sopi naŋ satthā byākāsi. Kakusandhassa pana

bhagavato khemaŋ nāma nagaraŋ ahosi, aggidatto nāma brāhmaņo pitā,

visākhā nāma brāhmaņī mātā, vidhuro ca sañjīvo ca dve aggasāvakā,

buddhijo nāmupaţţhāko, sāmā ca campakā ca dve aggasāvikā, mahāsirīsarukkho bodhi, sarīraŋ cattālīsahatthubbedhaŋ ahosi, cattālīsa vassasahassāni āyūti.

‘Vessabhussa aparena, sambuddho dvipaduttamo; kakusandho nāma nāmena, appameyyo durāsado’ ti.

Tassa aparabhāge koņāgamano nāma satthā udapādi. Tassāpi eko sāvakasannipāto, tattha tiŋsa bhikkhusahassāni ahesuŋ. Tadā bodhisatto pabbato

nāma rājā hutvā amaccagaņaparivuto satthu santikaŋ gantvā dhammadesanaŋ sutvā buddhappamukhaŋ bhikkhusanghaŋ nimantetvā mahādānaŋ

pavattetvā paţţuņņacīnapaţţakoseyyakambaladukūlāni ceva suvaņņapādukañca datvā satthu santike pabbaji. Sopi naŋ byākāsi. Tassa bhagavato

sobhavatī nāma nagaraŋ ahosi, yaññadatto nāma brāhmaņo pitā, uttarā

nāma brāhmaņī mātā, bhiyyaso ca uttaro ca dve aggasāvakā, sotthijo nāmupaţţhāko, samuddā ca uttarā ca dve aggasāvikā, udumbararukkho bodhi,

sarīraŋ tiŋsahatthubbedhaŋ ahosi, tiŋsa vassasahassāni āyūti.

‘Kakusandhassa (p. 1.052) aparena, sambuddho dvipaduttamo; koņāgamano nāma jino, lokajeţţho narāsabho’ ti.

Tassa aparabhāge kassapo Nāma satthā udapādi. Tassāpi eko sāvakasannipāto, tattha vīsati bhikkhusahassāni ahesuŋ. Tadā bodhisatto jotipālo

nāma māņavo hutvā tiņņaŋ vedānaŋ pāragū bhūmiyañca antalikkhe ca

pākaţo ghaţīkārassa kumbhakārassa mitto ahosi. So tena saddhiŋ satthāraŋ upasankamitvā dhammakathaŋ sutvā pabbajitvā āraddhavīriyo tīņi piţakāni uggahetvā vattāvattasampattiyā buddhassa sāsanaŋ sobhesi. Sopi naŋ byākāsi. Tassa bhagavato jātanagaraŋ bārāņasī nāma ahosi, brahmadatto nāma brāhmaņo pitā, dhanavatī nāma brāhmaņī mātā, tisso ca bhāradvājo ca dve aggasāvakā, sabbamitto nāmupaţţhāko, anuļā ca uruveļā ca dve aggasā-vikā, nigrodharukkho bodhi, sarīraŋ vīsatihatthubbedhaŋ ahosi, vīsati vassa-sahassāni āyūti.

‘Koņāgamanassa aparena, sambuddho dvipaduttamo; kassapo nāma gottena, dhammarājā pabhankaro’ ti.

Yasmiŋ pana kappe dīpankaro dasabalo udapādi, tasmiŋ aññepi tayo

buddhā ahesuŋ. Tesaŋ santikā bodhisattassa byākaraņaŋ natthi, tasmā te idha na dassitā. Aţţhakathāyaŋ pana tamhā kappā paţţhāya sabbepi buddhe dassetuŋ idaŋ vuttaŋ–

‘Taņhankaro medhankaro, athopi saraņankaro; dīpankaro ca sambuddho, koņđañño dvipaduttamo. ‘Mangalo ca sumano ca, revato sobhito muni; anomadassī padumo, nārado padumuttaro. ‘Sumedho ca sujāto ca, piyadassī mahāyaso; atthadassī dhammadassī, siddhattho lokanāyako. ‘ tisso phusso ca sambuddho, vipassī sikhi vessabhū; kakusandho koņāgamano, kassapo cāti nāyako. ‘Ete (p. 1.053) ahesuŋ sambuddhā, vītarāgā samāhitā; sataraŋsīva uppannā, mahātamavinodanā; jalitvā aggikhandhāva, nibbutā te sasāvakā’ ti.

Tattha amhākaŋ bodhisatto dīpankarādīnaŋ catuvīsatiyā buddhānaŋ

santike adhikāraŋ karonto kappasatasahassādhikāni cattāri asankhyeyyāni

āgato. Kassapassa pana bhagavato orabhāge ţhapetvā imaŋ sammāsambuddhaŋ añño buddho nāma natthi. Iti dīpankarādīnaŋ catuvīsatiyā

buddhānaŋ santike laddhabyākaraņo pana bodhisatto yenena–

‘Manussattaŋ lingasampatti, hetu satthāradassanaŋ;

pabbajjā guņasampatti, adhikāro ca chandatā;

aţţhadhammasamodhānā, abhinīhāro samijjhatī’ ti. (bu. vaŋ. 2.59)–

Ime aţţha dhamme samodhānetvā dīpankarapādamūle katābhinīhārena

‘handa buddhakare dhamme, vicināmi ito cito’ ti ussāhaŋ katvā ‘vicinanto

tadādakkhiŋ, paţhamaŋ dānapāramin’ ti dānapāramitādayo buddhakāraka-dhammā diţţhā, te pūrentoyeva yāva vessantarattabhāvā āgami. Āgacchanto ca ye te katābhinīhārānaŋ bodhisattānaŋ ānisaŋsā saŋvaņņitā–

‘Evaŋ sabbangasampannā, bodhiyā niyatā narā; saŋsaraŋ dīghamaddhānaŋ, kappakoţisatehipi. ‘Avīcimhi nuppajjanti, tathā lokantaresu ca; nijjhāmataņhā khuppipāsā, na honti kālakañjakā. ‘Na honti khuddakā pāņā, uppajjantāpi duggatiŋ; jāyamānā manussesu, jaccandhā na bhavanti te. ‘Sotavekallatā natthi, na bhavanti mūgapakkhikā; itthibhāvaŋ na gacchanti, ubhatobyañjanapaņđakā. ‘Na bhavanti pariyāpannā, bodhiyā niyatā narā; muttā ānantarikehi, sabbattha suddhagocarā. ‘Micchādiţţhiŋ (p. 1.054) na sevanti, kammakiriyadassanā; vasamānāpi saggesu, asaññaŋ nūpapajjare. ‘Suddhāvāsesu devesu, hetu nāma na vijjati; nekkhammaninnā sappurisā, visaŋyuttā bhavābhave; caranti lokatthacariyāyo, pūrenti sabbapāramī’ ti.

Te ānisaŋse adhigantvāva āgato. Pāramiyo pūrentassa cassa akittibrāhmaņakāle sankhabrāhmaņakāle dhanañcayarājakāle mahāsudassanakāle

mahāgovindakāle nimimahārājakāle candakumārakāle visayhaseţţhikāle

sivirājakāle vessantarakāleti dānapāramitāya pūritattabhāvānaŋ parimāņaŋ nāma natthi. Ekantena panassa sasapaņđitajātake–

‘Bhikkhāya upagataŋ disvā, sakattānaŋ pariccajiŋ;

dānena me samo natthi, esā me dānapāramī’ ti. (cariyā. 1.tassudānaŋ)–

Evaŋ attapariccāgaŋ karontassa dānapāramitā paramatthapāramī nāma

jātā. Tathā sīlavarājakāle campeyyanāgarājakāle bhūridattanāgarājakāle

chaddantanāgarājakāle jayaddisarājaputtakāle alīnasattukumārakāleti sīlapāramitāya pūritattabhāvānaŋ parimāņaŋ nāma natthi. Ekantena panassa

sankhapālajātake–

‘Sūlehi vijjhiyantopi, koţţiyantopi sattihi; bhojaputte na kuppāmi, esā me sīlapāramī’ ti. (cariyā. 2.91)–

Evaŋ attapariccāgaŋ karontassa sīlapāramitā paramatthapāramī nāma jātā. Tathā somanassakumārakāle, hatthipālakumārakāle, ayogharapaņđitakāleti mahārajjaŋ pahāya nekkhammapāramitāya pūritattabhāvānaŋ parimāņaŋ nāma natthi. Ekantena panassa cūļasutasomajātake–

‘Mahārajjaŋ hatthagataŋ, kheļapiņđaŋva chađđayiŋ; cajato na hoti laggaŋ, esā me nekkhammapāramī’ ti.–

Evaŋ (p. 1.055) nissangatāya rajjaŋ chađđetvā nikkhamantassa nekkhamma-pāramitā paramatthapāramī nāma jātā. Tathā vidhurapaņđitakāle, mahāgovindapaņđitakāle, kuddālapaņđitakāle, arakapaņđitakāle, bodhiparibbājakakāle, mahosadhapaņđitakāleti, paññāpāramitāya pūritattabhāvānaŋ parimāņaŋ nāma natthi. Ekantena panassa sattubhastajātake senakapaņđitakāle–

‘Paññāya vicinantohaŋ, brāhmaņaŋ mocayiŋ dukhā; paññāya me samo natthi, esā me paññāpāramī’ ti.–

Antobhastagataŋ sappaŋ dassentassa paññāpāramitā paramatthapāramī

nāma jātā. Tathā vīriyapāramitādīnampi pūritattabhāvānaŋ parimāņaŋ

nāma natthi. Ekantena panassa mahājanakajātake–

‘Atīradassī jalamajjhe, hatā sabbeva mānusā;

cittassa aññathā natthi, esā me vīriyapāramī’ ti.–

Evaŋ mahāsamuddaŋ tarantassa pavattā vīriyapāramitā paramatthapāramī nāma jātā. Khantivādijātake–

‘Acetanaŋva koţţente, tiņhena pharasunā mamaŋ; kāsirāje na kuppāmi, esā me khantipāramī’ ti.–

Evaŋ acetanabhāvena viya mahādukkhaŋ adhivāsentassa khantipāramitā paramatthapāramī nāma jātā. Mahāsutasomajātake–

‘Saccavācaŋ anurakkhanto, cajitvā mama jīvitaŋ; mocesiŋ ekasataŋ khattiye, esā me saccapāramī’ ti.–

Evaŋ jīvitaŋ cajitvā saccamanurakkhantassa saccapāramitā paramatthapā-ramī nāma jātā. Mūgapakkhajātake–

‘Mātā pitā na me dessā, napi me dessaŋ mahāyasaŋ;

sabbaññutaŋ piyaŋ mayhaŋ, tasmā vatamadhiţţhahin’ ti. (cariyā. 3.6

thokaŋ visadisaŋ)–

Evaŋ jīvitampi cajitvā vataŋ adhiţţhahantassa adhiţţhānapāramitā parama-tthapāramī nāma jātā. Ekarājajātake–

‘Na (p. 1.056) maŋ koci uttasati, napihaŋ bhāyāmi kassaci; mettābalenupatthaddho, ramāmi pavane tadā’ ti. (cariyā. 3.113)–

Evaŋ jīvitampi anoloketvā mettāyantassa mettāpāramitā paramatthapāramī nāma jātā. Lomahaŋsajātake–

‘Susāne seyyaŋ kappemi, chavaţţhikaŋ upadhāyahaŋ; gāmaņđalā upāgantvā, rūpaŋ dassentinappakan’ ti. (cariyā. 3.119)–

Evaŋ gāmadārakesu niţţhubhanādīhi ceva mālāgandhūpahārādīhi ca sukha-dukkhaŋ uppādentesupi upekkhaŋ anativattantassa upekkhāpāramitā Para-matthapāramī nāma jātā. Ayamettha sankhepo, vitthārato panesa attho cari-yāpiţakato gahetabbo. Evaŋ pāramiyo pūretvā vessantarattabhāve ţhito–

‘Acetanāyaŋ pathavī, aviññāya sukhaŋ dukhaŋ;

sāpi dānabalā mayhaŋ, sattakkhattuŋ pakampathā’ ti. (cariyā. 1.124)–

Evaŋ mahāpathavikampanādīni mahāpuññāni katvā āyupariyosāne tato cuto

tusitabhavane nibbatti. Iti dīpankarapādamūlato paţţhāya yāva ayaŋ tusitapure nibbatti, ettakaŋ ţhānaŋ dūrenidānaŋ nāmāti veditabbaŋ.

Dūrenidānakathā niţţhitā.

2. Avidūrenidānakathā

Tusitapure vasanteyeva pana bodhisatte buddhakolāhalaŋ nāma udapādi.

Lokasmiñhi tīņi kolāhalāni uppajjanti– kappakolāhalaŋ, buddhakolāhalaŋ,

cakkavattikolāhalanti. Tattha ‘vassasatasahassassa accayena kappuţţhānaŋ

bhavissatī’ ti lokabyūhā nāma kāmāvacaradevā muttasirā vikiņņakesā rudamukhā assūni hatthehi puñchamānā rattavatthanivatthā ativiya virūpavesadhārino hutvā manussapathe vicarantā evaŋ ārocenti ‘mārisā (p. 1.057) ito

vassasatasahassassa accayena kappuţţhānaŋ bhavissati, ayaŋ loko vinassissati, mahāsamuddopi sussissati, ayañca mahāpathavī sineru ca pabbatarājā uđđayhissanti vinassissanti, yāva brahmalokā lokavināso bhavissati,

mettaŋ mārisā bhāvetha, karuņaŋ, muditaŋ, upekkhaŋ mārisā bhāvetha,

mātaraŋ upaţţhahatha, pitaraŋ upaţţhahatha, kule jeţţhāpacāyino hothā’ ti.

Idaŋ kappakolāhalaŋ nāma. Vassasahassassa accayena pana sabbaññubuddho loke uppajjissatīti lokapāladevatā ‘ito mārisā vassasahassassa accayena buddho loke uppajjissatī’ ti ugghosentā āhiņđanti. Idaŋ buddhakolāhalaŋ

nāma. Vassasatassa accayena cakkavattī rājā uppajjissatīti devatā ‘ito

mārisā vassasatassa accayena cakkavattī rājā loke uppajjissatī’ ti ugghosentiyo āhiņđanti. Idaŋ cakkavattikolāhalaŋ nāma. Imāni tīņi kolāhalāni mahantāni honti.

Tesu buddhakolāhalasaddaŋ sutvā sakaladasasahassacakkavāļadevatā

ekato sannipatitvā ‘asuko nāma satto buddho bhavissatī’ ti ñatvā taŋ upasankamitvā āyācanti. Āyācamānā ca

pubbanimittesu uppannesu āyācanti. Tadā pana sabbāpi devatā ekekacakkavāļe catumahārājasakkasuyāmasantusitasunimmitavasavattimahābrahmehi

saddhiŋ ekacakkavāļe sannipatitvā tusitabhavane bodhisattassa santikaŋ

gantvā ‘mārisā tumhehi dasa pāramiyo pūrentehi na sakkasampattiŋ, na

mārasampattiŋ, na brahmasampattiŋ, na cakkavattisampattiŋ patthentehi

pūritā, lokanittharaņatthāya pana sabbaññutaŋ patthentehi pūritā, so vo

idāni kālo mārisā buddhattāya samayo, mārisā buddhattāya samayo’ ti

yāciŋsu.

Atha mahāsatto devatānaŋ paţiññaŋ adatvāva kāladīpadesakulajanetti-āyuparicchedavasena pañcamahāvilokanaŋ nāma vilokesi. Tattha ‘kālo nu

kho, akālo nu kho’ ti paţhamaŋ kālaŋ vilokesi. Tattha vassasatasahassato

uddhaŋ vađđhita-āyukālo kālo nāma na hoti. Kasmā? Tadā hi sattānaŋ jātijarāmaraņāni na paññāyanti. Buddhānañca dhammadesanā tilakkhaņamuttā

nāma natthi. Tesaŋ ‘aniccaŋ, dukkhaŋ, anattā’ ti kathentānaŋ ‘kiŋ

nāmetaŋ kathentī’ ti neva sotabbaŋ na saddhātabbaŋ (p. 1.058) maññanti,

tato abhisamayo na hoti, tasmiŋ asati aniyyānikaŋ sāsanaŋ hoti. Tasmā so

akālo. Vassasatato ūna-āyukālopi kālo na hoti. Kasmā? Tadā sattā ussannakilesā honti, ussannakilesānañca dinno ovādo ovādaţţhāne na tiţţhati, udake

daņđarāji viya khippaŋ vigacchati. Tasmā sopi akālo. Vassasatasahassato

pana paţţhāya heţţhā, vassasatato paţţhāya uddhaŋ āyukālo kālo nāma.

Tadā ca vassasatakālo. Atha mahāsatto ‘nibbattitabbakālo’ ti kālaŋ passi.

Tato dīpaŋ vilokento saparivāre cattāro dīpe oloketvā ‘tīsu dīpesu buddhā

na nibbattanti, jambudīpeyeva nibbattantī’ ti dīpaŋ passi.

Tato ‘jambudīpo nāma mahā dasayojanasahassaparimāņo, katarasmiŋ nu kho padese buddhā nibbattantī’ ti okāsaŋ vilokento majjhimadesaŋ passi.

Majjhimadeso nāma– ‘puratthimāya disāya gajangalaŋ nāma nigamo, tassa

aparena mahāsālo, tato paraŋ paccantimā janapadā, orato majjhe. Pubbadakkhiņāya disāya sallavatī nāma nadī, tato paraŋ paccantimā janapadā, orato

majjhe. Dakkhiņāya disāya setakaņņikaŋ nāma nigamo, tato paraŋ paccantimā janapadā, orato majjhe. Pacchimāya disāya thūņaŋ nāma brāhmaņagāmo, tato paraŋ paccantimā janapadā, orato majjhe. Uttarāya disāya usīraddhajo nāma pabbato, tato paraŋ paccantimā janapadā, orato majjhe’ ti evaŋ

vinaye (mahāva. 259) vutto padeso. So āyāmato tīņi yojanasatāni, vitthārato

ađđhateyyāni, parikkhepato nava yojanasatānīti etasmiŋ padese buddhā,

paccekabuddhā, aggasāvakā, asīti mahāsāvakā, cakkavattirājā aññe ca

mahesakkhā khattiyabrāhmaņagahapatimahāsālā uppajjanti. Idañcettha

kapilavatthu nāma nagaraŋ, tattha mayā nibbattitabbanti niţţhaŋ agamāsi.

Tato kulaŋ vilokento ‘buddhā nāma vessakule vā suddakule vā na nibbattanti, lokasammate pana khattiyakule vā brāhmaņakulevāti dvīsuyeva

kulesu nibbattanti. Idāni ca khattiyakulaŋ lokasammataŋ (p. 1.059), tattha

nibbattissāmi. Suddhodano nāma rājā me pitā bhavissatī’ ti kulaŋ passi.

Tato mātaraŋ vilokento ‘buddhamātā nāma lolā surādhuttā na hoti, kappa-satasahassaŋ pana pūritapāramī jātito paţţhāya akhaņđapañcasīlāyeva hoti. Ayañca mahāmāyā nāma devī edisī, ayaŋ me mātā bhavissati, kittakaŋ panassā āyūti dasannaŋ māsānaŋ upari satta divasānī’ ti passi.

Iti imaŋ pañcamahāvilokanaŋ viloketvā ‘kālo me mārisā buddhabhāvāyā’ti devatānaŋ sangahaŋ karonto paţiññaŋ datvā ‘gacchatha, tumhe’ ti tā

devatā uyyojetvā tusitadevatāhi parivuto tusitapure nandanavanaŋ pāvisi.

Sabbadevalokesu hi nandanavanaŋ atthiyeva. Tattha naŋ devatā ‘ito cuto sugatiŋ gaccha, ito cuto sugatiŋ gacchā’ ti pubbe katakusalakammokāsaŋ sārayamānā vicaranti. So evaŋ devatāhi kusalaŋ sārayamānāhi parivuto tattha vicaranto cavitvā mahāmāyāya deviyā kucchismiŋ paţisandhiŋ gaņhi.

Tassa āvibhāvatthaŋ ayamanupubbikathā– tadā kira kapilavatthunagare

āsāļhinakkhattaŋ sanghuţţhaŋ ahosi, mahājano nakkhattaŋ kīļati. Mahāmāyāpi devī pure puņņamāya sattamadivasato paţţhāya vigatasurāpānaŋ mālāgandhavibhūtisampannaŋ nakkhattakīļaŋ anubhavamānā sattame divase

pātova uţţhāya gandhodakena nhāyitvā cattāri satasahassāni vissajjetvā

mahādānaŋ datvā sabbālankāravibhūsitā varabhojanaŋ bhuñjitvā uposathangāni adhiţţhāya alankatapaţiyattaŋ sirigabbhaŋ pavisitvā sirisayane

nipannā niddaŋ okkamamānā imaŋ supinaŋ addasa– ‘cattāro kira naŋ

mahārājāno sayaneneva saddhiŋ ukkhipitvā himavantaŋ netvā saţţhiyojanike manosilātale sattayojanikassa mahāsālarukkhassa heţţhā ţhapetvā ekamantaŋ aţţhaŋsu. Atha nesaŋ deviyo āgantvā deviŋ anotattadahaŋ netvā

manussamalaharaņatthaŋ nhāpetvā dibbavatthaŋ nivāsāpetvā gandhehi

vilimpāpetvā dibbapupphāni piļandhāpetvā tato avidūre eko rajatapabbato

atthi, tassa anto kanakavimānaŋ atthi (p. 1.060), tattha pācīnasīsakaŋ dibbasayanaŋ paññāpetvā nipajjāpesuŋ. Atha bodhisatto setavaravāraņo hutvā

tato avidūre eko suvaņņapabbato atthi, tattha vicaritvā tato oruyha rajatapabbataŋ abhiruhitvā uttaradisato āgamma rajatadāmavaņņāya soņđāya setapadumaŋ gahetvā koñcanādaŋ naditvā kanakavimānaŋ pavisitvā mātusayanaŋ tikkhattuŋ padakkhiņaŋ katvā dakkhiņapassaŋ phāletvā kucchiŋ

paviţţhasadiso ahosī’ ti. Evaŋ uttarāsāļhanakkhattena paţisandhiŋ gaņhi.

Punadivase pabuddhā devī taŋ supinaŋ rañño ārocesi. Rājā catusaţţhimatte brāhmaņapāmokkhe pakkosāpetvā gomayaharitūpalittāya lājādīhi katamangalasakkārāya bhūmiyā mahārahāni āsanāni paññāpetvā tattha nisinnānaŋ brāhmaņānaŋ sappimadhusakkharābhisankhatassa varapāyāsassa

suvaņņarajatapātiyo pūretvā suvaņņarajatapātīhiyeva paţikujjitvā adāsi,

aññehi ca ahatavatthakapilagāvidānādīhi te santappesi. Atha nesaŋ sabbakāmehi santappitānaŋ supinaŋ ārocāpetvā ‘kiŋ bhavissatī’ ti pucchi.

Brāhmaņā āhaŋsu ‘mā cintayi, mahārāja, deviyā te kucchimhi gabbho patiţţhito, so ca kho purisagabbho, na itthigabbho, putto te bhavissati. So sace

agāraŋ ajjhāvasissati, rājā bhavissati cakkavattī; sace agārā nikkhamma

pabbajissati, buddho bhavissati loke vivaţţacchado’ ti.

Bodhisattassa pana mātukucchimhi paţisandhiggahaņakkhaņe ekappahāreneva sakaladasasahassī lokadhātu sankampi sampakampi sampavedhi.

Bāttiŋsapubbanimittāni pāturahesuŋ– dasasu cakkavāļasahassesu appamāņo obhāso phari. Tassa taŋ siriŋ daţţhukāmā viya andhā cakkhūni paţilabhiŋsu, badhirā saddaŋ suņiŋsu, mūgā samālapiŋsu, khujjā ujugattā

ahesuŋ, pangulā padasā gamanaŋ paţilabhiŋsu, bandhanagatā sabbasattā

andubandhanādīhi mucciŋsu, sabbanarakesu aggi nibbāyi, pettivisaye

khuppipāsā vūpasami, tiracchānānaŋ bhayaŋ nāhosi, sabbasattānaŋ rogo

vūpasami, sabbasattā piyaŋvadā ahesuŋ, madhurenākārena assā hasiŋsu,

vāraņā gajjiŋsu, sabbatūriyāni sakasakaninnādaŋ muñciŋsu, aghaţţitāniyeva manussānaŋ hatthūpagādīni ābharaņāni viraviŋsu, sabbadisā vippasannā ahesuŋ (p. 1.061), sattānaŋ sukhaŋ uppādayamāno mudusītalavāto

vāyi, akālamegho vassi, pathavitopi udakaŋ ubbhijjitvā vissandi, pakkhino

ākāsagamanaŋ vijahiŋsu, nadiyo asandamānā aţţhaŋsu, mahāsamudde

madhuraŋ udakaŋ ahosi, sabbatthakameva pañcavaņņehi padumehi

sañchannatalo ahosi, thalajajalajādīni sabbapupphāni pupphiŋsu, rukkhānaŋ

khandhesu khandhapadumāni, sākhāsu sākhāpadumāni, latāsu latāpadumāni pupphiŋsu, thale silātalāni bhinditvā uparūpari satta satta hutvā daņđapadumāni nāma nikkhamiŋsu, ākāse olambakapadumāni nāma nibbattiŋsu, samantato pupphavassā vassiŋsu, ākāse dibbatūriyāni vajjiŋsu, sakaladasa-sahassilokadhātu vaţţetvā vissaţţhamālāguļo viya, uppīļetvā baddhamālāka-lāpo viya, alankatapaţiyattaŋ mālāsanaŋ viya ca ekamālāmālinī vipphuranta-vāļabījanī pupphadhūmagandhaparivāsitā paramasobhaggappattā ahosi.

Evaŋ gahitapaţisandhikassa bodhisattassa paţisandhito paţţhāya bodhisattassa ceva bodhisattamātuyā ca upaddavanivāraņatthaŋ khaggahatthā

cattāro devaputtā ārakkhaŋ gaņhiŋsu. Bodhisattamātu pana purisesu rāgacittaŋ nuppajji, lābhaggayasaggappattā ca ahosi sukhinī akilantakāyā.

Bodhisattañca antokucchigataŋ vippasanne maņiratane āvutapaņđusuttaŋ

viya passati. Yasmā ca bodhisattena vasitakucchi nāma cetiyagabbhasadisā

hoti, na sakkā aññena sattena āvasituŋ vā paribhuñjituŋ vā, tasmā bodhisattamātā sattāhajāte bodhisatte kālaŋ katvā tusitapure nibbattati. Yathā ca

aññā itthiyo dasa māse apatvāpi atikkamitvāpi nisinnāpi nipannāpi vijāyanti,

na evaŋ bodhisattamātā. Sā pana bodhisattaŋ dasa māse kucchinā pariharitvā ţhitāva vijāyati. Ayaŋ bodhisattamātudhammatā.

Mahāmāyāpi devī pattena telaŋ viya dasa māse kucchinā bodhisattaŋ

pariharitvā paripuņņagabbhā ñātigharaŋ gantukāmā suddhodanamahārājassa ārocesi– ‘icchāmahaŋ, deva, kulasantakaŋ devadahanagaraŋ gantun’ti. Rājā ‘sādhū’ ti sampaţicchitvā kapilavatthuto yāva devadahanagarā

maggaŋ samaŋ kāretvā kadalipuņņaghaţadhajapaţākādīhi alankārāpetvā

devi suvaņņasivikāya nisīdāpetvā amaccasahassena ukkhipāpetvā mahantena (p. 1.062) parivārena pesesi. Dvinnaŋ pana nagarānaŋ antare ubhayanagaravāsīnampi lumbinīvanaŋ nāma mangalasālavanaŋ atthi, tasmiŋ

samaye mūlato paţţhāya yāva aggasākhā sabbaŋ ekapāliphullaŋ ahosi,

sākhantarehi ceva pupphantarehi ca pañcavaņņā bhamaragaņā nānappakārā ca sakuņasanghā madhurassarena vikūjantā vicaranti. Sakalaŋ lumbinīvanaŋ cittalatāvanasadisaŋ, mahānubhāvassa rañño susajjitaŋ āpānamaņđalaŋ viya ahosi. Deviyā taŋ disvā sālavanakīļaŋ kīļitukāmatācittaŋ udapādi. Amaccā deviŋ gahetvā sālavanaŋ pavisiŋsu. Sā mangalasālamūlaŋ

gantvā sālasākhaŋ gaņhitukāmā ahosi, sālasākhā suseditavettaggaŋ viya

onamitvā deviyā hatthapathaŋ upagañchi. Sā hatthaŋ pasāretvā sākhaŋ

aggahesi. Tāvadeva cassā kammajavātā caliŋsu. Athassā sāņiŋ parikkhipitvā mahājano paţikkami. Sālasākhaŋ gahetvā tiţţhamānāya evassā

gabbhavuţţhānaŋ ahosi. Tankhaņaŋyeva cattāro visuddhacittā mahābrahmāno suvaņņajālaŋ ādāya sampattā tena suvaņņajālena bodhisattaŋ

sampaţicchitvā mātu purato ţhapetvā ‘attamanā, devi, hohi, mahesakkho te putto uppanno’ ti āhaŋsu.

Yathā pana aññe sattā mātukucchito nikkhamantā paţikūlena asucinā

makkhitā nikkhamanti, na evaŋ bodhisatto. So pana dhammāsanato otaranto dhammakathiko viya, nisseņito otaranto puriso viya, ca dve ca hatthe

dve ca pāde pasāretvā ţhitakova mātukucchisambhavena kenaci asucinā amakkhito suddho visado kāsikavatthe nikkhittamaņiratanaŋ viya jotayanto mātukucchito nikkhami. Evaŋ santepi bodhisattassa ca bodhisattamātuyā ca sakkāratthaŋ ākāsato dve udakadhārā nikkhamitvā bodhisattassa ca mātuyā ca sarīre utuŋ gāhāpesuŋ.

Atha naŋ suvaņņajālena paţiggahetvā ţhitānaŋ brahmānaŋ hatthato

cattāro mahārājāno mangalasammatāya sukhasamphassāya ajinappaveņiyā

gaņhiŋsu, tesaŋ hatthato manussā dukūlacumbaţakena. Manussānaŋ

hatthato muccitvā pathaviyaŋ patiţţhāya puratthimadisaŋ olokesi, anekāni

cakkavāļasahassāni ekangaņāni ahesuŋ. Tattha devamanussā gandhamālādīhi (p. 1.063) pūjayamānā ‘mahāpurisa, idha tumhehi sadiso añño natthi,

kutettha uttaritaro’ ti āhaŋsu. Evaŋ catasso disā, catasso anudisā, heţţhā,

uparīti dasa disā anuviloketvā attanā sadisaŋ kañci adisvā ‘ayaŋ uttarādisā’-ti sattapadavītihārena agamāsi, mahābrahmunā setacchattaŋ dhāriyamāno, suyāmena vāļabījaniŋ, aññāhi ca devatāhi sesarājakakudhabhaņđahatthāhi anugammamāno. Tato sattamapade ţhito ‘aggohamasmiŋ lokassā’ ti-ādikaŋ āsabhiŋ vācaŋ nicchārento sīhanādaŋ nadi.

Bodhisatto hi tīsu attabhāvesu mātukucchito nikkhantamattova vācaŋ

nicchāresi mahosadhattabhāve, vessantarattabhāve, imasmiŋ attabhāveti.

Mahosadhattabhāve kirassa mātukucchito nikkhantamattasseva sakko devarājā āgantvā candanasāraŋ hatthe ţhapetvā gato, so taŋ muţţhiyaŋ katvāva

nikkhanto. Atha naŋ mātā ‘tāta, kiŋ gahetvā āgatosī’ ti pucchi. ‘Osadhaŋ,

ammā’ ti. Iti osadhaŋ gahetvā āgatattā ‘osadhadārako’tvevassa nāmaŋ

akaŋsu. Taŋ osadhaŋ gahetvā cāţiyaŋ pakkhipiŋsu, āgatāgatānaŋ andhabadhirādīnaŋ tadeva sabbarogavūpasamāya bhesajjaŋ ahosi. Tato

‘mahantaŋ idaŋ osadhaŋ, mahantaŋ idaŋ osadhan’ ti uppannavacanaŋ

upādāya ‘mahosadho’tvevassa nāmaŋ jātaŋ. Vessantarattabhāve pana

mātukucchito nikkhanto dakkhiņahatthaŋ pasāretvā ‘atthi nu kho, amma,

kiñci gehasmiŋ, dānaŋ dassāmī’ ti vadanto nikkhami. Athassa mātā

‘sadhane kule nibbattosi, tātā’ ti puttassa hatthaŋ attano hatthatale katvā

sahassatthavikaŋ ţhapesi. Imasmiŋ pana attabhāve imaŋ sīhanādaŋ

nadīti evaŋ bodhisatto tīsu attabhāvesu mātukucchito nikkhantamattova

vācaŋ nicchāresi. Yathā ca paţisandhiggahaņakkhaņe, jātakkhaņepissa

dvattiŋsa pubbanimittāni pāturahesuŋ. Yasmiŋ pana samaye amhākaŋ

bodhisatto lumbinīvane jāto, tasmiŋyeva samaye rāhulamātā devī, ānandatthero, channo amacco, kāļudāyī amacco, kaņđako assarājā, mahābodhirukkho, catasso nidhikumbhiyo (p. 1.064) ca jātā. Tattha ekā gāvutappamāņā, ekā ađđhayojanappamāņā, ekā tigāvutappamāņā, ekā yojanappamāņā aho-sīti. Ime satta sahajātā nāma.

Ubhayanagaravāsino bodhisattaŋ gahetvā kapilavatthunagarameva agamaŋsu. Taŋ divasaŋyeva ca ‘kapilavatthunagare suddhodanamahārājassa

putto jāto, ayaŋ kumāro bodhitale nisīditvā buddho bhavissatī’ ti tāvatiŋsabhavane haţţhatuţţhā devasanghā celukkhepādīni pavattentā kīļiŋsu.

Tasmiŋ samaye suddhodanamahārājassa kulūpako aţţhasamāpattilābhī

kāļadevīlo nāma tāpaso bhattakiccaŋ katvā divāvihāratthāya tāvatiŋsabhavanaŋ gantvā tattha divāvihāraŋ nisinno tā devatā kīļamānā disvā ‘kinkāraņā tumhe evaŋ tuţţhamānasā kīļatha, mayhampetaŋ kāraņaŋ kathethā’ ti pucchi. Devatā āhaŋsu ‘mārisa, suddhodanarañño putto jāto, so bodhitale nisīditvā buddho hutvā dhammacakkaŋ pavattessati, tassa anantaŋ buddha-līļaŋ daţţhuŋ dhammañca sotuŋ lacchāmāti iminā kāraņena tuţţhāmhā’ ti.

Tāpaso tāsaŋ vacanaŋ sutvā khippaŋ devalokato oruyha rājanivesanaŋ

pavisitvā paññattāsane nisinno ‘putto kira te, mahārāja, jāto, passissāmi nan’ti āha. Rājā alankatapaţiyattaŋ kumāraŋ āharāpetvā tāpasaŋ vandāpetuŋ

abhihari, bodhisattassa pādā parivattitvā tāpasassa jaţāsu patiţţhahiŋsu.Bodhisattassa hi tenattabhāvena vanditabbayuttako nāma añño natthi. Sace hi ajānantā bodhisattassa sīsaŋ tāpasassa pādamūle ţhapeyyuŋ, sattadhā tassa muddhā phaleyya. Tāpaso ‘na me attānaŋ nāsetuŋ yuttan’ ti uţţhāyā-pavisitvā samaņadhammaŋ akāsi. So paramābhisambodhiŋ pattaŋ tathā-gataŋ upasankamitvā nāļakapaţipadaŋ kathāpetvā puna himavantaŋ pavi-sitvā arahattaŋ patvā ukkaţţhapaţipadaŋ paţipanno satteva māse āyuŋ pāletvā ekaŋ suvaņņapabbataŋ nissāya ţhitakova anupādisesāya nibbāna-dhātuyā parinibbāyi.

Bodhisattampi kho pañcame divase sīsaŋ nhāpetvā ‘nāmaggahaņaŋ

gaņhissāmā’ ti rājabhavanaŋ catujjātikagandhehi vilimpitvā lājāpañcamakāni pupphāni vikiritvā asambhinnapāyāsaŋ pacāpetvā tiņņaŋ vedānaŋ

pārangate aţţhasatabrāhmaņe nimantetvā rājabhavane nisīdāpetvā subhojanaŋ (p. 1.066) bhojetvā mahāsakkāraŋ katvā ‘kiŋ nu kho bhavissatī’ ti

lakkhaņāni pariggahāpesuŋ. Tesu–

‘Rāmo dhajo lakkhaņo cāpi mantī, koņđañño ca bhojo suyāmo sudatto;

ete tadā aţţha ahesuŋ brāhmaņā, chaļangavā mantaŋ viyākariŋsū’ ti.–

Ime aţţheva brāhmaņā lakkhaņapariggāhakā ahesuŋ. Paţisandhiggahaņadivase supinopi eteheva pariggahito. Tesu satta janā dve anguliyo ukkhipitvā

dvedhā byākariŋsu– ‘imehi lakkhaņehi samannāgato agāraŋ ajjhāvasamāno

rājā hoti cakkavattī, pabbajamāno buddho’ ti, sabbaŋ cakkavattirañño sirivibhavaŋ ācikkhiŋsu. Tesaŋ pana sabbadaharo gottato koņđañño nāma

māņavo bodhisattassa varalakkhaņanipphattiŋ oloketvā– ‘imassa agāramajjhe ţhānakāraņaŋ natthi, ekantenesa vivaţţacchado buddho bhavissatī’ ti

ekameva anguliŋ ukkhipitvā ekaŋsabyākaraņaŋ byākāsi. Ayañhi katādhikāro pacchimabhavikasatto paññāya itare satta jane abhibhavitvā ‘imehi

lakkhaņehi samannāgatassa agāramajjhe ţhānaŋ nāma natthi, asaŋsayaŋ buddho bhavissatī’ ti ekameva gatiŋ addasa, tasmā ekaŋ anguliŋ ukkhipitvā evaŋ byākāsi. Athassa nāmaŋ gaņhantā sabbalokassa atthasiddhikarattā ‘siddhattho’ ti nāmamakaŋsu.

Atha te brāhmaņā attano gharāni gantvā putte āmantayiŋsu– ‘tātā, amhe

mahallakā, suddhodanamahārājassa puttaŋ sabbaññutaŋ pattaŋ mayaŋ

sambhaveyyāma vā no vā, tumhe tasmiŋ kumāre sabbaññutaŋ patte tassa

sāsane pabbajeyyāthā’ ti. Te sattapi janā yāvatāyukaŋ ţhatvā yathākammaŋ

gatā, koņđaññamāņavova arogo ahosi. So mahāsatte vuđđhimanvāya mahābhinikkhamanaŋ abhinikkhamitvā anukkamena uruvelaŋ gantvā ‘ramaņīyo,

vata ayaŋ bhūmibhāgo, alaŋ vatidaŋ kulaputtassa (p. 1.067) padhānatthikassa padhānāyā’ ti cittaŋ uppādetvā tattha vāsaŋ upagate ‘mahāpuriso

pabbajito’ ti sutvā tesaŋ brāhmaņānaŋ putte upasankamitvā evamāha

‘siddhatthakumāro kira pabbajito, so nissaŋsayaŋ buddho bhavissati. Sace

tumhākaŋ pitaro arogā assu, ajja nikkhamitvā pabbajeyyuŋ. Sace tumhepi

iccheyyātha, etha, ahaŋ taŋ purisaŋ anupabbajissāmī’ ti. Te sabbe ekacchandā bhavituŋ nāsakkhiŋsu, tayo janā na pabbajiŋsu. Koņđaññabrāhmaņaŋ jeţţhakaŋ katvā itare cattāro pabbajiŋsu. Te pañcapi janā pañcava-ggiyattherā nāma jātā.

Tadā pana rājā ‘kiŋ disvā mayhaŋ putto pabbajissatī’ ti pucchi. ‘Cattāri

pubbanimittānī’ ti. ‘Katarañca katarañcā’ ti? ‘Jarājiņņaŋ, byādhitaŋ, kālakataŋ, pabbajitan’ ti. Rājā ‘ito paţţhāya evarūpānaŋ mama puttassa

santikaŋ upasankamituŋ mā adattha, mayhaŋ puttassa buddhabhāvena

kammaŋ natthi, ahaŋ mama puttaŋ dvisahassadīpaparivārānaŋ catunnaŋ

mahādīpānaŋ issariyādhipaccaŋ rajjaŋ kārentaŋ chattiŋsayojanaparimaņđalāya parisāya parivutaŋ gaganatale vicaramānaŋ passitukāmo’ ti.

Evañca pana vatvā imesaŋ catuppakārānaŋ nimittānaŋ kumārassa cakkhupathe āgamananivāraņatthaŋ catūsu disāsu gāvute gāvute ārakkhaŋ

ţhapesi. Taŋ divasaŋ pana mangalaţţhāne sannipatitesu asītiyā ñātikulasahassesu ekeko ekamekaŋ puttaŋ paţijāni– ‘ayaŋ buddho vā hotu rājā vā,

mayaŋ ekamekaŋ puttaŋ dassāma. Sacepi buddho bhavissati, khattiyasamaņeheva purakkhataparivārito vicarissati. Sacepi rājā bhavissati, khattiyakumāreheva purakkhataparivārito vicarissatī’ ti. Rājāpi bodhisattassa uttama-rūpasampannā vigatasabbadosā dhātiyo paccupaţţhāpesi. Bodhisatto anantena parivārena mahantena sirisobhaggena vađđhati.

Athekadivasaŋ rañño vappamangalaŋ nāma ahosi. Taŋ divasaŋ sakalanagaraŋ devavimānaŋ viya alankaronti. Sabbe dāsakammakarādayo ahatavatthanivatthā gandhamālādipaţimaņđitā rājakule sannipatanti. Rañño

kammante nangalasahassaŋ yojīyati. Tasmiŋ pana divase ekenūna-aţţhasatanangalāni saddhiŋ balibaddarasmiyottehi rajataparikkhatāni honti, rañño

ālambananangalaŋ (p. 1.068) pana rattasuvaņņaparikkhataŋ hoti. Balibaddānaŋ singarasmipatodāpi suvaņņaparikkhatāva honti. Rājā mahatā parivārena nikkhanto puttaŋ gahetvā agamāsi. Kammantaţţhāne eko jamburukkho

bahalapalāso sandacchāyo ahosi. Tassa heţţhā kumārassa sayanaŋ paññapāpetvā upari suvaņņatārakakhacitaŋ vitānaŋ bandhāpetvā sāņipākārena

parikkhipāpetvā ārakkhaŋ ţhapāpetvā rājā sabbālankāraŋ alankaritvā amaccagaņaparivuto nangalakaraņaţţhānaŋ agamāsi. Tattha rājā suvaņņanangalaŋ gaņhāti, amaccā ekenūnaţţhasatarajatanangalāni, kassakā sesanangalāni. Te tāni gahetvā ito cito ca kasanti. Rājā pana orato vā pāraŋ

gacchati, pārato vā oraŋ āgacchati. Etasmiŋ ţhāne mahāsampatti ahosi.

Bodhisattaŋ parivāretvā nisinnā dhātiyo ‘rañño sampattiŋ passissāmā’ ti

antosāņito bahi nikkhantā. Bodhisatto ito cito ca olokento kañci adisvā

vegena uţţhāya pallankaŋ ābhujitvā ānāpāne pariggahetvā paţhamajjhānaŋ

nibbattesi. Dhātiyo khajjabhojjantare vicaramānā thokaŋ cirāyiŋsu. Sesarukkhānaŋ chāyā nivattā, tassa pana rukkhassa parimaņđalā hutvā aţţhāsi.

Dhātiyo ‘ayyaputto ekato’ ti vegena sāņiŋ ukkhipitvā anto pavisamānā

bodhisattaŋ sayane pallankena nisinnaŋ tañca pāţihāriyaŋ disvā gantvā

rañño ārocesuŋ– ‘deva, kumāro evaŋ nisinno, aññesaŋ rukkhānaŋ chāyā

nivattā, jamburukkhassa pana parimaņđalā ţhitā’ ti. Rājā vegenāgantvā pāţihāriyaŋ disvā– ‘idaŋ te, tāta, dutiyaŋ vandanan’ ti puttaŋ vandi.

Atha anukkamena bodhisatto soļasavassuddesiko jāto. Rājā bodhisattassa

tiņņaŋ utūnaŋ anucchavike tayo pāsāde kāresi– ekaŋ navabhūmakaŋ,

ekaŋ sattabhūmakaŋ, ekaŋ pañcabhūmakaŋ, cattālīsasahassā ca nāţakitthiyo upaţţhāpesi. Bodhisatto devo viya accharāsanghaparivuto, alankatanāţakaparivuto, nippurisehi tūriyehi paricāriyamāno mahāsampattiŋ anubhavanto utuvārena tesu pāsādesu viharati. Rāhulamātā panassa devī aggama-hesī ahosi.

Tassevaŋ (p. 1.069) mahāsampattiŋ anubhavantassa ekadivasaŋ ñātisanghassa abbhantare ayaŋ kathā udapādi– ‘siddhattho kīļāpasutova vicarati,

kiñci sippaŋ na sikkhati, sangāme paccupaţţhite kiŋ karissatī’ ti. Rājā bodhisattaŋ pakkosāpetvā– ‘tāta, tava ñātakā ‘siddhattho kiñci sippaŋ asikkhitvā

kīļāpasutova vicaratī’ ti vadanti, ettha kiŋ pattakāle maññasī’ ti. Deva, mama

sippaŋ sikkhanakiccaŋ natthi, nagare mama sippadassanatthaŋ bheriŋ carāpetha ‘ito sattame divase ñātakānaŋ sippaŋ dassessāmī’ ti. Rājā tathā akāsi. Bodhisatto akkhaņavedhivālavedhidhanuggahe sannipātāpetvā mahā-janassa majjhe aññehi dhanuggahehi asādhāraņaŋ ñātakānaŋ dvādasa-vidhaŋ sippaŋ dassesi. Taŋ sarabhangajātake āgatanayeneva veditabbaŋ. Tadāssa ñātisangho nikkankho ahosi.

Athekadivasaŋ bodhisatto uyyānabhūmiŋ gantukāmo sārathiŋ āmantetvā ‘rathaŋ yojehī’ ti āha. So ‘sādhū’ ti paţissuņitvā mahārahaŋ uttamarathaŋ sabbālankārena alankaritvā kumudapattavaņņe cattāro mangalasindhave yojetvā bodhisattassa paţivedesi. Bodhisatto devavimānasadisaŋ

rathaŋ abhiruhitvā uyyānābhimukho agamāsi. Devatā ‘siddhatthakumārassa abhisambujjhanakālo āsanno, pubbanimittaŋ dassessāmā’ ti ekaŋ

devaputtaŋ jarājajjaraŋ khaņđadantaŋ palitakesaŋ vankaŋ obhaggasarīraŋ

daņđahatthaŋ pavedhamānaŋ katvā dassesuŋ. Taŋ bodhisatto ceva

sārathi ca passanti. Tato bodhisatto sārathiŋ– ‘samma, ko nāmesa puriso,

kesāpissa na yathā aññesan’ ti mahāpadāne āgatanayena pucchitvā tassa

vacanaŋ sutvā ‘dhīratthu vata bho jāti, yatra hi nāma jātassa jarā paññāyissatī’ ti saŋviggahadayo tatova paţinivattitvā pāsādameva abhiruhi. Rājā ‘kiŋ

kāraņā mama putto khippaŋ paţinivattī’ ti pucchi. ‘Jiņņakaŋ purisaŋ disvā devā’ ti. ‘Jiņņakaŋ disvā pabbajissatīti āhaŋsu, kasmā maŋ nāsetha, sīghaŋ puttassa nāţakāni sajjetha, sampattiŋ anubhavanto pabbajjāya satiŋ na kari-ssatī’ ti vatvā ārakkhaŋ vađđhetvā sabbadisāsu ađđhayojane ađđhayojane ţhapesi.

Punekadivasaŋ (p. 1.070) bodhisatto tatheva uyyānaŋ gacchanto devatāhi

nimmitaŋ byādhitaŋ purisaŋ disvā purimanayeneva pucchitvā saŋviggahadayo nivattitvā pāsādaŋ abhiruhi. Rājāpi pucchitvā heţţhā vuttanayeneva

saŋvidahitvā puna vađđhetvā samantā tigāvutappamāņe padese ārakkhaŋ

ţhapesi. Aparaŋ ekadivasaŋ bodhisatto tatheva uyyānaŋ gacchanto devatāhi nimmitaŋ kālakataŋ disvā purimanayeneva pucchitvā saŋviggahadayo

puna nivattitvā pāsādaŋ abhiruhi. Rājāpi pucchitvā heţţhā vuttanayeneva

saŋvidahitvā puna vađđhetvā samantā yojanappamāņe padese ārakkhaŋ

ţhapesi. Aparaŋ pana ekadivasaŋ uyyānaŋ gacchanto tatheva devatāhi

nimmitaŋ sunivatthaŋ supārutaŋ pabbajitaŋ disvā ‘ko nāmeso sammā’ ti

sārathiŋ pucchi. Sārathi kiñcāpi buddhuppādassa abhāvā pabbajitaŋ vā

pabbajitaguņe vā na jānāti, devatānubhāvena pana ‘pabbajito nāmāyaŋ

devā’ ti vatvā pabbajjāya guņe vaņņesi. Bodhisatto pabbajjāya ruciŋ uppādetvā taŋ divasaŋ uyyānaŋ agamāsi. Dīghabhāņakā panāhu ‘cattāri nimi-ttāni ekadivaseneva disvā agamāsī’ ti.

So tattha divasabhāgaŋ kīļitvā mangalapokkharaņiyaŋ nhāyitvā atthangate sūriye mangalasilāpaţţe nisīdi attānaŋ alankārāpetukāmo. Athassa

paricārakapurisā nānāvaņņāni dussāni nānappakārā ābharaņavikatiyo mālāgandhavilepanāni ca ādāya samantā parivāretvā aţţhaŋsu. Tasmiŋ khaņe

sakkassa nisinnāsanaŋ uņhaŋ ahosi. So ‘ko nu kho maŋ imamhā ţhānā

cāvetukāmo’ ti upadhārento bodhisattassa alankāretukāmataŋ ñatvā vissakammaŋ āmantesi ‘samma vissakamma, siddhatthakumāro ajja ađđharattasamaye mahābhinikkhamanaŋ nikkhamissati, ayamassa pacchimo alankāro,

uyyānaŋ gantvā mahāpurisaŋ dibbālankārehi alankarohī’ ti. So ‘sādhū’ ti

paţissuņitvā devatānubhāvena tankhaņaŋyeva upasankamitvā tasseva

kappakasadiso hutvā kappakassa hatthato veţhanadussaŋ gahetvā bodhisa-ttassa sīsaŋ veţhesi. Bodhisatto hatthasamphasseneva ‘nāyaŋ manusso, devaputto eso’ ti aññāsi. Veţhanena veţhitamatte sīse moļiyaŋ maņiratanākā-rena dussasahassaŋ abbhuggañchi. Puna veţhentassa dussasahassanti dasakkhattuŋ veţhentassa dasa dussasahassāni abbhuggacchiŋsu (p. 1.071). ‘Sīsaŋ khuddakaŋ, dussāni bahūni, kathaŋ abbhuggatānī’ ti na cintetabbaŋ. Tesu hi sabbamahantaŋ āmalakapupphappamāņaŋ, avasesāni kusumbaka-pupphappamāņāni ahesuŋ. Bodhisattassa sīsaŋ kiñjakkhagavacchitaŋ viya kuyyakapupphaŋ ahosi.

Athassa sabbālankārapaţimaņđitassa sabbatālāvacaresu sakāni sakāni

paţibhānāni dassayantesu, brāhmaņesu ‘jayanandā’ ti-ādivacanehi, sūtamāgadhādīsu nānappakārehi mangalavacanatthutighosehi sambhāventesu

sabbālankārapaţimaņđitaŋ rathavaraŋ abhiruhi. Tasmiŋ samaye ‘rāhulamātā puttaŋ vijātā’ ti sutvā suddhodanamahārājā ‘puttassa me tuţţhiŋ nivedethā’ ti sāsanaŋ pahiņi. Bodhisatto taŋ sutvā ‘rāhu jāto, bandhanaŋ jātan’ti āha. Rājā ‘kiŋ me putto avacā’ ti pucchitvā taŋ vacanaŋ sutvā ‘ito

paţţhāya me nattā rāhulakumāroyeva nāma hotū’ ti āha.

Bodhisattopi kho rathavaraŋ āruyha mahantena yasena atimanoramena sirisobhaggena nagaraŋ pāvisi. Tasmiŋ samaye kisāgotamī nāma khattiya-kaññā uparipāsādavaratalagatā nagaraŋ padakkhiņaŋ kurumānassa bodhi-sattassa rūpasiriŋ disvā pītisomanassajātā idaŋ udānaŋ udānesi–

‘Nibbutā nūna sā mātā, nibbuto nūna so pitā; nibbutā nūna sā nārī, yassāyaŋ īdiso patī’ ti.

Bodhisatto taŋ sutvā cintesi ‘ayaŋ evamāha ‘evarūpaŋ attabhāvaŋ

passantiyā mātu hadayaŋ nibbāyati, pitu hadayaŋ nibbāyati, pajāpatiyā

hadayaŋ nibbāyatī’ ti! Kismiŋ nu kho nibbute hadayaŋ nibbutaŋ nāma hotī’ti? Athassa kilesesu virattamānasassa etadahosi– ‘rāgaggimhi nibbute

nibbutaŋ nāma hoti, dosaggimhi nibbute nibbutaŋ nāma hoti, mohaggimhi

nibbute nibbutaŋ nāma hoti, mānadiţţhi-ādīsu sabbakilesadarathesu nibbutesu nibbutaŋ nāma hoti. Ayaŋ me sussavanaŋ sāvesi, ahañhi nibbānaŋ gavesanto carāmi, ajjeva mayā gharāvāsaŋ chađđetvā nikkhamma pabba-jitvā (p. 1.072) nibbānaŋ gavesituŋ vaţţati, ayaŋ imissā ācariyabhāgo hotū’ ti kaņţhato omuñcitvā kisāgotamiyā satasahassagghanakaŋ muttāhāraŋ pesesi. Sā ‘siddhatthakumāro mayi paţibaddhacitto hutvā paņņākāraŋ pese-sī’ ti somanassajātā ahosi.

Bodhisattopi mahantena sirisobhaggena attano pāsādaŋ abhiruhitvā sirisayane nipajji. Tāvadeva ca naŋ sabbālankārapaţimaņđitā naccagītādīsu

susikkhitā devakaññā viya rūpasobhaggappattā itthiyo nānātūriyāni gahetvā

samparivārayitvā abhiramāpentiyo naccagītavāditāni payojayiŋsu. Bodhisatto kilesesu virattacittatāya naccādīsu anabhirato muhuttaŋ niddaŋ

okkami. Tāpi itthiyo ‘yassatthāya mayaŋ naccādīni payojema, so niddaŋ

upagato, idāni kimatthaŋ kilamāmā’ ti gahitaggahitāni tūriyāni ajjhottharitvā

nipajjiŋsu, gandhatelappadīpā jhāyanti. Bodhisatto pabujjhitvā sayanapiţţhe

pallankena nisinno addasa tā itthiyo tūriyabhaņđāni avattharitvā niddāyantiyo–

ekaccā paggharitakheļā, lālākilinnagattā, ekaccā dante khādantiyo, ekaccā

kākacchantiyo, ekaccā vippalapantiyo, ekaccā vivaţamukhā, ekaccā apagatavatthā, pākaţabībhacchasambādhaţţhānā. So tāsaŋ taŋ vippakāraŋ disvā

bhiyyosomattāya kāmesu virattacitto ahosi. Tassa alankatapaţiyattaŋ sakkabhavanasadisampi taŋ mahātalaŋ apaviddhanānākuņapabharitaŋ āmakasusānaŋ viya upaţţhāsi, tayo bhavā ādittagehasadisā khāyiŋsu– ‘upaddutaŋ

vata bho, upassaţţhaŋ vata bho’ ti udānaŋ pavattesi, ativiya pabbajjāya

cittaŋ nami.

So ‘ajjeva mayā mahābhinikkhamanaŋ nikkhamituŋ vaţţatī’ ti sayanā

uţţhāya dvārasamīpaŋ gantvā ‘ko etthā’ ti āha. Ummāre sīsaŋ katvā

nipanno channo ‘ahaŋ ayyaputta channo’ ti āha. ‘Ahaŋ ajja mahābhinikkhamanaŋ nikkhamitukāmo, ekaŋ me assaŋ kappehī’ ti āha. So ‘sādhu devā’ ti

assabhaņđikaŋ gahetvā assasālaŋ gantvā gandhatelapadīpesu jalantesu

tassa yathā na koci suņāti, evaŋ hasitasaddaŋ sannirumbhitvā akkamana-akkamanapadavāre hatthatalāni upanāmesuŋ. Bodhisatto assavarassa piţţhivemajjhagato channaŋ assassa vāladhiŋ gāhāpetvā ađđharattasamaye

mahādvārasamīpaŋ patto. Tadā pana rājā ‘evaŋ bodhisatto yāya kāyaci

velāya nagaradvāraŋ vivaritvā nikkhamituŋ na sakkhissatī’ ti dvīsu dvārakavāţesu ekekaŋ purisasahassena vivaritabbaŋ kārāpesi. Bodhisatto thāmabalasampanno, hatthigaņanāya koţisahassahatthīnaŋ balaŋ dhāreti, purisagaņanāya dasakoţisahassapurisānaŋ (p. 1.074). So cintesi ‘sace dvāraŋ na

vivarīyati, ajja kaņđakassa piţţhe nisinnova vāladhiŋ gahetvā ţhitena

channena saddhiŋyeva kaņđakaŋ ūrūhi nippīļetvā aţţhārasahatthubbedhaŋ

pākāraŋ uppatitvā atikkamissāmī’ ti. Channopi cintesi ‘sace dvāraŋ na vivarīyati, ahaŋ ayyaputtaŋ khandhe nisīdāpetvā kaņđakaŋ dakkhiņena

hatthena kucchiyaŋ parikkhipanto upakacchantare katvā pākāraŋ uppatitvā

atikkamissāmī’ ti. Kaņđakopi cintesi ‘sace dvāraŋ na vivarīyati, ahaŋ attano

sāmikaŋ piţţhiyaŋ yathānisinnameva channena vāladhiŋ gahetvā ţhitena

saddhiŋyeva ukkhipitvā pākāraŋ uppatitvā atikkamissāmī’ ti. Sace dvāraŋ

na avāpurīyittha, yathācintitameva tesu tīsu janesu aññataro sampādeyya.

Dvāre adhivatthā devatā pana dvāraŋ vivari.

Tasmiŋyeva khaņe māro ‘bodhisattaŋ nivattessāmī’ ti āgantvā ākāse ţhito

āha– ‘mārisa, mā nikkhama, ito te sattame divase cakkaratanaŋ pātubhavissati, dvisahassaparittadīpaparivārānaŋ catunnaŋ mahādīpānaŋ rajjaŋ

kāressasi, nivatta mārisā’ ti. ‘Kosi tvan’ ti? ‘Ahaŋ vasavattī’ ti. ‘Māra, jānāmahaŋ mayhaŋ cakkaratanassa pātubhāvaŋ, anatthikohaŋ rajjena, dasasahassilokadhātuŋ unnādetvā buddho bhavissāmī’ ti āha. Māro ‘ito dāni te

paţţhāya kāmavitakkaŋ vā byāpādavitakkaŋ vā vihiŋsāvitakkaŋ vā cintita-kāle jānissāmī’ ti otārāpekkho chāyā viya anapagacchanto anubandhi.

Bodhisattopi hatthagataŋ cakkavattirajjaŋ kheļapiņđaŋ viya anapekkho

chađđetvā mahantena sakkārena nagarā nikkhami āsāļhipuņņamāya uttarā-sāļhanakkhatte vattamāne. Nikkhamitvā ca puna nagaraŋ oloketukāmo jāto.

Evañca panassa citte uppannamatteyeva ‘mahāpurisa, na tayā nivattitvā olokanakammaŋ katan’ ti vadamānā viya mahāpathavī kulālacakkaŋ viya

bhijjitvā parivatti. Bodhisatto nagarābhimukho ţhatvā nagaraŋ oloketvā

tasmiŋ pathavippadese kaņđakanivattanacetiyaţţhānaŋ dassetvā gantabbamaggābhimukhaŋ kaņđakaŋ katvā pāyāsi mahantena sakkārena uļārena

sirisobhaggena. Tadā kirassa devatā purato saţţhi ukkāsahassāni dhārayiŋsu, pacchato saţţhi, dakkhiņapassato saţţhi, vāmapassato (p. 1.075) saţţhi,

aparā devatā cakkavāļamukhavaţţiyaŋ aparimāņā ukkā dhārayiŋsu, aparā

devatā ca nāgasupaņņādayo ca dibbehi gandhehi mālāhi cuņņehi dhūmehi

pūjayamānā gacchanti. Pāricchattakapupphehi ceva mandāravapupphehi ca

ghanameghavuţţhikāle dhārāhi viya nabhaŋ nirantaraŋ ahosi, dibbāni

saŋgītāni pavattiŋsu, samantato aţţhasaţţhi tūriyasatasahassāni pavajjiŋsu,

samuddakucchiyaŋ meghatthanitakālo viya yugandharakucchiyaŋ sāgaranigghosakālo viya vattati.

Iminā sirisobhaggena gacchanto bodhisatto ekaratteneva tīņi rajjāni atikkamma tiŋsayojanamatthake anomānadītīraŋ pāpuņi. ‘Kiŋ pana asso tato

paraŋ gantuŋ na sakkotī’ ti? ‘No, na sakko’ ti. So hi ekaŋ cakkavāļagabbhaŋ nābhiyā ţhitacakkassa nemivaţţiŋ maddanto viya antantena

caritvā purepātarāsameva āgantvā attano sampāditaŋ bhattaŋ bhuñjituŋ

samattho. Tadā pana devanāgasupaņņādīhi ākāse ţhatvā ossaţţhehi gandhamālādīhi yāva ūruppadesā sañchannaŋ sarīraŋ ākađđhitvā gandhamālājaţaŋ chindantassa atippapañco ahosi, tasmā tiŋsayojanamattameva agamāsi. Atha bodhisatto nadītīre ţhatvā channaŋ pucchi– ‘kinnāmā ayaŋ nadī’ti? ‘Anomā nāma, devā’ ti. ‘Amhākampi pabbajjā anomā bhavissatī’ ti

paņhiyā ghaţţento assassa saññaŋ adāsi. Asso uppatitvā aţţhūsabhavitthārāya nadiyā pārimatīre aţţhāsi.

Bodhisatto assapiţţhito oruyha rajatapaţţasadise vālukāpuline ţhatvā

channaŋ āmantesi– ‘samma, channa, tvaŋ mayhaŋ ābharaņāni ceva kaņđakañca ādāya gaccha, ahaŋ pabbajissāmī’ ti. ‘Ahampi, deva, pabbajissāmī’ ti.

Bodhisatto ‘na labbhā tayā pabbajituŋ, gaccha tvan’ ti tikkhattuŋ paţibāhitvā

ābharaņāni ceva kaņđakañca paţicchāpetvā cintesi ‘ime mayhaŋ kesā samaņasāruppā na hontī’ ti. Añño bodhisattassa kese chindituŋ yuttarūpo natthi,

tato ‘sayameva khaggena chindissāmī’ ti dakkhiņena hatthena asiŋ gaņhitvā

vāmahatthena moļiyā (p. 1.076) saddhiŋ cūļaŋ gahetvā chindi, kesā dvangulamattā hutvā dakkhiņato āvattamānā sīsaŋ allīyiŋsu. Tesaŋ yāvajīvaŋ

tadeva pamāņaŋ ahosi, massu ca tadanurūpaŋ, puna kesamassu-ohāraņakiccaŋ nāma nāhosi. Bodhisatto saha moļiyā cuļaŋ gahetvā ‘sacāhaŋ

buddho bhavissāmi, ākāse tiţţhatu, no ce, bhūmiyaŋ patatū’ ti antalikkhe

khipi. Taŋ cūļāmaņiveţhanaŋ yojanappamāņaŋ ţhānaŋ gantvā ākāse

aţţhāsi. Sakko devarājā dibbacakkhunā oloketvā yojaniyaratanacankoţakena sampaţicchitvā tāvatiŋsabhavane cūļāmaņicetiyaŋ nāma patiţţhāpesi.

‘Chetvāna moļiŋ varagandhavāsitaŋ, vehāyasaŋ ukkhipi aggapuggalo;

sahassanetto sirasā paţiggahi, suvaņņacankoţavarena vāsavo’ ti.

Puna bodhisatto cintesi ‘imāni kāsikavatthāni mayhaŋ na samaņasāruppānī’ ti. Athassa kassapabuddhakāle purāņasahāyako ghaţīkāramahābrahmā

ekaŋ buddhantaraŋ jaraŋ apattena mittabhāvena cintesi– ‘ajja me sahāyako mahābhinikkhamanaŋ nikkhanto, samaņaparikkhāramassa gahetvā

gacchissāmī’ ti.

‘ ticīvarañca patto ca, vāsī sūci ca bandhanaŋ; parissāvanena aţţhete, yuttayogassa bhikkhuno’ ti.–

Ime aţţha samaņaparikkhāre āharitvā adāsi. Bodhisatto arahaddhajaŋ nivāsetvā uttamapabbajjāvesaŋ gaņhitvā ‘channa, mama vacanena mātāpitūnaŋ

ārogyaŋ vadehī’ ti vatvā uyyojesi. Channo bodhisattaŋ vanditvā padakkhiņaŋ katvā pakkāmi. Kaņđako pana channena saddhiŋ mantayamānassa bodhisattassa vacanaŋ suņanto ţhatvā ‘natthi dāni mayhaŋ puna

sāmino dassanan’ ti cakkhupathaŋ vijahanto sokaŋ adhivāsetuŋ asakkonto

hadayena phalitena kālaŋ katvā tāvatiŋsabhavane kaņđako nāma devaputto

hutvā nibbatti. Channassa paţhamaŋ ekova soko (p. 1.077) ahosi, kaņđakassa pana kālakiriyāya dutiyena sokena pīļito rodanto paridevanto nagaraŋ agamāsi.

Bodhisattopi pabbajitvā tasmiŋyeva padese anupiyaŋ nāma ambavanaŋ

atthi, tattha sattāhaŋ pabbajjāsukhena vītināmetvā ekadivaseneva tiŋsayojanamaggaŋ padasā gantvā rājagahaŋ pāvisi. Pavisitvā sapadānaŋ piņđāya

cari. Sakalanagaraŋ bodhisattassa rūpadassanena dhanapālakena paviţţharājagahaŋ viya asurindena paviţţhadevanagaraŋ viya ca sankhobhaŋ agamāsi. Rājapurisā gantvā ‘deva, evarūpo nāma satto nagare piņđāya carati,

‘devo vā manusso vā nāgo vā supaņņo vā ko nāmeso’ ti na jānāmā’ ti ārocesuŋ. Rājā pāsādatale ţhatvā mahāpurisaŋ disvā acchariyabbhutajāto

purise āņāpesi– ‘gacchatha bhaņe, vīmaŋsatha, sace amanusso bhavissati,

nagarā nikkhamitvā antaradhāyissati, sace devatā bhavissati, ākāsena

gacchissati, sace nāgo bhavissati, pathaviyaŋ nimujjitvā gamissati, sace

manusso bhavissati, yathāladdhaŋ bhikkhaŋ paribhuñjissatī’ ti.

Mahāpurisopi kho missakabhattaŋ saŋharitvā ‘alaŋ me ettakaŋ yāpanāyā’ ti ñatvā paviţţhadvāreneva nagarā nikkhamitvā paņđavapabbatacchāyāya

puratthābhimukho nisīditvā āhāraŋ paribhuñjituŋ āraddho. Athassa antāni

parivattitvā mukhena nikkhamanākārappattāni viya ahesuŋ. Tato tena attabhāvena evarūpassa āhārassa cakkhunāpi adiţţhapubbatāya tena paţikūlāhārena aţţiyamāno evaŋ attanāva attānaŋ ovadi ‘siddhattha, tvaŋ sulabhannapāne kule tivassikagandhasālibhojanaŋ nānaggarasehi bhuñjanaţţhāne

nibbattitvāpi ekaŋ paŋsukūlikaŋ disvā ‘kadā nu kho ahampi evarūpo hutvā

piņđāya caritvā bhuñjissāmi, bhavissati nu kho me so kālo’ ti cintetvā

nikkhanto, idāni kiŋ nāmetaŋ karosī’ ti. Evaŋ attanāva attānaŋ ovaditvā

nibbikāro hutvā āhāraŋ paribhuñji.

Rājapurisā taŋ pavattiŋ disvā gantvā rañño ārocesuŋ. Rājā dūtavacanaŋ

sutvā vegena nagarā nikkhamitvā bodhisattassa santikaŋ gantvā iriyāpathasmiŋyeva pasīditvā bodhisattassa sabbaŋ issariyaŋ niyyādesi (p. 1.078).

Bodhisatto ‘mayhaŋ, mahārāja, vatthukāmehi vā kilesakāmehi vā attho

natthi, ahaŋ paramābhisambodhiŋ patthayanto nikkhanto’ ti āha. Rājā anekappakāraŋ yācantopi tassa cittaŋ alabhitvā ‘addhā tvaŋ buddho bhavissasi, buddhabhūtena pana te paţhamaŋ mama vijitaŋ āgantabban’ ti

paţiññaŋ gaņhi. Ayamettha sankhepo, vitthāro pana ‘pabbajjaŋ kittayissāmi, yathā pabbaji cakkhumā’ ti imaŋ pabbajjāsuttaŋ (su. ni. 407 ādayo)

saddhiŋ aţţhakathāya oloketvā veditabbo.

Bodhisattopi rañño paţiññaŋ datvā anupubbena cārikaŋ caramāno āļārañca kālāmaŋ udakañca rāmaputtaŋ upasankamitvā samāpattiyo nibbattetvā ‘nāyaŋ maggo bodhāyā’ ti tampi samāpattibhāvanaŋ analankaritvā

sadevakassa lokassa attano thāmavīriyasandassanatthaŋ mahāpadhānaŋ

padahitukāmo uruvelaŋ gantvā ‘ramaņīyo vatāyaŋ bhūmibhāgo’ ti tattheva

vāsaŋ upagantvā mahāpadhānaŋ padahi. Tepi kho koņđaññappamukhā

pañca pabbajitā gāmanigamarājadhānīsu bhikkhāya carantā tattha bodhisattaŋ sampāpuņiŋsu. Atha naŋ chabbassāni mahāpadhānaŋ padahantaŋ

‘idāni buddho bhavissati, idāni buddho bhavissatī’ ti pariveņasammajjanādikāya vattapaţipattiyā upaţţhahamānā santikāvacarāvassa ahesuŋ. Bodhisattopi kho ‘koţippattaŋ dukkarakāriyaŋ karissāmī’ ti ekatilataņđulādīhipi vītināmesi, sabbasopi āhārūpacchedaŋ akāsi, devatāpi lomakūpehi ojaŋ upasaŋ-haramānā paţikkhipi.

Athassa tāya nirāhāratāya paramakasimānappattakāyassa suvaņņavaņņo kāyo kāļavaņņo ahosi. Bāttiŋsamahāpurisalakkhaņāni paţicchannāni ahesuŋ.

Appekadā appāņakaŋ jhānaŋ jhāyanto mahāvedanāhi abhitunno visaññībhūto cankamanakoţiyaŋ patati. Atha naŋ ekaccā devatā ‘kālakato samaņo

gotamo’ ti vadanti, ekaccā ‘vihāroveso arahatan’ ti āhaŋsu. Tattha yāsaŋ

‘kālakato’ ti ahosi, tā gantvā suddhodanamahārājassa ārocesuŋ ‘tumhākaŋ

putto kālakato’ ti. Mama putto buddho hutvā kālakato, ahutvāti? Buddho

bhavituŋ nāsakkhi, padhānabhūmiyaŋyeva patitvā (p. 1.079) kālakatoti. Idaŋ

sutvā rājā ‘nāhaŋ saddahāmi, mama puttassa bodhiŋ appatvā kālakiriyā

nāma natthī’ ti paţikkhipi. Kasmā pana rājā na saddahatīti? Kāļadevīlatāpasassa vandāpanadivase jamburukkhamūle ca pāţihāriyānaŋ diţţhattā.

Puna bodhisatte saññaŋ paţilabhitvā uţţhite tā devatā gantvā ‘arogo te

mahārāja putto’ ti ārocenti. Rājā ‘jānāmahaŋ puttassa amaraņabhāvan’ ti

vadati. Mahāsattassa chabbassāni dukkarakāriyaŋ karontassa ākāse gaņţhikaraņakālo viya ahosi. So ‘ayaŋ dukkarakārikā nāma bodhāya maggo na

hotī’ ti oļārikaŋ āhāraŋ āhāretuŋ gāmanigamesu piņđāya caritvā āhāraŋ

āhari, athassa bāttiŋsamahāpurisalakkhaņāni pākatikāni ahesuŋ, kāyo suvaņņavaņņo ahosi. Pañcavaggiyā bhikkhū ‘ayaŋ chabbassāni dukkarakārikaŋ

karontopi sabbaññutaŋ paţivijjhituŋ nāsakkhi, idāni gāmādīsu piņđāya

caritvā oļārikaŋ āhāraŋ āhariyamāno kiŋ sakkhissati, bāhuliko esa padhānavibbhanto, sīsaŋ nhāyitukāmassa ussāvabindutakkanaŋ viya amhākaŋ

etassa santikā visesatakkanaŋ, kiŋ no iminā’ ti mahāpurisaŋ pahāya attano attano pattacīvaraŋ gahetvā aţţhārasayojanamaggaŋ gantvā isipatanaŋ pavisiŋsu.

Tena kho pana samayena uruvelāyaŋ senānigame senānikuţumbikassa

gehe nibbattā sujātā nāma dārikā vayappattā ekasmiŋ nigrodharukkhe

patthanaŋ akāsi ‘sace samajātikaŋ kulagharaŋ gantvā paţhamagabbhe

puttaŋ labhissāmi, anusaŋvaccharaŋ te satasahassapariccāgena balikammaŋ karissāmī’ ti. Tassā sā patthanā samijjhi. Sā mahāsattassa dukkarakārikaŋ karontassa chaţţhe vasse paripuņņe visākhapuņņamāyaŋ balikammaŋ kātukāmā hutvā puretaraŋ dhenusahassaŋ laţţhimadhukavane

carāpetvā tāsaŋ khīraŋ pañca dhenusatāni pāyetvā tāsaŋ khīraŋ ađđhatiyānīti evaŋ yāva soļasannaŋ dhenūnaŋ khīraŋ aţţha dhenuyo pivanti, tāva khīrassa bahalatañca madhuratañca ojavantatañca patthayamānā khīrapari-vattanaŋ nāma akāsi. Sā visākhapuņņamadivase ‘pātova balikammaŋ kari-ssāmī’ ti rattiyā paccūsasamayaŋ paccuţţhāya tā aţţha dhenuyo duhāpesi. Vacchakā (p. 1.080) dhenūnaŋ thanamūlaŋ nāgamiŋsu, thanamūle pana navabhājane upanītamatte attano dhammatāya khīradhārā pavattiŋsu. Taŋ acchariyaŋ disvā sujātā sahattheneva khīraŋ gahetvā navabhājane pakkhi-pitvā sahattheneva aggiŋ katvā pacituŋ ārabhi.

Tasmiŋ pāyāse paccamāne mahantamahantā bubbuļā uţţhahitvā dakkhiņāvattā hutvā sañcaranti, ekaphusitampi bahi na patati, uddhanato appamattakopi dhūmo na uţţhahati. Tasmiŋ samaye cattāro lokapālā āgantvā

uddhane ārakkhaŋ gaņhiŋsu, mahābrahmā chattaŋ dhāresi, sakko alātāni

samānento aggiŋ jālesi. Devatā dvisahassadīpaparivāresu catūsu mahādīpesu devānañca manussānañca upakappana-ojaŋ attano devānubhāvena

daņđakabaddhaŋ madhupaţalaŋ pīļetvā madhuŋ gaņhamānā viya saŋharitvā tattha pakkhipiŋsu. Aññesu hi kālesu devatā kabaļe kabaļe ojaŋ

pakkhipanti, sambodhidivase ca pana parinibbānadivase ca ukkhaliyaŋyeva

pakkhipanti. Sujātā ekadivaseyeva tattha attano pākaţāni anekāni acchariyāni disvā puņņaŋ dāsiŋ āmantesi ‘amma puņņe, ajja amhākaŋ devatā ativiya pasannā, mayā ettake kāle evarūpaŋ acchariyaŋ nāma na diţţhapubbaŋ, vegena gantvā devaţţhānaŋ paţijaggāhī’ ti. Sā ‘sādhu, ayye’ ti tassā vacanaŋ sampaţicchitvā turitaturitā rukkhamūlaŋ agamāsi.

Bodhisattopi kho tasmiŋ rattibhāge pañca mahāsupine disvā pariggaņhanto ‘nissaŋsayenāhaŋ ajja buddho bhavissāmī’ ti katasanniţţhāno tassā

rattiyā accayena katasarīrapaţijaggano bhikkhācārakālaŋ āgamayamāno

pātova āgantvā tasmiŋ rukkhamūle nisīdi attano pabhāya sakalarukkhaŋ

obhāsayamāno. Atha kho sā puņņā āgantvā addasa bodhisattaŋ rukkhamūle

pācīnalokadhātuŋ olokayamānaŋ nisinnaŋ, sarīrato cassa nikkhantāhi

pabhāhi sakalarukkhaŋ suvaņņavaņņaŋ. Disvā tassā etadahosi– ‘ajja

amhākaŋ devatā rukkhato oruyha sahattheneva balikammaŋ sampaţicchituŋ nisinnā maññe’ ti ubbegappattā hutvā vegenāgantvā sujātāya etanivāsanaŋ arahaddhajaŋ nivāsetvā puratthābhimukho nisīditvā ekaţţhitālapakkappamāņe ekūnapaññāsa piņđe katvā sabbaŋ appodakaŋ madhupāyāsaŋ paribhuñji. So eva hissa buddhabhūtassa sattasattāhaŋ bodhimaņđe

vasantassa ekūnapaññāsa divasāni āhāro ahosi. Ettakaŋ kālaŋ (p. 1.082)

neva añño āhāro atthi, na nhānaŋ, na mukhadhovanaŋ, na sarīravaļañjo,

jhānasukhena maggasukhena phalasukhena ca vītināmesi. Taŋ pana

pāyāsaŋ paribhuñjitvā suvaņņapātiŋ gahetvā ‘sacāhaŋ, ajja buddho

bhavituŋ sakkhissāmi, ayaŋ pāti paţisotaŋ gacchatu, no ce sakkhissāmi,

anusotaŋ gacchatū’ ti vatvā nadīsote pakkhipi. Sā sotaŋ chindamānā nadīmajjhaŋ gantvā majjhamajjhaţţhāneneva javasampanno asso viya asītihatthamattaţţhānaŋ paţisotaŋ gantvā ekasmiŋ āvaţţe nimujjitvā kāļanāgarājabhavanaŋ gantvā tiņņaŋ buddhānaŋ paribhogapātiyo ‘kili kilī’ ti ravaŋ kārayamānā paharitvāva tāsaŋ sabbaheţţhimā hutvā aţţhāsi. Kāļo nāgarājā taŋ

saddaŋ sutvā ‘hiyyo eko buddho nibbatto, puna ajja eko nibbatto’ ti vatvā anekehi padasatehi thutiyo vadamāno uţţhāsi. Tassa kira mahāpathaviyā ekayojanatigāvutappamāņaŋ nabhaŋ pūretvā ārohanakālo ‘ajja vā hiyyo vā’ ti

sadiso ahosi.

Bodhisattopi nadītīramhi supupphitasālavane divāvihāraŋ katvā sāyanha-samaye pupphānaŋ vaņţato muccanakāle devatāhi alankatena aţţhūsabha-vitthārena maggena sīho viya vijambhamāno bodhirukkhābhimukho pāyāsi.

Nāgayakkhasupaņņādayo dibbehi gandhapupphādīhi pūjayiŋsu, dibbasangītādīni pavattayiŋsu, dasasahassī lokadhātu ekagandhā ekamālā ekasādhukārā ahosi. Tasmiŋ samaye sotthiyo nāma tiņahārako tiņaŋ ādāya paţipathe

āgacchanto mahāpurisassa ākāraŋ ñatvā aţţha tiņamuţţhiyo adāsi. Bodhisatto tiņaŋ gahetvā bodhimaņđaŋ āruyha dakkhiņadisābhāge uttarābhimukho aţţhāsi. Tasmiŋ khaņe dakkhiņacakkavāļaŋ osīditvā heţţhā avīcisampattaŋ viya ahosi, uttaracakkavāļaŋ ullanghitvā upari bhavaggappattaŋ

viya ahosi. Bodhisatto ‘idaŋ sambodhiŋ pāpuņanaţţhānaŋ na bhavissati

maññe’ ti padakkhiņaŋ karonto pacchimadisābhāgaŋ gantvā puratthābhimukho aţţhāsi, tato pacchimacakkavāļaŋ osīditvā heţţhā avīcisampattaŋ

viya ahosi, puratthimacakkavāļaŋ ullanghitvā upari bhavaggappattaŋ viya

ahosi. Ṭhitaţţhitaţţhāne kirassa nemivaţţipariyante akkante nābhiyā patiţţhitamahāsakaţacakkaŋ viya (p. 1.083) mahāpathavī onatunnatā ahosi. Bodhisatto ‘idampi sambodhiŋ pāpuņanaţţhānaŋ na bhavissati maññe’ ti padakkhiņaŋ karonto uttaradisābhāgaŋ gantvā dakkhiņābhimukho aţţhāsi, tato

uttaracakkavāļaŋ osīditvā heţţhā avīcisampattaŋ viya ahosi, dakkhiņacakkavāļaŋ ullanghitvā upari bhavaggappattaŋ viya ahosi. Bodhisatto ‘idampi

sambodhiŋ pāpuņanaţţhānaŋ na bhavissati maññe’ ti padakkhiņaŋ karonto

puratthimadisābhāgaŋ gantvā pacchimābhimukho aţţhāsi. Puratthimadisābhāge pana sabbabuddhānaŋ pallankaţţhānaŋ, taŋ neva chambhati, na

kampati. Mahāsatto ‘idaŋ sabbabuddhānaŋ avijahitaŋ acalaţţhānaŋ kilesapañjaraviddhaŋsanaţţhānan’ ti ñatvā tāni tiņāni agge gahetvā cālesi, tāvadeva cuddasahattho pallanko ahosi. Tānipi kho tiņāni tathārūpena saņţhānena saņţhahiŋsu, yathārūpaŋ sukusalopi cittakāro vā potthakāro vā ālikhitumpi samattho natthi. Bodhisatto bodhikkhandhaŋ piţţhito katvā puratthābhimukho daļhamānaso hutvā–

‘Kāmaŋ taco ca nhāru ca, aţţhi ca avasissatu; upasussatu nissesaŋ, sarīre maŋsalohitaŋ’.

Na tvevāhaŋ sammāsambodhiŋ appatvā imaŋ pallankaŋ bhindissāmīti

asanisatasannipātenapi abhejjarūpaŋ aparājitapallankaŋ ābhujitvā nisīdi.

Tasmiŋ samaye māro devaputto ‘siddhatthakumāro mayhaŋ vasaŋ atikkamitukāmo, na dānissa atikkamituŋ dassāmī’ ti mārabalassa santikaŋ

gantvā etamatthaŋ ārocetvā māraghosanaŋ nāma ghosāpetvā mārabalaŋ

ādāya nikkhami. Sā mārasenā mārassa purato dvādasayojanā hoti, dakkhiņato ca vāmato ca dvādasayojanā, pacchato yāva cakkavāļapariyantaŋ

katvā ţhitā, uddhaŋ navayojanubbedhā, yassā unnadantiyā unnādasaddo

yojanasahassato paţţhāya pathavi-undriyanasaddo viya suyyati. Atha māro devaputto diyađđhayojanasatikaŋ girimekhalaŋ nāma hatthiŋ abhiruhitvā bāhusahassaŋ māpetvā nānāvudhāni aggahesi. Avasesāyapi māraparisāya dve janā ekasadisaŋ āvudhaŋ na gaņhiŋsu, nānappakāravaņņā nānappakā-ramukhā hutvā mahāsattaŋ ajjhottharamānā āgamiŋsu.

Dasasahassacakkavāļadevatā (p. 1.084) pana mahāsattassa thutiyo vada-mānā aţţhaŋsu. Sakko devarājā vijayuttarasankhaŋ dhamamāno aţţhāsi. So kira sankho vīsahatthasatiko hoti. Sakiŋ vātaŋ gāhāpetvā dhamanto cattāro māse saddaŋ karitvā nissaddo hoti. Mahākāļanāgarājā atirekapadasatena vaņņaŋ vadanto aţţhāsi, mahābrahmā setacchattaŋ dhārayamāno aţţhāsi. Mārabale pana bodhimaņđaŋ upasankamante tesaŋ ekopi ţhātuŋ nāsakkhi, sammukhasammukhaţţhāneneva palāyiŋsu. Kāļo nāgarājā pathaviyaŋ nimu-jjitvā pañcayojanasatikaŋ mañjerikanāgabhavanaŋ gantvā ubhohi hatthehi mukhaŋ pidahitvā nipanno. Sakko vijayuttarasankhaŋ piţţhiyaŋ katvā cakka-vāļamukhavaţţiyaŋ aţţhāsi. Mahābrahmā setacchattaŋ cakkavāļakoţiyaŋ ţhapetvā brahmalokameva agamāsi. Ekā devatāpi ţhātuŋ samatthā nāhosi, mahāpuriso ekakova nisīdi.

Māropi attano parisaŋ āha ‘tātā suddhodanaputtena siddhatthena sadiso

añño puriso nāma natthi, mayaŋ sammukhā yuddhaŋ dātuŋ na sakkhissāma, pacchābhāgena dassāmā’ ti. Mahāpurisopi tīņi passāni oloketvā

sabbadevatānaŋ palātattā suññāni addasa. Puna uttarapassena mārabalaŋ

ajjhottharamānaŋ disvā ‘ayaŋ ettako jano maŋ ekakaŋ sandhāya

mahantaŋ vāyāmaŋ parakkamaŋ karoti, imasmiŋ ţhāne mayhaŋ mātā vā

pitā vā bhātā vā añño vā koci ñātako natthi, imā pana dasa pāramiyova

mayhaŋ dīgharattaŋ puţţhaparijanasadisā, tasmā pāramiyova phalakaŋ

katvā pāramisattheneva paharitvā ayaŋ balakāyo mayā viddhaŋsetuŋ vaţţa-tī’ ti dasa pāramiyo āvajjamāno nisīdi.

Atha kho māro devaputto ‘eteneva siddhatthaŋ palāpessāmī’ ti vātamaņđalaŋ samuţţhāpesi. Tankhaņaŋyeva puratthimādibhedā vātā samuţţhahitvā ađđhayojana-ekayojanadviyojanatiyojanappamāņāni pabbatakūţāni

padāletvā vanagaccharukkhādīni ummūletvā samantā gāmanigame cuņņavicuņņaŋ kātuŋ samatthāpi mahāpurisassa puññatejena vihatānubhāvā

bodhisattaŋ patvā cīvarakaņņamattampi cāletuŋ nāsakkhiŋsu. Tato ‘udakena na ajjhottharitvā māressāmī’ ti mahāvassaŋ (p. 1.085) samuţţhāpesi.

Tassānubhāvena uparūpari satapaţalasahassapaţalādibhedā valāhakā uţţha-hitvā vassiŋsu. Vuţţhidhārāvegena pathavī chiddā ahosi. Vanarukkhādīnaŋ uparibhāgena mahāmegho āgantvā mahāsattassa cīvare ussāvabinduţţhāna-mattampi temetuŋ nāsakkhi. Tato pāsāņavassaŋ samuţţhāpesi. Mahantāni mahantāni pabbatakūţāni dhūmāyantāni pajjalantāni ākāsenāgantvā bodhi-sattaŋ patvā dibbamālāguļabhāvaŋ āpajjiŋsu. Tato paharaņavassaŋ samu-ţţhāpesi. Ekatodhārā-ubhatodhārā-asisattikhurappādayo dhūmāyantā pajja-lantā ākāsenāgantvā bodhisattaŋ patvā dibbapupphāni ahesuŋ. Tato angāra-vassaŋ samuţţhāpesi. Kiŋsukavaņņā angārā ākāsenāgantvā bodhisattassa pādamūle dibbapupphāni hutvā vikiriŋsu. Tato kukkuļavassaŋ samuţţhā-pesi. Accuņho aggivaņņo kukkuļo ākāsenāgantvā bodhisattassa pādamūle dibbacandanacuņņaŋ hutvā nipati. Tato vālukāvassaŋ samuţţhāpesi. Atisu-khumavālukā dhūmāyantā pajjalantā ākāsenāgantvā bodhisattassa pāda-mūle dibbapupphāni hutvā nipatiŋsu. Tato kalalavassaŋ samuţţhāpesi. Taŋ kalalaŋ dhūmāyantaŋ pajjalantaŋ ākāsenāgantvā bodhisattassa pādamūle dibbavilepanaŋ hutvā nipati. Tato ‘iminā bhiŋsetvā siddhatthaŋ palāpessā-mī’ ti andhakāraŋ samuţţhāpesi. Taŋ caturangasamannāgataŋ viya mahā-tamaŋ hutvā bodhisattaŋ patvā sūriyappabhāvihataŋ viya andhakāraŋ anta-radhāyi.

Evaŋ māro imāhi navahi vātavassapāsāņapaharaņa-angārakukkuļavālukākalala-andhakāravuţţhīhi bodhisattaŋ palāpetuŋ asakkonto ‘kiŋ bhaņe,

tiţţhatha, imaŋ siddhatthakumāraŋ gaņhatha hanatha palāpethā’ ti parisaŋ

āņāpetvā sayampi girimekhalassa hatthino khandhe nisinno cakkāvudhaŋ

ādāya bodhisattaŋ upasankamitvā ‘siddhattha uţţhāhi etasmā pallankā,

nāyaŋ tuyhaŋ pāpuņāti, mayhaŋ eva pāpuņātī’ ti āha. Mahāsatto tassa

vacanaŋ sutvā avoca– ‘māra, neva tayā dasa pāramiyo pūritā, na upapāramiyo, na paramatthapāramiyo, nāpi pañca mahāpariccāgā pariccattā, na

ñātatthacariyā, na lokatthacariyā, na buddhicariyā pūritā, sabbā (p. 1.086) tā

mayāyeva pūritā, tasmā nāyaŋ pallanko tuyhaŋ pāpuņāti, mayheveso pāpu-ņātī’ ti.

Māro kuddho kodhavegaŋ asahanto mahāpurisassa cakkāvudhaŋ vissajjesi. Taŋ tassa dasa pāramiyo āvajjentassa uparibhāge mālāvitānaŋ hutvā

aţţhāsi. Taŋ kira khuradhāracakkāvudhaŋ aññadā tena kuddhena vissaţţhaŋ

ekaghanapāsāņatthambhe vaŋsakaļīre viya chindantaŋ gacchati, idāni pana

tasmiŋ mālāvitānaŋ hutvā ţhite avasesā māraparisā ‘idāni pallankato

vuţţhāya palāyissatī’ ti mahantamahantāni selakūţāni vissajjesuŋ. Tānipi

mahāpurisassa dasa pāramiyo āvajjentassa mālāguļabhāvaŋ āpajjitvā

bhūmiyaŋ patiŋsu. Devatā cakkavāļamukhavaţţiyaŋ ţhitā gīvaŋ pasāretvā

sīsaŋ ukkhipitvā ‘naţţho vata so siddhatthakumārassa rūpaggappatto attabhāvo, kiŋ nu kho karissatī’ ti olokenti.

Tato mahāpuriso ‘pūritapāramīnaŋ bodhisattānaŋ abhisambujjhanadivase pattapallanko mayhaŋva pāpuņātī’ ti vatvā ţhitaŋ māraŋ āha– ‘māra

tuyhaŋ dānassa dinnabhāve ko sakkhī’ ti. Māro ‘ime ettakā janā sakkhino’ ti

mārabalābhimukhaŋ hatthaŋ pasāresi. Tasmiŋ khaņe māraparisāya ‘ahaŋ

sakkhī, ahaŋ sakkhī’ ti pavattasaddo pathavi-undriyanasaddasadiso ahosi.

Atha māro mahāpurisaŋ āha ‘siddhattha, tuyhaŋ dānassa dinnabhāve ko

sakkhī’ ti. Mahāpuriso ‘tuyhaŋ tāva dānassa dinnabhāve sacetanā sakkhino,

mayhaŋ pana imasmiŋ ţhāne sacetano koci sakkhī nāma natthi, tiţţhatu tāva

me avasesattabhāvesu dinnadānaŋ, vessantarattabhāve pana ţhatvā

mayhaŋ sattasatakamahādānassa dinnabhāve ayaŋ acetanāpi ghanamahāpathavī sakkhī’ ti cīvaragabbhantarato dakkhiņahatthaŋ abhinīharitvā ‘vessantarattabhāve ţhatvā mayhaŋ sattasatakamahādānassa dinnabhāve tvaŋ

sakkhī na sakkhī’ ti mahāpathavi-abhimukhaŋ hatthaŋ pasāresi. Mahāpathavī ‘ahaŋ te tadā sakkhī’ ti viravasatena viravasahassena viravasatasaha-ssena mārabalaŋ avattharamānā viya unnadi.

Tato (p. 1.087) mahāpurise ‘dinnaŋ te siddhattha mahādānaŋ uttamadānan’ ti vessantaradānaŋ sammasante diyađđhayojanasatiko girimekhalahatthī

jaņņukehi pathaviyaŋ patiţţhāsi, māraparisā disāvidisā palāyi, dve ekamaggena gatā nāma natthi, sīsābharaņāni ceva nivatthavatthāni ca pahāya

sammukhasammukhadisāhiyeva palāyiŋsu. Tato devasanghā palāyamānaŋ

mārabalaŋ disvā ‘mārassa parājayo jāto, siddhatthakumārassa jayo, jayapūjaŋ karissāmā’ ti nāgā nāgānaŋ, supaņņā supaņņānaŋ, devatā devatānaŋ, brahmāno brahmānaŋ, ugghosetvā gandhamālādihatthā mahāpurisassa santikaŋ bodhipallankaŋ agamaŋsu.

Evaŋ gatesu ca pana tesu–

‘Jayo hi buddhassa sirīmato ayaŋ, mārassa ca pāpimato parājayo; ugghosayuŋ bodhimaņđe pamoditā, jayaŋ tadā nāgagaņā mahesino. ‘Jayo hi buddhassa sirīmato ayaŋ, mārassa ca pāpimato parājayo;

ugghosayuŋ bodhimaņđe pamoditā, supaņņasanghāpi jayaŋ mahesino.

‘Jayo hi buddhassa sirīmato ayaŋ, mārassa ca pāpimato parājayo; ugghosayuŋ bodhimaņđe pamoditā, jayaŋ tadā devagaņā mahesino. ‘Jayo hi buddhassa sirīmato ayaŋ, mārassa ca pāpimato parājayo;

ugghosayuŋ bodhimaņđe pamoditā, jayaŋ tadā brahmagaņāpi tādino’ti.

Avasesā dasasu cakkavāļasahassesu devatā mālāgandhavilepanehi ca

pūjayamānā nānappakārā thutiyo ca vadamānā aţţhaŋsu. Evaŋ anatthangateyeva (p. 1.088) sūriye mahāpuriso mārabalaŋ vidhametvā cīvarūpari patamānehi bodhirukkhankurehi rattapavāļapallavehi viya pūjiyamāno paţhamayāme pubbenivāsañāņaŋ anussaritvā, majjhimayāme dibbacakkhuŋ visodhetvā, pacchimayāme paţiccasamuppāde ñāņaŋ otāresi. Athassa dvādasapadikaŋ paccayākāraŋ vaţţavivaţţavasena anulomapaţilomato sammasantassa dasasahassī lokadhātu udakapariyantaŋ katvā dvādasakkhattuŋ

sampakampi.

Mahāpurise pana dasasahassilokadhātuŋ unnādetvā aruņuggamanavelāya sabbaññutaññāņaŋ paţivijjhante sakaladasasahassī lokadhātu alankatapaţiyattā ahosi. Pācīnacakkavāļamukhavaţţiyaŋ ussāpitānaŋ dhajānaŋ

paţākānaŋ raŋsiyo pacchimacakkavāļamukhavaţţiyaŋ paharanti, tathā

pacchimacakkavāļamukhavaţţiyaŋ ussāpitānaŋ pācīnacakkavāļamukhavaţţiyaŋ, dakkhiņacakkavāļamukhavaţţiyaŋ ussāpitānaŋ uttaracakkavāļamukhavaţţiyaŋ, uttaracakkavāļamukhavaţţiyaŋ ussāpitānaŋ dakkhiņacakkavāļamukhavaţţiyaŋ paharanti, pathavitale ussāpitānaŋ pana dhajānaŋ paţākānaŋ brahmalokaŋ āhacca aţţhaŋsu, brahmaloke baddhānaŋ pathavitale

patiţţhahiŋsu, dasasahassacakkavāļesu pupphūpagarukkhā pupphaŋ

gaņhiŋsu, phalūpagarukkhā phalapiņđībhārabharitā ahesuŋ. Khandhesu

khandhapadumāni pupphiŋsu, sākhāsu sākhāpadumāni, latāsu latāpadumāni, ākāse olambakapadumāni, silātalāni bhinditvā uparūpari satta satta

hutvā daņđakapadumāni uţţhahiŋsu. Dasasahassī lokadhātu vaţţetvā vissaţţhamālāguļā viya susanthatapupphasanthāro viya ca ahosi. Cakkavāļantaresu aţţhayojanasahassalokantarikā sattasūriyappabhāyapi anobhāsitapubbā ekobhāsā ahesuŋ, caturāsītiyojanasahassagambhīro mahāsamuddo

madhurodako ahosi, nadiyo nappavattiŋsu, jaccandhā rūpāni passiŋsu, jātibadhirā saddaŋ suņiŋsu, jātipīţhasappino padasā gacchiŋsu, andubandhanādīni chijjitvā patiŋsu.

Evaŋ aparimāņena sirivibhavena pūjiyamāno mahāpuriso anekappakāresu acchariyadhammesu pātubhūtesu sabbaññutaññāņaŋ paţivijjhitvā

sabbabuddhānaŋ avijahitaŋ udānaŋ udānesi–

‘Anekajātisaŋsāraŋ (p. 1.089), sandhāvissaŋ anibbisaŋ; gahakāraŋ gavesanto, dukkhā jāti punappunaŋ.

su-añjitāni akkhīni hadayamaŋsañca ubbaţţetvā dinnaŋ, jālīkumārasadisā puttā kaņhājinakumārisadisā dhītaro maddīdevisadisā bhariyāyo ca paresaŋ dāsatthāya dinnā, ayaŋ me pallanko jayapallanko varapallanko ca. Ettha me nisinnassa sankappā paripuņņā, na tāva ito uţţhahissāmī’ ti anekakoţisatasa-hassā samāpattiyo samāpajjanto sattāhaŋ tattheva nisīdi. Yaŋ sandhāya vuttaŋ ‘atha kho bhagavā sattāhaŋ ekapallankena nisīdi vimuttisukhapaţi-saŋvedī’ ti (udā. 1; mahāva. 1).

Atha ekaccānaŋ devatānaŋ ‘ajjāpi nūna siddhatthassa kattabbakiccaŋ

atthi, pallankasmiñhi ālayaŋ na vijahatī’ ti parivitakko udapādi. Satthā devatānaŋ (p. 1.090) parivitakkaŋ ñatvā tāsaŋ vitakkavūpasamanatthaŋ vehāsaŋ abbhuggantvā yamakapāţihāriyaŋ dassesi. Mahābodhimaņđasmiñhi katapā-ţihāriyañca, ñātisamāgame katapāţihāriyañca, pāthikaputtasamāgame kata-pāţihāriyañca, sabbaŋ kaņđambarukkhamūle yamakapāţihāriyasadisaŋ ahosi.

Evaŋ satthā iminā pāţihāriyena devatānaŋ vitakkaŋ vūpasametvā pallankato īsakaŋ pācīnanissite uttaradisābhāge ţhatvā ‘imasmiŋ vata me

pallanke sabbaññutaññāņaŋ paţividdhan’ ti cattāri asankhyeyyāni kappasatasahassañca pūritānaŋ pāramīnaŋ phalādhigamaţţhānaŋ pallankaŋ bodhirukkhañca animisehi akkhīhi olokayamāno sattāhaŋ vītināmesi, taŋ ţhānaŋ

animisacetiyaŋ nāma jātaŋ. Atha pallankassa ca ţhitaţţhānassa ca antarā

cankamaŋ māpetvā puratthimapacchimato āyate ratanacankame cankamanto sattāhaŋ vītināmesi, taŋ ţhānaŋ ratanacankamacetiyaŋ nāma jātaŋ.

Catutthe pana sattāhe bodhito pacchimuttaradisābhāge devatā ratanagharaŋ māpayiŋsu, tattha pallankena nisīditvā abhidhammapiţakaŋ visesato cettha anantanayaŋ samantapaţţhānaŋ vicinanto sattāhaŋ vītināmesi. Ābhidhammikā panāhu ‘ratanagharaŋ nāma na sattaratanamayaŋ gehaŋ, sattannaŋ pana pakaraņānaŋ sammasitaţţhānaŋ ‘ratanagharan’ ti vucca-tī’ ti. Yasmā panettha ubhopete pariyāyā yujjanti, tasmā ubhayampetaŋ gahe-tabbameva. Tato paţţhāya pana taŋ ţhānaŋ ratanagharacetiyaŋ nāma jātaŋ.

Evaŋ bodhisamīpeyeva cattāri sattāhāni vītināmetvā pañcame sattāhe

bodhirukkhamūlā yena ajapālanigrodho tenupasankami, tatrāpi dhammaŋ

vicinantoyeva vimuttisukhaŋ paţisaŋvedento nisīdi.

Tasmiŋ samaye māro devaputto ‘ettakaŋ kālaŋ anubandhanto otārāpekkhopi imassa na kiñci khalitaŋ addasaŋ, atikkantodāni esa mama vasan’ ti

domanassappatto mahāmagge nisīditvā soļasa kāraņāni cintento bhūmiyaŋ

soļasa lekhā kađđhi– ‘ahaŋ eso viya dānapāramiŋ na pūresiŋ, tenamhi

iminā sadiso na jāto’ ti ekaŋ lekhaŋ kađđhi. Tathā ‘ahaŋ eso viya sīlapāramiŋ, nekkhammapāramiŋ, paññāpāramiŋ, vīriyapāramiŋ, khantipāramiŋ, saccapāramiŋ, adhiţţhānapāramiŋ, mettāpāramiŋ, upekkhāpāramiŋ na pūresiŋ (p. 1.091), tenamhi iminā sadiso na jāto’ ti dasamaŋ lekhaŋ kađđhi.

Tathā ‘ahaŋ eso viya asādhāraņassa indriyaparopariyattañāņassa paţivedhāya upanissayabhūtā dasa pāramiyo na pūresiŋ, tenamhi iminā sadiso na

jāto’ ti ekādasamaŋ lekhaŋ kađđhi. Tathā ‘ahaŋ eso viya asādhāraņassa

āsayānusayañāņassa, mahākaruņāsamāpattiñāņassa, yamakapāţihīrañāņassa, anāvaraņañāņassa, sabbaññutaññāņassa paţivedhāya upanissayabhūtā dasa pāramiyo na pūresiŋ, tenamhi iminā sadiso na jāto’ ti soļasamaŋ lekhaŋ kađđhi. Evaŋ imehi kāraņehi mahāmagge soļasa lekhā kađđhamāno nisīdi.

Tasmiŋ samaye taņhā, arati, ragāti tisso māradhītaro ‘pitā no na paññāyati, kahaŋ nu kho etarahī’ ti olokayamānā taŋ domanassappattaŋ bhūmiŋ

vilekhamānaŋ nisinnaŋ disvā pitu santikaŋ gantvā ‘kasmā, tāta, dukkhī

dummano’ ti pucchiŋsu. Ammā, ayaŋ mahāsamaņo mayhaŋ vasaŋ atikkanto, ettakaŋ kālaŋ olokento otāramassa daţţhuŋ nāsakkhiŋ, tenāhaŋ

dukkhī dummanoti. Yadi evaŋ mā cintayittha, mayametaŋ attano vase katvā

ādāya āgamissāmāti. Na sakkā, ammā, eso kenaci vase kātuŋ, acalāya

saddhāya patiţţhito eso purisoti. ‘Tāta mayaŋ itthiyo nāma idāneva naŋ

rāgapāsādīhi bandhitvā ānessāma, tumhe mā cintayitthā’ ti bhagavantaŋ

upasankamitvā ‘pāde te samaņa paricāremā’ ti āhaŋsu. Bhagavā va tāsaŋ

vacanaŋ manasi akāsi, na akkhīni ummīletvā olokesi, anuttare upadhisankhaye vimuttamānaso vivekasukhaññeva anubhavanto nisīdi.

Puna māradhītaro ‘uccāvacā kho purisānaŋ adhippāyā, kesañci kumārikāsu pemaŋ hoti, kesañci paţhamavaye ţhitāsu, kesañci majjhimavaye

ţhitāsu, yaŋnūna mayaŋ nānappakārehi rūpehi palobheyyāmā’ ti ekamekā

kumārivaņņādivasena sataŋ sataŋ attabhāve abhinimminitvā kumāriyo, avijātā, sakiŋvijātā, duvijātā, majjhimitthiyo, mahitthiyo ca hutvā chakkhattuŋ

bhagavantaŋ upasankamitvā ‘pāde te samaņa paricāremā’ ti āhaŋsu.

Tampi bhagavā na manasākāsi, yathā taŋ anuttare upadhisankhayeva

vimutto. Keci panācariyā vadanti ‘tā mahitthibhāvena (p. 1.092) upagatā disvā

bhagavā ‘evamevaŋ etā khaņđadantā palitakesā hontū’ ti adhiţţhāsī’ ti, taŋ

na gahetabbaŋ. Na hi satthā evarūpaŋ adhiţţhānaŋ karoti. Bhagavā pana

‘apetha tumhe, kiŋ disvā evaŋ vāyamatha, evarūpaŋ nāma avītarāgādīnaŋ

purato kātuŋ yuttaŋ, tathāgatassa pana rāgo pahīno, doso pahīno, moho

pahīno’ ti attano kilesappahānaŋ ārabbha–

‘Yassa jitaŋ nāvajīyati, jitamassa noyāti koci loke; taŋ buddhamanantagocaraŋ, apadaŋ kena padena nessatha. ‘Yassa jālinī visattikā, taņhā natthi kuhiñci netave; taŋ buddhamanantagocaraŋ, apadaŋ kena padena nessathā’ ti. (dha.

pa. 179-180)–

Imā dhammapade buddhavagge dve gāthā vadanto dhammaŋ kathesi. Tā ‘saccaŋ kira no pitā avoca, arahaŋ sugato loke na rāgena suvānayo’ ti-ādīni vatvā pitu santikaŋ agamaŋsu.

Bhagavāpi tattha sattāhaŋ vītināmetvā mucalindamūlaŋ agamāsi. Tattha

sattāhavaddalikāya uppannāya sītādipaţibāhanatthaŋ mucalindena nāgarājena sattakkhattuŋ bhogehi parikkhitto asambādhāya gandhakuţiyaŋ viharanto viya vimuttisukhaŋ paţisaŋvediyamāno sattāhaŋ vītināmetvā rājāya-tanaŋ upasankami, tatthāpi vimuttisukhaŋ paţisaŋvediyamānoyeva nisīdi. Ettāvatā satta sattāhāni paripuņņāni. Etthantare neva mukhadhovanaŋ, na sarīrapaţijagganaŋ, na āhārakiccaŋ ahosi, jhānasukhaphalasukheneva vītināmesi.

Athassa tasmiŋ sattasattāhamatthake ekūnapaññāsatime divase tattha

nisinnassa ‘mukhaŋ dhovissāmī’ ti cittaŋ udapādi. Sakko devānamindo agadaharīţakaŋ āharitvā adāsi, satthā taŋ paribhuñji, tenassa sarīravaļañjaŋ

ahosi. Athassa sakkoyeva nāgalatādantakaţţhañceva mukhadhovana-udakañca (p. 1.093) adāsi. Satthā taŋ dantakaţţhaŋ khāditvā anotattadahodakena mukhaŋ dhovitvā tattheva rājāyatanamūle nisīdi.

Tasmiŋ samaye tapussabhallikā nāma dve vāņijā pañcahi sakaţasatehi

ukkalājanapadā majjhimadesaŋ gacchantā attano ñātisālohitāya devatāya

sakaţāni sannirumbhitvā satthu āhārasampādane ussāhitā manthañca

madhupiņđikañca ādāya ‘paţiggaņhātu no, bhante, bhagavā imaŋ āhāraŋ

anukampaŋ upādāyā’ ti satthāraŋ upasankamitvā aţţhaŋsu. Bhagavā pāyāsapaţiggahaņadivaseyeva pattassa antarahitattā ‘na kho tathāgatā hatthesu

paţiggaņhanti, kimhi nu kho ahaŋ paţiggaņheyyan’ ti cintesi. Athassa cittaŋ

ñatvā catūhi disāhi cattāro mahārājāno indanīlamaņimaye patte upanāmesuŋ,

bhagavā te paţikkhipi. Puna muggavaņņaselamaye cattāro patte upanāmesuŋ. Bhagavā catunnampi devaputtānaŋ anukampāya cattāropi patte

paţiggahetvā uparūpari ţhapetvā ‘eko hotū’ ti adhiţţhāsi, cattāropi mukhavaţţiyaŋ paññāyamānalekhā hutvā majjhimena pamāņena ekattaŋ upagamiŋsu. Bhagavā tasmiŋ paccagghe selamaye patte āhāraŋ paţiggaņhitvā

paribhuñjitvā anumodanaŋ akāsi. Dve bhātaro vāņijā buddhañca

dhammañca saraņaŋ gantvā dvevācikā upāsakā ahesuŋ. Atha nesaŋ ‘ekaŋ

no, bhante, paricaritabbaţţhānaŋ dethā’ ti vadantānaŋ dakkhiņahatthena

attano sīsaŋ parāmasitvā kesadhātuyo adāsi. Te attano nagare tā dhātuyo

suvaņņasamuggassa anto pakkhipitvā cetiyaŋ patiţţhāpesuŋ.

Sammāsambuddhopi kho tato uţţhāya puna ajapālanigrodhameva gantvā

nigrodhamūle nisīdi. Athassa tattha nisinnamattasseva attanā adhigatassa

dhammassa gambhīrataŋ paccavekkhantassa sabbabuddhānaŋ āciņņo

‘adhigato kho myāyaŋ dhammo’ ti paresaŋ dhammaŋ adesetukamyatākāra-pavatto vitakko udapādi. Atha brahmā sahampati ‘nassati vata bho loko, vina-ssati vata bho loko’ ti dasahi cakkavāļasahassehi sakkasuyāmasantusitasunimmitavasavattimahābrahmāno ādāya satthu santikaŋ gantvā ‘desetu, bhante, bhagavā dhamman’ ti-ādinā nayena dhammadesanaŋ āyāci.

Satthā (p. 1.094) tassa paţiññaŋ datvā ‘kassa nu kho ahaŋ paţhamaŋ

dhammaŋ deseyyan’ ti cintento ‘āļāro paņđito, so imaŋ dhammaŋ khippaŋ

ājānissatī’ ti cittaŋ uppādetvā puna olokento tassa sattāhakālakatabhāvaŋ

ñatvā udakaŋ āvajjesi. Tassāpi abhidosakālakatabhāvaŋ ñatvā ‘bahūpakārā

kho me pañcavaggiyā bhikkhū’ ti pañcavaggiye ārabbha manasikāraŋ katvā

‘kahaŋ nu kho te etarahi viharantī’ ti āvajjento ‘bārāņasiyaŋ isipatane migadāye’ ti ñatvā ‘tattha gantvā dhammacakkaŋ pavattessāmī’ ti katipāhaŋ

bodhimaņđasāmantāyeva piņđāya caranto viharitvā āsāļhipuņņamāsiyaŋ

‘bārāņasiŋ gamissāmī’ ti cātuddasiyaŋ paccūsasamaye vibhātāya rattiyā

kālasseva pattacīvaramādāya aţţhārasayojanamaggaŋ paţipanno antarāmagge upakaŋ nāma ājīvakaŋ disvā tassa attano buddhabhāvaŋ ācikkhitvā taŋ divasaŋyeva sāyanhasamaye isipatanaŋ agamāsi.

Pañcavaggiyā therā tathāgataŋ dūratova āgacchantaŋ disvā ‘ayaŋ

āvuso samaņo gotamo paccayabāhullāya āvattitvā paripuņņakāyo pīņindriyo

suvaņņavaņņo hutvā āgacchati, imassa abhivādanādīni na karissāma, mahākulapasuto kho panesa āsanābhihāraŋ arahati, tenassa āsanamattaŋ paññāpessāmā’ ti katikaŋ akaŋsu. Bhagavā sadevakassa lokassa cittācāraŋ jānanasamatthena ñāņena ‘kiŋ nu kho ime cintayiŋsū’ ti āvajjetvā cittaŋ aññāsi.

Atha ne sabbadevamanussesu anodissakavasena pharaņasamatthaŋ mettacittaŋ sankhipitvā odissakavasena mettacittena phari. Te bhagavatā mettacittena phuţţhā tathāgate upasankamante sakāya katikāya saņţhātuŋ asakkontā abhivādanapaccuţţhānādīni sabbakiccāni akaŋsu, sammāsambuddhabhāvaŋ panassa ajānamānā kevalaŋ nāmena ca āvusovādena ca

samudācaranti.

Atha ne bhagavā ‘mā vo, bhikkhave, tathāgataŋ nāmena ca āvusovādena ca samudācaratha, arahaŋ, bhikkhave, tathāgato sammāsambuddho’ ti attano buddhabhāvaŋ saññāpetvā paññatte varabuddhāsane nisinno uttarā-sāļhanakkhattayoge vattamāne aţţhārasahi brahmakoţīhi parivuto pañcava-ggiye (p. 1.095) there āmantetvā dhammacakkappavattanasuttantaŋ desesi.

Tesu aññāsikoņđaññatthero desanānusārena ñāņaŋ pesento suttapariyosāne aţţhārasahi brahmakoţīhi saddhiŋ sotāpattiphale patiţţhāsi. Satthā

tattheva vassaŋ upagantvā punadivase vappattheraŋ ovadanto vihāreyeva

nisīdi, sesā cattāro piņđāya cariŋsu. Vappatthero pubbaņheyeva sotāpattiphalaŋ pāpuņi. Eteneva upāyena punadivase bhaddiyattheraŋ, punadivase

mahānāmattheraŋ, punadivase assajittheranti sabbe sotāpattiphale patiţţhāpetvā pañcamiyaŋ pakkhassa pañcapi jane sannipātetvā anattalakkhaņasuttantaŋ (saŋ. ni. 3.59; mahāva. 20 ādayo) desesi. Desanāpariyosāne

pañcapi therā arahattaphale patiţţhahiŋsu. Atha satthā yasakulaputtassa

upanissayaŋ disvā taŋ rattibhāge nibbijjitvā gehaŋ pahāya nikkhantaŋ ‘ehi

yasā’ ti pakkositvā tasmiŋyeva rattibhāge sotāpattiphale, punadivase arahatte patiţţhāpetvā, aparepi tassa sahāyake catupaņņāsa jane ehibhikkhupa-bbajjāya pabbājetvā arahattaŋ pāpesi.

Evaŋ loke ekasaţţhiyā arahantesu jātesu satthā vutthavasso pavāretvā

‘caratha, bhikkhave, cārikan’ ti saţţhi bhikkhū disāsu pesetvā sayaŋ uruvelaŋ gacchanto antarāmagge kappāsikavanasaņđe tiŋsa jane bhaddavaggiyaku-māre vinesi. Tesu sabbapacchimako sotāpanno, sabbuttamo anāgāmī ahosi.

Tepi sabbe ehibhikkhubhāveneva pabbājetvā disāsu pesetvā uruvelaŋ

gantvā ađđhuđđhāni pāţihāriyasahassāni dassetvā uruvelakassapādayo

sahassajaţilaparivāre tebhātikajaţile vinetvā ehibhikkhubhāveneva pabbājetvā gayāsīse nisīdāpetvā ādittapariyāyadesanāya (mahāva. 54) arahatte

patiţţhāpetvā tena arahantasahassena parivuto ‘bimbisārarañño dinnaŋ

paţiññaŋ mocessāmī’ ti rājagahaŋ gantvā nagarūpacāre laţţhivanuyyānaŋ

agamāsi. Rājā uyyānapālassa santikā ‘satthā āgato’ ti sutvā dvādasanahutehi brāhmaņagahapatikehi parivuto satthāraŋ upasankamitvā (p. 1.096)

cakkavicittatalesu suvaņņapaţţavitānaŋ viya pabhāsamudayaŋ vissajjantesu tathāgatassa pādesu sirasā nipatitvā ekamantaŋ nisīdi saddhiŋ parisāya.

Atha kho tesaŋ brāhmaņagahapatikānaŋ etadahosi ‘kiŋ nu kho mahāsa-maņo uruvelakassape brahmacariyaŋ carati, udāhu uruvelakassapo mahāsa-maņe’ ti. Bhagavā tesaŋ cetasā cetoparivitakkamaññāya theraŋ gāthāya ajjhabhāsi–

‘Kimeva disvā uruvelavāsi, pahāsi aggiŋ kisako vadāno;

pucchāmi taŋ kassapa etamatthaŋ, kathaŋ pahīnaŋ tava aggihuttan’ti. (mahāva. 55);

Theropi bhagavato adhippāyaŋ viditvā–

‘Rūpe ca sadde ca atho rase ca, kāmitthiyo cābhivadanti yaññā;

etaŋ malanti upadhīsu ñatvā, tasmā na yiţţhe na hute arañjin’ ti.

(mahāva. 55)–

Imaŋ gāthaŋ vatvā attano sāvakabhāvapakāsanatthaŋ tathāgatassa pādapiţţhe sīsaŋ ţhapetvā ‘satthā me, bhante, bhagavā, sāvakohamasmī’ ti vatvā

ekatālaŋ dvitālaŋ titālanti yāva sattatālappamāņaŋ sattakkhattuŋ vehāsaŋ

abbhuggantvā oruyha tathāgataŋ vanditvā ekamantaŋ nisīdi. Taŋ pāţihāriyaŋ disvā mahājano ‘aho mahānubhāvā buddhā, evaŋ thāmagatadiţţhiko

nāma ‘arahā’ ti maññamāno uruvelakassapopi diţţhijālaŋ bhinditvā tathāgatena damito’ ti satthu guņakathaŋyeva kathesi. Bhagavā ‘nāhaŋ idāniyeva

uruvelakassapaŋ damemi, atītepi esa mayā damitoyevā’ ti vatvā imissā

aţţhuppattiyā mahānāradakassapajātakaŋ (jā. 2.22.545 ādayo) kathetvā

cattāri saccāni pakāsesi. Magadharājā ekādasahi nahutehi saddhiŋ sotāpasingīnikkhasavaņņo, rājagahaŋ pāvisi bhagavā. ‘Mutto muttehi saha purāņajaţilehi, vippamutto vippamuttehi; singīnikkhasavaņņo, rājagahaŋ pāvisi bhagavā. ‘ tiņņo tiņņehi saha purāņajaţilehi, vippamutto vippamuttehi; singīnikkhasavaņņo, rājagahaŋ pāvisi bhagavā. ‘Dasavāso (p. 1.098) dasabalo, dasadhammavidū dasabhi cupeto; so dasasataparivāro, rājagahaŋ pāvisi bhagavā’ ti. (mahāva. 58)–

Imāhi gāthāhi satthu vaņņaŋ vadamāno purato pāyāsi. Tadā mahājano

māņavakassa rūpasiriŋ disvā ‘ativiya abhirūpo ayaŋ māņavako, na kho

pana amhehi diţţhapubbo’ ti cintetvā ‘kuto ayaŋ māņavako, kassa vāyan’ ti āha. Taŋ sutvā māņavo–

‘Yo dhīro sabbadhi danto, suddho appaţipuggalo;

arahaŋ sugato loke, tassāhaŋ paricārako’ ti. (mahāva. 58)– gāthamāha.

Satthā sakkena katokāsaŋ maggaŋ paţipajjitvā bhikkhusahassaparivuto

rājagahaŋ pāvisi. Rājā buddhappamukhassa sanghassa mahādānaŋ datvā

‘ahaŋ, bhante, tīņi ratanāni vinā vattituŋ na sakkhissāmi, velāya vā avelāya

vā bhagavato santikaŋ āgamissāmi, laţţhivanuyyānaŋ nāma atidūre, idaŋ

pana amhākaŋ veļuvanaŋ nāma uyyānaŋ nātidūre nāccāsanne gamanāgamanasampannaŋ buddhārahaŋ senāsanaŋ. Idaŋ me bhagavā paţiggaņhātū’ ti suvaņņabhinkārena pupphagandhavāsitaŋ maņivaņņaŋ udakaŋ ādāya

veļuvanuyyānaŋ pariccajanto dasabalassa hatthe udakaŋ pātesi. Tasmiŋ

ārāmapaţiggahaņe ‘buddhasāsanassa mūlāni otiņņānī’ ti mahāpathavī

kampi. Jambudīpasmiñhi ţhapetvā veļuvanaŋ aññaŋ mahāpathaviŋ

kampetvā gahitasenāsanaŋ nāma natthi. Tambapaņņidīpepi ţhapetvā mahā-vihāraŋ aññaŋ pathaviŋ kampetvā gahitasenāsanaŋ nāma natthi. Satthā veļuvanārāmaŋ paţiggahetvā rañño anumodanaŋ katvā uţţhāyāsanā bhikkhusanghaparivuto veļuvanaŋ agamāsi.

Tasmiŋ kho pana samaye sāriputto ca moggallāno cāti dve paribbājakā

rājagahaŋ upanissāya viharanti amataŋ pariyesamānā. Tesu sāriputto assajittheraŋ piņđāya paviţţhaŋ disvā pasannacitto payirupāsitvā (p. 1.099) ‘ye

dhammā hetuppabhavā’ ti gāthaŋ sutvā sotāpattiphale patiţţhāya attano

sahāyakassa moggallānaparibbājakassapi tameva gāthaŋ abhāsi. Sopi sotāpattiphale patiţţhāsi. Te ubhopi janā sañcayaŋ oloketvā attano parisāya

saddhiŋ bhagavato santike pabbajiŋsu. Tesu mahāmoggallāno sattāhena

arahattaŋ pāpuņi, sāriputtatthero ađđhamāsena. Ubhopi ca ne satthā agga-sāvakaţţhāne ţhapesi. Sāriputtattherena arahattappattadivaseyeva sāvakasannipātaŋ akāsi.

Tathāgate pana tasmiŋyeva veļuvanuyyāne viharante suddhodanamahārājā ‘putto kira me chabbassāni dukkarakārikaŋ caritvā paramābhisambodhiŋ patvā pavattavaradhammacakko rājagahaŋ upanissāya veļuvane

viharatī’ ti sutvā aññataraŋ amaccaŋ āmantesi ‘ehi, bhaņe, purisasahassaparivāro rājagahaŋ gantvā mama vacanena ‘pitā vo suddhodanamahārājā

daţţhukāmo’ ti vatvā puttaŋ me gaņhitvā ehī’ ti āha. So ‘evaŋ, devā’ ti rañño

vacanaŋ sirasā sampaţicchitvā purisasahassaparivāro khippameva saţţhiyojanamaggaŋ gantvā dasabalassa catuparisamajjhe nisīditvā dhammadesanāvelāya vihāraŋ pāvisi. So ‘ tiţţhatu tāva rañño pahitasāsanan’ ti pariyante

ţhito satthu dhammadesanaŋ sutvā yathāţhitova saddhiŋ purisasahassena

arahattaŋ patvā pabbajjaŋ yāci. Bhagavā ‘etha bhikkhavo’ ti hatthaŋ pasāresi, sabbe tankhaņaŋyeva iddhimayapattacīvaradharā saţţhivassattherā

viya ahesuŋ. Arahattaŋ pattakālato paţţhāya pana ariyā nāma majjhattāva

hontīti so raññā pahitasāsanaŋ dasabalassa na kathesi. Rājā ‘neva gato āgacchati, na sāsanaŋ suyyatī’ ti ‘ehi, bhaņe, tvaŋ gacchāhī’ ti teneva niyāmena

aññaŋ amaccaŋ pesesi. Sopi gantvā purimanayeneva saddhiŋ parisāya arahattaŋ patvā tuņhī ahosi. Rājā eteneva niyāmena purisasahassaparivāre

nava amacce pesesi, sabbe attano kiccaŋ niţţhāpetvā tuņhībhūtā tattheva

vihariŋsu.

Rājā (p. 1.100) sāsanamattampi āharitvā ācikkhantaŋ alabhitvā cintesi

‘ettakā janā mayi sinehābhāvena sāsanamattampi na paccāhariŋsu, ko nu

kho mama vacanaŋ karissatī’ ti sabbaŋ rājabalaŋ olokento kāļudāyiŋ

addasa. So kira rañño sabbatthasādhako amacco abbhantariko ativissāsiko

bodhisattena saddhiŋ ekadivase jāto sahapaŋsukīļako sahāyo. Atha naŋ

rājā āmantesi ‘tāta, kāļudāyi ahaŋ mama puttaŋ passitukāmo nava purisasahassāni pesesiŋ, ekapurisopi āgantvā sāsanamattaŋ ārocentopi natthi,

dujjāno kho pana jīvitantarāyo, ahaŋ jīvamānova puttaŋ daţţhuŋ icchāmi,

sakkhissasi nu kho me puttaŋ dassetun’ ti. Sakkhissāmi, deva, sace pabbajituŋ labhissāmīti. Tāta, tvaŋ pabbajitvā vā apabbajitvā vā mayhaŋ puttaŋ

dassehīti. So ‘sādhu, devā’ ti rañño sāsanaŋ ādāya rājagahaŋ gantvā satthu dhammadesanāvelāya parisapariyante ţhito dhammaŋ sutvā saparivāro ara-hattaphalaŋ patvā ehibhikkhubhāve patiţţhāsi.

Satthā buddho hutvā paţhamaŋ antovassaŋ isipatane vasitvā vutthavasso pavāretvā uruvelaŋ gantvā tattha tayo māse vasanto tebhātikajaţile

vinetvā bhikkhusahassaparivāro phussamāsapuņņamāyaŋ rājagahaŋ

gantvā dve māse vasi. Ettāvatā bārāņasito nikkhantassa pañca māsā jātā,

sakalo hemanto atikkanto. Kāļudāyittherassa āgatadivasato sattaţţha divasā vītivattā, so phagguņīpuņņamāsiyaŋ cintesi ‘atikkanto hemanto, vasantasa-mayo anuppatto, manussehi sassādīni uddharitvā sammukhasammukhaţţhānehi maggā dinnā, haritatiņasañchannā pathavī, supupphitā vanasaņđā, paţi-pajjanakkhamā maggā, kālo dasabalassa ñātisangahaŋ kātun’ ti. Atha bhaga-vantaŋ upasankamitvā–

‘Angārino dāni dumā bhadante, phalesino chadanaŋ vippahāya; te accimantova pabhāsayanti, samayo mahāvīra angīrasānaŋ …pe…. ‘Nātisītaŋ (p. 1.101) nāti-uņhaŋ, nātidubbhikkhachātakaŋ; saddalā haritā bhūmi, esa kālo mahāmunī’ ti.–

Saţţhimattāhi gāthāhi dasabalassa kulanagaraŋ gamanatthāya gamana-vaņņaŋ vaņņesi. Atha naŋ satthā ‘kiŋ nu kho udāyi madhurassarena gamanavaņņaŋ vaņņesī’ ti āha. Bhante, tumhākaŋ pitā suddhodanamahārājā passitukāmo, karotha ñātakānaŋ sangahanti. Sādhu udāyi, karissāmi ñāta-kānaŋ sangahaŋ, bhikkhusanghassa ārocehi, gamikavattaŋ pūressantīti. ‘Sādhu, bhante’ ti thero tesaŋ ārocesi.

Bhagavā angamagadhavāsīnaŋ kulaputtānaŋ dasahi sahassehi, kapilavatthuvāsīnaŋ dasahi sahassehīti sabbeheva vīsatisahassehi khīņāsavabhikkhūhi parivuto rājagahā nikkhamitvā divase divase yojanaŋ gacchati. ‘Rājagahato saţţhiyojanaŋ kapilavatthuŋ dvīhi māsehi pāpuņissāmī’ ti aturitacārikaŋ pakkāmi. Theropi ‘bhagavato nikkhantabhāvaŋ rañño ārocessāmī’ ti

vehāsaŋ abbhuggantvā rañño nivesane pāturahosi. Rājā theraŋ disvā tuţţhacitto mahārahe pallanke nisīdāpetvā attano paţiyāditassa nānaggarasabhojanassa pattaŋ pūretvā adāsi. Thero uţţhāya gamanākāraŋ dassesi. Nisīditvā

bhuñjatha, tātāti. Satthu santikaŋ gantvā bhuñjissāmi, mahārājāti. Kahaŋ

pana, tāta, satthāti? Vīsatisahassabhikkhuparivāro tumhākaŋ dassanatthāya cārikaŋ nikkhanto, mahārājāti. Rājā tuţţhamānaso āha ‘tumhe imaŋ paribhu-ñjitvā yāva mama putto imaŋ nagaraŋ pāpuņāti, tāvassa itova piņđapātaŋ harathā’ ti. Thero adhivāsesi. Rājā theraŋ parivisitvā pattaŋ gandhacuņņena ubbaţţetvā uttamabhojanassa pūretvā ‘tathāgatassa dethā’ ti therassa hatthe patiţţhāpesi. Thero sabbesaŋ passantānaŋyeva pattaŋ ākāse khipitvā sayampi vehāsaŋ abbhuggantvā piņđapātaŋ āharitvā satthu hatthe ţhapesi.

Satthā taŋ paribhuñji. Etenupāyena thero divase divase āhari, satthāpi antarāmagge raññoyeva piņđapātaŋ paribhuñji. Theropi bhattakiccāvasāne

divase divase ‘ajja ettakaŋ bhagavā āgato, ajja ettakan’ ti buddhaguņapaţisaŋyuttāya kathāya sakalaŋ rājakulaŋ satthu dassanaŋ vināyeva satthari sañjātappasādaŋ akāsi. Teneva naŋ bhagavā ‘etadaggaŋ, bhikkhave, mama sāvakānaŋ (p. 1.102) bhikkhūnaŋ kulappasādakānaŋ yadidaŋ kāļudā-yī’ ti (a. ni. 1.219, 225) etadagge ţhapesi.

Sākiyāpi kho ‘anuppatte bhagavati amhākaŋ ñātiseţţhaŋ passissāmā’ ti

sannipatitvā bhagavato vasanaţţhānaŋ vīmaŋsamānā ‘nigrodhasakkassa

ārāmo ramaņīyo’ ti sallakkhetvā tattha sabbaŋ paţijagganavidhiŋ kāretvā

gandhapupphahatthā paccuggamanaŋ karontā sabbālankārapaţimaņđite

daharadahare nāgaradārake ca nāgaradārikāyo ca paţhamaŋ pahiņiŋsu,

tato rājakumāre ca rājakumārikāyo ca, tesaŋ anantaraŋ sāmaŋ gandhapupphacuņņādīhi pūjayamānā bhagavantaŋ gahetvā nigrodhārāmameva agamaŋsu. Tatra bhagavā vīsatisahassakhīņāsavaparivuto paññattavarabuddhāsane nisīdi. Sākiyā nāma mānajātikā mānatthaddhā, te ‘siddhatthakumāro

amhehi daharataro, amhākaŋ kaniţţho, bhāgineyyo, putto, nattā’ ti cintetvā

daharadahare rājakumāre āhaŋsu ‘tumhe vandatha, mayaŋ tumhākaŋ piţţhito nisīdissāmā’ ti.

Tesu evaŋ avanditvā nisinnesu bhagavā tesaŋ ajjhāsayaŋ oloketvā ‘na

maŋ ñātayo vandanti, handa dāni ne vandāpessāmī’ ti abhiññāpādakaŋ catutthajjhānaŋ samāpajjitvā tato vuţţhāya ākāsaŋ abbhuggantvā tesaŋ sīse

pādapaŋsuŋ okiramāno viya kaņđambarukkhamūle yamakapāţihāriyasadisaŋ pāţihāriyaŋ akāsi. Rājā taŋ acchariyaŋ disvā āha– ‘bhagavā

tumhākaŋ jātadivase kāļadevalassa vandanatthaŋ upanītānaŋ pāde vo

parivattitvā brāhmaņassa matthake patiţţhite disvāpi ahaŋ tumhe vandiŋ,

ayaŋ me paţhamavandanā. Vappamangaladivase jambucchāyāya sirisayane nisinnānaŋ vo jambucchāyāya aparivattanaŋ disvāpi pāde vandiŋ,

ayaŋ me dutiyavandanā. Idāni imaŋ adiţţhapubbaŋ pāţihāriyaŋ disvāpi

ahaŋ tumhākaŋ pāde vandāmi, ayaŋ me tatiyavandanā’ ti. Raññā pana

vandite bhagavantaŋ avanditvā ţhātuŋ samattho nāma ekasākiyopi nāhosi, sabbe vandiŋsuyeva.

Iti bhagavā ñātayo vandāpetvā ākāsato otaritvā paññattāsane nisīdi.

Nisinne bhagavati sikhāpatto ñātisamāgamo ahosi (p. 1.103), sabbe ekaggacittā hutvā nisīdiŋsu. Tato mahāmegho pokkharavassaŋ vassi. Tambavaņņaŋ udakaŋ heţţhā viravantaŋ gacchati, temitukāmova temeti, atemitukāmassa sarīre ekabindumattampi na patati. Taŋ disvā sabbe acchariyabbhutacittajātā ‘aho acchariyaŋ, aho abbhutan’ ti kathaŋ samuţţhāpesuŋ.

Satthā ‘na idāneva mayhaŋ ñātisamāgame pokkharavassaŋ vassati, atītepi vassī’ ti imissā aţţhuppattiyā vessantarajātakaŋ kathesi. Dhammadesanaŋ sutvā sabbe uţţhāya vanditvā pakkamiŋsu. Ekopi rājā vā rājamahā-matto vā ‘sve amhākaŋ bhikkhaŋ gaņhathā’ ti vatvā gato nāma natthi.

Satthā punadivase vīsatisahassabhikkhuparivuto kapilavatthuŋ piņđāya

pāvisi. Taŋ na koci gantvā nimantesi, pattaŋ vā aggahosi. Bhagavā indakhīle ţhitova āvajjesi ‘kathaŋ nu kho pubbabuddhā kulanagare piņđāya

cariŋsu, kiŋ uppaţipāţiyā issarajanānaŋ gharāni agamaŋsu, udāhu sapadānacārikaŋ cariŋsū’ ti. Tato ekabuddhassapi uppaţipāţiyā gamanaŋ adisvā

‘mayāpi idāni ayameva vaŋso, ayaŋ paveņī paggahetabbā, āyatiñca me

sāvakāpi mamaññeva anusikkhantā piņđacārikavattaŋ paripūressantī’ ti

koţiyaŋ niviţţhagehato paţţhāya sapadānaŋ piņđāya cari. ‘Ayyo kira siddha-tthakumāro piņđāya caratī’ ti dvibhūmakatibhūmakādīsu pāsādesu sīhapa-ñjare vivaritvā mahājano dassanabyāvaţo ahosi.

Rāhulamātāpi devī ‘ayyaputto kira imasmiŋyeva nagare mahantena rājānubhāvena suvaņņasivikādīhi vicaritvā idāni kesamassuŋ ohāretvā kāsāyavatthavasano kapālahattho piņđāya carati, sobhati nu kho’ ti sīhapañjaraŋ

vivaritvā olokayamānā bhagavantaŋ nānāvirāgasamujjalāya sarīrappabhāya nagaravīthiyo obhāsetvā byāmappabhāparikkhepasamangībhūtāya asīti-anu-byañjanāvabhāsitāya dvattiŋsamahāpurisalakkhaņapaţimaņđitāya anopa-māya buddhasiriyā virocamānaŋ disvā uņhīsato paţţhāya yāva pādatalā–

‘Siniddhanīlamudukuñcitakeso (p. 1.104), sūriyanimmalatalābhinalāţo; yuttatungamudukāyatanāso, raŋsijālavitato narasīho. ‘Cakkavarankitarattasupādo, lakkhaņamaņđita-āyatapaņhi; cāmarihatthavibhūsitapaņho, esa hi tuyhaŋ pitā narasīho. ‘Sakyakumāro varado sukhumālo, lakkhaņavicittapasannasarīro; lokahitāya āgato naravīro, esa hi tuyhaŋ pitā narasīho. ‘Āyatayuttasusaņţhitasoto, gopakhumo abhinīlanetto; indadhanu-abhinīlabhamuko, esa hi tuyhaŋ pitā narasīho. ‘Puņņacandanibho mukhavaņņo, devanarānaŋ piyo naranāgo; mattagajindavilāsitagāmī, esa hi tuyhaŋ pitā narasīho. ‘Siniddhasugambhīramañjusaghoso, hingulavaņņarattasujivho; vīsativīsatisetasudanto, esa hi tuyhaŋ pitā narasīho. ‘Khattiyasambhava-aggakulindo, devamanussanamassitapādo; sīlasamādhipatiţţhitacitto, esa hi tuyhaŋ pitā narasīho. ‘Vaţţasuvaţţasusaņţhitagīvo (p. 1.105), sīhahanumigarājasarīro; kañcanasucchavi-uttamavaņņo, esa hi tuyhaŋ pitā narasīho. ‘Añjanasamavaņņasunīlakeso, kañcanapaţţavisuddhanalāţo; osadhipaņđarasuddhasu-uņņo, esa hi tuyhaŋ pitā narasīho. ‘Gacchantonilapathe viya cando, tārāgaņaparivađđhitarūpo; sāvakamajjhagato samaņindo, esa hi tuyhaŋ pitā narasīho’ ti.–

Evamimāhi dasahi narasīhagāthāhi nāma abhitthavitvā ‘tumhākaŋ putto kira

idāni piņđāya caratī’ ti rañño ārocesi. Rājā saŋviggahadayo hatthena

sāţakaŋ saņţhapento turitaturitaŋ nikkhamitvā vegena gantvā bhagavato

purato ţhatvā āha– ‘kiŋ, bhante, amhe lajjāpetha, kimatthaŋ piņđāya caratha, kiŋ ‘ettakānaŋ bhikkhūnaŋ na sakkā bhattaŋ laddhun’ ti saññaŋ karitthā’ ti.

Vaŋsacārittametaŋ, mahārāja, amhākanti. Nanu, bhante, amhākaŋ mahāsammatakhattiyavaŋso nāma vaŋso, tattha ca ekakhattiyopi bhikkhācaro

nāma natthīti. ‘Ayaŋ, mahārāja, rājavaŋso nāma tava vaŋso, amhākaŋ

pana dīpankaro koņđañño …pe… kassapoti ayaŋ buddhavaŋso nāma. Ete ca aññe ca anekasahassasankhā buddhā bhikkhācarā, bhikkhācāreneva jīvikaŋ kappesun’ ti antaravīthiyaŋ ţhitova–

‘Uttiţţhe nappamajjeyya, dhammaŋ sucaritaŋ care; dhammacārī sukhaŋ seti, asmiŋ loke paramhi cā’ ti. (dha. pa. 168)–

Imaŋ gāthamāha. Gāthāpariyosāne rājā sotāpattiphale patiţţhāsi.

‘Dhammaŋ care sucaritaŋ, na naŋ duccaritaŋ care; dhammacārī sukhaŋ seti, asmiŋ loke paramhi cā’ ti. (dha. pa. 169)–

Imaŋ (p. 1.106) pana gāthaŋ sutvā sakadāgāmiphale patiţţhāsi. Mahādha-mmapālajātakaŋ (jā. 1.10.92 ādayo) sutvā anāgāmiphale patiţţhāsi, maraņa-samaye setacchattassa heţţhā sirisayane nipannoyeva arahattaŋ pāpuņi. Araññavāsena pana padhānānuyogakiccaŋ rañño nāhosi. Sotāpattiphalaŋ sacchikatvāyeva pana bhagavato pattaŋ gahetvā saparisaŋ bhagavantaŋ mahāpāsādaŋ āropetvā paņītena khādanīyena bhojanīyena parivisi. Bhatta-kiccapariyosāne sabbaŋ itthāgāraŋ āgantvā bhagavantaŋ vandi ţhapetvā rāhulamātaraŋ. Sā pana ‘gaccha, ayyaputtaŋ vandāhī’ ti parijanena vucca-mānāpi ‘sace mayhaŋ guņo atthi, sayameva mama santikaŋ ayyaputto āga-missati, āgatameva naŋ vandissāmī’ ti vatvā na agamāsi.

Bhagavā rājānaŋ pattaŋ gāhāpetvā dvīhi aggasāvakehi saddhiŋ rājadhītāya sirigabbhaŋ gantvā ‘rājadhītā yathāruci vandamānā na kiñci vattabbā’ ti vatvā paññattāsane nisīdi. Sā vegenāgantvā gopphakesu gahetvā

pādapiţţhiyaŋ sīsaŋ parivattetvā yathā-ajjhāsayaŋ vandi. Rājā rājadhītāya

bhagavati sinehabahumānādiguņasampattiyo kathesi ‘bhante, mama dhītā

‘tumhehi kāsāyāni vatthāni nivāsitānī’ ti sutvā tato paţţhāya kāsāyavatthanivatthā jātā, tumhākaŋ ekabhattikabhāvaŋ sutvā ekabhattikāva jātā, tumhehi

mahāsayanassa chađđitabhāvaŋ sutvā paţţikāmañcakeyeva nipannā,

tumhākaŋ mālāgandhādīhi viratabhāvaŋ ñatvā viratamālāgandhāva jātā,

attano ñātakehi ‘mayaŋ paţijaggissāmā’ ti sāsane pesitepi ekañātakampi na

olokesi, evaŋ guņasampannā me dhītā bhagavā’ ti. ‘Anacchariyaŋ, mahārāja, yaŋ idāni tayā rakkhiyamānā rājadhītā paripakke ñāņe attānaŋ

rakkheyya, esā pubbe anārakkhā pabbatapāde vicaramānā aparipakke ñāņe

attānaŋ rakkhī’ ti vatvā candakinnarījātakaŋ (jā. 1.14.18 ādayo) kathetvā

uţţhāyāsanā pakkāmi.

Dutiyadivase pana nandassa rājakumārassa abhisekagehappavesanavivāhamangalesu vattamānesu tassa gehaŋ gantvā kumāraŋ pattaŋ gāhāpetvā

pabbājetukāmo mangalaŋ vatvā uţţhāyāsanā pakkāmi. Janapadakalyāņī

kumāraŋ gacchantaŋ disvā ‘tuvaţaŋ kho, ayyaputta, āgaccheyyāsī’ ti vatvā

(p. 1.107) gīvaŋ pasāretvā olokesi. Sopi bhagavantaŋ ‘pattaŋ gaņhathā’ ti

vattuŋ avisahamāno vihāraŋyeva agamāsi, taŋ anicchamānaŋyeva

bhagavā pabbājesi. Iti bhagavā kapilavatthuŋ gantvā tatiyadivase nandaŋ pabbājesi.

Sattame divase rāhulamātā kumāraŋ alankaritvā bhagavato santikaŋ

pesesi ‘passa, tāta, etaŋ vīsatisahassasamaņaparivutaŋ suvaņņavaņņaŋ

brahmarūpavaņņaŋ samaņaŋ, ayaŋ te pitā, etassa mahantā nidhayo

ahesuŋ, tyāssa nikkhamanakālato paţţhāya na passāma, gaccha, naŋ

dāyajjaŋ yācāhi– ‘ahaŋ tāta kumāro abhisekaŋ patvā cakkavattī bhavissāmi, dhanena me attho, dhanaŋ me dehi. Sāmiko hi putto pitu santakassā’ti’. Kumāro ca bhagavato santikaŋ gantvā pitu sinehaŋ paţilabhitvā haţţhatuţţho ‘sukhā te, samaņa, chāyā’ ti vatvā aññañca bahuŋ attano anurūpaŋ

vadanto aţţhāsi. Bhagavā katabhattakicco anumodanaŋ katvā uţţhāyāsanā

pakkāmi. Kumāropi ‘dāyajjaŋ me, samaņa, dehi, dāyajjaŋ me, samaņa,

dehī’ ti bhagavantaŋ anubandhi. Bhagavā kumāraŋ na nivattāpesi, parijanopi bhagavatā saddhiŋ gacchantaŋ nivattetuŋ nāsakkhi. Iti so bhagavatā saddhiŋ ārāmameva agamāsi.

Tato bhagavā cintesi ‘yaŋ ayaŋ pitu santakaŋ dhanaŋ icchati, taŋ vaţţānugataŋ savighātaŋ, handassa bodhimaņđe paţiladdhaŋ sattavidhaŋ ariya-dhanaŋ demi, lokuttaradāyajjassa naŋ sāmikaŋ karomī’ ti āyasmantaŋ sāri-puttaŋ āmantesi ‘tena hi, tvaŋ sāriputta, rāhulakumāraŋ pabbājehī’ ti. Thero taŋ pabbājesi. Pabbajite pana kumāre rañño adhimattaŋ dukkhaŋ uppajji.

Taŋ adhivāsetuŋ asakkonto bhagavato nivedetvā ‘sādhu, bhante, ayyā

mātāpitūhi ananuññātaŋ puttaŋ na pabbājeyyun’ ti varaŋ yāci. Bhagavā

tassa taŋ varaŋ datvā punadivase rājanivesane katapātarāso ekamantaŋ

nisinnena raññā ‘bhante, tumhākaŋ dukkarakārikakāle ekā devatā maŋ upasankamitvā ‘putto te kālakato’ ti āha, tassā vacanaŋ asaddahanto ‘na

mayhaŋ putto bodhiŋ appatvā kālaŋ karotī’ ti taŋ paţikkhipin’ ti vutte ‘idāni

kiŋ saddahissatha, ye tumhe pubbepi (p. 1.108) aţţhikāni dassetvā ‘putto te

mato’ ti vutte na saddahitthā’ ti imissā aţţhuppattiyā mahādhammapālajātakaŋ

kathesi. Kathāpariyosāne rājā anāgāmiphale patiţţhāsi.

Iti bhagavā pitaraŋ tīsu phalesu patiţţhāpetvā bhikkhusanghaparivuto

punadeva rājagahaŋ gantvā veļuvane vihāsi. Tasmiŋ samaye anāthapiņđiko

gahapati pañcahi sakaţasatehi bhaņđaŋ ādāya rājagahe attano piyasahāyakassa seţţhino gehaŋ gantvā tattha buddhassa bhagavato uppannabhāvaŋ

sutvā balavapaccūsasamaye devatānubhāvena vivaţena dvārena satthāraŋ

upasankamitvā dhammaŋ sutvā sotāpattiphale patiţţhāya dutiyadivase

buddhappamukhassa bhikkhusanghassa mahādānaŋ datvā sāvatthiŋ āgamanatthāya satthu paţiññaŋ gahetvā antarāmagge pañcacattālīsayojanaţţhāne satasahassaŋ satasahassaŋ datvā yojanike yojanike vihāre kāretvā

jetavanaŋ koţisanthārena aţţhārasahiraññakoţīhi kiņitvā navakammaŋ

paţţhapesi. So majjhe dasabalassa gandhakuţiŋ kāresi, taŋ parivāretvā asītimahātherānaŋ pāţiyekkasannivesane āvāse ekakūţāgāradvikūţāgārahaŋsavaţţakadīghasālāmaņđapādivasena sesasenāsanāni pokkharaņīcankamanarattiţţhānadivāţţhānāni cāti aţţhārasakoţipariccāgena ramaņīye bhūmibhāge manoramaŋ vihāraŋ kārāpetvā dasabalassa āgamanatthāya dūtaŋ

pesesi. Satthā dūtassa vacanaŋ sutvā mahābhikkhusanghaparivuto rājagahā nikkhamitvā anupubbena sāvatthinagaraŋ pāpuņi.

Mahāseţţhipi kho vihāramahaŋ sajjetvā tathāgatassa jetavanappavisanadivase puttaŋ sabbālankārapaţimaņđitaŋ katvā alankatapaţiyatteheva

pañcahi kumārasatehi saddhiŋ pesesi. So saparivāro pañcavaņņavatthasamujjalāni pañca dhajasatāni gahetvā dasabalassa purato ahosi. Tesaŋ

pacchato mahāsubhaddā cūļasubhaddāti dve seţţhidhītaro pañcahi kumārikā-satehi saddhiŋ puņņaghaţe gahetvā nikkhamiŋsu. Tāsaŋ pacchato seţţhi-bhariyā sabbālankārapaţimaņđitā pañcahi mātugāmasatehi saddhiŋ puņņa-pātiyo gahetvā nikkhami. Sabbesaŋ pacchato sayaŋ mahāseţţhi ahatava-tthanivattho (p. 1.109) ahatavatthanivattheheva pañcahi seţţhisatehi saddhiŋ bhagavantaŋ abbhuggañchi. Bhagavā imaŋ upāsakaparisaŋ purato katvā mahābhikkhusanghaparivuto attano sarīrappabhāya suvaņņarasasekapiñja-rāni viya vanantarāni kurumāno anantāya buddhalīļāya apaţisamāya buddha-siriyā jetavanavihāraŋ pāvisi.

Atha naŋ anāthapiņđiko pucchi– ‘kathāhaŋ, bhante, imasmiŋ vihāre paţipajjāmī’ ti. Tena hi gahapati imaŋ vihāraŋ āgatānāgatassa cātuddisassa

bhikkhusanghassa dehīti. ‘Sādhu, bhante’ ti mahāseţţhi suvaņņabhinkāraŋ

ādāya dasabalassa hatthe udakaŋ pātetvā ‘imaŋ jetavanavihāraŋ āgatānā-gatassa cātuddisassa bhikkhusanghassa dammī’ ti adāsi. Satthā vihāraŋ paţiggahetvā anumodanaŋ karonto–

‘Sītaŋ uņhaŋ paţihanti, tato vāļamigāni ca; sarīsape ca makase, sisire cāpi vuţţhiyo. ‘Tato vātātapo ghoro, sañjāto paţihaññati; leņatthañca sukhatthañca, jhāyituñca vipassituŋ. ‘Vihāradānaŋ sanghassa, aggaŋ buddhena vaņņitaŋ; tasmā hi paņđito poso, sampassaŋ atthamattano. ‘Vihāre kāraye ramme, vāsayettha bahussute; tesaŋ annañca pānañca, vatthasenāsanāni ca. ‘Dadeyya ujubhūtesu, vippasannena cetasā; te tassa dhammaŋ desenti, sabbadukkhāpanūdanaŋ; yaŋ so dhammaŋ idhaññāya, parinibbāti anāsavo’ ti. (cūļava. 295)–

Vihārānisaŋsaŋ kathesi. Anāthapiņđiko dutiyadivasato paţţhāya vihāramahaŋ ārabhi. Visākhāya pāsādamaho catūhi māsehi niţţhito, anāthapiņđikassa pana vihāramaho navahi māsehi niţţhāsi. Vihāramahepi aţţhāraseva

koţiyo pariccāgaŋ agamaŋsu. Iti ekasmiŋyeva vihāre catupaņņāsakoţisankhyaŋ dhanaŋ pariccaji.

Atīte (p. 1.110) pana vipassissa bhagavato kāle punabbasumitto nāma

seţţhi suvaņņiţţhakāsanthārena kiņitvā tasmiŋyeva ţhāne yojanappamāņaŋ

sanghārāmaŋ kāresi. Sikhissa bhagavato kāle sirivađđho nāma seţţhi suvaņņaphālasanthārena kiņitvā tasmiŋyeva ţhāne tigāvutappamāņaŋ sanghārāmaŋ kāresi. Vessabhussa bhagavato kāle sotthijo nāma seţţhi suvaņņahatthipadasanthārena kiņitvā tasmiŋyeva ţhāne ađđhayojanappamāņaŋ

sanghārāmaŋ kāresi. Kakusandhassa bhagavato kāle accuto nāma seţţhi

suvaņņiţţhakāsanthārena kiņitvā tasmiŋyeva ţhāne gāvutappamāņaŋ

sanghārāmaŋ kāresi. Koņāgamanassa bhagavato kāle uggo nāma seţţhi

suvaņņakacchapasanthārena kiņitvā tasmiŋyeva ţhāne ađđhagāvutappamāņaŋ sanghārāmaŋ kāresi. Kassapassa bhagavato kāle sumangalo nāma

seţţhi suvaņņakaţţisanthārena kiņitvā tasmiŋyeva ţhāne soļasakarīsappamāņaŋ sanghārāmaŋ kāresi. Amhākaŋ pana bhagavato kāle anāthapiņđiko nāma seţţhi kahāpaņakoţisanthārena kiņitvā tasmiŋyeva ţhāne aţţhakarīsa-ppamāņaŋ sanghārāmaŋ kāresi. Idaŋ kira ţhānaŋ sabbabuddhānaŋ avija-hitaţţhānameva.

Iti mahābodhimaņđe sabbaññutappattito yāva mahāparinibbānamañcā yasmiŋ yasmiŋ ţhāne bhagavā vihāsi, idaŋ santikenidānaŋ nāma, tassa vasena sabbajātakāni vaņņayissāma.

Nidānakathā niţţhitā.

1. Ekakanipāto

1. Apaņņakavaggo

1. Apaņņakajātakavaņņanā

Imaŋ tāva (p. 1.111) apaņņakadhammadesanaŋ bhagavā sāvatthiŋ upanissāya jetavanamahāvihāre viharanto kathesi. Kaŋ pana ārabbha ayaŋ kathā

samuţţhitāti? Seţţhissa sahāyake pañcasate titthiyasāvake. Ekasmiñhi

divase anāthapiņđiko seţţhi attano sahāyake pañcasate aññatitthiyasāvake

ādāya bahuŋ mālāgandhavilepanañceva sappitelamadhuphāņitavatthacchādanāni ca gāhāpetvā jetavanaŋ gantvā bhagavantaŋ vanditvā gandhamālādīhi pūjetvā bhesajjāni ceva vatthāni ca bhikkhusanghassa vissajjetvā cha

nisajjādose vajjetvā ekamantaŋ nisīdi. Tepi aññatitthiyasāvakā tathāgataŋ

vanditvā satthu puņņacandasassirikaŋ mukhaŋ, lakkhaņānubyañjanapaţima-ņđitaŋ byāmappabhāparikkhittaŋ brahmakāyaŋ, āveļāveļā yamakayamakā hutvā niccharantiyo ghanabuddharasmiyo ca olokayamānā anāthapiņđikassa samīpeyeva nisīdiŋsu.

Atha nesaŋ satthā manosilātale sīhanādaŋ nadanto taruņasīho viya

gajjanto pāvussakamegho viya ca ākāsagangaŋ otārento viya ca ratanadāmaŋ ganthento viya ca aţţhangasamannāgatena savanīyena kamanīyena

brahmassarena nānānayavicittaŋ madhuradhammakathaŋ kathesi. Te

satthu dhammadesanaŋ sutvā pasannacittā uţţhāya dasabalaŋ vanditvā

aññatitthiyasaraņaŋ bhinditvā buddhaŋ saraņaŋ agamaŋsu. Te tato

paţţhāya niccakālaŋ anāthapiņđikena saddhiŋ gandhamālādihatthā vihāraŋ gantvā dhammaŋ suņanti, dānaŋ denti, sīlaŋ rakkhanti, uposathakammaŋ karonti.

Atha bhagavā sāvatthito punadeva rājagahaŋ agamāsi. Te tathāgatassa gatakāle taŋ saraņaŋ bhinditvā puna aññatitthiyasaraņaŋ gantvā attano (p. 1.112)

mūlaţţhāneyeva patiţţhitā. Bhagavāpi sattaţţha māse vītināmetvā puna jetavanameva agamāsi. Anāthapiņđiko punapi te ādāya satthu santikaŋ gantvā

satthāraŋ gandhamālādīhi pūjetvā vanditvā ekamantaŋ nisīdi. Tepi bhagavantaŋ vanditvā ekamantaŋ nisīdiŋsu. Atha nesaŋ tathāgate cārikaŋ

pakkante gahitasaraņaŋ bhinditvā puna aññatitthiyasaraņameva gahetvā

mūle patiţţhitabhāvaŋ bhagavato ārocesi.

Bhagavā aparimitakappakoţiyo nirantaraŋ pavattitavacīsucaritānubhāvena dibbagandhagandhitaŋ nānāgandhapūritaŋ ratanakaraņđakaŋ vivaranto viya mukhapadumaŋ vivaritvā madhurassaraŋ nicchārento ‘saccaŋ

kira tumhe upāsakā tīņi saraņāni bhinditvā aññatitthiyasaraņaŋ gatā’ ti

pucchi. Atha tehi paţicchādetuŋ asakkontehi ‘saccaŋ bhagavā’ ti vutte

satthā ‘upāsakā heţţhā avīciŋ upari bhavaggaŋ paricchedaŋ katvā tiriyaŋ

aparimāņāsu lokadhātūsu sīlādīhi guņehi buddhena sadiso nāma natthi, kuto

adhikataro’ ti. ‘Yāvatā, bhikkhave, sattā apadā vā dvipadā vā catuppadā vā

bahuppadā vā, tathāgato tesaŋ aggamakkhāyati (saŋ. ni. 5.139; a. ni. 4.34)

yaŋ kiñci vittaŋ idha vā huraŋ vā …pe… (khu. pā. 6.3; su. ni. 226) aggato

ve pasannānan’ ti-ādīhi (a. ni. 4.34; itivu. 90) suttehi pakāsite ratanattayapahāya mānusaŋ dehaŋ, devakāyaŋ paripūressanti. ‘Ye keci sanghaŋ saraņaŋ gatāse, na te gamissanti apāyabhūmiŋ; pahāya mānusaŋ dehaŋ, devakāyaŋ paripūressanti. ‘Bahuŋ ve saraņaŋ yanti, pabbatāni vanāni ca;

ārāmarukkhacetyāni, manussā bhayatajjitā. ‘Netaŋ kho saraņaŋ khemaŋ, netaŋ saraņamuttamaŋ; netaŋ saraņamāgamma, sabbadukkhā pamuccati. ‘Yo ca buddhañca dhammañca, sanghañca saraņaŋ gato; cattāri ariyasaccāni, sammappaññāya passati. ‘Dukkhaŋ dukkhasamuppādaŋ, dukkhassa ca atikkamaŋ; ariyañcaţţhangikaŋ maggaŋ, dukkhūpasamagāminaŋ. ‘Etaŋ kho saraņaŋ khemaŋ, etaŋ saraņamuttamaŋ; etaŋ saraņamāgamma, sabbadukkhā pamuccatī’ ti. (dha. pa. 188-192).

Na kevalañca nesaŋ satthā ettakaŋyeva dhammaŋ desesi, apica kho

‘upāsakā buddhānussatikammaţţhānaŋ nāma, dhammānussatikammaţţhānaŋ nāma, sanghānussatikammaţţhānaŋ nāma sotāpattimaggaŋ deti,

sotāpattiphalaŋ deti, sakadāgāmimaggaŋ deti, sakadāgāmiphalaŋ deti, anāgāmimaggaŋ deti, anāgāmiphalaŋ deti, arahattamaggaŋ deti, arahattaphalaŋ detī’ ti-evamādīhipi nayehi dhammaŋ desetvā ‘evarūpaŋ nāma

saraņaŋ bhindantehi ayuttaŋ tumhehi katan’ ti āha. Ettha ca buddhānussatikammaţţhānādīnaŋ sotāpattimaggādippadānaŋ ‘ekadhammo, bhikkhave,

bhāvito bahulīkato ekantanibbidāya virāgāya nirodhāya upasamāya abhiññāya sambodhāya nibbānāya (p. 1.114) saŋvattati. Katamo ekadhammo?

Buddhānussatī’ ti-evamādīhi (a. ni. 1.296) suttehi dīpetabbaŋ.

Evaŋ bhagavā nānappakārehi upāsake ovaditvā ‘upāsakā pubbepi

manussā asaraņaŋ ‘saraņan’ ti takkaggāhena viraddhaggāhena gahetvā amanussapariggahite kantāre yakkhabhakkhā hutvā mahāvināsaŋ pattā, apaņņakaggāhaŋ pana ekaŋsikaggāhaŋ aviraddhaggāhaŋ gahitamanussā tasmiŋyeva kantāre sotthibhāvaŋ pattā’ ti vatvā tuņhī ahosi. Atha kho anāthapiņđiko gahapati uţţhāyāsanā bhagavantaŋ vanditvā abhitthavitvā sirasmiŋ

añjaliŋ patiţţhāpetvā evamāha ‘bhante, idāni tāva imesaŋ upāsakānaŋ utta-masaraņaŋ bhinditvā takkaggahaņaŋ amhākaŋ pākaţaŋ, pubbe pana amanussapariggahite kantāre takkikānaŋ vināso, apaņņakaggāhaŋ gahitamanu-ssānañca sotthibhāvo amhākaŋ paţicchanno, tumhākameva pākaţo, sādhu vata no bhagavā ākāse puņņacandaŋ uţţhāpento viya imaŋ kāraņaŋ pākaţaŋ karotū’ ti. Atha bhagavā ‘mayā kho, gahapati, aparimitakālaŋ dasa pāramiyo pūretvā lokassa kankhacchedanatthameva sabbaññutaññāņaŋ paţividdhaŋ, sīhavasāya suvaņņanāļiŋ pūrento viya sakkaccaŋ sotaŋ oda-hitvā suņohī’ ti seţţhino satuppādaŋ janetvā himagabbhaŋ padāletvā puņņa-candaŋ nīharanto viya bhavantarena paţicchannakāraņaŋ pākaţaŋ akāsi.

Atīte kāsiraţţhe bārāņasinagare brahmadatto nāma rājā ahosi. Tadā bodhisatto satthavāhakule paţisandhiŋ gahetvā dasamāsaccayena mātukucchito

nikkhamitvā anupubbena vayappatto pañcahi sakaţasatehi vaņijjaŋ karonto

vicarati. So kadāci pubbantato aparantaŋ gacchati, kadāci aparantato

pubbantaŋ. Bārāņasiyaŋyeva aññopi satthavāhaputto atthi bālo abyatto anupāyakusalo. Tadā bodhisatto bārāņasito mahagghaŋ bhaņđaŋ gahetvā

pañca sakaţasatāni pūretvā gamanasajjāni katvā ţhapesi. Sopi bālasatthavā-haputto tatheva pañca sakaţasatāni pūretvā gamanasajjāni katvā ţhapesi.

Tadā bodhisatto cintesi ‘sace ayaŋ bālasatthavāhaputto mayā saddhiŋyeva gamissati, sakaţasahasse ekato maggaŋ gacchante maggopi (p. 1.115)

nappahossati, manussānaŋ dārudakādīnipi, balibaddānaŋ tiņānipi dullabhāni bhavissanti, etena vā mayā vā purato gantuŋ vaţţatī’ ti. So taŋ pakkosāpetvā etamatthaŋ ārocetvā ‘dvīhipi amhehi ekato gantuŋ na sakkā, kiŋ

tvaŋ purato gamissasi, udāhu pacchato’ ti āha. So cintesi ‘mayi purato

gacchante bahū ānisaŋsā, maggena abhinneneva gamissāmi, goņā anāmaţţhatiņaŋ khādissanti, manussānaŋ anāmaţţhaŋ sūpeyyapaņņaŋ bhavissati, pasannaŋ udakaŋ bhavissati, yathāruciŋ agghaŋ ţhapetvā bhaņđaŋ

vikkiņissāmī’ ti. So ‘ahaŋ, samma, purato gamissāmī’ ti āha. Bodhisattopi

pacchato gamane bahū ānisaŋse addasa. Evaŋ hissa ahosi– ‘purato

gacchantā magge visamaţţhānaŋ samaŋ karissanti, ahaŋ tehi gatamaggena gamissāmi, purato gatehi balibaddehi pariņatathaddhatiņe khādite

mama goņā puna uţţhitāni madhuratiņāni khādissanti, gahitapaņņaţţhānato uţţhitaŋ manussānaŋ sūpeyyapaņņaŋ madhuraŋ bhavissati, anudake ţhāne āvāţaŋ khanitvā ete udakaŋ uppādessanti, tehi katesu āvāţesu mayaŋ udakaŋ pivissāma, agghaţţhapanaŋ nāma manussānaŋ jīvitā voropanasa-disaŋ, ahaŋ pacchato gantvā etehi ţhapitagghena bhaņđaŋ vikkiņissāmī’ ti.

Atha so ettake ānisaŋse disvā ‘samma, tvaŋ purato gacchāhī’ ti āha.

‘Sādhu, sammā’ ti bālasatthavāho sakaţāni yojetvā nikkhanto anupubbena

manussāvāsaŋ atikkamitvā kantāramukhaŋ pāpuņi.

Kantāraŋ nāma– corakantāraŋ, vāļakantāraŋ, nirudakakantāraŋ, amanu-ssakantāraŋ, appabhakkhakantāranti pañcavidhaŋ. Tattha corehi adhiţţhita-maggo corakantāraŋ nāma. Sīhādīhi adhiţţhitamaggo vāļakantāraŋ nāma. Yattha nhāyituŋ vā pātuŋ vā udakaŋ natthi, idaŋ nirudakakantāraŋ nāma.

Amanussādhiţţhitaŋ amanussakantāraŋ nāma. Mūlakhādanīyādivirahitaŋ

appabhakkhakantāraŋ nāma. Imasmiŋ pañcavidhe kantāre taŋ kantāraŋ

nirudakakantārañceva amanussakantārañca. Tasmā so bālasatthavāhaputto sakaţesu mahantamahantā cāţiyo ţhapetvā udakassa pūrāpetvā saţţhiyojanikaŋ kantāraŋ paţipajji.

Athassa kantāramajjhaŋ gatakāle kantāre adhivatthayakkho ‘imehi manussehi gahitaŋ udakaŋ chađđāpetvā dubbale katvā sabbeva ne khādissāmī’ ti (p. 1.116) sabbasetataruņabalibaddayuttaŋ manoramaŋ yānakaŋ

māpetvā dhanukalāpaphalakāvudhahatthehi dasahi dvādasahi amanussehi

parivuto uppalakumudāni piļandhitvā allakoso allavattho issarapuriso viya

tasmiŋ yānake nisīditvā kaddamamakkhitehi cakkehi paţipathaŋ agamāsi.

Parivāra-amanussāpissa purato ca pacchato ca gacchantā allakesā allavatthā uppalakumudamālā piļandhitvā padumapuņđarīkakalāpe gahetvā

bhisamuļālāni khādantā udakabindūhi ceva kalalehi ca paggharantehi aga-maŋsu. Satthavāhā ca nāma yadā dhuravāto vāyati, tadā yānake nisīditvā upaţţhākaparivutā rajaŋ pariharantā purato gacchanti. Yadā pacchato vāto vāyati, tadā teneva nayena pacchato gacchanti. Tadā pana dhuravāto ahosi, tasmā so satthavāhaputto purato agamāsi.

Yakkho taŋ āgacchantaŋ disvā attano yānakaŋ maggā okkamāpetvā

‘kahaŋ gacchathā’ ti tena saddhiŋ paţisanthāraŋ akāsi. Satthavāhopi

attano yānakaŋ maggā okkamāpetvā sakaţānaŋ gamanokāsaŋ datvā eka-mante ţhito taŋ yakkhaŋ avoca ‘bho, amhe tāva bārāņasito āgacchāma. Tumhe pana uppalakumudāni piļandhitvā padumapuņđarīkahatthā bhisamu-ļālāni khādantā kaddamamakkhitā udakabindūhi paggharantehi āgacchatha.

Kiŋ nu kho tumhehi āgatamagge devo vassati, uppalādisañchannāni vā

sarāni atthī’ ti pucchi. Yakkho tassa kathaŋ sutvā ‘samma, kiŋ nāmetaŋ

kathesi. Esā nīlavanarāji paññāyati. Tato paţţhāya sakalaŋ araññaŋ ekodakaŋ, nibaddhaŋ devo vassati, kandarā pūrā, tasmiŋ tasmiŋ ţhāne padumādisañchannāni sarāni atthī’ ti vatvā paţipāţiyā gacchantesu sakaţesu

‘imāni sakaţāni ādāya kahaŋ gacchathā’ ti pucchi. ‘Asukajanapadaŋ nāmā’ti. ‘Imasmiŋ cimasmiñca sakaţe kiŋ nāma bhaņđan’ ti? ‘Asukañca asukañcā’ ti. ‘Pacchato āgacchantaŋ sakaţaŋ ativiya garukaŋ hutvā āgacchati,

etasmiŋ kiŋ bhaņđan’ ti? ‘Udakaŋ etthā’ ti. ‘Parato tāva udakaŋ ānentehi

vo manāpaŋ kataŋ, ito paţţhāya pana udakena kiccaŋ natthi, purato bahu

udakaŋ, cāţiyo bhinditvā udakaŋ chađđetvā sukhena gacchathā’ ti āha.

Evañca pana vatvā ‘tumhe gacchatha, amhākaŋ papañco hotī’ ti thokaŋ

gantvā tesaŋ adassanaŋ patvā attano yakkhanagarameva agamāsi.

Sopi (p. 1.117) bālasatthavāho attano bālatāya yakkhassa vacanaŋ

gahetvā cāţiyo bhindāpetvā pasatamattampi udakaŋ anavasesetvā sabbaŋ

chađđāpetvā sakaţāni pājāpesi, purato appamattakampi udakaŋ nāhosi,

manussā pānīyaŋ alabhantā kilamiŋsu. Te yāva sūriyatthangamanā gantvā

sakaţāni mocetvā parivaţţakena ţhapetvā goņe cakkesu bandhiŋsu. Neva

goņānaŋ udakaŋ ahosi, na manussānaŋ yāgubhattaŋ vā. Dubbalamanussā tattha tattha nipajjitvā sayiŋsu. Rattibhāgasamanantare yakkhā

yakkhanagarato āgantvā sabbepi goņe ca manusse ca jīvitakkhayaŋ pāpetvā

maŋsaŋ khāditvā aţţhīni avasesetvā agamaŋsu. Evamekaŋ bālasatthavāhaputtaŋ nissāya sabbepi te vināsaŋ pāpuņiŋsu, hatthaţţhikādīni disāvidisāsu vippakiņņāni ahesuŋ. Pañca sakaţasatāni yathāpūritāneva aţţhaŋsu.

Bodhisattopi kho bālasatthavāhaputtassa nikkhantadivasato māsađđhamāsaŋ vītināmetvā pañcahi sakaţasatehi nagarā nikkhamma anupubbena

kantāramukhaŋ pāpuņi. So tattha udakacāţiyo pūretvā bahuŋ udakaŋ

ādāya khandhāvāre bheriŋ carāpetvā manusse sannipātetvā evamāha

‘tumhe maŋ anāpucchitvā pasatamattampi udakaŋ mā vaļañjayittha,

kantāre visarukkhā nāma honti, pattaŋ vā pupphaŋ vā phalaŋ vā tumhehi

pure akhāditapubbaŋ maŋ anāpucchitvā mā khāditthā’ ti. Evaŋ manussānaŋ ovādaŋ datvā pañcahi sakaţasatehi kantāraŋ paţipajji. Tasmiŋ

kantāramajjhaŋ sampatte so yakkho purimanayeneva bodhisattassa paţipathe attānaŋ dassesi. Bodhisatto taŋ disvāva aññāsi ‘imasmiŋ kantāre

udakaŋ natthi, nirudakakantāro nāmesa, ayañca nibbhayo rattanetto, chāyāpissa na paññāyati, nissaŋsayaŋ iminā purato gato bālasatthavāhaputto

sabbaŋ udakaŋ chađđāpetvā kilametvā sapariso khādito bhavissati,

mayhaŋ pana paņđitabhāvaŋ upāyakosallaŋ na jānāti maññe’ ti. Tato naŋ

āha ‘gacchatha tumhe, mayaŋ vāņijā nāma aññaŋ udakaŋ adisvā gahita-udakaŋ na chađđema, diţţhaţţhāne pana chađđetvā sakaţāni sallahukāni

katvā gamissāmā’ ti yakkho thokaŋ gantvā adassanaŋ upagamma attano

yakkhanagarameva gato.

Yakkhe pana gate manussā bodhisattaŋ āhaŋsu ‘ayya, ete manussā ‘esā

nīlavanarāji paññāyati, tato paţţhāya nibaddhaŋ devo vassatī’ ti vatvā (p. 1.118)

uppalakumudamālādhārino padumapuņđarīkakalāpe ādāya bhisamuļālāni

khādantā allavatthā allakesā udakabindūhi paggharantehi āgatā, udakaŋ

chađđetvā sallahukehi sakaţehi khippaŋ gacchāmā’ ti. Bodhisatto tesaŋ

kathaŋ sutvā sakaţāni ţhapāpetvā sabbe manusse sannipātāpetvā ‘tumhehi

‘imasmiŋ kantāre saro vā pokkharaņī vā atthī’ ti kassaci sutapubban’ ti

pucchi. ‘Na, ayya, sutapubban’ ti. Nirudakakantāro nāma eso, idāni ekacce

manussā ‘etāya nīlavanarājiyā purato devo vassatī’ ti vadanti, ‘vuţţhivāto

nāma kittakaŋ ţhānaŋ vāyatī’ ti? ‘Yojanamattaŋ, ayyā’ ti. ‘Kacci pana vo

ekassāpi sarīraŋ vuţţhivāto paharatī’ ti? ‘Natthi ayyā’ ti. ‘Meghasīsaŋ nāma

kittake ţhāne paññāyatī’ ti? ‘ tiyojanamatte ayyā’ ti. ‘Atthi pana vo kenaci

ekampi meghasīsaŋ diţţhan’ ti? ‘Natthi, ayyā’ ti. ‘Vijjulatā nāma kittake ţhāne

paññāyatī’ ti? ‘Catuppañcayojanamatte, ayyā’ ti. ‘Atthi pana vo kenaci vijjulatobhāso diţţho’ ti? ‘Natthi, ayyā’ ti. ‘Meghasaddo nāma kittake ţhāne suyyatī’ti? ‘Ekadviyojanamatte, ayyā’ ti. ‘Atthi pana vo kenaci meghasaddo suto’ ti?

‘Natthi, ayyā’ ti. ‘Na ete manussā, yakkhā ete, amhe udakaŋ chađđāpetvā

dubbale katvā khāditukāmā āgatā bhavissanti. Purato gato bālasatthavāhaputto na upāyakusalo. Addhā so etehi udakaŋ chađđāpetvā kilametvā

khādito bhavissati, pañca sakaţasatāni yathāpūritāneva ţhitāni bhavissanti.Ajja mayaŋ tāni passissāma, pasatamattampi udakaŋ achađđetvā sīgha-sīghaŋ pājethā’ ti pājāpesi.

So gacchanto yathāpūritāneva pañca sakaţasatāni goņamanussānañca

hatthaţţhikādīni disāvidisāsu vippakiņņāni disvā sakaţāni mocāpetvā sakaţaparivaţţakena khandhāvāraŋ bandhāpetvā kālasseva manusse ca goņe ca

sāyamāsabhattaŋ bhojāpetvā manussānaŋ majjhe goņe nipajjāpetvā sayaŋ

balanāyako hutvā khaggahattho tiyāmarattiŋ ārakkhaŋ gahetvā ţhitakova

aruņaŋ uţţhāpesi. Punadivase pana pātova (p. 1.119) sabbakiccāni niţţhāpetvā goņe bhojetvā dubbalasakaţāni chađđāpetvā thirāni gāhāpetvā

appagghaŋ bhaņđaŋ chađđāpetvā mahagghaŋ bhaņđaŋ āropāpetvā yathādhippetaŋ ţhānaŋ gantvā diguņatiguņena mūlena bhaņđaŋ vikkiņitvā

sabbaŋ parisaŋ ādāya puna attano nagarameva agamāsi.

Satthā imaŋ dhammakathaŋ kathetvā ‘evaŋ, gahapati, pubbe takkaggāhagāhino mahāvināsaŋ pattā, apaņņakaggāhagāhino pana amanussānaŋ

hatthato muccitvā sotthinā icchitaţţhānaŋ gantvā puna sakaţţhānameva

paccāgamiŋsū’ ti vatvā dvepi vatthūni ghaţetvā imissā apaņņakadhammade-sanāya abhisambuddho hutvā imaŋ gāthamāha–

1. ‘Apaņņakaŋ ţhānameke, dutiyaŋ āhu takkikā;

etadaññāya medhāvī, taŋ gaņhe yadapaņņakan’ ti.

Tattha apaņņakanti ekaŋsikaŋ aviraddhaŋ niyyānikaŋ. Ṭhānanti kāraņaŋ.

Kāraņañhi yasmā tadāyattavuttitāya phalaŋ tiţţhati nāma, tasmā ‘ţhānan’ ti

vuccati, ‘ţhānañca ţhānato aţţhānañca aţţhānato’ ti-ādīsu (vibha. 809) cassa

payogo veditabbo. Iti ‘apaņņakaŋ ţhānan’ ti padadvayenāpi ‘yaŋ ekantahitasukhāvahattā paņđitehi paţipannaŋ ekaŋsikakāraņaŋ aviraddhakāraņaŋ

niyyānikakāraņaŋ, taŋ idan’ ti dīpeti. Ayamettha sankhepo, pabhedato pana

tīņi saraņagamanāni, pañca sīlāni, dasa sīlāni, pātimokkhasaŋvaro, indriyasaŋvaro, ājīvapārisuddhi, paccayapaţisevanaŋ, sabbampi catupārisuddhi-sīlaŋ; indriyesu guttadvāratā, bhojane mattaññutā, jāgariyānuyogo, jhānaŋ, vipassanā, abhiññā, samāpatti, ariyamaggo, ariyaphalaŋ, sabbampetaŋ apa-ņņakaţţhānaŋ apaņņakapaţipadā, niyyānikapaţipadāti attho.

Yasmā ca pana niyyānikapaţipadāya etaŋ nāmaŋ, tasmāyeva bhagavā apaņņakapaţipadaŋ dassento imaŋ suttamāha–

‘Tīhi, bhikkhave, dhammehi samannāgato bhikkhu apaņņakapaţipadaŋ

paţipanno hoti, yoni cassa āraddhā hoti āsavānaŋ khayāya (p. 1.120). Katamehi tīhi? Idha, bhikkhave, bhikkhu indriyesu guttadvāro hoti, bhojane

mattaññū hoti, jāgariyaŋ anuyutto hoti. Kathañca, bhikkhave, bhikkhu

indriyesu guttadvāro hoti? Idha, bhikkhave, bhikkhu cakkhunā rūpaŋ disvā

na nimittaggāhī hoti …pe… evaŋ kho, bhikkhave, bhikkhu indriyesu guttadvāro hoti.

‘Kathañca, bhikkhave, bhikkhu bhojane mattaññū hoti? Idha, bhikkhave,

Imasmiñcāpi sutte tayova dhammā vuttā. Ayaŋ pana apaņņakapaţipadā yāva arahattaphalaŋ labbhateva. Tattha arahattaphalampi, phalasamāpatti-vihārassa ceva, anupādāparinibbānassa ca, paţipadāyeva nāma hoti.

Eketi ekacce paņđitamanussā. Tattha kiñcāpi ‘asukā nāmā’ ti niyamo

natthi, idaŋ pana saparisaŋ bodhisattaŋyeva sandhāya vuttanti veditabbaŋ.

Dutiyaŋ āhu takkikāti dutiyanti paţhamato apaņņakaţţhānato niyyānikakāraņato dutiyaŋ takkaggāhakāraņaŋ aniyyānikakāraņaŋ. Āhu takkikāti ettha

pana saddhiŋ purimapadena ayaŋ yojanā– apaņņakaţţhānaŋ ekaŋsikakāraņaŋ aviraddhakāraņaŋ niyyānikakāraņaŋ eke bodhisattappamukhā

paņđitamanussā gaņhiŋsu. Ye pana bālasatthavāhaputtappamukhā takkikā āhu, te dutiyaŋ sāparādhaŋ anekaŋsikaţţhānaŋ viraddhakāraņaŋ aniyyāni-kakāraņaŋ aggahesuŋ. Tesu ye apaņņakaţţhānaŋ aggahesuŋ, te sukkapa-ţipadaŋ paţipannā. Ye dutiyaŋ ‘purato bhavitabbaŋ udakenā’ ti takkaggāha-sankhātaŋ aniyyānikakāraņaŋ aggahesuŋ. Te kaņhapaţipadaŋ paţipannā.

Tattha (p. 1.121) sukkapaţipadā aparihānipaţipadā, kaņhapaţipadā parihānipaţipadā. Tasmā ye sukkapaţipadaŋ paţipannā, te aparihīnā sotthibhāvaŋ

pattā. Ye pana kaņhapaţipadaŋ paţipannā, te parihīnā anayabyasanaŋ āpannāti imamatthaŋ bhagavā anāthapiņđikassa gahapatino vatvā uttari idamāha ‘etadaññāya medhāvī, taŋ gaņhe yadapaņņakan’ ti.

Tattha etadaññāya medhāvīti ‘medhā’ ti laddhanāmāya vipulāya visuddhāya uttamāya paññāya samannāgato kulaputto etaŋ apaņņake ceva

sapaņņake cāti dvīsu atakkaggāhatakkaggāhasankhātesu ţhānesu guņadosaŋ vuddhihāniŋ atthānatthaŋ ñatvāti attho. Taŋ gaņhe yadapaņņakanti

yaŋ apaņņakaŋ ekaŋsikaŋ sukkapaţipadā-aparihāniyapaţipadāsankhātaŋ

niyyānikakāraņaŋ, tadeva gaņheyya. Kasmā? Ekaŋsikādibhāvatoyeva.

Itaraŋ pana na gaņheyya. Kasmā? Anekaŋsikādibhāvatoyeva. Ayañhi apaņņakapaţipadā nāma sabbesaŋ buddhapaccekabuddhabuddhaputtānaŋ

paţipadā. Sabbabuddhā hi apaņņakapaţipadāyameva ţhatvā daļhena vīriyena pāramiyo pūretvā bodhimūle buddhā nāma honti, paccekabuddhā

paccekabodhiŋ uppādenti, buddhaputtā sāvakapāramiñāņaŋ paţivijjhanti.

Iti bhagavā tesaŋ upāsakānaŋ tisso kulasampattiyo ca cha kāmasagge

brahmalokasampattiyo ca datvāpi pariyosāne arahattamaggaphaladāyikā

apaņņakapaţipadā nāma, catūsu apāyesu pañcasu ca nīcakulesu nibbattidāyikā sapaņņakapaţipadā nāmāti imaŋ apaņņakadhammadesanaŋ dassetvā

uttari cattāri saccāni soļasahi ākārehi pakāsesi. Catusaccapariyosāne

sabbepi te pañcasatā upāsakā sotāpattiphale patiţţhahiŋsu.

Satthā imaŋ dhammadesanaŋ āharitvā dassetvā dve vatthūni kathetvā anusandhiŋ ghaţetvā jātakaŋ samodhānetvā dassesi– ‘tasmiŋ samaye bāla-satthavāhaputto devadatto ahosi, tassa parisā devadattaparisāva, paņđitasa-tthavāhaputtaparisā buddhaparisā, paņđitasatthavāhaputto pana ahameva ahosin’ ti desanaŋ niţţhāpesi.

Apaņņakajātakavaņņanā paţhamā.

2. Vaņņupathajātakavaņņanā

Akilāsunoti (p. 1.122) imaŋ dhammadesanaŋ bhagavā sāvatthiyaŋ viharanto kathesi. Kaŋ pana ārabbhāti? Ekaŋ ossaţţhavīriyaŋ bhikkhuŋ. Tathāgate kira sāvatthiyaŋ viharante eko sāvatthivāsī kulaputto jetavanaŋ gantvā

satthu santike dhammadesanaŋ sutvā pasannacitto kāmesu ādīnavaŋ disvā

pabbajitvā upasampadāya pañcavassiko hutvā dve mātikā uggaņhitvā vipassanācāraŋ sikkhitvā satthu santike attano cittaruciyaŋ kammaţţhānaŋ

gahetvā ekaŋ araññaŋ pavisitvā vassaŋ upagantvā temāsaŋ vāyamantopi obhāsamattaŋ vā nimittamattaŋ vā uppādetuŋ nāsakkhi.

Athassa etadahosi ‘satthārā cattāro puggalā kathitā, tesu mayā padaparamena bhavitabbaŋ, natthi maññe mayhaŋ imasmiŋ attabhāve maggo vā

phalaŋ vā, kiŋ karissāmi araññavāsena, satthu santikaŋ gantvā rūpasobhaggappattaŋ buddhasarīraŋ olokento madhuraŋ dhammadesanaŋ suņanto

viharissāmī’ ti puna jetavanameva paccāgamāsi. Atha naŋ sandiţţhasambhattā āhaŋsu– ‘āvuso, tvaŋ satthu santike kammaţţhānaŋ gahetvā

‘samaņadhammaŋ karissāmī’ ti gato, idāni pana āgantvā sangaņikāya abhiramamāno carasi, kiŋ nu kho te pabbajitakiccaŋ matthakaŋ pattaŋ, appaţisandhiko jātosī’ ti? Āvuso, ahaŋ maggaŋ vā phalaŋ vā alabhitvā ‘abhabbapuggalena mayā bhavitabban’ ti vīriyaŋ ossajitvā āgatomhīti. ‘Akāraņaŋ te,

āvuso, kataŋ daļhavīriyassa satthu sāsane pabbajitvā vīriyaŋ ossajantena,

ayuttaŋ te kataŋ, ehi tathāgatassa dassemā’ ti taŋ ādāya satthu santikaŋ agamaŋsu.

Satthā taŋ disvā evamāha ‘bhikkhave, tumhe etaŋ bhikkhuŋ anicchamānaŋ ādāya āgatā, kiŋ kataŋ iminā’ ti? ‘Bhante, ayaŋ bhikkhu evarūpe

niyyānikasāsane pabbajitvā samaņadhammaŋ karonto vīriyaŋ ossajitvā āgato’ ti āhaŋsu. Atha naŋ satthā āha ‘saccaŋ kira tayā bhikkhu vīriyaŋ ossaţţhan’ ti? ‘Saccaŋ, bhagavā’ ti. ‘Kiŋ pana tvaŋ bhikkhu evarūpe mama

sāsane pabbajitvā ‘appiccho’ ti vā ‘santuţţho’ ti vā ‘pavivitto’ ti vā ‘āraddhavīriyo’ ti vā evaŋ attānaŋ ajānāpetvā ‘ossaţţhavīriyo bhikkhū’ ti jānāpesi. Nanu

tvaŋ pubbe vīriyavā ahosi, tayā ekena kataŋ vīriyaŋ nissāya marukantāre

pañcasu sakaţasatesu manussā ca goņā (p. 1.123) ca pānīyaŋ labhitvā

sukhitā jātā, idāni kasmā vīriyaŋ ossajasī’ ti. So bhikkhu ettakena vacanena

upatthambhito ahosi.

Taŋ pana kathaŋ sutvā bhikkhū bhagavantaŋ yāciŋsu– ‘bhante, idāni

iminā bhikkhunā vīriyassa ossaţţhabhāvo amhākaŋ pākaţo, pubbe panassa

ekassa vīriyaŋ nissāya marukantāre goņamanussānaŋ pānīyaŋ labhitvā

sukhitabhāvo paţicchanno, tumhākaŋ sabbaññutaññāņasseva pākaţo, amhākampetaŋ kāraņaŋ kathethā’ ti. ‘Tena hi, bhikkhave, suņāthā’ ti bhagavā

tesaŋ bhikkhūnaŋ satuppādaŋ janetvā bhavantarena paţicchannakāraņaŋ pākaţamakāsi.

Atīte kāsiraţţhe bārāņasiyaŋ brahmadatte rajjaŋ kārente bodhisatto satthavāhakule paţisandhiŋ gahetvā vayappatto pañcahi sakaţasatehi vaņijjaŋ

karonto vicarati. So ekadā saţţhiyojanikaŋ marukantāraŋ paţipajji. Tasmiŋ

kantāre sukhumavālukā muţţhinā gahitā hatthe na tiţţhati, sūriyuggamanato

paţţhāya angārarāsi viya uņhā hoti, na sakkā akkamituŋ. Tasmā taŋ paţipajjantā dārudakatilataņđulādīni sakaţehi ādāya rattimeva gantvā aruņuggamane sakaţāni parivaţţaŋ katvā matthake maņđapaŋ kāretvā kālasseva āhārakiccaŋ niţţhāpetvā chāyāya nisinnā divasaŋ khepetvā atthangate sūriye

sāyamāsaŋ bhuñjitvā bhūmiyā sītalāya jātāya sakaţāni yojetvā gacchanti,

samuddagamanasadisameva gamanaŋ hoti. Thalaniyāmako nāma laddhuŋ vaţţati, so tārakasaññā satthaŋ tāreti.

Sopi satthavāho tasmiŋ kāle imināva niyāmena taŋ kantāraŋ gacchanto

ekūnasaţţhi yojanāni gantvā ‘idāni ekaratteneva marukantārā nikkhamanaŋ

bhavissatī’ ti sāyamāsaŋ bhuñjitvā sabbaŋ dārudakaŋ khepetvā sakaţāni

yojetvā pāyāsi. Niyāmako pana purimasakaţe āsanaŋ pattharāpetvā ākāse

tārakaŋ olokento ‘ito pājetha, ito pājethā’ ti vadamāno nipajji. So dīghamaddhānaŋ aniddāyanabhāvena kilanto niddaŋ okkami, goņe nivattitvā āgatamaggameva gaņhante na (p. 1.124) aññāsi. Goņā sabbarattiŋ agamaŋsu.

Niyāmako aruņuggamanavelāya pabuddho nakkhattaŋ oloketvā ‘sakaţāni

nivattetha nivattethā’ ti āha. Sakaţāni nivattetvā paţipāţiŋ karontānaññeva

aruņo uggato. Manussā ‘hiyyo amhākaŋ niviţţhakhandhāvāraţţhānamevetaŋ, dārudakampi no khīņaŋ, idāni naţţhamhā’ ti sakaţāni mocetvā parivaţţakena ţhapetvā matthake maņđapaŋ katvā attano attano sakaţassa heţţhā anuso-cantā nipajjiŋsu.

Bodhisatto ‘mayi vīriyaŋ ossajante sabbe vinassissantī’ ti pāto sītalavelāyameva āhiņđanto ekaŋ dabbatiņagacchaŋ disvā ‘imāni tiņāni heţţhā udakasinehena uţţhitāni bhavissantī’ ti cintetvā kuddālaŋ gāhāpetvā taŋ padesaŋ

khaņāpesi, te saţţhihatthaţţhānaŋ khaņiŋsu. Ettakaŋ ţhānaŋ khaņitvā paharantānaŋ kuddālo heţţhāpāsāņe paţihaññi, pahaţamatte sabbe vīriyaŋ ossajiŋsu. Bodhisatto pana ‘imassa pāsāņassa heţţhā udakena bhavitabban’ ti

otaritvā pāsāņe ţhito oņamitvā sotaŋ odahitvā saddaŋ āvajjento heţţhā udakassa pavattanasaddaŋ sutvā uttaritvā cūļupaţţhākaŋ āha– ‘tāta, tayā vīriye

ossaţţhe sabbe vinassissāma, tvaŋ vīriyaŋ anossajanto imaŋ ayakūţaŋ

gahetvā āvāţaŋ otaritvā etasmiŋ pāsāņe pahāraŋ dehī’ ti. So tassa vacanaŋ

sampaţicchitvā sabbesu vīriyaŋ ossajitvā ţhitesupi vīriyaŋ anossajanto otaritvā pāsāņe pahāraŋ adāsi. Pāsāņo majjhe bhijjitvā heţţhā patitvā sotaŋ

sannirumbhitvā aţţhāsi, tālakkhandhappamāņā udakavaţţi uggañchi. Sabbe

pānīyaŋ pivitvā nhāyiŋsu, atirekāni akkhayugādīni phāletvā yāgubhattaŋ

pacitvā bhuñjitvā goņe ca bhojetvā sūriye atthangate udakāvāţasamīpe

dhajaŋ bandhitvā icchitaţţhānaŋ agamaŋsu. Te tattha bhaņđaŋ vikkiņitvā

diguņaŋ tiguņaŋ catugguņaŋ lābhaŋ labhitvā attano vasanaţţhānameva

agamaŋsu. Te tattha yāvatāyukaŋ ţhatvā yathākammaŋ gatā, bodhisattopi dānādīni puññāni katvā yathākammameva gato.

Sammāsambuddho imaŋ dhammadesanaŋ kathetvā abhisambuddhova imaŋ gāthaŋ kathesi–

2. ‘Akilāsuno (p. 1.125) vaņņupathe khaņantā, udangaņe tattha papaŋ

avinduŋ;

evaŋ munī vīriyabalūpapanno, akilāsu vinde hadayassa santin’ ti.

Tattha akilāsunoti nikkosajjā āraddhavīriyā. Vaņņupatheti vaņņu vuccati

vālukā, vālukāmaggeti attho. Khaņantāti bhūmiŋ khaņamānā. Udangaņeti

ettha udāti nipāto, angaņeti manussānaŋ sañcaraņaţţhāne, anāvāţe bhūmi-bhāgeti attho. Tatthāti tasmiŋ vaņņupathe. Papaŋ avindunti udakaŋ paţila-bhiŋsu. Udakañhi papīyanabhāvena ‘papā’ ti vuccati. Pavaddhaŋ vā āpaŋ papaŋ, mahodakanti attho.

Evanti opammapaţipādanaŋ. Munīti monaŋ vuccati ñāņaŋ, kāyamoneyyādīsu vā aññataraŋ, tena samannāgatattā puggalo ‘munī’ ti vuccati. So

panesa agāriyamuni, anagāriyamuni, sekkhamuni, asekkhamuni, paccekabuddhamuni, munimunīti anekavidho. Tattha agāriyamunīti gihī āgataphalo

viññātasāsano. Anagāriyamunīti tathārūpova pabbajito. Sekkhamunīti satta

sekkhā. Asekkhamunīti khīņāsavo. Paccekabuddhamunīti paccekasambuddho. Munimunīti sammāsambuddho. Imasmiŋ panatthe sabbasangāhakavasena moneyyasankhātāya paññāya samannāgato ‘munī’ ti veditabbo.

Vīriyabalūpapannoti vīriyena ceva kāyabalañāņabalena ca samannāgato. Aki-lāsūti nikkosajjo–

‘Kāmaŋ taco ca nhāru ca, aţţhi ca avasissatu; upasussatu nissesaŋ, sarīre maŋsalohitan’ ti.–

Evaŋ vuttena caturangasamannāgatena vīriyena samannāgatattā analaso.

Vinde hadayassa santinti cittassapi hadayarūpassapi sītalabhāvakaraņena

‘santin’ ti sankhaŋ gataŋ jhānavipassanābhiññā-arahattamaggañāņasankhātaŋ ariyadhammaŋ vindati paţilabhatīti attho. Bhagavatā hi–

‘Dukkhaŋ, bhikkhave, kusīto viharati vokiņņo pāpakehi akusalehi

dhammehi, mahantañca sadatthaŋ parihāpeti. Āraddhavīriyo ca kho,

bhikkhave, sukhaŋ viharati pavivitto pāpakehi akusalehi (p. 1.126)

dhammehi, mahantañca sadatthaŋ paripūreti, na, bhikkhave, hīnena

aggassa patti hotī’ ti (saŋ. ni. 2.22)–

Evaŋ anekehi suttehi kusītassa dukkhavihāro, āraddhavīriyassa ca sukhavihāro saŋvaņņito. Idhāpi āraddhavīriyassa akatābhinivesassa vipassakassa

vīriyabalena adhigantabbaŋ tameva sukhavihāraŋ dassento ‘evaŋ munī

vīriyabalūpapanno, akilāsu vinde hadayassa santin’ ti āha. Idaŋ vuttaŋ hoti–

yathā te vāņijā akilāsuno vaņņupathe khaņantā udakaŋ labhiŋsu, evaŋ imasmimpi sāsane akilāsu hutvā vāyamamāno paņđito bhikkhu imaŋ jhānādibhedaŋ hadayassa santiŋ labhati. So tvaŋ bhikkhu pubbe udakamattassa

atthāya vīriyaŋ katvā idāni evarūpe maggaphaladāyake niyyānikasāsane

kasmā vīriyaŋ ossajasīti evaŋ imaŋ dhammadesanaŋ dassetvā cattāri

saccāni pakāsesi, saccapariyosāne ossaţţhavīriyo bhikkhu aggaphale arahatte patiţţhāsi.

Satthāpi dve vatthūni kathetvā anusandhiŋ ghaţetvā jātakaŋ samodhānetvā dassesi ‘tasmiŋ samaye vīriyaŋ anossajitvā pāsāņaŋ bhinditvā mahā-janassa udakadāyako cūļupaţţhāko ayaŋ ossaţţhavīriyo bhikkhu ahosi, ava-sesaparisā idāni buddhaparisā jātā, satthavāhajeţţhako pana ahameva ahosin’ ti desanaŋ niţţhāpesi.

Vaņņupathajātakavaņņanā dutiyā.

3. Serivavāņijajātakavaņņanā

Idha ce naŋ virādhesīti imampi dhammadesanaŋ bhagavā sāvatthiyaŋ

viharanto ekaŋ ossaţţhavīriyameva bhikkhuŋ ārabbha kathesi. Tañhi purimanayeneva bhikkhūhi ānītaŋ disvā satthā āha– ‘tvaŋ bhikkhu, evarūpe maggaphaladāyake sāsane pabbajitvā vīriyaŋ ossajanto satasahassagghanikāya

kañcanapātiyā parihīno serivavāņijo viya ciraŋ socissasī’ ti. Bhikkhū tassatthassa (p. 1.127) āvibhāvatthaŋ bhagavantaŋ yāciŋsu, bhagavā bhavanta-rena paţicchannakāraņaŋ pākaţamakāsi.

Atīte ito pañcame kappe bodhisatto serivaraţţhe kacchapuţavāņijo ahosi.

So serivanāmakena ekena lolakacchapuţavāņijena saddhiŋ vohāratthāya

gacchanto nīlavāhaŋ nāma nadiŋ uttaritvā ariţţhapuraŋ nāma nagaraŋ

pavisanto nagaravīthiyo bhājetvā attano pattavīthiyā bhaņđaŋ vikkiņanto

vicari. Itaropi attano pattavīthiŋ gaņhi. Tasmiñca nagare ekaŋ seţţhikulaŋ

parijiņņaŋ ahosi, sabbe puttabhātikā ca dhanañca parikkhayaŋ agamaŋsu,

ekā dārikā ayyikāya saddhiŋ avasesā ahosi, tā dvepi paresaŋ bhatiŋ katvā

jīvanti. Gehe pana tāsaŋ mahāseţţhinā paribhuttapubbā suvaņņapāti bhājanantare nikkhittā dīgharattaŋ avalañjiyamānā malaggahitā ahosi, tā tassā

Amma, tena hi pakkosāhīti. Sā taŋ pakkosi. Athassa gehaŋ pavisitvā nisinnassa (p. 1.128) taŋ pātiŋ adaŋsu. So tassā suvaņņapātibhāvaŋ ñatvā

‘amma, ayaŋ pāti satasahassaŋ agghati, satasahassagghanakabhaņđaŋ

mayhaŋ hatthe natthī’ ti āha. Ayya, paţhamaŋ āgatavāņijo ‘ayaŋ ađđhamāsakampi na agghatī’ ti vatvā bhūmiyaŋ khipitvā gato, ayaŋ pana tava

puññena suvaņņapāti jātā bhavissati, mayaŋ imaŋ tuyhaŋ dema, kiñcideva

no datvā imaŋ gahetvā yāhīti. Bodhisatto tasmiŋ khaņe hatthagatāni pañca

kahāpaņasatāni pañcasatagghanakañca bhaņđaŋ sabbaŋ datvā ‘mayhaŋ

imaŋ tulañca pasibbakañca aţţha ca kahāpaņe dethā’ ti ettakaŋ yācitvā

ādāya pakkāmi. So sīghameva nadītīraŋ gantvā nāvikassa aţţha kahāpaņe datvā nāvaŋ abhiruhi.

Tato lolavāņijopi puna taŋ gehaŋ gantvā ‘āharatha taŋ pātiŋ, tumhākaŋ

kiñcideva dassāmī’ ti āha. Sā taŋ paribhāsitvā ‘tvaŋ amhākaŋ satasahassagghanikaŋ suvaņņapātiŋ ađđhamāsagghanikampi na akāsi, tuyhaŋ pana

sāmikasadiso eko dhammiko vāņijo amhākaŋ sahassaŋ datvā taŋ ādāya

gato’ ti āha. Taŋ sutvāva ‘satasahassagghanikāya suvaņņapātiyā parihīnomhi, mahājānikaro vata me ayan’ ti sañjātabalavasoko satiŋ paccupaţţhāpetuŋ asakkonto visaññī hutvā attano hatthagate kahāpaņe ceva bhaņđikañca gharadvāreyeva vikiritvā nivāsanapārupanaŋ pahāya tulādaņđaŋ

muggaraŋ katvā ādāya bodhisattassa anupadaŋ pakkanto nadītīraŋ gantvā

bodhisattaŋ gacchantaŋ disvā ‘ambho, nāvika, nāvaŋ nivattehī’ ti āha.

Bodhisatto pana ‘tāta, mā nivattayī’ ti paţisedhesi. Itarassapi bodhisattaŋ

gacchantaŋ passantasseva balavasoko udapādi, hadayaŋ uņhaŋ ahosi,

mukhato lohitaŋ uggañchi, vāpikaddamo viya hadayaŋ phali. So bodhisatte

āghātaŋ bandhitvā tattheva jīvitakkhayaŋ pāpuņi. Idaŋ paţhamaŋ devadattassa bodhisatte āghātabandhanaŋ. Bodhisatto dānādīni puññāni katvā

yathākammaŋ gato.

Sammāsambuddho imaŋ dhammadesanaŋ kathetvā abhisambuddhova imaŋ gāthaŋ kathesi–

3. ‘Idha (p. 1.129) ce naŋ virādhesi, saddhammassa niyāmataŋ;

ciraŋ tvaŋ anutappesi, serivāyaŋva vāņijo’ ti.

Tattha idha ce naŋ virādhesi, saddhammassa niyāmatanti imasmiŋ

sāsane etaŋ saddhammassa niyāmatāsankhātaŋ sotāpattimaggaŋ virādhesi. Yadi virādhesi, vīriyaŋ ossajanto nādhigacchasi na paţilabhasīti attho.

Ciraŋ tvaŋ anutappesīti evaŋ sante tvaŋ dīghamaddhānaŋ socanto paridevanto anutapessasi, atha vā ossaţţhavīriyatāya ariyamaggassa virādhitattā

dīgharattaŋ nirayādīsu uppanno nānappakārāni dukkhāni anubhavanto anutappissasi kilamissasīti ayamettha attho. Kathaŋ? Serivāyaŋva vāņijoti

‘serivā’ ti evaŋnāmako ayaŋ vāņijo yathā. Idaŋ vuttaŋ hoti– yathā pubbe

serivanāmako vāņijo satasahassagghanikaŋ suvaņņapātiŋ labhitvā tassā

gahaņatthāya vīriyaŋ akatvā tato parihīno anutappi, evameva tvampi

imasmiŋ sāsane paţiyattasuvaņņapātisadisaŋ ariyamaggaŋ ossaţţhavīriyatāya anadhigacchanto tato parihīno dīgharattaŋ anutappissasi. Sace pana

vīriyaŋ na ossajissasi, paņđitavāņijo suvaņņapātiŋ viya mama sāsane navavidhampi lokuttaradhammaŋ paţilabhissasīti.

Evamassa satthā arahattena kūţaŋ gaņhanto imaŋ dhammadesanaŋ

dassetvā cattāri saccāni pakāsesi, saccapariyosāne ossaţţhavīriyo bhikkhu

aggaphale arahatte patiţţhāsi.

Satthāpi dve vatthūni kathetvā anusandhiŋ ghaţetvā jātakaŋ samodhānetvā dassesi– ‘tadā bālavāņijo devadatto ahosi, paņđitavāņijo pana ahameva ahosin’ ti desanaŋ niţţhāpesi.

Serivavāņijajātakavaņņanā tatiyā.

4. Cūļaseţţhijātakavaņņanā

Appakenapi (p. 1.130) medhāvīti imaŋ dhammadesanaŋ bhagavā rājagahaŋ upanissāya jīvakambavane viharanto cūļapanthakattheraŋ ārabbha

kathesi.

Tattha cūļapanthakassa tāva nibbatti kathetabbā. Rājagahe kira dhanaseţţhikulassa dhītā attano dāseneva saddhiŋ santhavaŋ katvā ‘aññepi me

imaŋ kammaŋ jāneyyun’ ti bhītā evamāha ‘amhehi imasmiŋ ţhāne vasituŋ

na sakkā, sace me mātāpitaro imaŋ dosaŋ jānissanti, khaņđākhaņđaŋ karissanti, videsaŋ gantvā vasissāmā’ ti hatthasāraŋ gahetvā aggadvārena

nikkhamitvā ‘yattha vā tattha vā aññehi ajānanaţţhānaŋ gantvā vasissāmā’ ti ubhopi agamaŋsu.

Tesaŋ ekasmiŋ ţhāne vasantānaŋ saŋvāsamanvāya tassā kucchiyaŋ

gabbho patiţţhāsi. Sā gabbhaparipākaŋ āgamma sāmikena saddhiŋ

mantesi ‘gabbho me paripākaŋ gato, ñātibandhuvirahite ţhāne gabbhavuţţhānaŋ nāma ubhinnampi amhākaŋ dukkhameva, kulagehameva gacchā-mā’ ti. So ‘sacāhaŋ gamissāmi, jīvitaŋ me natthī’ ti cintetvā ‘ajja gacchāma, sve gacchāmā’ ti divase atikkāmesi. Sā cintesi ‘ayaŋ bālo attano dosamahantatāya gantuŋ na ussahati, mātāpitaro nāma ekantahitā, ayaŋ gacchatu vā mā vā, mayā gantuŋ vaţţatī’ ti. Sā tasmiŋ gehā nikkhante gehaparikkhāraŋ paţisāmetvā attano kulagharaŋ gatabhāvaŋ anantaragehavāsīnaŋ ārocetvā maggaŋ paţipajji.

Atha so puriso gharaŋ āgato taŋ adisvā paţivissake pucchitvā ‘kulagharaŋ gatā’ ti sutvā vegena anubandhitvā antarāmagge sampāpuņi.

Tassāpi tattheva gabbhavuţţhānaŋ ahosi. So ‘kiŋ idaŋ bhadde’ ti pucchi.

‘Sāmi, eko putto jāto’ ti. ‘Idāni kiŋ karissāmā’ ti? ‘Yassatthāya mayaŋ kulagharaŋ gaccheyyāma, taŋ kammaŋ antarāva nipphannaŋ, tattha gantvā

kiŋ karissāma, nivattāmā’ ti dvepi ekacittā hutvā nivattiŋsu. Tassa ca dārakassa panthe jātattā ‘panthako’ ti nāmaŋ akaŋsu. Tassā na cirasseva apa-ropi gabbho patiţţhahi. Sabbaŋ purimanayeneva vitthāretabbaŋ. Tassāpi dārakassa panthe jātattā paţhamajātassa ‘mahāpanthako’ ti nāmaŋ (p. 1.131) katvā itarassa ‘cūļapanthako’ ti nāmaŋ akaŋsu. Te dvepi dārake gahetvā attano vasanaţţhānameva āgatā.

Tesaŋ tattha vasantānaŋ ayaŋ mahāpanthakadārako aññe dārake ‘cūļapitā mahāpitā’ ti, ‘ayyako ayyikā’ ti ca vadante sutvā mātaraŋ pucchi ‘amma,

aññe dārakā ‘cūļapitā mahāpitā’ tipi vadanti, ‘ayyako ayyikā’ tipi vadanti,

amhākaŋ ñātakā natthī’ ti. ‘Āma, tāta, tumhākaŋ ettha ñātakā natthi, rājagahanagare pana vo dhanaseţţhi nāma ayyako, tattha tumhākaŋ bahū ñātakā’ti. ‘Kasmā tattha na gacchatha, ammā’ ti? Sā attano agamanakāraņaŋ

puttassa akathetvā puttesu punappunaŋ kathentesu sāmikaŋ āha– ‘ime

dārakā maŋ ativiya kilamenti, kiŋ no mātāpitaro disvā maŋsaŋ khādissanti,

ehi dārakānaŋ ayyakakulaŋ dassessāmā’ ti. ‘Ahaŋ sammukhā bhavituŋ na

sakkhissāmi, taŋ pana tattha nayissāmī’ ti. ‘Sādhu, ayya, yena kenaci upāyena dārakānaŋ ayyakakulameva daţţhuŋ vaţţatī’ ti dvepi janā dārake ādāya anupubbena rājagahaŋ patvā nagaradvāre ekissā sālāya nivāsaŋ katvā dārakamātā dve dārake gahetvā āgatabhāvaŋ mātāpitūnaŋ ārocāpesi.

Te taŋ sāsanaŋ sutvā ‘saŋsāre vicarantānaŋ na putto na dhītā nāma

natthi, te amhākaŋ mahāparādhikā, na sakkā tehi amhākaŋ cakkhupathe

ţhātuŋ, ettakaŋ pana dhanaŋ gahetvā dvepi janā phāsukaţţhānaŋ gantvā

jīvantu, dārake pana idha pesentū’ ti. Seţţhidhītā mātāpitūhi pesitaŋ dhanaŋ

gahetvā dārake āgatadūtānaŋyeva hatthe datvā pesesi, dārakā ayyakakule

vađđhanti. Tesu cūļapanthako atidaharo, mahāpanthako pana ayyakena

saddhiŋ dasabalassa dhammakathaŋ sotuŋ gacchati. Tassa niccaŋ satthu

sammukhā dhammaŋ suņantassa pabbajjāya cittaŋ nami. So ayyakaŋ āha

‘sace tumhe sampaţicchatha, ahaŋ pabbajeyyan’ ti. ‘Kiŋ vadesi, tāta,

mayhaŋ sakalalokassapi pabbajjāto taveva pabbajjā bhaddikā, sace sakkosi,

pabbaja tātā’ ti sampaţicchitvā satthu santikaŋ gato. Satthā ‘kiŋ mahāseţţhi

dārako te laddho’ ti. ‘Āma, bhante ayaŋ dārako mayhaŋ nattā, tumhākaŋ

santike pabbajāmīti vadatī’ ti āha. Satthā aññataraŋ (p. 1.132) piņđacārikaŋ

bhikkhuŋ ‘imaŋ dārakaŋ pabbājehī’ ti āņāpesi. Thero tassa tacapañcakakammaţţhānaŋ ācikkhitvā pabbājesi. So bahuŋ buddhavacanaŋ uggaņhitvā

paripuņņavasso upasampadaŋ labhi. Upasampanno hutvā yoniso manasikāre kammaŋ karonto arahattaŋ pāpuņi.

So jhānasukhena, maggasukhena, phalasukhena vītināmento cintesi

‘sakkā nu kho imaŋ sukhaŋ cūļapanthakassa dātun’ ti. Tato ayyakaseţţhissa

santikaŋ gantvā ‘mahāseţţhi sace tumhe sampaţicchatha, ahaŋ cūļapanthakaŋ pabbājeyyan’ ti āha. ‘Pabbājetha, bhante’ ti. Thero cūļapanthakadā-rakaŋ pabbājetvā dasasu sīlesu patiţţhāpesi. Cūļapanthakasāmaņero pabba-jitvāva dandho ahosi.

‘Padumaŋ yathā kokanadaŋ sugandhaŋ, pāto siyā phullamavītagandhaŋ;

angīrasaŋ passa virocamānaŋ, tapantamādiccamivantalikkhe’ ti. (saŋ. ni. 1.123; a. ni. 5.195)–

Imaŋ ekagāthaŋ catūhi māsehi gaņhituŋ nāsakkhi. So kira kassapasammā-sambuddhakāle pabbajitvā paññavā hutvā aññatarassa dandhabhikkhuno uddesaggahaņakāle parihāsakeļiŋ akāsi. So bhikkhu tena parihāsena lajjito neva uddesaŋ gaņhi, na sajjhāyamakāsi. Tena kammena ayaŋ pabbajitvāva dandho jāto, gahitagahitaŋ padaŋ uparūpari padaŋ gaņhantassa nassati. Tassa imameva gāthaŋ gahetuŋ vāyamantassa cattāro māsā atikkantā.

Atha naŋ mahāpanthako āha ‘cūļapanthaka, tvaŋ imasmiŋ sāsane

abhabbo, catūhi māsehi ekampi gāthaŋ gahetuŋ na sakkosi, pabbajitakiccaŋ pana tvaŋ kathaŋ matthakaŋ pāpessasi, nikkhama ito’ ti vihārā

nikkađđhi. Cūļapanthako buddhasāsane sinehena gihibhāvaŋ na pattheti.

Tasmiñca kāle mahāpanthako bhattuddesako hoti. Jīvako komārabhacco

bahuŋ gandhamālaŋ ādāya attano ambavanaŋ gantvā satthāraŋ pūjetvā

dhammaŋ sutvā uţţhāyāsanā dasabalaŋ vanditvā mahāpanthakaŋ upasankamitvā ‘kittakā (p. 1.133), bhante, satthu santike bhikkhū’ ti pucchi. ‘Pañcamattāni bhikkhusatānī’ ti. ‘Sve, bhante, buddhappamukhāni pañca bhikkhusatāni ādāya amhākaŋ nivesane bhikkhaŋ gaņhathā’ ti. ‘Upāsaka, cūļapanthako nāma bhikkhu dandho aviruļhidhammo, taŋ ţhapetvā sesānaŋ nimantanaŋ sampaţicchāmī’ ti thero āha. Taŋ sutvā cūļapanthako cintesi ‘thero

ettakānaŋ bhikkhūnaŋ nimantanaŋ sampaţicchanto maŋ bāhiraŋ katvā

sampaţicchati, nissaŋsayaŋ mayhaŋ bhātikassa mayi cittaŋ bhinnaŋ

bhavissati, kiŋ idāni mayhaŋ iminā sāsanena, gihī hutvā dānādīni puññāni

karonto jīvissāmī’ ti.

So punadivase pātova ‘gihī bhavissāmī’ ti pāyāsi. Satthā paccūsakāleyeva lokaŋ olokento imaŋ kāraņaŋ disvā paţhamataraŋ gantvā cūļapanthakassa gamanamagge dvārakoţţhake cankamanto aţţhāsi. Cūļapanthako gharaŋ gacchanto satthāraŋ disvā upasankamitvā vandi. Atha naŋ satthā ‘kahaŋ pana, tvaŋ cūļapanthaka, imāya velāya gacchasī’ ti āha. Bhātā maŋ, bhante, nikkađđhati, tenāhaŋ vibbhamituŋ gacchāmīti. Cūļapanthaka, tava pabbajjā nāma mama santakā, bhātarā nikkađđhito kasmā mama santikaŋ nāgañchi?

Ehi kiŋ te gihibhāvena, mama santike bhavissasī’ ti bhagavā cūļapanthakaŋ

ādāya gantvā gandhakuţippamukhe nisīdāpetvā ‘cūļapanthaka, tvaŋ puratthābhimukho hutvā imaŋ pilotikaŋ ‘rajoharaņaŋ rajoharaņan’ ti parimajjanto

idheva hohī’ ti iddhiyā abhisankhataŋ parisuddhaŋ pilotikākhaņđaŋ datvā

kāle ārocite bhikkhusanghaparivuto jīvakassa gehaŋ gantvā paññattāsane

nisīdi.

Cūļapanthakopi sūriyaŋ olokento taŋ pilotikākhaņđaŋ ‘rajoharaņaŋ rajoharaņan’ ti parimajjanto nisīdi, tassa taŋ pilotikākhaņđaŋ parimajjantassa

parimajjantassa kiliţţhaŋ ahosi. Tato cintesi ‘idaŋ pilotikākhaņđaŋ ativiya

parisuddhaŋ, imaŋ pana attabhāvaŋ nissāya purimapakatiŋ vijahitvā evaŋ

kiliţţhaŋ jātaŋ, aniccā vata sankhārā’ ti khayavayaŋ paţţhapento vipassanaŋ

vađđhesi. Satthā ‘cūļapanthakassa cittaŋ vipassanaŋ āruļhan’ ti ñatvā ‘cūļapanthaka, tvaŋ etaŋ pilotikākhaņđameva sankiliţţhaŋ rajorañjitaŋ jātanti

mā saññaŋ kari, abbhantare pana te rāgarajādayo atthi, te harāhī’ ti vatvā

obhāsaŋ vissajjetvā purato nisinno viya paññāyamānarūpo hutvā imā gāthā abhāsi–

‘Rāgo (p. 1.134) rajo na ca pana reņu vuccati, rāgassetaŋ adhivacanaŋ

rajoti;

etaŋ rajaŋ vippajahitva bhikkhavo, viharanti te vigatarajassa sāsane.

‘Doso rajo na ca pana reņu vuccati, dosassetaŋ adhivacanaŋ rajoti;

etaŋ rajaŋ vippajahitva bhikkhavo, viharanti te vigatarajassa sāsane.

‘Moho rajo na ca pana reņu vuccati, mohassetaŋ adhivacanaŋ rajoti;

etaŋ rajaŋ vippajahitva bhikkhavo, viharanti te vigatarajassa sāsane’ ti.

(mahāni. 209; cūļani. udayamāņavapucchāniddesa 74);

Gāthāpariyosāne cūļapanthako saha paţisambhidāhi arahattaŋ pāpuņi,

paţisambhidāhiyevassa tīņi piţakāni āgamaŋsu. So kira pubbe rājā hutvā

nagaraŋ padakkhiņaŋ karonto nalāţato sede muccante parisuddhena sāţakena nalāţantaŋ puñchi, sāţako kiliţţho ahosi. So ‘imaŋ sarīraŋ nissāya evarūpo parisuddho sāţako pakatiŋ jahitvā kiliţţho jāto, aniccā vata sankhārā’ ti

aniccasaññaŋ paţilabhi. Tena kāraņenassa rajoharaņameva paccayo jāto.

Jīvakopi kho komārabhacco dasabalassa dakkhiņodakaŋ upanāmesi.

Satthā ‘nanu, jīvaka, vihāre bhikkhū atthī’ ti hatthena pattaŋ pidahi. Mahāpanthako ‘bhante, vihāre natthi bhikkhū’ ti āha. Satthā ‘atthi jīvakā’ ti āha.

Jīvako ‘tena hi, bhaņe, gaccha, vihāre bhikkhūnaŋ atthibhāvaŋ vā natthibhāvaŋ vā jānāhī’ ti purisaŋ pesesi. Tasmiŋ khaņe cūļapanthako ‘mayhaŋ

bhātiko ‘vihāre bhikkhū natthī’ ti bhaņati, vihāre bhikkhūnaŋ atthibhāvamassa

pakāsessāmī’ ti sakalaŋ ambavanaŋ bhikkhūnaŋyeva pūresi. Ekacce

bhikkhū cīvarakammaŋ karonti, ekacce rajanakammaŋ, ekacce sajjhāyaŋ

karontīti evaŋ aññamaññaŋ asadisaŋ bhikkhusahassaŋ māpesi. So puriso vihāre bahū bhikkhū disvā nivattitvā ‘ayya (p. 1.135), sakalaŋ ambavanaŋ bhikkhūhi paripuņņan’ ti jīvakassa ārocesi. Theropi kho tattheva–

‘Sahassakkhattumattānaŋ, nimminitvāna panthako;

Satthā uţţhāyāsanā bhikkhusanghaparivāro vihāraŋ gantvā bhikkhūhi

vatte dassite uţţhāyāsanā gandhakuţippamukhe ţhatvā bhikkhusanghassa

sugatovādaŋ datvā kammaţţhānaŋ kathetvā bhikkhusanghaŋ uyyojetvā

surabhigandhavāsitaŋ gandhakuţiŋ pavisitvā dakkhiņena passena sīhaseyyaŋ upagato. Atha sāyanhasamaye dhammasabhāyaŋ bhikkhū ito cito

ca samosaritvā rattakambalasāņiŋ parikkhipantā viya nisīditvā satthu guņakathaŋ ārabhiŋsu ‘āvuso, mahāpanthako cūļapanthakassa ajjhāsayaŋ ajānanto ‘catūhi māsehi ekagāthaŋ gaņhituŋ na sakkoti, dandho ayan’ ti vihārā

nikkađđhi, sammāsambuddho pana attano anuttaradhammarājatāya ekasmiŋyevassa antarabhatte saha paţisambhidāhi arahattaŋ adāsi, tīņi piţakāni paţisambhidāhiyeva āgatāni, aho buddhānaŋ balaŋ nāma mahantan’ ti.

Atha bhagavā dhammasabhāyaŋ imaŋ kathāpavattiŋ ñatvā ‘ajja mayā

gantuŋ vaţţatī’ ti buddhaseyyāya uţţhāya surattadupaţţaŋ nivāsetvā vijjulataŋ viya kāyabandhanaŋ (p. 1.136) bandhitvā rattakambalasadisaŋ sugatamahācīvaraŋ pārupitvā surabhigandhakuţito nikkhamma mattavāraņo viya

sīhavikkantavilāsena vijambhamāno sīho viya anantāya buddhalīlāya

dhammasabhaŋ gantvā alankatamaņđapamajjhe supaññattavarabuddhāsanaŋ abhiruyha chabbaņņabuddharasmiyo vissajjento aņņavakucchiŋ

obhāsayamāno yugandharamatthake bālasūriyo viya āsanamajjhe nisīdi.

Sammāsambuddhe pana āgatamatte bhikkhusangho kathaŋ pacchinditvā

tuņhī ahosi.

Satthā mudukena mettacittena parisaŋ oloketvā ‘ayaŋ parisā ativiya

sobhati, ekassapi hatthakukkuccaŋ vā pādakukkuccaŋ vā ukkāsitasaddo vā

khipitasaddo vā natthi, sabbepime buddhagāravena sagāravā buddhatejena

tajjitā mayi āyukappampi akathetvā nisinne paţhamaŋ kathaŋ samuţţhāpetvā na kathessanti, kathāsamuţţhāpanavattaŋ nāma mayāva jānitabbaŋ,

ahameva paţhamaŋ kathessāmī’ ti madhurena brahmassarena bhikkhū āmantetvā ‘kāya nuttha, bhikkhave, etarahi kathāya sannisinnā, kā ca pana vo

antarākathā vippakatā’ ti āha. Bhante, na mayaŋ imasmiŋ ţhāne nisinnā

aññaŋ tiracchānakathaŋ kathema, tumhākaŋyeva pana guņe vaņņayamānā

nisinnāmha ‘āvuso mahāpanthako cūļapanthakassa ajjhāsayaŋ ajānanto

‘catūhi māsehi ekaŋ gāthaŋ gaņhituŋ na sakkoti, dandho ayan’ ti vihārā

nikkađđhi, sammāsambuddho pana anuttaradhammarājatāya ekasmiŋyevassa antarabhatte saha paţisambhidāhi arahattaŋ adāsi, aho buddhānaŋ

balaŋ nāma mahantan’ ti. Satthā bhikkhūnaŋ kathaŋ sutvā ‘bhikkhave, cūļapanthako maŋ nissāya idāni tāva dhammesu dhammamahantataŋ patto,

pubbe pana maŋ nissāya bhogesupi bhogamahantataŋ pāpuņī’ ti āha.

Bhikkhū tassatthassa āvibhāvatthaŋ bhagavantaŋ yāciŋsu. Bhagavā bhavantarena paţicchannaŋ kāraņaŋ pākaţaŋ akāsi.

Atīte kāsiraţţhe bārāņasiyaŋ brahmadatte rajjaŋ kārente bodhisatto seţţhikule nibbattitvā vayappatto seţţhiţţhānaŋ labhitvā cūļaseţţhi nāma ahosi, so

paņđito byatto sabbanimittāni jānāti. So ekadivasaŋ rājupaţţhānaŋ

gacchanto antaravīthiyaŋ matamūsikaŋ disvā tankhaņaññeva nakkhattaŋ (p. 1.137)

samānetvā idamāha ‘sakkā cakkhumatā kulaputtena imaŋ undūraŋ gahetvā

puttadārabharaņañca kātuŋ kammante ca payojetun’ ti? Aññataro duggatakulaputto taŋ seţţhissa vacanaŋ sutvā ‘nāyaŋ ajānitvā kathessatī’ ti taŋ

mūsikaŋ gahetvā ekasmiŋ āpaņe biļālassatthāya vikkiņitvā kākaņikaŋ

labhitvā tāya kākaņikāya phāņitaŋ gahetvā ekena ghaţena pānīyaŋ gaņhi. So araññato āgacchante mālākāre disvā thokaŋ thokaŋ phāņitakhaņđaŋ datvā uļunkena pānīyaŋ adāsi, te cassa ekekaŋ pupphamuţţhiŋ adaŋsu. So tena pupphamūlena punadivasepi phāņitañca pānīyaghaţañca gahetvā pupphārāmameva gato. Tassa taŋ divasaŋ mālākārā ađđhocitake puppha-gacche datvā agamaŋsu. So na cirasseva iminā upāyena aţţha kahāpaņe labhi.

Puna ekasmiŋ vātavuţţhidivase rājuyyāne bahū sukkhadaņđakā ca sākhā

ca palāsañca vātena pātitaŋ hoti, uyyānapālo chađđetuŋ upāyaŋ na

passati. So tattha gantvā ‘sace imāni dārupaņņāni mayhaŋ dassasi, ahaŋ

te imāni sabbāni nīharissāmī’ ti uyyānapālaŋ āha, so ‘gaņha ayyā’ ti sampaţicchi. Cūļantevāsiko dārakānaŋ kīļanamaņđalaŋ gantvā phāņitaŋ datvā

muhuttena sabbāni dārupaņņāni nīharāpetvā uyyānadvāre rāsiŋ kāresi.

Tadā rājakumbhakāro rājakule bhājanānaŋ pacanatthāya dārūni pariyesamāno uyyānadvāre tāni disvā tassa hatthato kiņitvā gaņhi. Taŋ divasaŋ cūļantevāsiko dāruvikkayena soļasa kahāpaņe cāţi-ādīni ca pañca bhājanāni

labhi.

So catuvīsatiyā kahāpaņesu jātesu ‘atthi ayaŋ upāyo mayhan’ ti nagaradvārato avidūre ţhāne ekaŋ pānīyacāţiŋ ţhapetvā pañcasate tiņahārake

pānīyena upaţţhahi. Te āhaŋsu ‘samma, tvaŋ amhākaŋ bahūpakāro, kiŋ te

karomā’ ti? So ‘mayhaŋ kicce uppanne karissathā’ ti vatvā ito cito ca vicaranto thalapathakammikena ca jalapathakammikena ca saddhiŋ mittasanthavaŋ akāsi. Tassa thalapathakammiko ‘sve imaŋ nagaraŋ assavāņijako

pañca assasatāni gahetvā āgamissatī’ ti ācikkhi. So tassa vacanaŋ sutvā

tiņahārake āha ‘ajja mayhaŋ ekekaŋ tiņakalāpaŋ detha, mayā ca tiņe avikkiņite attano tiņaŋ mā vikkiņathā’ ti. Te ‘sādhū’ ti sampaţicchitvā (p. 1.138)pañca tiņakalāpasatāni āharitvā tassa ghare pāpayiŋsu. Assavāņijo sakalanagare assānaŋ gocaraŋ alabhitvā tassa sahassaŋ datvā taŋ tiņaŋ gaņhi.

Tato katipāhaccayenassa jalapathakammiko sahāyako ārocesi ‘paţţanamhi mahānāvā āgatā’ ti. So ‘atthi ayaŋ upāyo’ ti aţţhahi kahāpaņehi sabbaparivārasampannaŋ tāvakālikaŋ rathaŋ gahetvā mahantena yasena nāvāpaţţanaŋ gantvā ekaŋ angulimuddikaŋ nāvikassa saccakāraŋ datvā avidūre ţhāne sāņiyā parikkhipāpetvā nisinno purise āņāpesi ‘bāhirato vāņijesu

āgatesu tatiyena paţihārena maŋ ārocethā’ ti. ‘Nāvā āgatā’ ti sutvā bārāņasito satamattā vāņijā ‘bhaņđaŋ gaņhāmā’ ti āgamiŋsu. Bhaņđaŋ tumhe na

labhissatha, asukaţţhāne nāma mahāvāņijena saccakāro dinnoti. Te taŋ

sutvā tassa santikaŋ āgatā. Pādamūlikapurisā purimasaññāvasena tatiyena paţihārena tesaŋ āgatabhāvaŋ ārocesuŋ. Te satamattā vāņijā ekekaŋ sahassaŋ datvā tena saddhiŋ nāvāya pattikā hutvā puna ekekaŋ sahassaŋ datvā pattiŋ vissajjāpetvā bhaņđaŋ attano santakamakaŋsu.

Cūļantevāsiko dve satasahassāni gaņhitvā bārāņasiŋ āgantvā ‘kataññunā

me bhavituŋ vaţţatī’ ti ekaŋ satasahassaŋ gāhāpetvā cūļaseţţhissa

samīpaŋ gato. Atha naŋ seţţhi ‘kiŋ te, tāta, katvā idaŋ dhanaŋ laddhan’ ti

pucchi. So ‘tumhehi kathita-upāye ţhatvā catumāsambhantareyeva laddhan’ti matamūsikaŋ ādiŋ katvā sabbaŋ vatthuŋ kathesi. Cūļaseţţhi tassa

vacanaŋ sutvā ‘idāni evarūpaŋ dārakaŋ mama santakaŋ kātuŋ vaţţatī’ ti

vayappattaŋ attano dhītaraŋ datvā sakalakuţumbassa sāmikaŋ akāsi. So

seţţhino accayena tasmiŋ nagare seţţhiţţhānaŋ labhi. Bodhisattopi yathākammaŋ agamāsi.

Sammāsambuddhopi imaŋ dhammadesanaŋ kathetvā abhisambuddhova imaŋ gāthaŋ kathesi–

4. ‘Appakenapi medhāvī, pābhatena vicakkhaņo;

samuţţhāpeti attānaŋ, aņuŋ aggiŋva sandhaman’ ti.

Tattha (p. 1.139) appakenapīti thokenapi parittakenapi. Medhāvīti paññavā.

Pābhatenāti bhaņđamūlena. Vicakkhaņoti vohārakusalo. Samuţţhāpeti attānanti mahantaŋ dhanañca yasañca uppādetvā tattha attānaŋ saņţhāpeti

patiţţhāpeti. Yathā kiŋ? Aņuŋ aggiŋva sandhamaŋ, yathā paņđitapuriso

parittaŋ aggiŋ anukkamena gomayacuņņādīni pakkhipitvā mukhavātena

dhamanto samuţţhāpeti vađđheti mahantaŋ aggikkhandhaŋ karoti, evameva paņđito thokampi pābhataŋ labhitvā nānā-upāyehi payojetvā

dhanañca yasañca vađđheti, vađđhetvā ca pana tattha attānaŋ patiţţhāpeti,

tāya eva vā pana dhanayasamahantatāya attānaŋ samuţţhāpeti, abhiññātaŋ

pākaţaŋ karotīti attho.

Iti bhagavā ‘bhikkhave, cūļapanthako maŋ nissāya idāni dhammesu

dhammamahantataŋ patto, pubbe pana bhogesupi bhogamahantataŋ pāpuņī’ ti evaŋ imaŋ dhammadesanaŋ dassetvā dve vatthūni kathetvā anusandhiŋ ghaţetvā jātakaŋ samodhānesi ‘tadā cūļantevāsiko cūļapanthako

ahosi, cūļakaseţţhi pana ahameva ahosin’ ti desanaŋ niţţhāpesi.

Cūļaseţţhijātakavaņņanā catutthā.

5. Taņđulanāļijātakavaņņanā

Kimagghati taņđulanāļikāti idaŋ satthā jetavane viharanto lāludāyittheraŋ

ārabbha kathesi. Tasmiŋ samaye āyasmā dabbo mallaputto sanghassa

bhattuddesako hoti. Tasmiŋ pātova salākabhattāni uddisamāne lāludāyittherassa kadāci varabhattaŋ pāpuņāti, kadāci lāmakabhattaŋ. So lāmakabhattassa pattadivase salākaggaŋ ākulaŋ karoti, ‘kiŋ dabbova salākaŋ dātuŋ

jānāti, amhe na jānāmā’ ti vadati. Tasmiŋ salākaggaŋ ākulaŋ karonte

‘handa dāni tvameva salākaŋ dehī’ ti salākapacchiŋ adaŋsu. Tato paţţhāya

so sanghassa salākaŋ adāsi. Dento ca pana ‘idaŋ varabhattan’ ti vā ‘lāmakabhattan’ ti vā ‘asukavassagge varabhattan’ ti vā ‘asukavassagge lāmakabhattan’ ti vā na jānāti, ţhitikaŋ karontopi ‘asukavassagge ţhitikā’ ti na (p. 1.140)

sallakkheti. Bhikkhūnaŋ ţhitavelāya ‘imasmiŋ ţhāne ayaŋ ţhitikā ţhitā,

imasmiŋ ţhāne ayan’ ti bhūmiyaŋ vā bhittiyaŋ vā lekhaŋ kađđhati. Punadivase salākagge bhikkhū mandatarā vā honti bahutarā vā, tesu mandataresu

lekhā heţţhā hoti, bahutaresu upari. So ţhitikaŋ ajānanto lekhāsaññāya

salākaŋ deti.

Atha naŋ bhikkhū ‘āvuso, udāyi, lekhā nāma heţţhā vā hoti upari vā, varabhattaŋ pana asukavassagge ţhitaŋ, lāmakabhattaŋ asukavassagge’ ti

āhaŋsu. So bhikkhū paţippharanto ‘yadi evaŋ ayaŋ lekhā kasmā evaŋ ţhitā,

kiŋ ahaŋ tumhākaŋ saddahāmi, imissā lekhāya saddahāmī’ ti vadati. Atha

naŋ daharā ca sāmaņerā ca ‘āvuso lāludāyi tayi salākaŋ dente bhikkhū

lābhena parihāyanti, na tvaŋ dātuŋ anucchaviko, gaccha ito’ ti salākaggato nikkađđhiŋsu. Tasmiŋ khaņe salākagge mahantaŋ kolāhalaŋ ahosi. Taŋ sutvā satthā ānandattheraŋ pucchi ‘ānanda, salākagge mahantaŋ kolāhalaŋ, kiŋ saddo nāmeso’ ti. Thero tathāgatassa tamatthaŋ ārocesi. ‘Ānanda, na idāneva lāludāyi attano bālatāya paresaŋ lābhahāniŋ karoti, pubbepi akāsi-yevā’ ti āha. Thero tassatthassa āvibhāvatthaŋ bhagavantaŋ yāci. Bhagavā bhavantarena paţicchannaŋ kāraņaŋ pākaţaŋ akāsi.

Atīte kāsiraţţhe bārāņasiyaŋ brahmadatto rājā ahosi. Tadā amhākaŋ

bodhisatto tassa agghāpaniko ahosi. Hatthi-assādīni ceva maņisuvaņņādīni

ca agghāpesi, agghāpetvā bhaņđasāmikānaŋ bhaņđānurūpameva mūlaŋ

dāpesi. Rājā pana luddho hoti, so lobhapakatitāya evaŋ cintesi ‘ayaŋ agghāpaniko evaŋ agghāpento na cirasseva mama gehe dhanaŋ parikkhayaŋ

gamessati, aññaŋ agghāpanikaŋ karissāmī’ ti. So sīhapañjaraŋ ugghāţetvā

rājangaņaŋ olokento ekaŋ gāmikamanussaŋ lolabālaŋ rājangaņena

gacchantaŋ disvā ‘esa mayhaŋ agghāpanikakammaŋ kātuŋ sakkhissatī’ ti

taŋ pakkosāpetvā ‘sakkhissasi, bhaņe, amhākaŋ agghāpanikakammaŋ

kātun’ ti āha. Sakkhissāmi, devāti. Rājā attano dhanarakkhaņatthāya taŋ

bālaŋ agghāpanikakamme ţhapesi. Tato paţţhāya so bālo hatthi-assādīni

agghāpento agghaŋ hāpetvā (p. 1.141) yathāruciyā katheti. Tassa ţhānantare ţhitattā yaŋ so katheti, tameva mūlaŋ hoti.

Tasmiŋ kāle uttarāpathato eko assavāņijo pañca assasatāni ānesi. Rājā

taŋ purisaŋ pakkosāpetvā asse agghāpesi. So pañcannaŋ assasatānaŋ

ekaŋ taņđulanāļikaŋ agghamakāsi. Katvā ca pana ‘assavāņijassa ekaŋ

taņđulanāļikaŋ dethā’ ti vatvā asse assasālāyaŋ saņţhāpesi. Assavāņijo

porāņa-agghāpanikassa santikaŋ gantvā taŋ pavattiŋ ārocetvā ‘idāni kiŋ

kattabban’ ti pucchi. So āha ‘tassa purisassa lañjaŋ datvā evaŋ pucchatha

‘amhākaŋ tāva assā ekaŋ taņđulanāļikaŋ agghantīti ñātametaŋ, tumhe

pana nissāya taņđulanāļiyā agghaŋ jānitukāmamhā, sakkhissatha no rañño

santike ţhatvā sā taņđulanāļikā idaŋ nāma agghatīti vattun’ ti, sace sakkomīti vadati, taŋ gahetvā rañño santikaŋ gacchatha, ahampi tattha āgamissā-mī’ ti.

Assavāņijo ‘sādhū’ ti bodhisattassa vacanaŋ sampaţicchitvā agghāpanikassa lañjaŋ datvā tamatthaŋ ārocesi. So lañjaŋ labhitvāva ‘sakkhissāmi

taņđulanāļiŋ agghāpetun’ ti. ‘Tena hi gacchāma rājakulan’ ti taŋ ādāya

rañño santikaŋ agamāsi. Bodhisattopi aññepi bahū amaccā agamiŋsu.

Assavāņijo rājānaŋ vanditvā āha– ‘deva, pañcannaŋ assasatānaŋ ekaŋ

taņđulanāļiŋ agghanakabhāvaŋ jānāma, sā pana taņđulanāļi kiŋ agghatīti

agghāpanikaŋ pucchatha devā’ ti. Rājā taŋ pavattiŋ ajānanto ‘ambho

agghāpanika, pañca assasatāni kiŋ agghantī’ ti pucchi. Taņđulanāļiŋ, devāti.

‘Hotu, bhaņe, assā tāva taņđulanāļiŋ agghantu. Sā pana kiŋ agghati taņđulanāļikā’ ti pucchi. So bālapuriso ‘bārāņasiŋ santarabāhiraŋ agghati taņđulanāļikā’ ti āha. So kira pubbe rājānaŋ anuvattanto ekaŋ taņđulanāļiŋ

assānaŋ agghamakāsi. Puna vāņijassa hatthato lañjaŋ labhitvā tassā taņđulanāļikāya bārāņasiŋ santarabāhiraŋ agghamakāsi. Tadā pana bārāņasiyā

pākāraparikkhepo dvādasayojaniko hoti. Idamassa antaraŋ, bāhiraŋ pana

tiyojanasatikaŋ raţţhaŋ. Iti so bālo (p. 1.142) evaŋ mahantaŋ bārāņasiŋ

santarabāhiraŋ taņđulanāļikāya agghamakāsi.

Taŋ sutvā amaccā pāņiŋ paharitvā hasamānā ‘mayaŋ pubbe pathaviñca rajjañca anagghanti saññino ahumha, evaŋ mahantaŋ kira sarājakaŋ bārā-ņasirajjaŋ taņđulanāļimattaŋ agghati, aho agghāpanikassa ñāņasampadā. Kahaŋ ettakaŋ kālaŋ ayaŋ agghāpaniko vihāsi, amhākaŋ rañño eva anu-cchaviko’ ti parihāsaŋ akaŋsu–

5. ‘Kimagghati taņđulanāļikāyaŋ, assāna mūlāya vadehi rāja;

bārāņasiŋ santarabāhiraŋ, ayamagghati taņđulanāļikā’ ti.

Tasmiŋ kāle rājā lajjito taŋ bālaŋ nikkađđhāpetvā bodhisattasseva agghā-panikaţţhānaŋ adāsi. Bodhisattopi yathākammaŋ gato.

Satthā imaŋ dhammadesanaŋ āharitvā dve vatthūni kathetvā anusandhiŋ

ghaţetvā jātakaŋ samodhānesi ‘tadā gāmikabāla-agghāpaniko lāludāyī

Satthā disvāva ‘kiŋ nu kho, bhikkhave, anicchamānakaŋyeva bhikkhuŋ

gaņhitvā āgatatthā’ ti āha. ‘Bhante, ayaŋ bhikkhu bahubhaņđo bahuparikkhāro’ ti. ‘Saccaŋ kira tvaŋ bhikkhu bahubhaņđo’ ti? ‘Saccaŋ, bhagavā’ ti.

‘Kasmā pana tvaŋ bhikkhu bahubhaņđo jāto’? ‘Nanu ahaŋ appicchatāya

santuţţhitāya pavivekassa vīriyārambhassa vaņņaŋ vadāmī’ ti. So satthu

vacanaŋ sutvā kupito ‘iminā dāni nīhārena carissāmī’ ti pārupanaŋ

chađđetvā parisamajjhe ekacīvaro aţţhāsi.

Atha naŋ satthā upatthambhayamāno ‘nanu tvaŋ bhikkhu pubbe hirottappagavesako dakarakkhasakālepi hirottappaŋ gavesamāno dvādasa saŋvaccharāni vihāsi, atha kasmā idāni evaŋ garuke buddhasāsane pabbajitvā

catuparisamajjhe pārupanaŋ chađđetvā hirottappaŋ pahāya ţhitosī’ ti? So

satthu vacanaŋ sutvā hirottappaŋ paccupaţţhāpetvā taŋ cīvaraŋ pārupitvā satthāraŋ vanditvā ekamantaŋ nisīdi. Bhikkhū tassatthassa āvibhāvatthaŋ bhagavantaŋ yāciŋsu, bhagavā bhavantarena paţicchannaŋ kāraņaŋ pākaţaŋ akāsi.

Atīte kāsiraţţhe bārāņasiyaŋ brahmadatto nāma rājā ahosi. Tadā bodhisatto tassa aggamahesiyā kucchimhi paţisandhiŋ gaņhi. Tassa nāmaggaha-ņadivase ‘mahisāsakumāro’ ti nāmaŋ akaŋsu. Tassa ādhāvitvā paridhāvitvā vicaraņakāle rañño aññopi putto jāto, tassa ‘candakumāro’ ti nāmaŋ akaŋsu.

Tassa pana ādhāvitvā paridhāvitvā vicaraņakāle bodhisattassa mātā kālamakāsi, rājā aññaŋ (p. 1.144) aggamahesiţţhāne ţhapesi. Sā rañño piyā ahosi

manāpā, sāpi saŋvāsamanvāya ekaŋ puttaŋ vijāyi, ‘sūriyakumāro’ tissa

nāmaŋ akaŋsu. Rājā puttaŋ disvā tuţţhacitto ‘bhadde, puttassa te varaŋ

dammī’ ti āha. Devī, varaŋ icchitakāle gahetabbaŋ katvā ţhapesi. Sā putte

vayappatte rājānaŋ āha– ‘devena mayhaŋ puttassa jātakāle varo dinno,

puttassa me rajjaŋ dehī’ ti. Rājā ‘mayhaŋ dve puttā aggikkhandhā viya jalamānā vicaranti, na sakkā tava puttassa rajjaŋ dātun’ ti paţikkhipitvāpi taŋ

punappunaŋ yācamānameva disvā ‘ayaŋ mayhaŋ puttānaŋ pāpakampi

cinteyyā’ ti putte pakkosāpetvā āha– ‘tātā, ahaŋ sūriyakumārassa jātakāle

varaŋ adāsiŋ. Idānissa mātā rajjaŋ yācati, ahaŋ tassa na dātukāmo, mātugāmo nāma pāpo, tumhākaŋ pāpakampi cinteyya, tumhe araññaŋ pavisitvā

mama accayena kulasantake nagare rajjaŋ kareyyāthā’ ti roditvā kanditvā

sīse cumbitvā uyyojesi. Te pitaraŋ vanditvā pāsādā otarante rājangaņe kīļamāno sūriyakumāro disvā taŋ kāraņaŋ ñatvā ‘ahampi bhātikehi saddhiŋ gamissāmī’ ti tehi saddhiŋyeva nikkhami. Te himavantaŋ pavisiŋsu.

Bodhisatto (p. 1.145) maggā okkamma rukkhamūle nisīditvā sūriyakumāraŋ

āmantesi ‘tāta sūriyakumāra, etaŋ saraŋ gantvā nhatvā ca pivitvā ca paduminipaņņehi amhākampi pānīyaŋ ānehī’ ti. Taŋ pana saraŋ vessavaņassa

santikā ekena dakarakkhasena laddhaŋ hoti, vessavaņo ca taŋ āha–

‘ţhapetvā devadhammajānanake ye aññe imaŋ saraŋ otaranti, te khādituŋ

labhasi. Anotiņņe na labhasī’ ti. Tato paţţhāya so rakkhaso ye taŋ saraŋ otaranti, te devadhamme pucchitvā ye na jānanti, te khādati. Atha kho sūriyakumāro taŋ saraŋ gantvā avīmaŋsitvāva otari. Atha naŋ so rakkhaso gahetvā

‘devadhamme jānāsī’ ti pucchi. So ‘devadhammā nāma candimasūriyā’ ti

āha. Atha naŋ ‘tvaŋ devadhamme na jānāsī’ ti vatvā udakaŋ pavesetvā attano vasanaţţhāne ţhapesi. Bodhisattopi taŋ aticirāyantaŋ disvā candaku-māraŋ pesesi. Rakkhaso tampi gahetvā ‘devadhamme jānāsī’ ti pucchi. ‘Āma jānāmi, devadhammā nāma catasso disā’ ti. Rakkhaso ‘na tvaŋ deva-dhamme jānāsī’ ti tampi gahetvā tattheva ţhapesi.

Bodhisatto tasmimpi cirāyante ‘ekena antarāyena bhavitabban’ ti sayaŋ

tattha gantvā dvinnampi otaraņapadavaļañjaŋ disvā ‘rakkhasapariggahitena iminā sarena bhavitabban’ ti khaggaŋ sannayhitvā dhanuŋ gahetvā aţţhāsi.

Dakarakkhaso bodhisattaŋ udakaŋ anotarantaŋ disvā vanakammikapuriso

viya hutvā bodhisattaŋ āha– ‘bho, purisa, tvaŋ maggakilanto kasmā imaŋ

saraŋ otaritvā nhatvā pivitvā bhisamuļālaŋ khāditvā pupphāni piļandhitvā

yathāsukhaŋ na gacchasī’ ti? Bodhisatto taŋ disvā ‘eso yakkho bhavissatī’ ti ñatvā ‘tayā me bhātikā gahitā’ ti āha. ‘Āma, gahitā’ ti. ‘Kiŋ kāraņā’ ti?

‘Ahaŋ imaŋ saraŋ otiņņake labhāmī’ ti. ‘Kiŋ pana sabbeva labhasī’ ti? ‘Ye

devadhamme jānanti, te ţhapetvā avasese labhāmī’ ti. ‘Atthi pana te devadhammehi attho’ ti? ‘Āma, atthī’ ti. ‘Yadi evaŋ ahaŋ te devadhamme kathessāmī’ ti. ‘Tena hi kathehi, ahaŋ devadhamme suņissāmī’ ti. Bodhisatto āha

‘ahaŋ devadhamme katheyyaŋ, kiliţţhagatto panamhī’ ti. Yakkho bodhisattaŋ nhāpetvā bhojanaŋ bhojetvā pānīyaŋ pāyetvā pupphāni piļandhāpetvā gandhehi vilimpāpetvā alankatamaņđapamajjhe pallankaŋ attharitvā

adāsi.

Bodhisatto āsane nisīditvā yakkhaŋ pādamūle nisīdāpetvā ‘tena hi ohitasoto sakkaccaŋ devadhamme suņāhī’ ti imaŋ gāthamāha–

6. ‘Hiri-ottappasampannā, sukkadhammasamāhitā;

santo sappurisā loke, devadhammāti vuccare’ ti.

Tattha hiri-ottappasampannāti hiriyā ca ottappena ca samannāgatā. Tesu

kāyaduccaritādīhi hiriyatīti hirī, lajjāyetaŋ adhivacanaŋ. Tehiyeva ottappatīti

ottappaŋ, pāpato ubbegassetaŋ adhivacanaŋ. Tattha ajjhattasamuţţhānā

hirī, bahiddhāsamuţţhānaŋ ottappaŋ. Attādhipateyyā hirī, lokādhipateyyaŋ

ottappaŋ. Lajjāsabhāvasaņţhitā hirī, bhayasabhāvasaņţhitaŋ ottappaŋ.

Sappatissavalakkhaņā hirī, vajjabhīrukabhayadassāvilakkhaņaŋ ottappaŋ.

Tattha ajjhattasamuţţhānaŋ hiriŋ catūhi kāraņehi samuţţhāpeti– jātiŋ

paccavekkhitvā vayaŋ paccavekkhitvā sūrabhāvaŋ paccavekkhitvā bāhusaccaŋ paccavekkhitvā (p. 1.146). Kathaŋ? ‘Pāpakaraņaŋ nāmetaŋ na jātisampannānaŋ kammaŋ, hīnajaccānaŋ kevaţţādīnaŋ kammaŋ, mādisassa

jātisampannassa idaŋ kammaŋ kātuŋ na yuttan’ ti evaŋ tāva jātiŋ paccavekkhitvā pāņātipātādipāpaŋ akaronto hiriŋ samuţţhāpeti. Tathā ‘pāpakaraņaŋ nāmetaŋ daharehi kattabbaŋ kammaŋ, mādisassa vaye ţhitassa

idaŋ kammaŋ kātuŋ na yuttan’ ti evaŋ vayaŋ paccavekkhitvā pāņātipātādipāpaŋ akaronto hiriŋ samuţţhāpeti. Tathā ‘pāpakammaŋ nāmetaŋ dubbalajātikānaŋ kammaŋ, mādisassa sūrabhāvasampannassa idaŋ kammaŋ

kātuŋ na yuttan’ ti evaŋ sūrabhāvaŋ paccavekkhitvā pāņātipātādipāpaŋ

akaronto hiriŋ samuţţhāpeti. Tathā ‘pāpakammaŋ nāmetaŋ andhabālānaŋ kammaŋ, na paņđitānaŋ, mādisassa paņđitassa bahussutassa idaŋ kammaŋ kātuŋ na yuttan’ ti evaŋ bāhusaccaŋ paccavekkhitvā pāņātipātā-dipāpaŋ akaronto hiriŋ samuţţhāpeti. Evaŋ ajjhattasamuţţhānaŋ hiriŋ catūhi kāraņehi samuţţhāpeti. Samuţţhāpetvā ca pana attano citte hiriŋ pave-setvā pāpakammaŋ na karoti. Evaŋ hirī ajjhattasamuţţhānā nāma hoti.

Kathaŋ ottappaŋ bahiddhāsamuţţhānaŋ nāma? ‘Sace tvaŋ pāpa-kammaŋ karissasi, catūsu parisāsu garahappatto bhavissasi.

‘Garahissanti taŋ viññū, asuciŋ nāgariko yathā;

vajjito sīlavantehi, kathaŋ bhikkhu karissasī’ ti. (dha. sa. aţţha. 1 balarāsivaņņanā)–

Evaŋ paccavekkhanto hi bahiddhāsamuţţhitena ottappena pāpakammaŋ na karoti. Evaŋ ottappaŋ bahiddhāsamuţţhānaŋ nāma hoti.

Kathaŋ hirī attādhipateyyā nāma? Idhekacco kulaputto attānaŋ adhipatiŋ jeţţhakaŋ katvā ‘mādisassa saddhāpabbajitassa bahussutassa dhutangadha-rassa na yuttaŋ pāpakammaŋ kātun’ ti pāpaŋ na karoti. Evaŋ hirī attādhipa-teyyā nāma hoti. Tenāha bhagavā–

‘So attānaŋyeva adhipatiŋ katvā akusalaŋ pajahati, kusalaŋ bhāveti.

Sāvajjaŋ pajahati, anavajjaŋ bhāveti. Suddhamattānaŋ pariharatī’ ti (a. ni.

3.40).

Kathaŋ ottappaŋ lokādhipateyyaŋ nāma? Idhekacco kulaputto lokaŋ

adhipatiŋ jeţţhakaŋ katvā pāpakammaŋ na karoti. Yathāha–

‘Mahā (p. 1.147) kho panāyaŋ lokasannivāso. Mahantasmiŋ kho pana

lokasannivāse santi samaņabrāhmaņā iddhimanto dibbacakkhukā paracittaviduno, te dūratopi passanti, āsannāpi na dissanti, cetasāpi cittaŋ

jānanti, tepi maŋ evaŋ jānissanti ‘passatha bho, imaŋ kulaputtaŋ,

saddhā agārasmā anagāriyaŋ pabbajito samāno vokiņņo viharati pāpakehi akusalehi dhammehī’ ti.

‘Santi devatā iddhimantiyo dibbacakkhukā paracittaviduniyo, tā dūratopi passanti, āsannāpi na dissanti, cetasāpi cittaŋ jānanti, tāpi maŋ evaŋ

jānissanti ‘passatha bho, imaŋ kulaputtaŋ, saddhā agārasmā anagāriyaŋ

pabbajito samāno vokiņņo viharati pāpakehi akusalehi dhammehī’ ti. So

lokaŋyeva adhipatiŋ jeţţhakaŋ karitvā akusalaŋ pajahati, kusalaŋ

bhāveti. Sāvajjaŋ pajahati, anavajjaŋ bhāveti. Suddhamattānaŋ parihara-tī’ ti (a. ni. 3.40).

Evaŋ ottappaŋ lokādhipateyyaŋ nāma hoti.

‘Lajjāsabhāvasaņţhitā hirī, bhayasabhāvasaņţhitaŋ ottappan’ ti ettha pana

lajjāti lajjanākāro, tena sabhāvena saņţhitā hirī. Bhayanti apāyabhayaŋ, tena

sabhāvena saņţhitaŋ ottappaŋ. Tadubhayampi pāpaparivajjane pākaţaŋ

hoti. Ekacco hi yathā nāmeko kulaputto uccārapassāvādīni karonto lajjitabbayuttakaŋ ekaŋ disvā lajjanākārappatto bhaveyya hīļito, evamevaŋ ajjhattaŋ

lajjidhammaŋ okkamitvā pāpakammaŋ na karoti. Ekacco apāyabhayabhīto

hutvā pāpakammaŋ na karoti. Tatridaŋ opammaŋ– yathā hi dvīsu ayoguļesu eko sītalo bhaveyya gūthamakkhito, eko uņho āditto. Tattha paņđito

sītalaŋ gūthamakkhitattā jigucchanto na gaņhāti, itaraŋ đāhabhayena.

Tattha sītalassa gūthamakkhitassa jigucchāya agaņhanaŋ viya ajjhattaŋ

lajjidhammaŋ okkamitvā pāpassa akaraņaŋ, uņhassa đāhabhayena agaņhanaŋ viya apāyabhayena pāpassa akaraņaŋ veditabbaŋ.

‘Sappatissavalakkhaņā (p. 1.148) hirī, vajjabhīrukabhayadassāvilakkhaņaŋ

ottappan’ ti idampi dvayaŋ pāpaparivajjaneyeva pākaţaŋ hoti. Ekacco hi jātimahattapaccavekkhaņā, satthumahattapaccavekkhaņā, dāyajjamahattapaccavekkhaņā, sabrahmacārimahattapaccavekkhaņāti catūhi kāraņehi sappatissavalakkhaņaŋ hiriŋ samuţţhāpetvā pāpaŋ na karoti. Ekacco attānuvādabhayaŋ, parānuvādabhayaŋ, daņđabhayaŋ, duggatibhayanti catūhi kāraņehi vajjabhīrukabhayadassāvilakkhaņaŋ ottappaŋ samuţţhāpetvā pāpaŋ

na karoti. Tattha jātimahattapaccavekkhaņādīni ceva attānuvādabhayādīni ca vitthāretvā kathetabbāni. Tesaŋ vitthāro anguttaranikāyaţţhakathāyaŋ vutto.

Sukkadhammasamāhitāti idameva hirottappaŋ ādiŋ katvā kattabbā

kusalā dhammā sukkadhammā nāma, te sabbasangāhakanayena catubhūmakalokiyalokuttaradhammā. Tehi samāhitā samannāgatāti attho. Santo

sappurisā loketi kāyakammādīnaŋ santatāya santo, kataññukataveditāya

sobhanā purisāti sappurisā. Loko Pana sankhāraloko, sattaloko, okāsaloko,

khandhaloko, āyatanaloko, dhātulokoti anekavidho. Tattha ‘eko loko sabbe

sattā āhāraţţhitikā …pe… aţţhārasa lokā aţţhārasa dhātuyo’ ti (paţi. ma.

1.112) ettha sankhāraloko vutto. Khandhalokādayo tadantogadhāyeva.

‘Ayaŋ loko paraloko, devaloko manussaloko’ ti-ādīsu (mahāni. 3; cūļani. ajitamāņavapucchāniddesa 2) pana sattaloko vutto.

‘Yāvatā candimasūriyā, pariharanti disā bhanti virocamānā;

tāva sahassadhā loko, ettha te vattate vaso’ ti. (ma. ni. 1.503)–

Ettha okāsaloko vutto. Tesu idha sattaloko adhippeto. Sattalokasmiñhi ye

evarūpā sappurisā, te devadhammāti vuccanti.

Tattha (p. 1.149) devāti sammutidevā, upapattidevā, visuddhidevāti tividhā.Tesu mahāsammatakālato paţţhāya lokena ‘devā’ ti sammatattā rājarājaku-mārādayo sammutidevā nāma. Devaloke uppannā upapattidevā nāma. Khīņāsavā pana visuddhidevā nāma. Vuttampi cetaŋ–

‘Sammutidevā nāma rājāno deviyo rājakumārā. Upapattidevā nāma

bhummadeve upādāya taduttaridevā. Visuddhidevā nāma buddhā pacceka-buddhā khīņāsavā’ ti (cūļani. dhotakamāņavapucchāniddesa 32; pārāyanānugītigāthāniddesa 119).

Imesaŋ devānaŋ dhammāti devadhammā. Vuccareti vuccanti. Hirottappamūlakā hi kusalā dhammā kulasampadāya ceva devaloke nibbattiyā ca visu-ddhibhāvassa ca kāraņattā kāraņaţţhena tividhānampi tesaŋ devānaŋ dhammāti devadhammā, tehi devadhammehi samannāgatā puggalāpi deva-dhammā. Tasmā puggalādhiţţhānadesanāya te dhamme dassento ‘santo sappurisā loke, devadhammāti vuccare’ ti āha.

Yakkho imaŋ dhammadesanaŋ sutvā pasannacitto bodhisattaŋ āha–

‘paņđita, ahaŋ tumhākaŋ pasanno, ekaŋ bhātaraŋ demi, kataraŋ ānemī’ ti?

‘Kaniţţhaŋ ānehī’ ti. ‘Paņđita, tvaŋ kevalaŋ devadhamme jānāsiyeva, na

pana tesu vattasī’ ti. ‘Kiŋ kāraņā’ ti? ‘Yankāraņā jeţţhakaŋ ţhapetvā

kaniţţhaŋ āņāpento jeţţhāpacāyikakammaŋ na karosī’ ti. Devadhamme

cāhaŋ, yakkha, jānāmi, tesu ca vattāmi. Mayañhi imaŋ araññaŋ etaŋ

nissāya paviţţhā. Etassa hi atthāya amhākaŋ pitaraŋ etassa mātā rajjaŋ

yāci, amhākaŋ pana pitā taŋ varaŋ adatvā amhākaŋ anurakkhaņatthāya

araññavāsaŋ anujāni. So kumāro anuvattitvā amhehi saddhiŋ āgato. ‘Taŋ

araññe eko yakkho khādī’ ti vuttepi na koci saddahissati, tenāhaŋ garahabhayabhīto tameva āņāpemīti. ‘Sādhu sādhu paņđita, tvaŋ devadhamme ca

jānāsi, tesu ca vattasī’ ti pasanno yakkho bodhisattassa sādhukāraŋ datvā

dvepi bhātaro ānetvā adāsi.

Atha naŋ bodhisatto āha– ‘samma, tvaŋ pubbe attanā katena pāpakammena paresaŋ maŋsalohitakhādako yakkho hutvā nibbatto, idānipi pāpameva karosi, idaŋ te pāpakammaŋ nirayādīhi muccituŋ okāsaŋ na dassati

(p. 1.150), tasmā ito paţţhāya pāpaŋ pahāya kusalaŋ karohī’ ti. Asakkhi ca

pana taŋ dametuŋ. So taŋ yakkhaŋ dametvā tena saŋvihitārakkho

tattheva vasanto ekadivasaŋ nakkhattaŋ oloketvā pitu kālakatabhāvaŋ

ñatvā yakkhaŋ ādāya bārāņasiŋ gantvā rajjaŋ gahetvā candakumārassa

oparajjaŋ, sūriyakumārassa senāpatiţţhānaŋ, datvā yakkhassa ramaņīye

ţhāne āyatanaŋ kāretvā, yathā so aggamālaŋ aggapupphaŋ aggabhattañca labhati, tathā akāsi. So dhammena rajjaŋ kāretvā yathākammaŋ gato.

Satthā imaŋ dhammadesanaŋ āharitvā dassetvā saccāni pakāsesi, sacca-pariyosāne so bhikkhu sotāpattiphale patiţţhahi. Sammāsambuddhopi dve vatthūni kathetvā anusandhiŋ ghaţetvā jātakaŋ samodhānesi– ‘tadā dakara-kkhaso bahubhaņđikabhikkhu ahosi, sūriyakumāro ānando, candakumāro sāriputto, jeţţhakabhātā mahisāsakumāro pana ahameva ahosin’ ti.

7. Kaţţhahārijātakavaņņanā

Putto tyāhaŋ mahārājāti idaŋ satthā jetavane viharanto vāsabhakhattiyaŋ

ārabbha kathesi. Vāsabhakhattiyāya vatthu dvādasakanipāte bhaddasālajātake āvibhavissati. Sā kira mahānāmassa sakkassa dhītā nāgamuņđāya

nāma dāsiyā kucchismiŋ jātā kosalarājassa aggamahesī ahosi. Sā rañño

puttaŋ vijāyi. Rājā panassā pacchā dāsibhāvaŋ ñatvā ţhānaŋ parihāpesi,

puttassa viţaţūbhassāpi ţhānaŋ parihāpesiyeva. Te ubhopi antonivesaneyeva vasanti. Satthā taŋ kāraņaŋ ñatvā pubbaņhasamaye pañcasatabhikkhuparivuto rañño nivesanaŋ gantvā paññattāsane nisīditvā ‘mahārāja,

kahaŋ vāsabhakhattiyā’ ti āha. ‘Rājā taŋ kāraņaŋ ārocesi. Mahārāja vāsabhakhattiyā kassa dhītā’ ti? ‘Mahānāmassa bhante’ ti. ‘Āgacchamānā kassa

āgatā’ ti? ‘Mayhaŋ bhante’ ti. Mahārāja sā rañño dhītā, raññova āgatā, rājānaŋyeva paţicca puttaŋ (p. 1.151) labhi, so putto kinkāraņā pitu santakassa

rajjassa sāmiko na hoti, pubbe rājāno muhuttikāya kaţţhahārikāya kucchismimpi puttaŋ labhitvā puttassa rajjaŋ adaŋsūti. Rājā tassatthassāvibhāva-tthāya bhagavantaŋ yāci, bhagavā bhavantarena paţicchannaŋ kāraņaŋ pākaţaŋ akāsi.

Atīte bārāņasiyaŋ brahmadatto rājā mahantena yasena uyyānaŋ gantvā

tattha pupphaphalalobhena vicaranto uyyānavanasaņđe gāyitvā dārūni

uddharamānaŋ ekaŋ itthiŋ disvā paţibaddhacitto saŋvāsaŋ kappesi.

Tankhaņaññeva bodhisatto tassā kucchiyaŋ paţisandhiŋ gaņhi, tāvadeva

tassā vajirapūritā viya garukā kucchi ahosi. Sā gabbhassa patiţţhitabhāvaŋ

ñatvā ‘gabbho me, deva, patiţţhito’ ti āha. Rājā angulimuddikaŋ datvā ‘sace

dhītā hoti, imaŋ vissajjetvā poseyyāsi, sace putto hoti, angulimuddikāya

saddhiŋ mama santikaŋ āneyyāsī’ ti vatvā pakkāmi.

Sāpi paripakkagabbhā bodhisattaŋ vijāyi. Tassa ādhāvitvā paridhāvitvā

vicaraņakāle kīļāmaņđale kīļantassa evaŋ vattāro honti ‘nippitikenamhā

pahaţā’ ti. Taŋ sutvā bodhisatto mātu santikaŋ gantvā ‘amma, ko mayhaŋ

pitā’ ti pucchi. ‘Tāta, tvaŋ bārāņasirañño putto’ ti. ‘Amma, atthi pana koci

sakkhī’ ti? Tāta rājā imaŋ muddikaŋ datvā ‘sace dhītā hoti, imaŋ vissajjetvā

poseyyāsi, sace putto hoti, imāya angulimuddikāya saddhiŋ āneyyāsī’ ti

vatvā gatoti. ‘Amma, evaŋ sante kasmā maŋ pitu santikaŋ na nesī’ ti. Sā

puttassa ajjhāsayaŋ ñatvā rājadvāraŋ gantvā rañño ārocāpesi. Raññā ca

pakkosāpitā pavisitvā rājānaŋ vanditvā ‘ayaŋ te, deva, putto’ ti āha. Rājā

jānantopi parisamajjhe lajjāya ‘na mayhaŋ putto’ ti āha. ‘Ayaŋ te, deva,

muddikā, imaŋ sañjānāsī’ ti. ‘Ayampi mayhaŋ muddikā na hotī’ ti. ‘Deva,

idāni ţhapetvā saccakiriyaŋ añño mama sakkhi natthi, sacāyaŋ dārako

tumhe paţicca jāto, ākāse tiţţhatu, no ce, bhūmiyaŋ patitvā maratū’ ti bodhisattassa pāde gahetvā ākāse khipi. Bodhisatto ākāse pallankamābhujitvā

nisinno madhurassarena pitu dhammaŋ kathento imaŋ gāthamāha–

7.
‘Putto (p. 1.152) tyāhaŋ mahārāja, tvaŋ maŋ posa janādhipa; aññepi devo poseti, kiñca devo sakaŋ pajan’ ti.

Tattha putto tyāhanti putto te ahaŋ. Putto ca nāmesa atrajo, khettajo, antevāsiko, dinnakoti catubbidho. Tattha attānaŋ paţicca jāto atrajo nāma. Sayanapiţţhe pallanke ureti-evamādīsu nibbatto khettajo nāma. Santike sippuggaņhanako antevāsiko nāma. Posāvanatthāya dinno dinnako nāma. Idha pana

atrajaŋ sandhāya ‘putto’ ti vuttaŋ. Catūhi sangahavatthūhi janaŋ rañjetīti

rājā, mahanto rājā mahārājā. Tamālapanto āha ‘mahārājā’ ti. Tvaŋ maŋ posa janādhipāti janādhipa mahājanajeţţhaka tvaŋ maŋ posa bharassu vađđhehi.

Aññepi devo posetīti aññepi hatthibandhādayo manusse, hatthi-assādayo tiracchānagate ca bahujane devo poseti. Kiñca devo sakaŋ pajanti ettha pana

kiñcāti garahatthe ca anuggahaņatthe ca nipāto. ‘Sakaŋ pajaŋ attano

puttaŋ maŋ devo na posetī’ ti vadanto garahati nāma, ‘aññe bahujane pose-tī’ ti vadanto anuggaņhati nāma. Iti bodhisatto garahantopi anuggaņhantopi ‘kiñca devo sakaŋ pajan’ ti āha.

Rājā bodhisattassa ākāse nisīditvā evaŋ dhammaŋ desentassa sutvā

‘ehi, tātā’ ti hatthaŋ pasāresi, ‘ahameva posessāmi, ahameva posessāmī’ ti

hatthasahassaŋ pasāriyittha. Bodhisatto aññassa hatthe anotaritvā raññova

hatthe otaritvā anke nisīdi. Rājā tassa oparajjaŋ datvā mātaraŋ aggamahesiŋ akāsi. So pitu accayena kaţţhavāhanarājā nāma hutvā dhammena

rajjaŋ kāretvā yathākammaŋ gato.

Satthā kosalarañño imaŋ dhammadesanaŋ āharitvā dve vatthūni

dassetvā anusandhiŋ ghaţetvā jātakaŋ samodhānesi– ‘tadā mātā mahāmāyā ahosi, pitā suddhodanamahārājā, kaţţhavāhanarājā pana ahameva aho-sin’ ti.

Kaţţhahārijātakavaņņanā sattamā.

8.
Gāmaņijātakavaņņanā
Api (p. 1.153) ataramānānanti idaŋ satthā jetavane viharanto ossaţţhavīriyaŋ bhikkhuŋ ārabbha kathesi. Imasmiŋ pana jātake paccuppannavatthu

ca atītavatthu ca ekādasakanipāte saŋvarajātake āvibhavissati. Vatthu hi

tasmiñca imasmiñca ekasadisameva, gāthā pana nānā. Gāmaņikumāro

bodhisattassa ovāde ţhatvā bhātikasatassa kaniţţhopi hutvā bhātikasatapari-vārito setacchattassaheţţhā varapallanke nisinno attano yasasampattiŋ olo-ketvā ‘ayaŋ mayhaŋ yasasampatti amhākaŋ ācariyassa santakā’ ti tuţţho imaŋ udānaŋ udānesi–

8.
‘Api ataramānānaŋ, phalāsāva samijjhati; vipakkabrahmacariyosmi, evaŋ jānāhi gāmaņī’ ti.

Tattha apīti nipātamattaŋ. Ataramānānanti paņđitānaŋ ovāde ţhatvā ataritvā avegāyitvā upāyena kammaŋ karontānaŋ. Phalāsāva samijjhatīti yathāpatthike phale āsā tassa phalassa nipphattiyā samijjhatiyeva. Atha vā phalāsāti āsāphalaŋ, yathāpatthitaŋ phalaŋ samijjhatiyevāti attho. VipakkabrahmacariyosmīTi ettha cattāri sangahavatthūni seţţhacariyattā brahmacariyaŋ

nāma, tañca tammūlikāya yasasampattiyā paţiladdhattā vipakkaŋ nāma. Yo vāssa yaso nipphanno, sopi seţţhaţţhena brahmacariyaŋ nāma. Tenāha ‘vipakkabrahmacariyosmī’ ti. Evaŋ jānāhi gāmaņīti katthaci gāmikapurisopi gāmajeţţhakopi gāmaņī. Idha pana sabbajanajeţţhakaŋ attānaŋ sandhāyāha. Ambho gāmaņi, tvaŋ etaŋ kāraņaŋ evaŋ jānāhi, ācariyaŋ nissāya bhātika-sataŋ atikkamitvā idaŋ mahārajjaŋ pattosmīti udānaŋ udānesi.

Tasmiŋ pana rajjaŋ patte sattaţţhadivasaccayena sabbepi bhātaro attano attano vasanaţţhānaŋ gatā. Gāmaņirājā dhammena rajjaŋ kāretvā yathā-kammaŋ gato, bodhisattopi puññāni katvā yathākammaŋ gato.

Satthā imaŋ dhammadesanaŋ āharitvā dassetvā saccāni pakāsesi, saccapariyosāne ossaţţhavīriyo bhikkhu arahatte patiţţhito. Satthā dve (p. 1.154)vatthūni kathetvā anusandhiŋ ghaţetvā jātakaŋ samodhānesi– ‘tadā gāma-ņikumāro ossaţţhavīriyo bhikkhu ahosi, ācariyo pana ahameva ahosin’ ti.

Gāmaņijātakavaņņanā aţţhamā.

9.
Maghadevajātakavaņņanā
Uttamangaruhā mayhanti idaŋ satthā jetavane viharanto mahābhinikkhamanaŋ ārabbha kathesi. Taŋ heţţhā nidānakathāyaŋ kathitameva. Tasmiŋ

pana kāle bhikkhū dasabalassa nekkhammaŋ vaņņayantā nisīdiŋsu. Atha

satthā dhammasabhaŋ āgantvā buddhāsane nisinno bhikkhū āmantesi

‘kāya nuttha, bhikkhave, etarahi kathāya sannisinnā’ ti. ‘Bhante, na aññāya

kathāya, tumhākaŋyeva pana nekkhammaŋ vaņņayamānā nisinnāmhā’ ti

vutte ‘na, bhikkhave, tathāgato etarahiyeva nekkhammaŋ nikkhanto,

pubbepi nikkhantoyevā’ ti āha. Bhikkhū tassatthassāvibhāvatthaŋ bhagavantaŋ yāciŋsu, bhagavā bhavantarena paţicchannaŋ kāraņaŋ pākaţaŋ

akāsi.

Atīte videharaţţhe mithilāyaŋ maghadevo nāma rājā ahosi dhammiko

dhammarājā. So caturāsīti vassasahassāni kumārakīļaŋ kīļi, tathā oparajjaŋ,

tathā mahārajjaŋ katvā dīghamaddhānaŋ khepetvā ekadivasaŋ kappakaŋ

āmantesi ‘yadā me, samma kappaka, sirasmiŋ palitāni passeyyāsi, atha me

āroceyyāsī’ ti. Kappakopi dīghamaddhānaŋ khepetvā ekadivasaŋ rañño añjanavaņņānaŋ kesānaŋ antare ekameva palitaŋ disvā ‘deva, ekaŋ te palitaŋ

dissatī’ ti ārocesi. ‘Tena hi me, samma, taŋ palitaŋ uddharitvā pāņimhi

ţhapehī’ ti ca vutte suvaņņasaņđāsena uddharitvā rañño pāņimhi patiţţhāpesi. Tadā rañño caturāsīti vassasahassāni āyu avasiţţhaŋ hoti. Evaŋ

santepi palitaŋ disvāva maccurājānaŋ āgantvā samīpe ţhitaŋ viya attānaŋ ādittapaņņasālaŋ paviţţhaŋ viya ca maññamāno saŋvegaŋ āpajjitvā ‘bāla maghadeva, yāva palitassuppādāva ime kilese jahituŋ nāsakkhī’ ti cintesi.

Tassevaŋ (p. 1.155) palitapātubhāvaŋ āvajjentassa antođāho uppajji, sarīrā

sedā mucciŋsu, sāţakā pīļetvā apanetabbākārappattā ahesuŋ. So ‘ajjeva

mayā nikkhamitvā pabbajituŋ vaţţatī’ ti kappakassa satasahassuţţhānakaŋ

gāmavaraŋ datvā jeţţhaputtaŋ pakkosāpetvā ‘tāta, mama sīse palitaŋ pātubhūtaŋ, mahallakomhi jāto, bhuttā kho pana me mānusakā kāmā, idāni dibbe

kāme pariyesissāmi, nekkhammakālo mayhaŋ, tvaŋ imaŋ rajjaŋ paţipajja,

ahaŋ pana pabbajitvā maghadeva-ambavanuyyāne vasanto samaņadhammaŋ karissāmī’ ti āha. Taŋ evaŋ pabbajitukāmaŋ amaccā upasankamitvā ‘deva, kiŋ tumhākaŋ pabbajjākāraņan’ ti pucchiŋsu. Rājā palitaŋ

hatthena gahetvā amaccānaŋ imaŋ gāthamāha–

9.
‘Uttamangaruhā mayhaŋ, ime jātā vayoharā; pātubhūtā devadūtā, pabbajjāsamayo mamā’ ti.

Tattha uttamangaruhāti kesā. Kesā hi sabbesaŋ hatthapādādīnaŋ

angānaŋ uttame sirasmiŋ ruhattā ‘uttamangaruhā’ ti vuccanti. Ime jātā vayoharāti passatha, tātā, palitapātubhāvena tiņņaŋ vayānaŋ haraņato ime jātā

vayoharā. Pātubhūtāti nibbattā. Devadūtāti devo vuccati maccu, tassa dūtāti

devadūtā. Sirasmiñhi palitesu pātubhūtesu maccurājassa santike ţhito viya

hoti, tasmā palitāni ‘maccudevassa dūtā’ ti vuccanti. Devā viya dūtātipi devadūtā. Yathā hi alankatapaţiyattāya devatāya ākāse ţhatvā ‘asukadivase tvaŋ

marissasī’ ti vutte taŋ tatheva hoti, evaŋ sirasmiŋ palitesu pātubhūtesu

devatāya byākaraņasadisameva hoti, tasmā palitāni ‘devasadisā dūtā’ ti

vuccanti. Visuddhidevānaŋ dūtātipi devadūtā. Sabbabodhisattā hi jiņņabyādhimatapabbajite disvāva saŋvegamāpajjitvā nikkhamma pabbajanti.

Yathāha–

‘Jiņņañca disvā dukhitañca byādhitaŋ, matañca disvā gatamāyusankhayaŋ;

kāsāyavatthaŋ pabbajitañca disvā, tasmā ahaŋ pabbajitomhi rājā’ ti.

(theragā. 73 thokaŋ visadisaŋ);

Iminā (p. 1.156) pariyāyena palitāni visuddhidevānaŋ dūtattā ‘devadūtā’ ti

vuccanti. Pabbajjāsamayo mamāti gihibhāvato nikkhantaţţhena ‘pabbajjā’ ti laddhanāmassa samaņalingagahaņassa kālo mayhanti dasseti.

So evaŋ vatvā taŋ divasameva rajjaŋ pahāya isipabbajjaŋ pabbajitvā

tasmiŋyeva maghadeva-ambavane viharanto caturāsīti vassasahassāni

cattāro brahmavihāre bhāvetvā aparihīnajjhāne ţhito kālaŋ katvā brahmaloke

nibbattitvā puna tato cuto mithilāyaŋyeva nimi nāma rājā hutvā osakkamānaŋ attano vaŋsaŋ ghaţetvā tattheva ambavane pabbajitvā brahmavihāre bhāvetvā puna brahmalokūpagova ahosi.

Satthāpi ‘na, bhikkhave, tathāgato idāneva mahābhinikkhamanaŋ

nikkhanto, pubbepi nikkhantoyevā’ ti imaŋ dhammadesanaŋ āharitvā

dassetvā cattāri saccāni pakāsesi, saccapariyosāne keci sotāpannā ahesuŋ, keci sakadāgāmino, keci anāgāmino. Iti bhagavā imāni dve vatthūni kathetvā anusandhiŋ ghaţetvā jātakaŋ samodhānesi ‘tadā kappako ānando ahosi, putto rāhulo, maghadevarājā pana ahameva ahosin’ ti.

Maghadevajātakavaņņanā navamā.

10.
Sukhavihārijātakavaņņanā
Yañca aññe na rakkhantīti idaŋ satthā anupiyanagaraŋ nissāya anupiya-ambavane viharanto sukhavihāriŋ bhaddiyattheraŋ ārabbha kathesi. Sukhavihārī bhaddiyatthero chakhattiyasamāgame upālisattamo pabbajito. Tesu

bhaddiyatthero ca, kimilatthero ca, bhagutthero ca, upālitthero ca arahattaŋ

pattā, ānandatthero sotāpanno jāto, anuruddhatthero dibbacakkhuko, devadatto jhānalābhī jāto. Channaŋ pana khattiyānaŋ vatthu yāva anupiyanagarā khaņđahālajātake āvibhavissati. Āyasmā pana bhaddiyo rājakāle attano

rakkhasaŋvidhānañceva tāva bahūhi (p. 1.157) rakkhāhi rakkhiyamānassa

uparipāsādavaratale mahāsayane samparivattamānassāpi attano bhayuppattiñca idāni arahattaŋ patvā araññādīsu yattha katthaci viharantopi attano

vigatabhayatañca samanussaranto ‘aho sukhaŋ, aho sukhan’ ti udānaŋ udānesi. Taŋ sutvā bhikkhū ‘āyasmā bhaddiyo aññaŋ byākarotī’ ti bhagavato ārocesuŋ. Bhagavā ‘na, bhikkhave, bhaddiyo idāneva sukhavihārī, pubbepi sukhavihārīyevā’ ti āha. Bhikkhū tassatthassāvibhāvatthāya bhagavantaŋ yāciŋsu. Bhagavā bhavantarena paţicchannaŋ kāraņaŋ pākaţaŋ akāsi.

Atīte bārāņasiyaŋ brahmadatte rajjaŋ kārayamāne bodhisatto udiccabrāhmaņamahāsālo hutvā kāmesu ādīnavaŋ, nekkhamme cānisaŋsaŋ disvā

kāme pahāya himavantaŋ pavisitvā isipabbajjaŋ pabbajitvā aţţha samāpattiyo nibbattesi, parivāropissa mahā ahosi pañca tāpasasatāni. So vassakāle

himavantato nikkhamitvā tāpasagaņaparivuto gāmanigamādīsu cārikaŋ

caranto bārāņasiŋ patvā rājānaŋ nissāya rājuyyāne vāsaŋ kappesi. Tattha

disvā neva vuţţhāsi, nipannoyeva pana ‘aho sukhaŋ, aho sukhan’ ti udānaŋ

udānesi. Rājā ‘ayaŋ tāpaso maŋ disvāpi na uţţhito’ ti (p. 1.158) anattamano

bodhisattaŋ āha– ‘bhante, ayaŋ tāpaso yadicchakaŋ bhutto bhavissati,

udānaŋ udānento sukhaseyyameva kappetī’ ti. Mahārāja, ayaŋ tāpaso

pubbe tumhādiso eko rājā ahosi, svāyaŋ ‘ahaŋ pubbe gihikāle rajjasiriŋ anubhavanto āvudhahatthehi bahūhi rakkhiyamānopi evarūpaŋ sukhaŋ nāma

nālatthan’ ti attano pabbajjāsukhaŋ jhānasukhañca ārabbha imaŋ udānaŋ

udānetīti. Evañca pana vatvā bodhisatto rañño dhammakathaŋ kathetuŋ

imaŋ gāthamāha–

10.
‘Yañca aññe na rakkhanti, yo ca aññe na rakkhati; sa ve rāja sukhaŋ seti, kāmesu anapekkhavā’ ti.

Tattha yañca aññe na rakkhantīti yaŋ puggalaŋ aññe bahū puggalā na

rakkhanti. Yo ca aññe na rakkhatīti yo ca ‘ekako ahaŋ rajjaŋ kāremī’ ti aññe

bahū jane na rakkhati. Sa ve rāja sukhaŋ setīti mahārāja so puggalo eko adutiyo pavivitto kāyikacetasikasukhasamangī hutvā sukhaŋ seti. Idañca desanāsīsameva. Na kevalaŋ pana setiyeva, evarūpo pana puggalo sukhaŋ

gacchati tiţţhati nisīdati sayatīti sabbiriyāpathesu sukhappattova hoti. Kāmesu

anapekkhavāti vatthu kāmakilesakāmesu apekkhārahito vigatacchandarāgo nittaņho evarūpo puggalo sabbiriyāpathesu sukhaŋ viharati mahārājāti.

Rājā dhammadesanaŋ sutvā tuţţhamānaso vanditvā nivesanameva gato, antevāsikopi ācariyaŋ vanditvā himavantameva gato. Bodhisatto pana tattheva viharanto aparihīnajjhāno kālaŋ katvā brahmaloke nibbatti.

Satthā imaŋ dhammadesanaŋ āharitvā dassetvā dve vatthūni kathetvā

anusandhiŋ ghaţetvā jātakaŋ samodhānesi– ‘tadā antevāsiko bhaddiyatthero ahosi, gaņasatthā pana ahameva ahosin’ ti.

Sukhavihārijātakavaņņanā dasamā.

Apaņņakavaggo paţhamo.

Tassuddānaŋ–

Apaņņakaŋ (p. 1.159) vaņņupathaŋ, serivaŋ cūļaseţţhi ca; taņđulaŋ devadhammañca, kaţţhavāhanagāmaņi; maghadevaŋ vihārīti, piņđitā dasa jātakāti.

2.
Sīlavaggo

[11] 1. Lakkhaņamigajātakavaņņanā

Hoti sīlavataŋ atthoti idaŋ satthā rājagahaŋ upanissāya veļuvane viharanto devadattaŋ ārabbha kathesi. Devadattassa vatthu yāva abhimārappayojanā khaņđahālajātake āvibhavissati, yāva dhanapālakavissajjanā pana

cūļahaŋsajātake āvibhavissati, yāva pathavippavesanā dvādasanipāte samu-ddavāņijajātake āvibhavissati.

Ekasmiñhi samaye devadatto pañca vatthūni yācitvā alabhanto sanghaŋ

bhinditvā pañca bhikkhusatāni ādāya gayāsīse viharati. Atha tesaŋ

bhikkhūnaŋ ñāņaŋ paripākaŋ agamāsi. Taŋ ñatvā satthā dve aggasāvake

āmantesi ‘sāriputtā, tumhākaŋ nissitakā pañcasatā bhikkhū devadattassa

laddhiŋ rocetvā tena saddhiŋ gatā, idāni pana tesaŋ ñāņaŋ paripākaŋ

gataŋ, tumhe bahūhi bhikkhūhi saddhiŋ tattha gantvā tesaŋ dhammaŋ

desetvā te bhikkhū maggaphalehi pabodhetvā gahetvā āgacchathā’ ti. Te

tatheva gantvā tesaŋ dhammaŋ desetvā maggaphalehi pabodhetvā punadi-vase aruņuggamanavelāya te bhikkhū ādāya veļuvanameva āgamaŋsu.

Āgantvā ca pana sāriputtattherassa bhagavantaŋ vanditvā ţhitakāle bhikkhū

theraŋ pasaŋsitvā bhagavantaŋ āhaŋsu– ‘bhante, amhākaŋ jeţţhabhātiko

dhammasenāpati pañcahi bhikkhusatehi parivuto āgacchanto ativiya sobhati,

devadatto pana parihīnaparivāro jāto’ ti. Na, bhikkhave, sāriputto idāneva

ñātisanghaparivuto āgacchanto sobhati, pubbepi sobhiyeva. Devadattopi (p. 1.160)

na idāneva gaņato parihīno, pubbepi parihīnoyevāti. Bhikkhū tassatthassāvibhāvatthāya bhagavantaŋ yāciŋsu, bhagavā bhavantarena paţicchannaŋ kāraņaŋ pākaţaŋ akāsi.

Atīte magadharaţţhe rājagahanagare eko magadharājā rajjaŋ kāresi. Tadā

bodhisatto migayoniyaŋ paţisandhiŋ gahetvā vuddhippatto migasahassaparivāro araññe vasati. Tassa lakkhaņo ca kāļo cāti dve puttā ahesuŋ. So

attano mahallakakāle ‘tātā, ahaŋ idāni mahallako, tumhe imaŋ gaņaŋ pariharathā’ ti pañca pañca migasatāni ekekaŋ puttaŋ paţicchāpesi. Tato

paţţhāya te dve janā migagaņaŋ pariharanti. Magadharaţţhasmiñca sassapākasamaye kiţţhasambādhe araññe migānaŋ paripantho hoti. Manussā sassakhādakānaŋ migānaŋ māraņatthāya tattha tattha opātaŋ khaņanti, sūlāni

ropenti, pāsāņayantāni sajjenti, kūţapāsādayo pāse ođđenti, bahū migā

vināsaŋ āpajjanti. Bodhisatto kiţţhasambādhasamayaŋ ñatvā dve putte

pakkosāpetvā āha– ‘tātā, ayaŋ kiţţhasambādhasamayo, bahū migā vināsaŋ pāpuņanti, mayaŋ mahallakā yena kenaci upāyena ekasmiŋ ţhāne vītināme-ssāma, tumhe tumhākaŋ migagaņe gahetvā araññe pabbatapādaŋ pavisitvā sassānaŋ uddhaţakāle āgaccheyyāthā’ ti. Te ‘sādhū’ ti pitu vacanaŋ sutvā saparivārā nikkhamiŋsu. Tesaŋ pana gamanamaggaŋ manussā jānanti ‘imasmiŋ kāle migā pabbatamārohanti, imasmiŋ kāle orohantī’ ti. Te tattha tattha paţicchannaţţhāne nilīnā bahū mige vijjhitvā mārenti.

Kāļamigo attano dandhatāya ‘imāya nāma velāya gantabbaŋ, imāya

velāya na gantabban’ ti ajānanto migagaņaŋ ādāya pubbaņhepi sāyanhepi

padosepi paccūsepi gāmadvārena gacchati. Manussā tattha tattha pakatiyā

ţhitā ca nilīnā ca bahū mige vināsaŋ pāpenti. Evaŋ so attano dandhatāya

bahū mige vināsaŋ pāpetvā appakeheva migehi araññaŋ pāvisi. Lakkhaņamigo pana paņđito byatto upāyakusalo ‘imāya velāya gantabbaŋ, imāya

velāya na gantabban’ ti jānāti. So gāmadvārenapi na gacchati (p. 1.161),

divāpi na gacchati, padosepi na gacchati, paccūsepi na gacchati, migagaņaŋ ādāya ađđharattasamayeyeva gacchati. Tasmā ekampi migaŋ avināsetvā araññaŋ pāvisi. Te tattha cattāro māse vasitvā sassesu uddhaţesu pabbatā otariŋsu.

Kāļo paccāgacchantopi purimanayeneva avasesamige vināsaŋ pāpento ekakova āgami. Lakkhaņo pana ekamigampi avināsetvā pañcahi migasatehi parivuto mātāpitūnaŋ santikaŋ āgami. Bodhisatto dvepi putte āgacchante disvā migagaņena saddhiŋ mantento imaŋ gāthaŋ samuţţhāpesi–

11.
‘Hoti sīlavataŋ attho, paţisanthāravuttinaŋ; lakkhaņaŋ passa āyantaŋ, ñātisanghapurakkhataŋ; atha passasimaŋ kāļaŋ, suvihīnaŋva ñātibhī’ ti.

Tattha sīlavatanti sukhasīlatāya sīlavantānaŋ ācārasampannānaŋ.

Atthoti vuđđhi. Paţisanthāravuttinanti dhammapaţisanthāro ca āmisapaţisanthāro ca etesaŋ vuttīti paţisanthāravuttino, tesaŋ paţisanthāravuttinaŋ.

Ettha ca pāpanivāraņa-ovādānusāsanivasena dhammapaţisanthāro ca, gocaralābhāpanagilānupaţţhānadhammikarakkhāvasena āmisapaţisanthāro ca

veditabbo. Idaŋ vuttaŋ hoti– imesu dvīsu paţisanthāresu ţhitānaŋ ācārasampannānaŋ paņđitānaŋ vuđđhi nāma hotīti. Idāni taŋ vuđđhiŋ dassetuŋ

puttamātaraŋ ālapanto viya ‘lakkhaņaŋ passā’ ti-ādimāha. Tatrāyaŋ

sankhepattho– ācārapaţisanthārasampannaŋ attano puttaŋ ekamigampi

avināsetvā ñātisanghena purakkhataŋ parivāritaŋ āgacchantaŋ passa.

Tāya pana ācārapaţisanthārasampadāya vihīnaŋ dandhapaññaŋ atha passa-simaŋ kāļaŋ ekampi ñātiŋ anavasesetvā suvihīnameva ñātīhi ekakaŋ āga-cchantanti. Evaŋ puttaŋ abhinanditvā pana bodhisatto yāvatāyukaŋ ţhatvā yathākammaŋ gato.

Satthāpi ‘na, bhikkhave, sāriputto idāneva ñātisanghaparivārito sobhati,

pubbepi sobhatiyeva. Na ca devadatto etarahiyeva gaņamhā parihīno,

pubbepi parihīnoyevā’ ti imaŋ dhammadesanaŋ dassetvā dve vatthūni

kathetvā anusandhiŋ ghaţetvā jātakaŋ samodhānesi– ‘tadā (p. 1.162) kāļo

devadatto ahosi, parisāpissa devadattaparisāva, lakkhaņo sāriputto, parisā

panassa buddhaparisā, mātā rāhulamātā, pitā pana ahameva ahosin’ ti.

Lakkhaņamigajātakavaņņanā paţhamā.

[12] 2. Nigrodhamigajātakavaņņanā

Nigrodhameva seveyyāti idaŋ satthā jetavane viharanto kumārakassapattherassa mātaraŋ ārabbha kathesi. Sā kira rājagahanagare mahāvibhavassa seţţhino dhītā ahosi ussannakusalamūlā parimadditasankhārā pacchimabhavikā, antoghaţe padīpo viya tassā hadaye arahattūpanissayo jalati. Sā

attānaŋ jānanakālato paţţhāya gehe anabhiratā pabbajitukāmā hutvā mātāpitaro āha– ‘ammatātā, mayhaŋ gharāvāse cittaŋ nābhiramati, ahaŋ niyyānike buddhasāsane pabbajitukāmā, pabbājetha man’ ti. Amma, kiŋ vadesi,

idaŋ kulaŋ bahuvibhavaŋ, tvañca amhākaŋ ekadhītā, na labbhā tayā pabbajitunti. Sā punappunaŋ yācitvāpi mātāpitūnaŋ santikā pabbajjaŋ alabhamānā cintesi ‘hotu, patikulaŋ gatā sāmikaŋ ārādhetvā pabbajissāmī’ ti. Sā

vayappattā patikulaŋ gantvā patidevatā hutvā sīlavatī kalyāņadhammā

agāraŋ ajjhāvasi.

Athassā saŋvāsamanvāya kucchiyaŋ gabbho patiţţhahi. Sā gabbhassa

patiţţhitabhāvaŋ na aññāsi. Atha tasmiŋ nagare nakkhattaŋ ghosayiŋsu,

sakalanagaravāsino nakkhattaŋ kīļiŋsu, nagaraŋ devanagaraŋ viya alankatapaţiyattaŋ ahosi. Sā pana tāva uļārāyapi nakkhattakīļāya vattamānāya

attano sarīraŋ na vilimpati nālankaroti, pakativeseneva vicarati.

Atha naŋ sāmiko āha– ‘bhadde, sakalanagaraŋ nakkhattanissitaŋ, tvaŋ

pana sarīraŋ nappaţijaggasī’ ti. Ayyaputta, dvattiŋsāya me kuņapehi pūritaŋ

sarīraŋ, kiŋ iminā alankatena, ayañhi kāyo neva devanimmito, na brahmanimmito, na suvaņņamayo, na maņimayo, na haricandanamayo, na puņđarīkakumuduppalagabbhasambhūto (p. 1.163), na amatosadhapūrito, atha kho

kuņape jāto, mātāpettikasambhavo, aniccucchādanaparimaddanabhedanaviddhaŋsanadhammo, kaţasivađđhano, taņhūpādinno, sokānaŋ nidānaŋ,

paridevānaŋ vatthu, sabbarogānaŋ ālayo, kammakaraņānaŋ paţiggaho,

antopūti, bahi niccapaggharaņo, kimikulānaŋ āvāso, sivathikapayāto, mara-ņapariyosāno, sabbalokassa cakkhupathe vattamānopi–

‘Aţţhinahārusaŋyutto, tacamaŋsāvalepano; chaviyā kāyo paţicchanno, yathābhūtaŋ na dissati. ‘Antapūro udarapūro, yakanapeļassa vatthino; hadayassa papphāsassa, vakkassa pihakassa ca. ‘Singhāņikāya kheļassa, sedassa ca medassa ca; lohitassa lasikāya, pittassa ca vasāya ca. ‘Athassa navahi sotehi, asucī savati sabbadā; akkhimhā akkhigūthako, kaņņamhā kaņņagūthako. ‘Singhāņikā ca nāsato, mukhena vamatekadā; pittaŋ semhañca vamati, kāyamhā sedajallikā. ‘Athassa susiraŋ sīsaŋ, matthalungassa pūritaŋ; subhato naŋ maññati bālo, avijjāya purakkhato. (su. ni. 196-201);

‘Anantādīnavo kāyo, visarukkhasamūpamo;

āvāso sabbarogānaŋ, puñjo dukkhassa kevalo. (apa. thera 2.54.55);

‘Sace imassa kāyassa, anto bāhirako siyā; daņđaŋ nūna gahetvāna, kāke soņe ca vāraye. ‘Duggandho asuci kāyo, kuņapo ukkarūpamo; nindito cakkhubhūtehi, kāyo bālābhinandito. ‘Allacammapaţicchanno, navadvāro mahāvaņo; samantato paggharati, asucī pūtigandhiyo’ ti. (visuddhi. 1.122);

Ayyaputta (p. 1.164), imaŋ kāyaŋ alankaritvā kiŋ karissāmi? Nanu imassa

alankatakaraņaŋ gūthapuņņaghaţassa bahi cittakammakaraņaŋ viya hotīti?

Seţţhiputto tassā vacanaŋ sutvā āha ‘bhadde, tvaŋ imassa sarīrassa ime

dose passamānā kasmā na pabbajasī’ ti? ‘Ayyaputta, ahaŋ pabbajjaŋ labhamānā ajjeva pabbajeyyan’ ti. Seţţhiputto ‘sādhu, ahaŋ taŋ pabbājessāmī’ ti

vatvā mahādānaŋ pavattetvā mahāsakkāraŋ katvā mahantena parivārena

bhikkhunupassayaŋ netvā taŋ pabbājento devadattapakkhiyānaŋ bhikkhunīnaŋ santike pabbājesi. Sā pabbajjaŋ labhitvā paripuņņasankappā attamanā ahosi.

Athassā gabbhe paripākaŋ gacchante indriyānaŋ aññathattaŋ hatthapādapiţţhīnaŋ bahalattaŋ udarapaţalassa ca mahantataŋ disvā bhikkhuniyo

taŋ pucchiŋsu ‘ayye, tvaŋ gabbhinī viya paññāyasi, kiŋ etan’ ti? Ayye,

‘idaŋ nāma kāraņan’ ti na jānāmi, sīlaŋ pana me paripuņņanti. Atha naŋ tā bhikkhuniyo devadattassa santikaŋ netvā devadattaŋ pucchiŋsu ‘ayya, ayaŋ kuladhītā kicchena sāmikaŋ ārādhetvā pabbajjaŋ labhi, idāni panassā gabbho paññāyati, mayaŋ imassa gabbhassa gihikāle vā pabbajitakāle vā laddhabhāvaŋ na jānāma, kiŋdāni karomā’ ti? Devadatto attano abuddha-bhāvena ca khantimettānuddayānañca natthitāya evaŋ cintesi ‘devadattapa-kkhikā bhikkhunī kucchinā gabbhaŋ pariharati, devadatto ca taŋ ajjhupekkha-tiyevāti mayhaŋ garahā uppajjissati, mayā imaŋ uppabbājetuŋ vaţţatī’ ti. So avīmaŋ-sitvāva selaguļaŋ pavaţţayamāno viya pakkhanditvā ‘gacchatha, imaŋ uppa-bbājethā’ ti āha. Tā tassa vacanaŋ sutvā uţţhāya vanditvā upassayaŋ gatā.

Atha sā daharā tā bhikkhuniyo āha– ‘ayye, na devadattatthero buddho,

nāpi mayhaŋ tassa santike pabbajjā, loke pana aggapuggalassa sammāsambuddhassa santike mayhaŋ pabbajjā, sā ca pana me dukkhena laddhā, mā

naŋ antaradhāpetha, etha maŋ gahetvā satthu santikaŋ jetavanaŋ gacchathā’ ti. Tā taŋ ādāya rājagahā pañcacattālīsayojanikaŋ maggaŋ atikkamma

anupubbena jetavanaŋ patvā satthāraŋ vanditvā tamatthaŋ ārocesuŋ.

Satthā cintesi– ‘kiñcāpi gihikāle etissā gabbho patiţţhito, evaŋ santepi

‘samaņo gotamo devadattena jahitaŋ ādāya caratī’ ti titthiyānaŋ okāso

bhavissati. Tasmā imaŋ kathaŋ pacchindituŋ sarājikāya parisāya (p. 1.165)

majjhe imaŋ adhikaraņaŋ vinicchituŋ vaţţatī’ ti. Punadivase rājānaŋ pasenadikosalaŋ mahā-anāthapiņđikaŋ cūļa-anāthapiņđikaŋ visākhaŋ mahā-upāsikaŋ aññāni ca abhiññātāni mahākulāni pakkosāpetvā sāyanhasamaye

catūsu parisāsu sannipatitāsu upālittheraŋ āmantesi ‘gaccha, tvaŋ catuparisamajjhe imissā daharabhikkhuniyā kammaŋ sodhehī’ ti. ‘Sādhu, bhante’ ti

thero parisamajjhaŋ gantvā attano paññattāsane nisīditvā rañño purato

visākhaŋ upāsikaŋ pakkosāpetvā imaŋ adhikaraņaŋ paţicchāpesi ‘gaccha

visākhe, ‘ayaŋ daharā asukamāse asukadivase pabbajitā’ ti tathato ñatvā

imassa gabbhassa pure vā pacchā vā laddhabhāvaŋ jānāhī’ ti. Upāsikā

‘sādhū’ ti sampaţicchitvā sāņiŋ parikkhipāpetvā antosāņiyaŋ daharabhikkhuniyā hatthapādanābhi-udarapariyosānādīni oloketvā māsadivase samānetvā gihibhāve gabbhassa laddhabhāvaŋ tathato ñatvā therassa santikaŋ gantvā tamatthaŋ ārocesi. Thero catuparisamajjhe taŋ bhikkhuniŋ suddhaŋ akāsi.

Sā suddhā hutvā bhikkhusanghañca satthārañca vanditvā bhikkhunīhi

saddhiŋ upassayameva gatā. Sā gabbhaparipākamanvāya padumuttarapādamūle patthitapatthanaŋ mahānubhāvaŋ puttaŋ vijāyi.

Athekadivasaŋ rājā bhikkhunupassayasamīpena gacchanto dārakasaddaŋ

sutvā amacce pucchi. Amaccā taŋ kāraņaŋ ñatvā ‘deva, daharabhikkhunī

puttaŋ vijātā, tasseso saddo’ ti āhaŋsu. ‘Bhikkhunīnaŋ, bhaņe, dārakapaţijagganaŋ nāma palibodho, mayaŋ naŋ paţijaggissāmā’ ti rājā taŋ dārakaŋ

nāţakitthīnaŋ dāpetvā kumāraparihārena vađđhāpesi. Nāmaggahaņadivase

cassa ‘kassapo’ ti nāmaŋ akaŋsu. Atha naŋ kumāraparihārena vađđhitattā

‘kumārakassapo’ ti sañjāniŋsu. So sattavassikakāle satthu santike pabbajitvā paripuņņavasso upasampadaŋ labhitvā gacchante gacchante kāle

dhammakathikesu citrakathī ahosi. Atha naŋ satthā ‘etadaggaŋ, bhikkhave,

mama sāvakānaŋ bhikkhūnaŋ cittakathikānaŋ yadidaŋ kumārakassapo’ ti

(a. ni. 1.209, 217) etadagge ţhapesi. So pacchā vammikasutte (ma. ni. 1.249

ādayo) arahattaŋ pāpuņi. Mātāpissa bhikkhunī vipassanaŋ vađđhetvā aggaphalaŋ pattā. Kumārakassapatthero buddhasāsane gaganamajjhe puņņacando viya pākaţo jāto.

Athekadivasaŋ (p. 1.166) tathāgato pacchābhattaŋ piņđapātapaţikkanto

bhikkhūnaŋ ovādaŋ datvā gandhakuţiŋ pāvisi. Bhikkhū ovādaŋ gahetvā

attano attano rattiţţhānadivāţţhānesu divasabhāgaŋ khepetvā sāyanhasamaye dhammasabhāyaŋ sannipatitvā ‘āvuso, devadattena attano abuddhabhāvena ceva khantimettādīnañca abhāvena kumārakassapatthero ca therī

ca ubho nāsitā, sammāsambuddho pana attano dhammarājatāya ceva

khantimettānuddayasampattiyā ca ubhinnampi tesaŋ paccayo jāto’ ti buddhaguņe vaņņayamānā nisīdiŋsu. Satthā buddhalīlāya dhammasabhaŋ āgantvā

paññattāsane nisīditvā ‘kāya nuttha, bhikkhave, etarahi kathāya sannisinnā’ti pucchi. ‘Bhante, tumhākameva guņakathāyā’ ti sabbaŋ ārocayiŋsu. Na, bhikkhave, tathāgato idāneva imesaŋ ubhinnaŋ paccayo ca patiţţhā ca jāto, pubbepi ahosiyevāti. Bhikkhū tassatthassāvibhāvatthāya bhagavantaŋ yāciŋsu. Bhagavā bhavantarena paţicchannaŋ kāraņaŋ pākaţaŋ akāsi.

Atīte bārāņasiyaŋ brahmadatte rajjaŋ kārayamāne bodhisatto migayoniyaŋ paţisandhiŋ gaņhi. So mātukucchito nikkhanto suvaņņavaņņo ahosi, akkhīni panassa maņiguļasadisāni ahesuŋ, singāni rajatavaņņāni, mukhaŋ rattakambalapuñjavaņņaŋ, hatthapādapariyantā lākhārasaparikammakatā viya, vāladhi camarassa viya ahosi, sarīraŋ panassa mahantaŋ assapotaka-ppamāņaŋ ahosi. So pañcasatamigaparivāro araññe vāsaŋ kappesi nāmena nigrodhamigarājā nāma. Avidūre panassa aññopi pañcasatamigapa-rivāro sākhamigo nāma vasati, sopi suvaņņavaņņova ahosi.

Tena samayena bārāņasirājā migavadhappasuto hoti, vinā maŋsena na

bhuñjati, manussānaŋ kammacchedaŋ katvā sabbe negamajānapade sannipātetvā devasikaŋ migavaŋ gacchati. Manussā cintesuŋ– ‘ayaŋ rājā

amhākaŋ kammacchedaŋ karoti, yaŋnūna mayaŋ uyyāne migānaŋ

nivāpaŋ vapitvā pānīyaŋ sampādetvā bahū mige uyyānaŋ pavesetvā

dvāraŋ bandhitvā rañño niyyādeyyāmā’ ti. Te sabbe uyyāne migānaŋ nivāpatiņāni ropetvā udakaŋ sampādetvā dvāraŋ yojetvā vāgurāni ādāya muggarādinānāvudhahatthā (p. 1.167) araññaŋ pavisitvā mige pariyesamānā ‘majjhe

ţhite mige gaņhissāmā’ ti yojanamattaŋ ţhānaŋ parikkhipitvā sankhipamānā

nigrodhamigasākhamigānaŋ vasanaţţhānaŋ majjhe katvā parikkhipiŋsu.

Atha naŋ migagaņaŋ disvā rukkhagumbādayo ca bhūmiñca muggarehi

paharantā migagaņaŋ gahanaţţhānato nīharitvā asisattidhanu-ādīni āvudhāni uggiritvā mahānādaŋ nadantā taŋ migagaņaŋ uyyānaŋ pavesetvā

dvāraŋ pidhāya rājānaŋ upasankamitvā ‘deva, nibaddhaŋ migavaŋ

gacchantā amhākaŋ kammaŋ nāsetha, amhehi araññato mige ānetvā

tumhākaŋ uyyānaŋ pūritaŋ, ito paţţhāya tesaŋ maŋsāni khādathā’ ti

rājānaŋ āpucchitvā pakkamiŋsu.

Rājā tesaŋ vacanaŋ sutvā uyyānaŋ gantvā mige olokento dve suvaņņamige disvā tesaŋ abhayaŋ adāsi. Tato paţţhāya pana kadāci sayaŋ gantvā

ekaŋ migaŋ vijjhitvā āneti, kadācissa bhattakārako gantvā vijjhitvā āharati.

Migā dhanuŋ disvāva maraņabhayena tajjitā palāyanti, dve tayo pahāre

labhitvā kilamantipi, gilānāpi honti, maraņampi pāpuņanti. Migagaņo taŋ

pavattiŋ bodhisattassa ārocesi. So sākhaŋ pakkosāpetvā āha– ‘samma,

bahū migā nassanti, ekaŋsena maritabbe sati ito paţţhāya mā kaņđena mige

vijjhantu, dhammagaņđikaţţhāne migānaŋ vāro hotu. Ekadivasaŋ mama

parisāya vāro pāpuņātu, ekadivasaŋ tava parisāya, vārappatto migo gantvā

dhammagaņđikāya gīvaŋ ţhapetvā nipajjatu, evaŋ sante migā kilantā na

bhavissantī’ ti. So ‘sādhū’ ti sampaţicchi. Tato paţţhāya vārappattova migo

gantvā dhammagaņđikāya gīvaŋ ţhapetvā nipajjati, bhattakārako āgantvā tattha nipannakameva gahetvā gacchati.

Athekadivasaŋ sākhamigassa parisāya ekissā gabbhinimigiyā vāro

pāpuņi. Sā sākhaŋ upasankamitvā ‘sāmi, ahaŋ gabbhinī, puttaŋ vijāyitvā

dve janā vāraŋ gamissāma, mayhaŋ vāraŋ atikkāmehī’ ti āha. So ‘na sakkā

tava vāraŋ aññesaŋ pāpetuŋ, tvameva tuyhaŋ vāraŋ jānissasi, gacchāhī’ ti āha. Sā tassa santikā anuggahaŋ alabhamānā bodhisattaŋ upasanka-mitvā tamatthaŋ ārocesi. So tassā vacanaŋ sutvā ‘hotu gaccha tvaŋ, ahaŋ te vāraŋ atikkāmessāmī’ ti sayaŋ (p. 1.168) gantvā dhammagaņđikāya sīsaŋ katvā nipajji. Bhattakārako taŋ disvā ‘laddhābhayo migarājā dhammagaņđi-kāya nipanno, kiŋ nu kho kāraņan’ ti vegena gantvā rañño ārocesi.

Rājā tāvadeva rathaŋ āruyha mahantena parivārena āgantvā bodhisattaŋ

disvā āha ‘samma migarāja, nanu mayā tuyhaŋ abhayaŋ dinnaŋ, kasmā

tvaŋ idha nipanno’ ti. Mahārāja, gabbhinī migī āgantvā ‘mama vāraŋ

aññassa pāpehī’ ti āha, na sakkā kho pana mayā ekassa maraņadukkhaŋ

aññassa upari nikkhipituŋ, svāhaŋ attano jīvitaŋ tassā datvā tassā santakaŋ

maraņaŋ gahetvā idha nipanno, mā aññaŋ kiñci āsankittha, mahārājāti.

Rājā āha– ‘sāmi, suvaņņavaņņamigarāja, mayā na tādiso khantimettānuddayasampanno manussesupi diţţhapubbo, tena te pasannosmi, uţţhehi,

tuyhañca tassā ca abhayaŋ dammī’ ti. ‘Dvīhi abhaye laddhe avasesā kiŋ

karissanti, narindā’ ti? ‘Avasesānampi abhayaŋ dammi, sāmī’ ti. ‘Mahārāja,

evampi uyyāneyeva migā abhayaŋ labhissanti, sesā kiŋ karissantī’ ti? ‘Etesampi abhayaŋ dammi, sāmī’ ti. ‘Mahārāja, migā tāva abhayaŋ labhantu,

sesā catuppadā kiŋ karissantī’ ti? ‘Etesampi abhayaŋ dammi, sāmī’ ti.

‘Mahārāja, catuppadā tāva abhayaŋ labhantu, dijagaņā kiŋ karissantī’ ti?

‘Etesampi abhayaŋ dammi, sāmī’ ti. ‘Mahārāja, dijagaņā tāva abhayaŋ

labhantu, udake vasantā macchā kiŋ karissantī’ ti? ‘Etesampi abhayaŋ

dammi, sāmī’ ti. Evaŋ mahāsatto rājānaŋ sabbasattānaŋ abhayaŋ yācitvā

uţţhāya rājānaŋ pañcasu sīlesu patiţţhāpetvā ‘dhammaŋ cara, mahārāja,

mātāpitūsu puttadhītāsu brāhmaņagahapatikesu negamajānapadesu

dhammaŋ caranto samaŋ caranto kāyassa bhedā paraŋ maraņā sugatiŋ

saggaŋ lokaŋ gamissasī’ ti rañño buddhalīlāya dhammaŋ desetvā katipāhaŋ uyyāne vasitvā rañño ovādaŋ datvā migagaņaparivuto araññaŋ

pāvisi. Sāpi kho migadhenu pupphakaņņikasadisaŋ puttaŋ vijāyi. So kīļamāno sākhamigassa santikaŋ gacchati. Atha naŋ mātā tassa santikaŋ gacchantaŋ disvā ‘putta, ito paţţhāya mā etassa santikaŋ gaccha, nigrodha-sseva santikaŋ gaccheyyāsī’ ti ovadantī imaŋ gāthamāha–

12.
‘Nigrodhameva (p. 1.169) seveyya, na sākhamupasaŋvase; nigrodhasmiŋ mataŋ seyyo, yañce sākhasmi jīvitan’ ti.

Tattha nigrodhameva seveyyāti tāta tvaŋ vā añño vā attano hitakāmo

nigrodhameva seveyya bhajeyya upasankameyya, na sākhamupasaŋvaseti sākhamigaŋ pana na upasaŋvase upagamma na saŋvaseyya, etaŋ nissāya jīvikaŋ na kappeyya. Nigrodhasmiŋ mataŋ seyyoti nigrodharañño pādamūle maraņampi seyyo varaŋ uttamaŋ. Yañce sākhasmi jīvitanti yaŋ pana sākhassa santike jīvitaŋ, taŋ neva seyyo na varaŋ na uttamanti attho.

Tato paţţhāya ca pana abhayaladdhakā migā manussānaŋ sassāni

khādanti, manussā ‘laddhābhayā ime migā’ ti mige paharituŋ vā palāpetuŋ

vā na visahanti, te rājangaņe sannipatitvā rañño tamatthaŋ ārocesuŋ. Rājā

‘mayā pasannena nigrodhamigarājassa varo dinno, ahaŋ rajjaŋ jaheyyaŋ,

na ca taŋ paţiññaŋ bhindāmi, gacchatha na koci mama vijite mige paharituŋ

labhatī’ ti āha. Nigrodhamigo taŋ pavattiŋ sutvā migagaņaŋ sannipātāpetvā

‘ito paţţhāya paresaŋ sassaŋ khādituŋ na labhissathā’ ti mige ovaditvā

manussānaŋ ārocāpesi ‘ito paţţhāya sassakārakā manussā sassarakkhaņatthaŋ vatiŋ mā karontu, khettaŋ pana āvijjhitvā paņņasaññaŋ bandhantū’ti. Tato paţţhāya kira khettesu paņņabandhanasaññā udapādi. Tato paţţhāya

paņņasaññaŋ atikkamanamigo nāma natthi. Ayaŋ kira nesaŋ bodhisattato

laddha-ovādo. Evaŋ migagaņaŋ ovaditvā bodhisatto yāvatāyukaŋ ţhatvā

saddhiŋ migehi yathākammaŋ gato, rājāpi bodhisattassa ovāde ţhatvā

puññāni katvā yathākammaŋ gato.

Satthā ‘na, bhikkhave, idānevāhaŋ theriyā ca kumārakassapassa ca ava-ssayo, pubbepi avassayo evā’ ti imaŋ dhammadesanaŋ āharitvā catusacca-dhammadesanaŋ vinivaţţetvā dve vatthūni kathetvā anusandhiŋ ghaţetvā jātakaŋ samodhānesi ‘tadā sākhamigo devadatto ahosi, parisāpissa devada-ttaparisāva, migadhenu therī ahosi, putto kumārakassapo, rājā ānando, nigro-dhamigarājā pana ahameva ahosin’ ti.

Nigrodhamigajātakavaņņanā dutiyā.

[13] 3. Kaņđijātakavaņņanā

Dhiratthu (p. 1.170) kaņđinaŋ sallanti idaŋ satthā jetavane viharanto purāņadutiyikāpalobhanaŋ ārabbha kathesi. Taŋ aţţhakanipāte indriyajātake āvibhavissati. Bhagavā pana taŋ bhikkhuŋ etadavoca ‘bhikkhu, pubbepi tvaŋ

etaŋ mātugāmaŋ nissāya jīvitakkhayaŋ patvā vītaccitesu angāresu

pakko’ ti. Bhikkhū tassatthassāvibhāvatthāya bhagavantaŋ yāciŋsu,

bhagavā bhavantarena paţicchannakāraņaŋ pākaţaŋ akāsi. Ito paraŋ pana

bhikkhūnaŋ yācanaŋ bhavantarapaţicchannatañca avatvā ‘atītaŋ āharī’ ti

ettakameva vakkhāma, ettake vuttepi yācanañca valāhakagabbhato candanī-haraņūpamāya bhavantarapaţicchannakāraņabhāvo cāti sabbametaŋ heţţhā vuttanayeneva yojetvā veditabbaŋ.

Atīte magadharaţţhe rājagahe magadharājā rajjaŋ kāresi. Magadhavāsikānaŋ sassasamaye migānaŋ mahāparipantho hoti. Te araññe pabbatapādaŋ pavisanti. Tattha eko araññavāsī pabbateyyamigo ekāya gāmantavāsiniyā migapotikāya saddhiŋ santhavaŋ katvā tesaŋ migānaŋ pabbatapādato oruyha puna gāmantaŋ otaraņakāle migapotikāya paţibaddhacittattā

tehi saddhiŋyeva otari. Atha naŋ sā āha– ‘tvaŋ khosi, ayya, pabbateyyo

bālamigo, gāmanto ca nāma sāsanko sappaţibhayo, mā amhehi saddhiŋ otarī’ ti. So tassā paţibaddhacittattā anivattitvā saddhiŋyeva agamāsi. Magadhavāsino ‘idāni migānaŋ pabbatapādā otaraņakālo’ ti ñatvā magge paţicchannakoţţhakesu tiţţhanti. Tesampi dvinnaŋ āgamanamagge eko luddako paţicchannakoţţhake ţhito hoti. Migapotikā manussagandhaŋ ghāyitvā ‘eko

luddako ţhito bhavissatī’ ti taŋ bālamigaŋ purato katvā sayaŋ pacchato

ahosi. Luddako ekeneva sarappahārena migaŋ tattheva pāteti. Migapotikā

tassa viddhabhāvaŋ ñatvā uppatitvā vātagatiyāva palāyi. Luddako koţţhakato nikkhamitvā migaŋ okkantitvā aggiŋ katvā vītaccitesu angāresu madhu-ramaŋsaŋ pacitvā khāditvā pānīyaŋ pivitvā avasesaŋ lohitabindūhi paggha-rantehi kājenādāya dārake tosento gharaŋ agamāsi.

Tadā (p. 1.171) bodhisatto tasmiŋ vanasaņđe rukkhadevatā hutvā nibbatto

hoti. So taŋ kāraņaŋ disvā ‘imassa bālamigassa maraņaŋ neva mātaraŋ

nissāya, na pitaraŋ nissāya, atha kho kāmaŋ nissāya. Kāmanimittañhi sattā

sugatiyaŋ hatthacchedādikaŋ, duggatiyañca pañcavidhabandhanādinānappakārakaŋ dukkhaŋ pāpuņanti, paresaŋ maraņadukkhuppādanampi nāma

imasmiŋ loke garahitameva. Yaŋ janapadaŋ mātugāmo vicāreti anusāsati,

so itthipariņāyako janapadopi garahitoyeva. Ye sattā mātugāmassa vasaŋ

gacchanti, tepi garahitāyevā’ ti ekāya gāthāya tīņi garahavatthūni dassetvā

vanadevatāsu sādhukāraŋ datvā gandhapupphādīhi pūjayamānāsu madhu-rena sarena taŋ vanasaņđaŋ unnādento imāya gāthāya dhammaŋ desesi–

Tadā pabbateyyamigo ukkaņţhitabhikkhu ahosi, migapotikā purāņadutiyikā, kāmesu dosaŋ dassetvā dhammadesakadevatā pana ahameva ahosinti.

Kaņđijātakavaņņanā tatiyā.

[14] 4. Vātamigajātakavaņņanā

Na kiratthi rasehi pāpiyoti idaŋ satthā jetavane viharanto cūļapiņđapātikatissattheraŋ ārabbha kathesi. Satthari kira rājagahaŋ upanissāya veļuvane

viharante tissakumāro nāma mahāvibhavassa seţţhikulassa putto ekadivasaŋ veļuvanaŋ gantvā satthu dhammadesanaŋ sutvā pabbajitukāmo

pabbajjaŋ yācitvā mātāpitūhi ananuññātattā paţikkhitto sattāhaŋ bhattacchedaŋ katvā raţţhapālatthero viya mātāpitaro anujānāpetvā satthu santike

pabbaji. Satthā taŋ pabbājetvā ađđhamāsamattaŋ veļuvane viharitvā jetavanaŋ agamāsi. Tatrāyaŋ kulaputto terasa dhutangāni samādāya sāva-tthiyaŋ sapadānaŋ piņđāya caramāno kālaŋ vītināmeti, ‘cūļapiņđapātikati-ssatthero nāmā’ ti vutte gaganatale puņņacando viya buddhasāsane pākaţo paññāto ahosi.

Tasmiŋ kāle rājagahe nakkhattakīļāya vattamānāya therassa mātāpitaro

yaŋ tassa gihikāle ahosi ābharaņabhaņđakaŋ, taŋ ratanacankoţake nikkhipitvā ure ţhapetvā ‘aññāsu nakkhattakīļāsu amhākaŋ putto iminā alankārena

alankato nakkhattaŋ kīļati, taŋ no ekaputtaŋ gahetvā samaņo gotamo sāvatthinagaraŋ gato, kahaŋ nu kho so etarahi nisinno, kahaŋ ţhito’ ti vatvā

rodanti.

Athekā vaņņadāsī taŋ kulaŋ gantvā seţţhibhariyaŋ rodantiŋ disvā

pucchi ‘kiŋ pana, ayye, rodasī’ ti? ‘Sā tamatthaŋ ārocesi’. ‘Kiŋ pana, ayye,

ayyaputto piyāyatī’ ti? ‘Asukañca asukañcā’ ti. ‘Sace tumhe (p. 1.173)

imasmiŋ gehe sabbaŋ issariyaŋ mayhaŋ detha, ahaŋ vo puttaŋ ānessāmī’ ti. Seţţhibhariyā ‘sādhū’ ti sampaţicchitvā paribbayaŋ datvā mahantena

parivārena taŋ uyyojesi ‘gaccha, attano balena mama puttaŋ ānehī’ ti. Sā

paţicchannayāne nisinnā sāvatthiŋ gantvā therassa bhikkhācāravīthiyaŋ

nivāsaŋ gahetvā seţţhikulā āgate manusse therassa adassetvā attano parivāreneva parivutā therassa piņđāya paviţţhassa āditova uļunkayāguñca rasakabhikkhañca datvā rasataņhāya bandhitvā anukkamena gehe nisīdāpetvā

bhikkhaŋ dadamānā ca attano vasaŋ upagatabhāvaŋ ñatvā gilānālayaŋ

dassetvā antogabbhe nipajji. Theropi bhikkhācāravelāya sapadānaŋ caranto

gehadvāraŋ agamāsi. Parijano therassa pattaŋ gahetvā theraŋ ghare nisīdāpesi. Thero nisīditvāva ‘kahaŋ upāsikā’ ti pucchi. ‘Gilānā, bhante,

tumhākaŋ dassanaŋ icchatī’ ti. So rasataņhāya baddho attano vatasamādānaŋ bhinditvā tassā nipannaţţhānaŋ pāvisi. Sā attano āgatakāraņaŋ

kathetvā taŋ palobhetvā rasataņhāya bandhitvā uppabbājetvā attano vase ţhapetvā yāne nisīdāpetvā mahantena parivārena rājagahameva agamāsi. Sā pavatti pākaţā jātā.

Bhikkhū dhammasabhāyaŋ sannisinnā ‘cūļapiņđapātikatissattheraŋ kira ekā vaņņadāsī rasataņhāya bandhitvā ādāya gatā’ ti kathaŋ samuţţhāpesuŋ.

Satthā dhammasabhaŋ upagantvā alankatadhammāsane nisīditvā ‘kāya

nuttha, bhikkhave, etarahi kathāya sannisinnā’ ti āha. Te taŋ pavattiŋ kathayiŋsu. ‘Na, bhikkhave, idāneva eso bhikkhu rasataņhāya bajjhitvā tassā

vasaŋ gato, pubbepi tassā vasaŋ gatoyevā’ ti vatvā atītaŋ āhari.

Atīte bārāņasiyaŋ rañño brahmadattassa sañjayo nāma uyyānapālo ahosi.

Atheko vātamigo taŋ uyyānaŋ āgantvā sañjayaŋ disvā palāyati, sañjayopi

na taŋ tajjetvā nīharati. So punappunaŋ āgantvā uyyāneyeva carati. Uyyānapālo uyyāne nānappakārāni pupphaphalāni gahetvā divase divase rañño

abhiharati. Atha naŋ ekadivasaŋ rājā pucchi ‘samma uyyānapāla, uyyāne

kiñci acchariyaŋ (p. 1.174) passasī’ ti? ‘Deva, aññaŋ na passāmi, eko pana

vātamigo āgantvā uyyāne carati, etaŋ passāmī’ ti. ‘Sakkhissati pana taŋ

gahetun’ ti. ‘Thokaŋ madhuŋ labhanto anto rājanivesanampi naŋ ānetuŋ

sakkhissāmi, devā’ ti. Rājā tassa madhuŋ dāpesi. So taŋ gahetvā uyyānaŋ

gantvā vātamigassa caraņaţţhāne tiņāni madhunā makkhetvā nilīyi. Migo

āgantvā madhumakkhitāni tiņāni khāditvā rasataņhāya baddho aññatra

agantvā uyyānameva āgacchati. Uyyānapālo tassa madhumakkhitatiņesu

paluddhabhāvaŋ ñatvā anukkamena attānaŋ dassesi. So taŋ disvā katipāhaŋ palāyitvā punappunaŋ passanto vissāsaŋ āpajjitvā anukkamena

uyyānapālassa hatthe ţhitatiņāni khādituŋ ārabhi.

So tassa vissāsaŋ āpannabhāvaŋ ñatvā yāva rājanivesanā vīthiŋ kilañjehi parikkhipitvā tahiŋ tahiŋ sākhābhangaŋ pātetvā madhulābukaŋ aŋse

laggetvā tiņakalāpaŋ upakacchake ţhapetvā madhumakkhitāni tiņāni

migassa purato purato vikiranto antorājanivesanaŋyeva agamāsi. Mige anto

paviţţhe dvāraŋ pidahiŋsu. Migo manusse disvā kampamāno maraņabhayatajjito antonivesanangaņe ādhāvati paridhāvati. Rājā pāsādā oruyha taŋ

kampamānaŋ disvā ‘vātamigo nāma manussānaŋ diţţhaţţhānaŋ sattāhaŋ

na gacchati, tajjitaţţhānaŋ yāvajīvaŋ na gacchati, so evarūpo gahananissito

vātamigo rasataņhāya baddho idāni evarūpaŋ ţhānaŋ āgato, natthi vata bho loke rasataņhāya pāpataraŋ nāmā’ ti imāya gāthāya dhammadesanaŋ paţţhapesi–

14.
‘Na kiratthi rasehi pāpiyo, āvāsehiva santhavehi vā; vātamigaŋ gahananissitaŋ, vasamānesi rasehi sañjayo’ ti.

Tattha kirāti anussavanatthe nipāto. Rasehīti jivhāviññeyyehi madhurambilādīhi. Pāpiyoti pāpataro. Āvāsehiva santhavehi vāti nibaddhavasanaţţhānasankhātesu hi āvāsesupi mittasanthavesupi chandarāgo pāpakova, tehi pana

sacchandarāgaparibhogehi āvāsehi vā mittasanthavehi (p. 1.175) vā sataguņena ca sahassaguņena ca satasahassaguņena ca dhuvapaţisevanaţţhena

āhāraŋ vinā jīvitindriyapālanāya abhāvena ca sacchandarāgaparibhogarasāva pāpatarāti. Bodhisatto pana anussavāgataŋ viya imamatthaŋ katvā

‘na kiratthi rasehi pāpiyo, āvāsehiva santhavehi vā’ ti āha. Idāni tesaŋ pāpiyabhāvaŋ dassento ‘vātamigan’ ti-ādimāha. Tattha gahananissitanti gahanaţţhānanissitaŋ. Idaŋ vuttaŋ hoti– passatha rasānaŋ pāpiyabhāvaŋ, idaŋ

nāma araññāyatane gahananissitaŋ vātamigaŋ sañjayo uyyānapālo madhurasehi attano vasaŋ ānesi, sabbathāpi sacchandarāgaparibhogehi rasehi

nāma aññaŋ pāpataraŋ lāmakataraŋ natthīti rasataņhāya ādīnavaŋ

kathesi. Kathetvā ca pana taŋ migaŋ araññameva pesesi.

Satthāpi ‘na, bhikkhave, sā vaņņadāsī idāneva etaŋ rasataņhāya

bandhitvā attano vase karoti, pubbepi akāsiyevā’ ti imaŋ dhammadesanaŋ

āharitvā anusandhiŋ ghaţetvā jātakaŋ samodhānesi. ‘Tadā sañjayo ayaŋ

vaņņadāsī ahosi, vātamigo cūļapiņđapātiko, bārāņasirājā pana ahameva ahosin’ ti.

Vātamigajātakavaņņanā catutthā.

[15] 5. Kharādiyajātakavaņņanā

Aţţhakkhuraŋ kharādiyeti idaŋ satthā jetavane viharanto aññataraŋ

dubbacabhikkhuŋ ārabbha kathesi. So kira bhikkhu dubbaco ovādaŋ na

gaņhāti. Atha naŋ satthā pucchi ‘saccaŋ kira tvaŋ bhikkhu dubbaco ovādaŋ

na gaņhāsī’ ti? ‘Saccaŋ bhagavā’ ti. Satthā ‘pubbepi tvaŋ dubbacatāya

paņđitānaŋ ovādaŋ aggahetvā pāsena baddho jīvitakkhayaŋ patto’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto migo hutvā migagaņaparivuto araññe vasati. Athassa bhaginimigī puttakaŋ dassetvā

‘bhātika, ayaŋ te bhāgineyyo, etaŋ migamāyaŋ uggaņhāpehī’ ti paţicchāpesi. So taŋ bhāgineyyaŋ ‘asukavelāya nāma āgantvā uggaņhāhī’ ti āha. So

vuttavelāya nāgacchati. Yathā (p. 1.176) ca ekadivasaŋ, evaŋ satta divase

sattovāde atikkanto so migamāyaŋ anuggaņhitvāva vicaranto pāse bajjhi.

Mātāpissa bhātaraŋ upasankamitvā ‘kiŋ te, bhātika, bhāgineyyo migamāyaŋ uggaņhāpito’ ti pucchi. Bodhisatto ca ‘tassa anovādakassa mā

cintayi, na te puttena migamāyā uggahitā’ ti vatvā idānipi taŋ anovaditukāmova hutvā imaŋ gāthamāha–

15.
‘Aţţhakkhuraŋ kharādiye, migaŋ vankātivankinaŋ; sattahi kālātikkantaŋ, na naŋ ovaditussahe’ ti.

Tattha aţţhakkhuranti ekekasmiŋ pāde dvinnaŋ dvinnaŋ vasena aţţha-kkhuraŋ. Kharādiyeti taŋ nāmena ālapati. Miganti sabbasangāhikavacanaŋ.

Vankātivankinanti mūle vankāni, agge ativankānīti vankātivankāni, tādisāni

singāni assa atthīti vankātivankī, taŋ vankātivankinaŋ. Sattahi kālātikkantanti sattahi ovādakālehi ovādaŋ atikkantaŋ. Na naŋ ovaditussaheti etaŋ

dubbacamigaŋ ahaŋ ovadituŋ na ussahāmi, etassa me ovādatthāya

cittampi na uppajjatīti dasseti. Atha naŋ dubbacamigaŋ pāse baddhaŋ

luddo māretvā maŋsaŋ ādāya pakkāmi.

Satthāpi ‘na tvaŋ bhikkhu idāneva dubbaco, pubbepi dubbacoyevā’ ti imaŋ dhammadesanaŋ āharitvā anusandhiŋ ghaţetvā jātakaŋ samodhānesi. ‘Tadā bhāgineyyo migo dubbacabhikkhu ahosi, bhaginī uppalavaņņā, ovāda-migo pana ahameva ahosin’ ti.

Kharādiyajātakavaņņanā pañcamā.

[16] 6. Tipallatthamigajātakavaņņanā

Migaŋ (p. 1.177) tipallatthanti idaŋ satthā kosambiyaŋ badarikārāme viharanto sikkhākāmaŋ rāhulattheraŋ ārabbha kathesi. Ekasmiñhi kāle satthari

āļavinagaraŋ upanissāya aggāļave cetiye viharante bahū upāsakā upāsikā

bhikkhū bhikkhuniyo ca vihāraŋ dhammassavanatthāya gacchanti, divā

dhammassavanaŋ hoti. Gacchante pana kāle upāsikāyo bhikkhuniyo ca na

gacchiŋsu, bhikkhū ceva upāsakā ca ahesuŋ. Tato paţţhāya rattiŋ dhammassavanaŋ jātaŋ. Dhammassavanapariyosāne therā bhikkhū attano attano

vasanaţţhānāni gacchanti. Daharā sāmaņerā ca upāsakehi saddhiŋ upaţţhānasālāyaŋ sayanti. Tesu niddaŋ upagatesu ekacce ghurughurupassāsā

kākacchamānā dante khādantā nipajjiŋsu, ekacce muhuttaŋ niddāyitvā

uţţhahiŋsu. Te taŋ vippakāraŋ disvā bhagavato ārocesuŋ. Bhagavā ‘yo pana bhikkhu anupasampannena sahaseyyaŋ kappeyya pācittiyan’ ti (pāci. 49) sikkhāpadaŋ paññapetvā kosambiŋ agamāsi.

Tattha bhikkhū āyasmantaŋ rāhulaŋ āhaŋsu– ‘āvuso rāhula, bhagavatā

sikkhāpadaŋ paññattaŋ, idāni tvaŋ attano vasanaţţhānaŋ jānāhī’ ti. Pubbe

pana te bhikkhū bhagavati ca gāravaŋ tassa cāyasmato sikkhākāmataŋ

paţicca taŋ attano vasanaţţhānaŋ āgataŋ ativiya sangaņhanti, khuddakamañcakaŋ paññapetvā ussīsakakaraņatthāya cīvaraŋ denti. Taŋ divasaŋ

pana sikkhāpadabhayena vasanaţţhānampi na adaŋsu. Rāhulabhaddopi

‘pitā me’ ti dasabalassa vā, ‘upajjhāyo me’ ti dhammasenāpatino vā, ‘ācariyo

me’ ti mahāmoggallānassa vā, ‘cūļapitā me’ ti ānandattherassa vā santikaŋ

agantvā dasabalassa vaļañjanavaccakuţiŋ brahmavimānaŋ pavisanto viya

pavisitvā vāsaŋ kappesi. Buddhānañhi vaļañjanakuţiyaŋ dvāraŋ supihitaŋ

hoti, gandhaparibhaņđakatā bhūmi, gandhadāmamālādāmāni osāritāneva

honti, sabbarattiŋ dīpo jhāyati. Rāhulabhaddo pana na tassā kuţiyā imaŋ

sampattiŋ paţicca tattha vāsaŋ upagato, bhikkhūhi pana ‘vasanaţţhānaŋ

jānāhī’ ti vuttattā ovādagāravena sikkhākāmatāya tattha vāsaŋ upagato.

Antarantarā hi bhikkhū taŋ āyasmantaŋ dūratova āgacchantaŋ disvā tassa

vīmaŋsanatthāya muţţhisammajjaniŋ vā kacavarachađđanakaŋ vā bahi

khipitvā tasmiŋ āgate (p. 1.178) ‘āvuso, imaŋ kena chađđitan’ ti vadanti.

Tattha kehici ‘rāhulo iminā maggena gato’ ti vutte so āyasmā ‘nāhaŋ,

bhante, etaŋ jānāmī’ ti avatvāva taŋ paţisāmetvā ‘khamatha me, bhante’ ti khamāpetvā gacchati. Evamesa sikkhākāmo.

So taŋ sikkhākāmataŋyeva paţicca tattha vāsaŋ upagato. Atha satthā

pure-aruņaŋyeva vaccakuţidvāre ţhatvā ukkāsi, sopāyasmā ukkāsi. ‘Ko eso’ti? ‘Ahaŋ rāhulo’ ti nikkhamitvā vandi. ‘Kasmā tvaŋ rāhula idha nipannosī’ ti? ‘Vasanaţţhānassa abhāvato’. ‘Pubbe hi, bhante, bhikkhū mama

sangahaŋ karonti, idāni attano āpattibhayena vasanaţţhānaŋ na denti,

svāhaŋ ‘idaŋ aññesaŋ asanghaţţanaţţhānan’ ti iminā kāraņena idha nipanno-smīti. Atha bhagavato ‘rāhulaŋ tāva bhikkhū evaŋ pariccajanti, aññe kuladā-rake pabbājetvā kiŋ karissantī’ ti dhammasaŋvego udapādi.

Atha bhagavā pātova bhikkhū sannipātāpetvā dhammasenāpatiŋ pucchi

‘jānāsi pana tvaŋ, sāriputta, ajja katthaci rāhulassa vutthabhāvan’ ti? ‘Na

jānāmi, bhante’ ti. ‘Sāriputta, ajja rāhulo vaccakuţiyaŋ vasi, sāriputta, tumhe

rāhulaŋ evaŋ pariccajantā aññe kuladārake pabbājetvā kiŋ karissatha?

Evañhi sante imasmiŋ sāsane pabbajitā na patiţţhā bhavissanti, ito dāni

paţţhāya anupasampannena ekaŋ dve divase attano santike vasāpetvā tati-yadivase tesaŋ vasanaţţhānaŋ ñatvā bahi vāsethā’ ti imaŋ anupaññattiŋ katvā puna sikkhāpadaŋ paññapesi.

Tasmiŋ samaye dhammasabhāyaŋ sannisinnā bhikkhū rāhulassa guņakathaŋ kathenti ‘passathāvuso, yāva sikkhākāmo vatāyaŋ rāhulo, ‘tava

vasanaţţhānaŋ jānāhī’ ti vutto nāma ‘ahaŋ dasabalassa putto, tumhākaŋ

senāsanasmā tumheyeva nikkhamathā’ ti ekaŋ bhikkhumpi appaţippharitvā

vaccakuţiyaŋ vāsaŋ kappesī’ ti. Evaŋ tesu kathayamānesu satthā dhammasabhaŋ gantvā alankatāsane nisīditvā ‘kāya nuttha, bhikkhave, etarahi

kathāya sannisinnā’ ti āha. ‘Bhante, rāhulassa sikkhākāmakathāya, na

aññāya kathāyā’ ti. Satthā ‘na, bhikkhave, rāhulo idāneva sikkhākāmo, pubbe

tiracchānayoniyaŋ nibbattopi sikkhākāmoyevā’ ti vatvā atītaŋ āhari.

Atīte (p. 1.179) rājagahe eko magadharājā rajjaŋ kāresi. Tadā bodhisatto

migayoniyaŋ nibbattitvā migagaņaparivuto araññe vasati. Athassa bhaginī

bhāgineyyoti. Idaŋ vuttaŋ hoti– ahañhi tava puttaŋ tathā uggaņhāpesiŋ,

yathā ekasmiŋ uparimanāsikāsote vātaŋ sannirumbhitvā pathaviyā allīnena ekena heţţhimasotena tattheva chamāyaŋ assasanto chahi kalāhi (p. 1.180)

luddakaŋ atibhoti, chahi koţţhāsehi ajjhottharati vañcetīti attho. Katamāhi

chahi? Cattāro pāde pasāretvā ekena passena seyyāya, khurehi tiņapaŋsu-khaņanena, jivhāninnāmanena udarassa uddhumātabhāvakaraņena, uccāra-passāvavissajjanena, vātasannirumbhanenāti.

Aparo nayo– pādena paŋsuŋ gahetvā abhimukhākađđhanena, paţipaņāmanena, ubhosu passesu sañcaraņena, udaraŋ uddhaŋ pakkhipanena,

adho avakkhipanenāti imāhi chahi kalāhi yathā atibhoti, ‘mato ayan’ ti

saññaŋ uppādetvā vañceti, evaŋ taŋ migamāyaŋ uggaņhāpesinti dīpeti.

Aparo nayo– tathā naŋ uggaņhāpesiŋ, yathā ekena sotena chamāssasanto chahi kalāhiti dvīsupi nayesu dassitehi chahi kāraņehi kalāhiti kalāyissati, luddaŋ vañcessatīti attho. Bhotīti bhaginiŋ ālapati. Bhāgineyyoti evaŋ chahi kāraņehi vañcanakaŋ bhāgineyyaŋ niddisati. Evaŋ bodhisatto bhāgineyyassa migamāyāya sādhukaŋ uggahitabhāvaŋ dassento bhaginiŋ sama-ssāseti.

Sopi migapotako pāse baddho avipphanditvāyeva bhūmiyaŋ mahāphāsukapassena pāde pasāretvā nipanno pādānaŋ āsannaţţhāne khureheva paharitvā paŋsuñca tiņāni ca uppāţetvā uccārapassāvaŋ vissajjetvā sīsaŋ

pātetvā jivhaŋ ninnāmetvā sarīraŋ kheļakilinnaŋ katvā vātaggahaņena

udaraŋ uddhumātakaŋ katvā akkhīni parivattetvā heţţhā nāsikāsotena vātaŋ

sañcarāpento uparimanāsikāsotena vātaŋ sannirumbhitvā sakalasarīraŋ

thaddhabhāvaŋ gāhāpetvā matākāraŋ dassesi. Nīlamakkhikāpi naŋ samparivāresuŋ, tasmiŋ tasmiŋ ţhāne kākā nilīyiŋsu. Luddo āgantvā udaraŋ

hatthena paharitvā ‘atipātova baddho bhavissati, pūtiko jāto’ ti tassa bandhanarajjukaŋ mocetvā ‘etthevadāni naŋ ukkantitvā maŋsaŋ ādāya gamissāmī’ ti nirāsanko hutvā sākhāpalāsaŋ gahetuŋ āraddho. Migapotakopi

uţţhāya catūhi pādehi ţhatvā kāyaŋ vidhunitvā gīvaŋ pasāretvā mahāvātena chinnavalāhako viya vegena mātu santikaŋ agamāsi.

Satthāpi (p. 1.181) ‘na, bhikkhave, rāhulo idāneva sikkhākāmo, pubbepi

sikkhākāmoyevā’ ti imaŋ dhammadesanaŋ āharitvā anusandhiŋ ghaţetvā

jātakaŋ samodhānesi– ‘tadā bhāgineyyamigapotako rāhulo ahosi, mātā

uppalavaņņā, mātulamigo pana ahameva ahosin’ ti.

Tipallatthamigajātakavaņņanā chaţţhā.

[17] 7. Mālutajātakavaņņanā

Kāļe vā yadi vā juņheti idaŋ satthā jetavane viharanto dve vuđđhapabbajite ārabbha kathesi. Te kira kosalajanapade ekasmiŋ araññāvāse vasanti.

Eko kāļatthero nāma, eko juņhatthero nāma. Athekadivasaŋ juņho kāļaŋ

pucchi ‘bhante kāļa, sītaŋ nāma kasmiŋ kāle hotī’ ti. So ‘kāļe hotī’ ti āha.

Athekadivasaŋ kāļo juņhaŋ pucchi– ‘bhante juņha, sītaŋ nāma kasmiŋ kāle

hotī’ ti. So ‘juņhe hotī’ ti āha. Te ubhopi attano kankhaŋ chindituŋ asakkontā

satthu santikaŋ gantvā satthāraŋ vanditvā ‘bhante, sītaŋ nāma kasmiŋ

kāle hotī’ ti pucchiŋsu. Satthā tesaŋ kathaŋ sutvā ‘pubbepi ahaŋ,

bhikkhave, tumhākaŋ imaŋ pañhaŋ kathesiŋ, bhavasankhepagatattā pana

na sallakkhayitthā’ ti vatvā atītaŋ āhari.

Atīte ekasmiŋ pabbatapāde sīho ca byaggho ca dve sahāyā ekissāyeva

guhāya vasanti. Tadā bodhisattopi isipabbajjaŋ pabbajitvā tasmiŋyeva

pabbatapāde vasati. Athekadivasaŋ tesaŋ sahāyakānaŋ sītaŋ nissāya

vivādo udapādi. Byaggho ‘kāļeyeva sītaŋ hotī’ ti āha. Sīho ‘juņheyeva sītaŋ

hotī’ ti āha. Te ubhopi attano kankhaŋ chindituŋ asakkontā bodhisattaŋ

pucchiŋsu. Bodhisatto imaŋ gāthamāha–

17.
‘Kāļe vā yadi vā juņhe, yadā vāyati māluto; vātajāni hi sītāni, ubhotthamaparājitā’ ti.

Tattha (p. 1.182) kāļe vā yadi vā juņheti kāļapakkhe vā juņhapakkhe vā. Yadā

vāyati mālutoti yasmiŋ samaye puratthimādibhedo vāto vāyati, tasmiŋ

samaye sītaŋ hoti. Kinkāraņā? Vātajāni hi sītāni, yasmā vāte vijjanteyeva

sītāni honti, kāļapakkho vā juņhapakkho vā ettha apamāņanti vuttaŋ hoti.Ubhotthamaparājitāti ubhopi tumhe imasmiŋ pañhe aparājitāti. Evaŋ bodhi-satto te sahāyake saññāpesi.

Satthāpi ‘bhikkhave, pubbepi mayā tumhākaŋ ayaŋ pañho kathito’ ti imaŋ

dhammadesanaŋ āharitvā saccāni pakāsesi, saccapariyosāne dvepi therā

sotāpattiphale patiţţhahiŋsu. Satthā anusandhiŋ ghaţetvā jātakaŋ samodhānesi ‘tadā byaggho kāļo ahosi, sīho juņho, pañhavissajjanakatāpaso pana

ahameva ahosin’ ti.

Mālutajātakavaņņanā sattamā.

[18] 8. Matakabhattajātakavaņņanā

Evaŋ ce sattā jāneyyunti idaŋ satthā jetavane viharanto matakabhattaŋ

ārabbha kathesi. Tasmiñhi kāle manussā bahū ajeļakādayo māretvā kālakate

ñātake uddissa matakabhattaŋ nāma denti. Bhikkhū te manusse tathā

karonte disvā satthāraŋ pucchiŋsu ‘etarahi, bhante, manussā bahū pāņe

jīvitakkhayaŋ pāpetvā matakabhattaŋ nāma denti. Atthi nu kho, bhante,

ettha vuđđhī’ ti? Satthā ‘na, bhikkhave, ‘matakabhattaŋ dassāmā’ ti katepi

pāņātipāte kāci vuđđhi nāma atthi, pubbe paņđitā ākāse nisajja dhammaŋ

desetvā ettha ādīnavaŋ kathetvā sakalajambudīpavāsike etaŋ kammaŋ

jahāpesuŋ. Idāni pana bhavasankhepagatattā puna pātubhūtan’ ti vatvā

atītaŋ āhari.

Atīte bārāņasiyaŋ brahmadatte rajjaŋ kārente eko tiņņaŋ vedānaŋ

pāragū disāpāmokkho ācariyabrāhmaņo ‘matakabhattaŋ dassāmī’ ti ekaŋ

eļakaŋ gāhāpetvā antevāsike āha– ‘tātā, imaŋ eļakaŋ nadiŋ (p. 1.183) netvā

nhāpetvā kaņţhe mālaŋ parikkhipitvā pañcangulikaŋ datvā maņđetvā ānethā’ ti. Te ‘sādhū’ ti paţissuņitvā taŋ ādāya nadiŋ gantvā nhāpetvā maņđetvā

nadītīre ţhapesuŋ. So eļako attano pubbakammaŋ disvā ‘evarūpā nāma

dukkhā ajja muccissāmī’ ti somanassajāto mattikāghaţaŋ bhindanto viya

mahāhasitaŋ hasitvā puna ‘ayaŋ brāhmaņo maŋ ghātetvā mayā laddhadukkhaŋ labhissatī’ ti brāhmaņe kāruññaŋ uppādetvā mahantena saddena parodi.

Atha naŋ te māņavā pucchiŋsu ‘samma eļaka, tvaŋ mahāsaddena hasi

ceva rodi ca, kena nu kho kāraņena hasi, kena kāraņena parodī’ ti? ‘Tumhe

maŋ imaŋ kāraņaŋ attano ācariyassa santike puccheyyāthā’ ti. Te taŋ

ādāya gantvā idaŋ kāraņaŋ ācariyassa ārocesuŋ. Ācariyo tesaŋ vacanaŋ

sutvā eļakaŋ pucchi ‘kasmā tvaŋ eļaka, hasi, kasmā rodī’ ti? Eļako attanā

katakammaŋ jātissarañāņena anussaritvā brāhmaņassa kathesi ‘ahaŋ,

brāhmaņa, pubbe tādisova mantajjhāyakabrāhmaņo hutvā ‘matakabhattaŋ

dassāmī’ ti ekaŋ eļakaŋ māretvā matakabhattaŋ adāsiŋ, svāhaŋ ekassa

eļakassa ghātitattā ekenūnesu pañcasu attabhāvasatesu sīsacchedaŋ

pāpuņiŋ, ayaŋ me koţiyaŋ ţhito pañcasatimo attabhāvo, svāhaŋ ‘ajja evarūpā dukkhā muccissāmī’ ti somanassajāto iminā kāraņena hasiŋ. Rodanto

pana ‘ahaŋ tāva ekaŋ eļakaŋ māretvā pañca jātisatāni sīsacchedadukkhaŋ

patvā ajja tamhā dukkhā muccissāmi, ayaŋ pana brāhmaņo maŋ māretvā

ahaŋ viya pañca jātisatāni sīsacchedadukkhaŋ labhissatī’ ti tayi kāruññena

rodin’ ti. ‘Eļaka, mā bhāyi, nāhaŋ taŋ māressāmī’ ti. ‘Brāhmaņa, kiŋ vadesi,

tayi mārentepi amārentepi na sakkā ajja mayā maraņā muccitun’ ti. ‘Eļaka,

mā bhāyi, ahaŋ te ārakkhaŋ gahetvā tayā saddhiŋyeva vicarissāmī’ ti.’Brāhmaņa, appamattako tava ārakkho, mayā katapāpaŋ pana mahantaŋ balavan’ ti.

Brāhmaņo eļakaŋ muñcitvā ‘imaŋ eļakaŋ kassacipi māretuŋ na dassāmī’ ti antevāsike ādāya eļakeneva saddhiŋ vicari. Eļako vissaţţhamattova

ekaŋ pāsāņapiţţhiŋ nissāya jātagumbe gīvaŋ ukkhipitvā paņņāni khādituŋ

āraddho. Tankhaņaññeva tasmiŋ pāsāņapiţţhe asani pati, tato (p. 1.184) ekā

pāsāņasakalikā chijjitvā eļakassa pasāritagīvāya patitvā sīsaŋ chindi, mahājano sannipati. Tadā bodhisatto tasmiŋ ţhāne rukkhadevatā hutvā nibbatto.So passantasseva tassa mahājanassa devatānubhāvena ākāse pallankena nisīditvā ‘ime sattā evaŋ pāpassa phalaŋ jānamānā appevanāma pāņāti-pātaŋ na kareyyun’ ti madhurassarena dhammaŋ desento imaŋ gāthamāha–

18.
‘Evaŋ ce sattā jāneyyuŋ, dukkhāyaŋ jātisambhavo; na pāņo pāņinaŋ haññe, pāņaghātī hi socatī’ ti.

Tattha evaŋ ce sattā jāneyyunti ime sattā evaŋ ce jāneyyuŋ. Kathaŋ?

Dukkhāyaŋ jātisambhavoti ayaŋ tattha tattha jāti ca jātassa anukkamena

vađđhisankhāto sambhavo ca jarābyādhimaraņa-appiyasampayogapiyavippayogahatthapādacchedādīnaŋ dukkhānaŋ vatthubhūtattā ‘dukkho’ ti yadi

jāneyyuŋ. Na pāņo pāņinaŋ haññeti ‘paraŋ vadhanto jātisambhave vadhaŋ

labhati, pīļento pīļaŋ labhatī’ ti jātisambhavassa dukkhavatthutāya dukkhabhāvaŋ jānanto koci pāņo aññaŋ pāņinaŋ na haññe, satto sattaŋ na haneyyāti attho. Kinkāraņā? Pāņaghātī hi socatīti, yasmā sāhatthikādīsu chasu

payogesu yena kenaci payogena parassa jīvitindriyupacchedanena pāņaghātī puggalo aţţhasu mahānirayesu soļasasu ussadanirayesu nānappakārāya tiracchānayoniyā pettivisaye asurakāyeti imesu catūsu apāyesu mahādukkhaŋ anubhavamāno dīgharattaŋ antonijjhāyanalakkhaņena sokena

socati. Yathā vāyaŋ eļako maraņabhayena socati, evaŋ dīgharattaŋ socatītipi ñatvā na pāņo pāņinaŋ haññe, koci pāņātipātakammaŋ nāma na

kareyya. Mohena pana mūļhā avijjāya andhīkatā imaŋ ādīnavaŋ apassantā pāņātipātaŋ karontīti.

Evaŋ mahāsatto nirayabhayena tajjetvā dhammaŋ desesi. Manussā taŋ

dhammadesanaŋ sutvā nirayabhayabhītā pāņātipātā viramiŋsu. Bodhisattopi dhammaŋ desetvā mahājanaŋ sīle patiţţhāpetvā yathākammaŋ gato,

mahājanopi bodhisattassa ovāde ţhatvā dānādīni puññāni katvā (p. 1.185)devanagaraŋ pūresi. Satthā imaŋ dhammadesanaŋ āharitvā anusandhiŋ ghaţetvā jātakaŋ samodhānesi ‘ahaŋ tena samayena rukkhadevatā ahosin’-ti.

Matakabhattajātakavaņņanā aţţhamā.

[19] 9. Āyācitabhattajātakavaņņanā

Sace mucce pecca mucceti idaŋ satthā jetavane viharanto devatānaŋ

āyācanabalikammaŋ ārabbha kathesi. Tadā kira manussā vaņijjāya

gacchantā pāņe vadhitvā devatānaŋ balikammaŋ katvā ‘mayaŋ anantarāyena atthasiddhiŋ patvā āgantvā puna tumhākaŋ balikammaŋ karissāmā’ ti āyācitvā gacchanti. Tatthānantarāyena atthasiddhiŋ patvā āgatā ‘devatānubhāvena idaŋ jātan’ ti maññamānā bahū pāņe vadhitvā āyācanato

muccituŋ balikammaŋ karonti, taŋ disvā bhikkhū ‘atthi nu kho, bhante,

ettha attho’ ti bhagavantaŋ pucchiŋsu. Bhagavā atītaŋ āhari.

Atīte kāsiraţţhe ekasmiŋ gāmake kuţumbiko gāmadvāre ţhitanigrodharukkhe devatāya balikammaŋ paţijānitvā anantarāyena āgantvā bahū pāņe

vadhitvā ‘āyācanato muccissāmī’ ti rukkhamūlaŋ gato. Rukkhadevatā

khandhaviţape ţhatvā imaŋ gāthamāha–

19.
‘Sace mucce pecca mucce, muccamāno hi bajjhati; na hevaŋ dhīrā muccanti, mutti bālassa bandhanan’ ti.

Tattha sace mucce pecca mucceti bho purisa, tvaŋ sace mucce yadi

muccitukāmosi. Pecca mucceti yathā paraloke na bajjhasi, evaŋ muccāhi.

Muccamāno hi bajjhatīti yathā pana tvaŋ pāņaŋ vadhitvā muccituŋ icchasi,

evaŋ muccamāno hi pāpakammena bajjhati. Tasmā na hevaŋ dhīrā muccantīti ye paņđitapurisā, te evaŋ paţissavato na muccanti. Kinkāraņā? Evarūpā hi mutti bālassa bandhanaŋ, esā pāņātipātaŋ katvā mutti nāma

bālassa bandhanameva hotīti dhammaŋ desesi. Tato (p. 1.186) paţţhāya

manussā evarūpā pāņātipātakammā viratā dhammaŋ caritvā devanagaraŋ pūrayiŋsu.

Satthā imaŋ dhammadesanaŋ āharitvā anusandhiŋ ghaţetvā jātakaŋ samodhānesi ‘ahaŋ tena samayena rukkhadevatā ahosin’ ti.

Āyācitabhattajātakavaņņanā navamā.

[20] 10. Naļapānajātakavaņņanā

Disvā padamanuttiņņanti idaŋ satthā kosalesu cārikaŋ caramāno naļakapānagāmaŋ patvā naļakapānapokkharaņiyaŋ ketakavane viharanto naļadaņđake ārabbha kathesi. Tadā kira bhikkhū naļakapānapokkharaņiyaŋ nhatvā

sūcigharatthāya sāmaņerehi naļadaņđake gāhāpetvā te sabbatthakameva

chidde disvā satthāraŋ upasankamitvā ‘bhante, mayaŋ sūcigharatthāya

naļadaņđake gaņhāpema, te mūlato yāva aggā sabbatthakameva chiddā, kiŋ nu kho etan’ ti pucchiŋsu. Satthā ‘idaŋ, bhikkhave, mayhaŋ porāņaka-adhi-ţţhānan’ ti vatvā atītaŋ āhari.

Pubbe kira so vanasaņđo arañño ahosi. Tassāpi pokkharaņiyā eko dakarakkhaso otiņņotiņņe khādati. Tadā bodhisatto rohitamigapotakappamāņo kapirājā hutvā asītisahassamattavānaraparivuto yūthaŋ pariharanto tasmiŋ

araññe vasati. So vānaragaņassa ovādaŋ adāsi ‘tātā, imasmiŋ araññe visarukkhāpi amanussapariggahitapokkharaņiyopi honti, tumhe akhāditapubbaŋ

phalāphalaŋ khādantā vā apītapubbaŋ pānīyaŋ pivantā vā maŋ paţipucchesabbe khādissāmī’ ti. ‘Na mayaŋ attānaŋ tuyhaŋ khādituŋ dassāmā’ ti.

‘Pānīyaŋ pana pivissathā’ ti. ‘Āma, pānīyaŋ pivissāma, na ca te vasaŋ

gamissāmā’ ti. ‘Atha kathaŋ pānīyaŋ pivissathā’ ti? Kiŋ pana tvaŋ

maññasi ‘otaritvā pivissantī’ ti. ‘Mayañhi anotaritvā asītisahassānipi ekamekaŋ naļadaņđakaŋ gahetvā uppalanāļena udakaŋ pivantā viya tava

pokkharaņiyā pānīyaŋ pivissāma, evaŋ no tvaŋ khādituŋ na sakkhissasī’ ti. Etamatthaŋ viditvā satthā abhisambuddho hutvā imissā gāthāya purimapa-dadvayaŋ abhāsi–

20.
‘Disvā padamanuttiņņaŋ, disvānotaritaŋ padan’ ti.

Tassattho– bhikkhave, so kapirājā tassā pokkharaņiyā ekampi uttiņņapadaŋ nāddasa, otaritaŋ pana otiņņapadameva addasa. Evaŋ disvā padaŋ anuttiņņaŋ disvāna otaritaŋ padaŋ ‘addhāyaŋ pokkharaņī amanussapari-ggahitā’ ti ñatvā tena saddhiŋ sallapanto sapariso āha–

‘Naļena vāriŋ pissāmā’ ti;

Tassattho– mayaŋ tava pokkharaņiyaŋ naļena pānīyaŋ pivissāmāti. Puna

mahāsatto āha–

‘Neva maŋ tvaŋ vadhissasī’ ti;

Evaŋ naļena pānīyaŋ pivantaŋ saparisampi maŋ tvaŋ neva vadhissasīti

attho.

Evañca pana vatvā bodhisatto ekaŋ naļadaņđakaŋ āharāpetvā pāramiyo

āvajjetvā saccakiriyaŋ katvā mukhena dhami, naļo anto kiñci gaņţhiŋ asesetvā sabbatthakameva susiro ahosi. Iminā niyāmena aparampi aparampi

āharāpetvā mukhena dhamitvā adāsi. Evaŋ santepi na sakkā niţţhāpetuŋ,

tasmā evaŋ na gahetabbaŋ. Bodhisatto pana ‘imaŋ pokkharaņiŋ parivāretvā jātā sabbepi naļā ekacchiddā hontū’ ti adhiţţhāsi (p. 1.188). Bodhisattānañhi hitūpacārassa mahantatāya adhiţţhānaŋ samijjhati. Tato paţţhāya

sabbepi taŋ pokkharaņiŋ parivāretvā uţţhitanaļā ekacchiddā jātā. Imasmiñhi kappe cattāri kappaţţhiyapāţihāriyāni nāma. Katamāni cattāri? Cande sasalakkhaņaŋ sakalampi imaŋ kappaŋ ţhassati, vaţţakajātake aggino nibbutaţţhānaŋ sakalampi imaŋ kappaŋ aggi na jhāyissati, ghaţīkāranivesanaţţhānaŋ sakalampi imaŋ kappaŋ anovassakaŋ ţhassati, imaŋ pokkha-raņiŋ parivāretvā uţţhitanaļā sakalampi imaŋ kappaŋ ekacchiddā bhavissantīti imāni cattāri kappaţţhiyapāţihāriyāni nāma.

Bodhisatto evaŋ adhiţţhahitvā ekaŋ naļaŋ ādāya nisīdi. Tepi asītisahassavānarā ekekaŋ ādāya pokkharaņiŋ parivāretvā nisīdiŋsu. Tepi bodhisattassa naļena ākađđhitvā pānīyaŋ pivanakāle sabbe tīre nisinnāva piviŋsu. Evaŋ tehi pānīye pivite dakarakkhaso kiñci alabhitvā anattamano sakanive-sanameva gato. Bodhisattopi saparivāro araññameva pāvisi.

Satthā pana ‘imesaŋ, bhikkhave, naļānaŋ ekacchiddabhāvo nāma mayhamevetaŋ porāņaka-adhiţţhānan’ ti imaŋ dhammadesanaŋ āharitvā anusandhiŋ ghaţetvā jātakaŋ samodhānesi– ‘tadā dakarakkhaso devadatto

ahosi, asītisahassavānarā buddhaparisā, upāyakusalo pana kapirājā ahameva ahosin’ ti.

Naļapānajātakavaņņanā dasamā.

Sīlavaggo dutiyo.

Tassuddānaŋ–

Nigrodhaŋ lakkhaņaŋ kaņđi, vātamigaŋ kharādiyaŋ; tipallatthaŋ mālutañca, matabhatta ayācitaŋ; naļapānanti te dasāti.

3.
Kurungavaggo

[21] 1. Kurungamigajātakavaņņanā

Ñātametaŋ (p. 1.189) kurungassāti idaŋ satthā veļuvane viharanto devadattaŋ ārabbha kathesi. Ekasmiñhi samaye dhammasabhāyaŋ sannipatitā

bhikkhū ‘āvuso devadatto tathāgatassa ghātanatthāya dhanuggahe payojesi,

silaŋ pavijjhi, dhanapālaŋ vissajjesi, sabbathāpi dasabalassa vadhāya parisakkatī’ ti devadattassa avaņņaŋ kathentā nisīdiŋsu. Satthā āgantvā paññattāsane nisinno ‘kāya nuttha, bhikkhave, etarahi kathāya sannisinnā’ ti

pucchi. Bhante, devadatto tumhākaŋ vadhāya parisakkatīti tassa aguņakathāya sannisinnāmhāti. Satthā ‘na, bhikkhave, devadatto idāneva mama

vadhāya parisakkati, pubbepi mama vadhāya parisakkiyeva, na ca pana maŋ vadhituŋ asakkhī’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto kurungamigo

hutvā ekasmiŋ araññāyatane phalāni khādanto vasati. So ekasmiŋ kāle

phalasampanne sepaņņirukkhe sepaņņiphalāni khādati. Atheko gāmavāsī

aţţakaluddako phalarukkhamūlesu migānaŋ padāni upadhāretvā uparirukkhe aţţakaŋ bandhitvā tattha nisīditvā phalāni khādituŋ āgatāgate mige

sattiyā vijjhitvā tesaŋ maŋsaŋ vikkiņanto jīvikaŋ kappeti. So ekadivasaŋ

tasmiŋ rukkhamūle bodhisattassa padavaļañjaŋ disvā tasmiŋ sepaņņirukkhe aţţakaŋ bandhitvā pātova bhuñjitvā sattiŋ ādāya vanaŋ pavisitvā taŋ

rukkhaŋ āruhitvā aţţake nisīdi. Bodhisattopi pātova vasanaţţhānā nikkhamitvā ‘sepaņņiphalāni khādissāmī’ ti āgamma taŋ rukkhamūlaŋ sahasāva

apavisitvā ‘kadāci aţţakaluddakā rukkhesu aţţakaŋ bandhanti, atthi nu kho

evarūpo upaddavo’ ti pariggaņhanto bāhiratova aţţhāsi.

Luddakopi bodhisattassa anāgamanabhāvaŋ ñatvā aţţake nisinnova sepaņņiphalāni khipitvā khipitvā tassa purato pātesi. Bodhisatto ‘imāni phalāni

āgantvā mayhaŋ purato patanti, atthi nu kho upari luddako’ ti punappunaŋ

ullokento luddakaŋ disvā apassanto viya hutvā ‘ambho, rukkha-pubbe tvaŋ

olambakaŋ cārento (p. 1.190) viya ujukameva phalāni pātesi, ajja pana te

rukkhadhammo pariccatto, evaŋ tayā rukkhadhamme pariccatte ahampi

aññaŋ rukkhamūlaŋ upasankamitvā mayhaŋ āhāraŋ pariyesissāmī’ ti vatvā imaŋ gāthamāha–

21.
‘Ñātametaŋ kurungassa, yaŋ tvaŋ sepaņņi seyyasi; aññaŋ sepaņņi gacchāmi, na me te ruccate phalan’ ti.

Tattha ñātanti pākaţaŋ jātaŋ. Etanti idaŋ. Kurungassāti kurungamigassa.

Yaŋ tvaŋ sepaņņi seyyasīti yaŋ tvaŋ ambho sepaņņirukkha purato phalāni

pātayamāno seyyasi viseyyasi visiņņaphalo hosi, taŋ sabbaŋ kurungamigassa pākaţaŋ jātaŋ. Na me te ruccate phalanti evaŋ phalaŋ dadamānāya

na me tava phalaŋ ruccati, tiţţha tvaŋ, ahaŋ aññattha gacchissāmīti agamāsi.

Athassa luddako aţţake nisinnova sattiŋ khipitvā ‘gaccha, viraddho

dānimhi tan’ ti āha. Bodhisatto nivattitvā ţhito āha ‘ambho purisa, idānīsi

kiñcāpi maŋ viraddho, aţţha pana mahāniraye soļasa-ussadaniraye pañcavi-dhabandhanādīni ca kammakāraņāni aviraddhoyevāsī’ ti. Evañca pana vatvā palāyitvā yathāruciŋ gato, luddopi otaritvā yathāruciŋ gato.

Satthāpi ‘na, bhikkhave, devadatto idāneva mama vadhāya parisakkati,

pubbepi parisakkiyeva, na ca pana maŋ vadhituŋ asakkhī’ ti imaŋ dhamma-desanaŋ āharitvā anusandhiŋ ghaţetvā jātakaŋ samodhānesi– ‘tadā aţţaka-luddako devadatto ahosi, kurungamigo pana ahameva ahosin’ ti.

Kurungamigajātakavaņņanā paţhamā.

[22] 2. Kukkurajātakavaņņanā

Ye kukkurāti idaŋ satthā jetavane viharanto ñātatthacariyaŋ ārabbha

kathesi. Sā dvādasakanipāte bhaddasālajātake āvibhavissati. Idaŋ pana

vatthuŋ patiţţhapetvā atītaŋ āhari.

Atīte (p. 1.191) bārāņasiyaŋ brahmadatte rajjaŋ kārente bodhisatto tathārūpaŋ kammaŋ paţicca kukkurayoniyaŋ nibbattitvā anekasatakukkuraparivuto mahāsusāne vasati. Athekadivasaŋ rājā setasindhavayuttaŋ sabbālankārapaţimaņđitaŋ rathaŋ āruyha uyyānaŋ gantvā tattha divasabhāgaŋ

kīļitvā atthangate sūriye nagaraŋ pāvisi. Tassa taŋ rathavarattaŋ yathānaddhameva rājangaņe ţhapayiŋsu, so rattibhāge deve vassante tinto. Uparipā-sādato koleyyakasunakhā otaritvā tassa cammañca naddhiñca khādiŋsu.

Punadivase rañño ārocesuŋ ‘deva, niddhamanamukhena sunakhā pavisitvā

rathassa cammañca naddhiñca khādiŋsū’ ti. Rājā sunakhānaŋ kujjhitvā

‘diţţhadiţţhaţţhāne sunakhe ghātethā’ ti āha. Tato paţţhāya sunakhānaŋ

mahābyasanaŋ udapādi. Te diţţhidiţţhaţţhāne ghātiyamānā palāyitvā

susānaŋ gantvā bodhisattassa santikaŋ agamaŋsu.

Bodhisatto ‘tumhe bahū sannipatitā, kiŋ nu kho kāraņan’ ti pucchi. Te

‘antepure kira rathassa cammañca naddhi ca sunakhehi khāditā’ ti kuddho rājā sunakhavadhaŋ āņāpesi, bahū sunakhā vinassanti, mahābhayaŋ uppannan’ ti āhaŋsu. Bodhisatto cintesi ‘ārakkhaţţhāne bahi sunakhānaŋ okāso natthi, antorājanivesane koleyyakasunakhānameva taŋ kammaŋ bhavissati.

Idāni pana corānaŋ kiñci bhayaŋ natthi, acorā maraņaŋ labhanti, yaŋnūnāhaŋ core rañño dassetvā ñātisanghassa jīvitadānaŋ dadeyyan’ ti. So

ñātake samassāsetvā ‘tumhe mā bhāyittha, ahaŋ vo abhayaŋ āharissāmi,

yāva rājānaŋ passāmi, tāva idheva hothā’ ti pāramiyo āvajjetvā mettābhāvanaŋ purecārikaŋ katvā ‘mayhaŋ upari leđđuŋ vā muggaraŋ vā mā koci

khipituŋ ussahī’ ti adhiţţhāya ekakova antonagaraŋ pāvisi. Atha naŋ disvā

ekasattopi kujjhitvā olokento nāma nāhosi. Rājāpi sunakhavadhaŋ āņāpetvā

sayaŋ vinicchaye nisinno hoti. Bodhisatto tattheva gantvā pakkhanditvā

rañño āsanassa heţţhā pāvisi. Atha naŋ rājapurisā nīharituŋ āraddhā, rājā

pana vāresi.

So thokaŋ vissamitvā heţţhāsanā nikkhamitvā rājānaŋ vanditvā ‘deva,

tumhe kukkure mārāpethā’ ti pucchi. ‘Āma, mārāpemahan’ ti (p. 1.192). ‘Ko

nesaŋ aparādho narindā’ ti? ‘Rathassa me parivāracammañca naddhiñca

khādiŋsū’ ti. ‘Ye khādiŋsu, te jānāthā’ ti? ‘Na jānāmā’ ti. ‘‘Ime nāma cammakhādakacorā’ ti tathato ajānitvā diţţhadiţţhaţţhāneyeva mārāpanaŋ na yuttaŋ,

devā’ ti. ‘Rathacammassa kukkurehi khāditattā ‘diţţhadiţţhe sabbeva mārethā’ ti sunakhavadhaŋ āņāpesin’ ti. ‘Kiŋ pana vo manussā sabbeva kukkure

mārenti, udāhu maraņaŋ alabhantāpi atthī’ ti? ‘Atthi, amhākaŋ ghare koleyyakā maraņaŋ na labhantī’ ti. Mahārāja idāneva tumhe ‘rathacammassa

kukkurehi khāditattā ‘diţţhadiţţhe sabbeva mārethā’ ti sunakhavadhaŋ āņāpesin’ ti avocuttha, idāni pana ‘amhākaŋ ghare koleyyakā maraņaŋ na labhantī’ ti vadetha. ‘Nanu evaŋ sante tumhe chandādivasena agatigamanaŋ

gacchatha, agatigamanañca nāma na yuttaŋ, na ca rājadhammo, raññā

nāma kāraņagavesakena tulāsadisena bhavituŋ vaţţati, idāni ca koleyyakā

maraņaŋ na labhanti, dubbalasunakhāva labhanti, evaŋ sante nāyaŋ sabbasunakhaghaccā, dubbalaghātikā nāmesā’ ti. Evañca pana vatvā mahāsatto

madhurassaraŋ nicchāretvā ‘mahārāja, yaŋ tumhe karotha, nāyaŋ

dhammo’ ti rañño dhammaŋ desento imaŋ gāthamāha–

22.
‘Ye kukkurā rājakulamhi vaddhā, koleyyakā vaņņabalūpapannā; teme na vajjhā mayamasma vajjhā, nāyaŋ saghaccā dubbalaghātikāyan’ ti.

Tattha ye kukkurāti ye sunakhā. Yathā hi dhāruņhopi passāvo ‘pūtimuttan’ti, tadahujātopi singālo ‘jarasingālo’ ti, komalāpi galocilatā ‘pūtilatā’ ti, suvaņņavaņņopi kāyo ‘pūtikāyo’ ti vuccati, evamevaŋ vassasatikopi sunakho

‘kukkuro’ ti vuccati. Tasmā mahallakā kāyabalūpapannāpi te ‘kukkurā’tveva

vuttā. Vaddhāti vađđhitā. Koleyyakāti rājakule jātā sambhūtā saŋvađđhā.

Vaņņabalūpapannāti sarīravaņņena ceva kāyabalena ca sampannā. Teme na

vajjhāti te ime sassāmikā sārakkhā na vajjhā. Mayamasma vajjhāti assāmikā

anārakkhā mayaŋ vajjhā nāma jātā. Nāyaŋ saghaccāti evaŋ sante ayaŋ

avisesena saghaccā nāma na hoti. Dubbalaghātikāyanti (p. 1.193) ayaŋ pana

dubbalānaŋyeva ghātanato dubbalaghātikā nāma hoti. Rājūhi nāma corā

niggaņhitabbā, no acorā. Idha pana corānaŋ kiñci bhayaŋ natthi, acorā

maraņaŋ labhanti. Aho imasmiŋ loke ayuttaŋ vattati, aho adhammo vatta-tīti.

Rājā bodhisattassa vacaraŋ sutvā āha– ‘jānāsi tvaŋ, paņđita, asukehi

nāma rathacammaŋ khāditan’ ti? ‘Āma, jānāmī’ ti. ‘Kehi khāditan’ ti?

‘Tumhākaŋ gehe vasanakehi koleyyakasunakhehī’ ti. ‘Kathaŋ tehi khāditabhāvo jānitabbo’ ti? ‘Ahaŋ tehi khāditabhāvaŋ dassesāmī’ ti. ‘Dassehi

paņđitā’ ti. ‘Tumhākaŋ ghare koleyyakasunakhe āharāpetvā thokaŋ

takkañca dabbatiņāni ca āharāpethā’ ti. Rājā tathā akāsi. Atha naŋ mahāsatto ‘imāni tiņāni takkena maddāpetvā ete sunakhe pāyethā’ ti āha. Rājā

tathā katvā pāyāpesi, pītā pītā sunakhā saddhiŋ cammehi vamiŋsu. Rājā

‘sabbaññubuddhassa byākaraņaŋ viyā’ ti tuţţho bodhisattassa setacchattena

pūjaŋ akāsi. Bodhisatto ‘dhammaŋ cara, mahārāja, mātāpitūsu khattiyā’ ti-ādīhi (jā. 2.17.39) tesakuņajātake āgatāhi dasahi dhammacariyagāthāhi rañño

dhammaŋ desetvā ‘mahārāja, ito paţţhāya appamatto hohī’ ti rājānaŋ

pañcasu sīlesu patiţţhāpetvā setacchattaŋ raññova paţi-adāsi.

Rājā mahāsattassa dhammakathaŋ sutvā sabbasattānaŋ abhayaŋ datvā

bodhisattaŋ ādiŋ katvā sabbasunakhānaŋ attano bhojanasadisameva niccabhattaŋ paţţhapetvā bodhisattassa ovāde ţhito yāvatāyukaŋ dānādīni

puññāni katvā kālaŋ katvā devaloke uppajji. Kukkurovādo dasa vassasahassāni pavatti. Bodhisattopi yāvatāyukaŋ ţhatvā yathākammaŋ gato.

Satthā ‘na, bhikkhave, tathāgato idāneva ñātakānaŋ atthaŋ carati,

pubbepi cariyevā’ ti imaŋ dhammadesanaŋ āharitvā anusandhiŋ ghaţetvā

jātakaŋ samodhānesi– ‘tadā rājā ānando ahosi, avasesā parisā buddhaparisā, kukkurapaņđito pana ahameva ahosin’ ti.

‘bhikkhu, pubbe paņđitā anāyatanepi vīriyaŋ akaŋsu, pahāraŋ laddhāpi

neva ossajiŋsū’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto bhojājānīyasindhavakule nibbatto sabbālankārasampanno bārāņasirañño mangalasso

ahosi. So satasahassagghanikāya suvaņņapātiyaŋyeva nānaggarasasampannaŋ tivassikagandhasālibhojanaŋ bhuñjati, cātujjātikagandhūpalittāyameva bhūmiyaŋ tiţţhati, taŋ ţhānaŋ rattakambalasāņiparikkhittaŋ upari

suvaņņatārakakhacitacelavitānaŋ samosaritagandhadāmamālādāmaŋ avijahitagandhatelapadīpaŋ hoti. Bārāņasirajjaŋ pana apatthentā rājāno nāma

natthi. Ekaŋ samayaŋ satta rājāno bārāņasiŋ parikkhipitvā ‘amhākaŋ

rajjaŋ vā detu, yuddhaŋ vā’ ti bārāņasirañño paņņaŋ pesesuŋ. Rājā

amacce sannipātetvā taŋ pavattiŋ ācikkhitvā ‘idāni kiŋ karoma, tātā’ ti

pucchi. ‘Deva, tumhehi tāva āditova yuddhāya na gantabbaŋ, asukaŋ nāma

assārohaŋ pesetvā yuddhaŋ kāretha, tasmiŋ asakkonte pacchā jānissāmā’ti. Rājā taŋ pakkosāpetvā ‘sakkhissasi, tāta, sattahi rājūhi saddhiŋ yuddhaŋ

kātun’ ti āha. ‘Deva, sace bhojājānīyasindhavaŋ labhāmi, tiţţhantu satta

rājāno, sakalajambudīpe rājūhipi saddhiŋ yujjhituŋ sakkhissāmī’ ti. ‘Tāta,

bhojājānīyasindhavo vā hotu añño vā, yaŋ icchasi, taŋ gahetvā yuddhaŋ karohī’ ti.

So ‘sādhu, devā’ ti rājānaŋ vanditvā pāsādā oruyha bhojājānīyasindhavaŋ

āharāpetvā suvammitaŋ katvā attanāpi sabbasannāhasannaddho khaggaŋ

bandhitvā sindhavapiţţhivaragato nagarā nikkhamma vijjulatā viya caramāno

paţhamaŋ balakoţţhakaŋ bhinditvā ekaŋ rājānaŋ jīvaggāhameva gahetvā

āgantvā nagare balassa niyyādetvā puna gantvā dutiyaŋ balakoţţhakaŋ

bhinditvā tathā tatiyanti evaŋ pañca rājāno jīvaggāhaŋ gahetvā chaţţhaŋ

balakoţţhakaŋ (p. 1.195) bhinditvā chaţţhassa rañño gahitakāle bhojājānīyo

pahāraŋ labhati, lohitaŋ paggharati, vedanā balavatiyo vattanti. Assāroho

tassa pahaţabhāvaŋ ñatvā bhojājānīyasindhavaŋ rājadvāre nipajjāpetvā

sannāhaŋ sithilaŋ katvā aññaŋ assaŋ sannayhituŋ āraddho. Bodhisatto

mahāphāsukapassena nipannova akkhīni ummiletvā assārohaŋ disvā ‘ayaŋ

aññaŋ assaŋ sannayhati, ayañca asso sattamaŋ balakoţţhakaŋ bhinditvā

sattamaŋ rājānaŋ gaņhituŋ na sakkhissati, mayā katakammañca nassissati, appaţisamo assārohopi nassissati, rājāpi parahatthaŋ gamissati,

ţhapetvā maŋ añño asso sattamaŋ balakoţţhakaŋ bhinditvā sattamaŋ

rājānaŋ gahetuŋ samattho nāma natthī’ ti nipannakova assārohaŋ pakkosā-petvā ‘samma assāroha, sattamaŋ balakoţţhakaŋ bhinditvā sattamaŋ rājānaŋ gahetuŋ samattho ţhapetvā maŋ añño asso nāma natthi, nāhaŋ mayā katakammaŋ nāsessāmi, mamaññeva uţţhāpetvā sannayhāhī’ ti vatvā imaŋ gāthamāha–

23.
‘Api passena semāno, sallebhi sallalīkato; seyyova vaļavā bhojjho, yuñja maññeva sārathī’ ti.

Tattha api passena semānoti ekena passena sayamānakopi. Sallebhi sallalīkatoti sallehi viddhopi samāno. Seyyova vaļavā bhojjhoti vaļavāti sindhavakulesu ajāto khalunkasso. Bhojjhoti bhojājānīyasindhavo. Iti etasmā vaļavā

sallehi viddhopi bhojājānīyasindhavova seyyo varo uttamo. Yuñja maññeva sārathīti yasmā eva gatopi ahameva seyyo, tasmā mamaññeva yojehi, maŋ vammehīti vadati.

Assāroho bodhisattaŋ uţţhāpetvā vaņaŋ bandhitvā susannaddhaŋ sannayhitvā tassa piţţhiyaŋ nisīditvā sattamaŋ balakoţţhakaŋ bhinditvā sattamaŋ

rājānaŋ jīvaggāhaŋ gahetvā rājabalassa niyyādesi, bodhisattampi rājadvāraŋ ānayiŋsu. Rājā tassa dassanatthāya nikkhami. Mahāsatto rājānaŋ

āha– ‘mahārāja, satta rājāno mā ghātayittha, sapathaŋ kāretvā vissajjetha,

mayhañca assārohassa ca dātabbaŋ yasaŋ assārohasseva detha (p. 1.196),

satta rājāno gahetvā dinnayodhaŋ nāma nāsetuŋ na vaţţati. Tumhepi dānaŋ

detha, sīlaŋ rakkhatha, dhammena samena rajjaŋ kārethā’ ti. Evaŋ bodhisattena rañño ovāde dinne bodhisattassa sannāhaŋ mocayiŋsu, so sannāhe

muttamatteyeva nirujjhi. Rājā tassa sarīrakiccaŋ kāretvā assārohassa

mahantaŋ yasaŋ datvā satta rājāno puna attanno adubbhāya sapathaŋ

kāretvā sakasakaţţhānāni pesetvā dhammena samena rajjaŋ kāretvā jīvitapa-riyosāne yathākammaŋ gato.

Satthā ‘evaŋ bhikkhu pubbe paņđitā anāyatanepi vīriyaŋ akaŋsu, evarūpaŋ pahāraŋ laddhāpi na ossajiŋsu, tvaŋ pana evarūpe niyyānikasāsane

pabbajitvā kasmā vīriyaŋ ossajasī’ ti vatvā cattāri saccāni pakāsesi, saccapariyosāne ossaţţhavīriyo bhikkhu arahattaphale patiţţhāsi.

Satthā imaŋ dhammadesanaŋ āharitvā anusandhiŋ ghaţetvā jātakaŋ

samodhānesi– ‘tadā rājā ānando ahosi, assāroho sāriputto, bhojājānīyasindhavo pana ahameva ahosin’ ti.

Bhojājānīyajātakavaņņanā tatiyā.

[24] 4. Ājaññajātakavaņņanā

Yadā yadāti idampi satthā jetavane viharanto ossaţţhavīriyameva bhikkhuŋ ārabbha kathesi. Taŋ pana bhikkhuŋ satthā āmantetvā ‘bhikkhu pubbe paņđitā anāyatanepi laddhappahārāpi hutvā vīriyaŋ akaŋsū’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente purimanayeneva satta

rājāno nagaraŋ parivārayiŋsu. Atheko rathikayodho dve bhātikasindhave

rathe yojetvā nagarā nikkhamma cha balakoţţhake bhinditvā cha rājāno agga-hesi. Tasmiŋ khaņe jeţţhaka-asso pahāraŋ labhi. Rathiko rathaŋ pesento rājadvāraŋ āgantvā jeţţhabhātikaŋ rathā mocetvā sannāhaŋ sithilaŋ katvā ekeneva passena nipajjāpetvā (p. 1.197) aññaŋ assaŋ sannayhituŋ āraddho. Bodhisatto taŋ disvā purimanayeneva cintetvā rathikaŋ pakkosāpetvā nipannakova imaŋ gāthamāha–

24.
‘Yadā yadā yattha yadā, yattha yattha yadā yadā;

ājañño kurute vegaŋ, hāyanti tattha vāļavā’ ti.

Tattha yadā yadāti pubbaņhādīsu yasmiŋ yasmiŋ kāle. Yatthāti yasmiŋ

ţhāne magge vā sangāmasīse vā. Yadāti yasmiŋ khaņe. Yattha yatthāti

sattannaŋ balakoţţhakānaŋ vasena bahūsu yuddhamaņđalesu. Yadā yadāti

yasmiŋ yasmiŋ kāle pahāraŋ laddhakāle vā aladdhakāle vā. Ājañño kurute

veganti sārathissa cittarucitaŋ kāraņaŋ ājānanasabhāvo ājañño varasindhavo vegaŋ karoti vāyamati vīriyaŋ ārabhati. Hāyanti tattha vāļavāti

tasmiŋ vege kariyamāne itare vaļavasankhātā khaļunkassā hāyanti parihā-yanti, tasmā imasmiŋ rathe maŋyeva yojehīti āha.

Sārathi bodhisattaŋ uţţhāpetvā rathe yojetvā sattamaŋ balakoţţhakaŋ

bhinditvā sattamaŋ rājānaŋ ādāya rathaŋ pesento rājadvāraŋ āgantvā

sindhavaŋ mocesi. Bodhisatto ekena passena nipanno purimanayeneva

rañño ovādaŋ datvā nirujjhi. Rājā tassa sarīrakiccaŋ kāretvā sārathissa

sammānaŋ katvā dhammena rajjaŋ kāretvā yathākammaŋ gato.

Satthā imaŋ dhammadesanaŋ āharitvā saccāni pakāsesi, saccapariyo-sāne so bhikkhu arahatte patiţţhāsi. Satthā jātakaŋ samodhānesi ‘tadā rājā ānandatthero ahosi, asso sammāsambuddho’ ti.

Ājaññajātakavaņņanā catutthā.

[25] 5. Titthajātakavaņņanā

Aññamaññehi (p. 1.198) titthehīti idaŋ satthā jetavane viharanto dhammasenāpatissa saddhivihārikaŋ ekaŋ suvaņņakārapubbakaŋ bhikkhuŋ

ārabbha kathesi. Āsayānusayañāņañhi buddhānaŋyeva hoti, na aññesaŋ.

Tasmā dhammasenāpati attano āsayānusayañāņassa natthitāya saddhivihā-rikassa āsayānusayaŋ ajānanto asubhakammaţţhānameva kathesi, tassa taŋ na sappāyamahosi. Kasmā? So kira paţipāţiyā pañca jātisatāni suvaņņa-kārageheyeva paţisandhiŋ gaņhi, athassa dīgharattaŋ parisuddhasuvaņņa-dassanavasena paricitattā asubhaŋ na sappāyamahosi. So tattha nimittama-ttampi uppādetuŋ asakkonto cattāro māse khepesi.

Dhammasenāpati attano saddhivihārikassa arahattaŋ dātuŋ asakkonto

‘addhā ayaŋ buddhaveneyyo bhavissati, tathāgatassa santikaŋ nessāmī’ ti

cintetvā pātova taŋ ādāya satthu santikaŋ agamāsi. Satthā ‘kiŋ nu kho,

sāriputta, ekaŋ bhikkhuŋ ādāya āgatosī’ ti pucchi. ‘Ahaŋ, bhante, imassa

kammaţţhānaŋ adāsiŋ, ayaŋ pana catūhi māsehi nimittamattampi na uppādesi, svāhaŋ ‘buddhaveneyyo eso bhavissatī’ ti cintetvā tumhākaŋ santikaŋ

ādāya āgato’ ti. ‘Sāriputta, kataraŋ pana te kammaţţhānaŋ saddhivihārikassa dinnan’ ti? ‘Asubhakammaţţhānaŋ bhagavā’ ti. ‘Sāriputta, natthi tava

santāne āsayānusayañāņaŋ, gaccha, tvaŋ sāyanhasamaye āgantvā tava

saddhivihārikaŋ ādāya gaccheyyāsī’ ti. Evaŋ satthā theraŋ uyyojetvā tassa

bhikkhussa manāpaŋ cīvarañca nivāsanañca dāpetvā taŋ ādāya gāmaŋ

piņđāya pavisitvā paņītaŋ khādanīyabhojanīyaŋ dāpetvā mahābhikkhusanghaparivāro puna vihāraŋ āgantvā gandhakuţiyaŋ divasabhāgaŋ khepetvā sāyanhasamaye taŋ bhikkhuŋ gahetvā vihāracārikaŋ caramāno ambavane ekaŋ pokkharaņiŋ māpetvā tattha mahantaŋ paduminigacchaŋ, tatrāpi ca mahantaŋ ekaŋ padumapupphaŋ māpetvā ‘bhikkhu imaŋ pupphaŋ olo-kento nisīdā’ ti nisīdāpetvā gandhakuţiŋ pāvisi.

So bhikkhu taŋ pupphaŋ punappunaŋ oloketi. Bhagavā taŋ pupphaŋ

jaraŋ pāpesi, taŋ tassa passantasseva jaraŋ patvā vivaņņaŋ ahosi.

Athassa pariyantato paţţhāya (p. 1.199) pattāni patantāni muhuttena sabbāni

patiŋsu. Tato kiñjakkhaŋ pati, kaņņikāva avasissi. So bhikkhu taŋ passanto

cintesi ‘idaŋ padumapupphaŋ idāneva abhirūpaŋ ahosi dassanīyaŋ,

athassa vaņņo pariņato, pattāni ca kiñcakkhañca patitaŋ, kaņņikāmattameva

avasiţţhaŋ, evarūpassa nāma padumassa jarā pattā, mayhaŋ sarīrassa kiŋ

na pāpuņissati, sabbe sankhārā aniccā’ ti vipassanaŋ paţţhapesi. Satthā

‘tassa cittaŋ vipassanaŋ āruļhan’ ti ñatvā gandhakuţiyaŋ nisinnova

obhāsaŋ pharitvā imaŋ gāthamāha–

‘Ucchinda sinehamattano, kumudaŋ sāradikaŋva pāņinā;

santimaggameva brūhaya, nibbānaŋ sugatena desitan’ ti. (dha. pa. 285).

So bhikkhu gāthāpariyosāne arahattaŋ patvā ‘mutto vatamhi sabbabhave-hī’ ti cintetvā–

‘So vutthavāso paripuņņamānaso, khīņāsavo antimadehadhārī; visuddhasīlo susamāhitindriyo, cando yathā rāhumukhā pamutto. ‘Samotataŋ mohamahandhakāraŋ, vinodayiŋ sabbamalaŋ asesaŋ;

ālokapajjotakaro pabhankaro, sahassaraŋsī viya bhāņumā nabhe’ ti.–

Ādīhi gāthāhi udānaŋ udānesi. Udānetvā ca pana gantvā bhagavantaŋ vandi. Theropi āgantvā satthāraŋ vanditvā attano saddhivihārikaŋ gahetvā agamāsi. Ayaŋ pavatti bhikkhūnaŋ antare pākaţā jātā. Bhikkhū dhammasa-bhāyaŋ dasabalassa guņe vaņņayamānā nisīdiŋsu– ‘āvuso, sāriputtatthero āsayānusayañāņassa abhāvena attano saddhivihārikassa āsayaŋ na jānāti, satthā pana ñatvā ekadivaseneva tassa saha paţisambhidāhi arahattaŋ adāsi, aho buddhā nāma mahānubhāvā’ ti.

Satthā (p. 1.200) āgantvā paññattāsane nisīditvā ‘kāya nuttha, bhikkhave,

etarahi kathāya sannisinnā’ ti pucchi. ‘Na bhagavā aññāya kathāya, tumhāka-ññeva pana dhammasenāpatino saddhivihārikassa āsayānusayañāņakathā-yā’ ti. Satthā ‘na, bhikkhave, etaŋ acchariyaŋ, svāhaŋ etarahi buddho hutvā tassa āsayaŋ jānāmi, pubbepāhaŋ tassa āsayaŋ jānāmiyevā’ ti vatvā atītaŋ āhari.

Atīte bārāņasiyaŋ brahmadatto rajjaŋ kāresi. Tadā bodhisatto taŋ rājānaŋ

atthe ca dhamme ca anusāsati. Tadā rañño mangala-assanhānatitthe aññataraŋ vaļavaŋ khaļunkassaŋ nhāpesuŋ. Mangalasso vaļavena nhānatitthaŋ otāriyamāno jigucchitvā otarituŋ na icchi. Assagopako gantvā rañño

ārocesi ‘deva, mangalasso titthaŋ otarituŋ na icchatī’ ti. Rājā bodhisattaŋ

pesesi– ‘gaccha, paņđita, jānāhi kena kāraņena asso titthaŋ otāriyamāno na

otaratī’ ti. Bodhisatto ‘sādhu, devā’ ti nadītīraŋ gantvā assaŋ oloketvā nirogabhāvamassa ñatvā ‘kena nu kho kāraņena ayaŋ imaŋ titthaŋ na otaratī’ ti

upadhārento ‘paţhamataraŋ ettha añño nhāpito bhavissati, tenesa jigucchamāno titthaŋ na otarati maññe’ ti cintetvā assagopake pucchi ‘ambho,

imasmiŋ titthe kaŋ paţhamaŋ nhāpayitthā’ ti? ‘Aññataraŋ vaļavassaŋ,

sāmī’ ti.

Bodhisatto ‘esa attano sindhavatāya jigucchanto ettha nhāyituŋ na

icchati, imaŋ aññatitthe nhāpetuŋ vaţţatī’ ti tassa āsayaŋ ñatvā ‘bho assagopaka, sappimadhuphāņitādibhisankhatapāyāsampi tāva punappunaŋ bhuñjantassa titti hoti. Ayaŋ asso bahū vāre idha titthe nhāto, aññampi tāva naŋ

titthaŋ otāretvā nhāpetha ca pāyetha cā’ ti vatvā imaŋ gāthamāha–

25.
‘Aññamaññehi titthehi, assaŋ pāyehi sārathi; accāsanassa puriso, pāyāsassapi tappatī’ ti.

Tattha aññamaññehīti aññehi aññehi. Pāyehīti desanāsīsametaŋ,

nhāpehi ca pāyehi cāti attho. Accāsanassāti karaņatthe sāmivacanaŋ (p. 1.201),

ati-asanena atibhuttenāti attho. Pāyāsassapi tappatīti sappi-ādīhi abhisankhatena madhurapāyāsena tappati titto hoti, dhāto suhito na puna bhuñjitukāmataŋ āpajjati. Tasmā ayampi asso imasmiŋ titthe nibaddhaŋ nhānena pariyattiŋ āpanno bhavissati, aññattha naŋ nhāpethāti.

Te tassa vacanaŋ sutvā assaŋ aññatitthaŋ otāretvā pāyiŋsu ceva nhāpayiŋsu ca. Bodhisatto assassa pānīyaŋ pivitvā nhānakāle rañño santikaŋ

agamāsi. Rājā ‘kiŋ, tāta, asso nhāto ca pīto cā’ ti pucchi. ‘Āma, devā’ ti.’Paţhamaŋ kiŋ kāraņā na icchatī’ ti? ‘Iminā nāma kāraņenā’ ti sabbaŋ ācikkhi. Rājā ‘evarūpassa tiracchānassāpi nāma āsayaŋ jānāti, aho paņđito’-ti bodhisattassa mahantaŋ yasaŋ datvā jīvitapariyosāne yathākammaŋ gato. Bodhisattopi yathākammameva gato.

Satthā ‘na, bhikkhave, ahaŋ etassa idāneva āsayaŋ jānāmi, pubbepi jānā[26] 6. Mahiļāmukhajātakavaņņanā

Purāņacorāna vaco nisammāti idaŋ satthā veļuvane viharanto devadattaŋ

ārabbha kathesi. Devadatto ajātasattukumāraŋ pasādetvā lābhasakkāraŋ

nipphādesi. Ajātasattukumāro devadattassa gayāsīse vihāraŋ kāretvā nānaggarasehi tivassikagandhasālibhojanassa divase divase pañca thālipākasatāni abhihari. Lābhasakkāraŋ nissāya devadattassa parivāro mahanto jāto,

devadatto parivārena saddhiŋ vihāreyeva hoti. Tena samayena rājagahavāsikā dve sahāyā. Tesu eko satthu santike pabbajito, eko devadattassa. Te

aññamaññaŋ tasmiŋ tasmiŋ ţhānepi passanti, vihāraŋ gantvāpi passanti-yeva.

Athekadivasaŋ (p. 1.202) devadattassa nissitako itaraŋ āha– ‘āvuso, kiŋ

tvaŋ devasikaŋ sedehi muccamānehi piņđāya carasi, devadatto gayāsīsavihāre nisīditvāva nānaggarasehi subhojanaŋ bhuñjati, evarūpo upāyo natthi,

kiŋ tvaŋ dukkhaŋ anubhosi, kiŋ te pātova gayāsīsaŋ āgantvā sa-uttaribhangaŋ yāguŋ pivitvā aţţhārasavidhaŋ khajjakaŋ khāditvā nānaggarasehi

subhojanaŋ bhuñjituŋ na vaţţatī’ ti? So punappunaŋ vuccamāno gantukāmo

hutvā tato paţţhāya gayāsīsaŋ gantvā bhuñjitvā kālasseva veļuvanaŋ āgacchati. So sabbakālaŋ paţicchādetuŋ nāsakkhi, ‘gayāsīsaŋ gantvā devadattassa paţţhapitaŋ bhattaŋ bhuñjatī’ ti na cirasseva pākaţo jāto. Atha naŋ

sahāyā pucchiŋsu ‘saccaŋ kira, tvaŋ āvuso, devadattassa paţţhapitaŋ

bhattaŋ bhuñjasī’ ti. ‘Ko evamāhā’ ti? ‘Asuko ca asuko cā’ ti. ‘Saccaŋ ahaŋ

āvuso gayāsīsaŋ gantvā bhuñjāmi, na pana me devadatto bhattaŋ deti, aññe

manussā dentī’ ti. ‘Āvuso, devadatto buddhānaŋ paţikaņţako dussīlo ajātasattuŋ pasādetvā adhammena attano lābhasakkāraŋ uppādesi, tvaŋ evarūpe niyyānike buddhasāsane pabbajitvā devadattassa adhammena

uppannaŋ bhojanaŋ bhuñjasi, ehi taŋ satthu santikaŋ nessāmā’ ti taŋ

bhikkhuŋ ādāya dhammasabhaŋ āgamiŋsu.

Satthā disvāva ‘kiŋ, bhikkhave, etaŋ bhikkhuŋ anicchantaññeva ādāya āgatatthā’ ti? ‘Āma bhante, ayaŋ bhikkhu tumhākaŋ santike pabbajitvā deva-dattassa adhammena uppannaŋ bhojanaŋ bhuñjatī’ ti. ‘Saccaŋ kira tvaŋ bhikkhu devadattassa adhammena uppannaŋ bhojanaŋ bhuñjasī’ ti? ‘Na bhante, devadatto mayhaŋ deti, aññe manussā denti, tamahaŋ bhuñjāmī’ ti.

Satthā ‘mā bhikkhu ettha parihāraŋ kari, devadatto anācāro dussīlo,

kathañhi nāma tvaŋ idha pabbajitvā mama sāsanaŋ bhajantoyeva devadattassa bhattaŋ bhuñjasi, niccakālampi bhajanasīlakova tvaŋ diţţhadiţţheyeva

bhajasī’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto tassa amacco

ahosi. Tadā rañño mahiļāmukho nāma mangalahatthī ahosi sīlavā ācārasampanno, na kañci viheţheti. Athekadivasaŋ tassa sālāya samīpe rattibhāgasamanantare corā āgantvā tassa avidūre (p. 1.203) nisinnā coramantaŋ

mantayiŋsu ‘evaŋ ummango bhinditabbo, evaŋ sandhicchedakammaŋ

kattabbaŋ, ummangañca sandhicchedañca maggasadisaŋ titthasadisaŋ

nijjaţaŋ niggumbaŋ katvā bhaņđaŋ harituŋ vaţţati, harantena māretvāva

haritabbaŋ, evaŋ uţţhātuŋ samattho nāma na bhavissati, corena ca nāma

sīlācārayuttena na bhavitabbaŋ, kakkhaļena pharusena sāhasikena bhavitabban’ ti. Evaŋ mantetvā aññamaññaŋ uggaņhāpetvā agamaŋsu. Eteneva

upāyena punadivasepi punadivasepīti bahū divase tattha āgantvā mantayiŋsu. So tesaŋ vacanaŋ sutvā ‘te maŋ sikkhāpentī’ ti saññāya ‘idāni

mayā kakkhaļena pharusena sāhasikena bhavitabban’ ti tathārūpova ahosi.

Pātova āgataŋ hatthigopakaŋ soņđāya gahetvā bhūmiyaŋ pothetvā māresi.

Aparampi tathā aparampi tathāti āgatāgataŋ māretiyeva.

‘Mahiļāmukho ummattako jāto diţţhadiţţhe māretī’ ti rañño ārocayiŋsu.

Rājā bodhisattaŋ pahiņi ‘gaccha paņđita, jānāhi kena kāraņena so duţţho

jāto’ ti. Bodhisatto gantvā tassa sarīre arogabhāvaŋ ñatvā ‘kena nu kho kāraņena esa duţţho jāto’ ti upadhārento ‘addhā avidūre kesañci vacanaŋ sutvā

‘maŋ ete sikkhāpentī’ ti saññāya duţţho jāto’ ti sanniţţhānaŋ katvā hatthigopake pucchi ‘atthi nu kho hatthisālāya samīpe rattibhāge kehici kiñci kathitapubban’ ti? ‘Āma, sāmi, corā āgantvā kathayiŋsū’ ti. Bodhisatto gantvā

rañño ārocesi ‘deva, añño hatthissa sarīre vikāro natthi, corānaŋ kathaŋ

sutvā duţţho jāto’ ti. ‘Idāni kiŋ kātuŋ vaţţatī’ ti? ‘Sīlavante samaņabrāhmaņe

hatthisālāyaŋ nisīdāpetvā sīlācārakathaŋ kathāpetuŋ vaţţatī’ ti. ‘Evaŋ

kārehi, tātā’ ti.

Bodhisatto gantvā sīlavante samaņabrāhmaņe hatthisālāyaŋ nisīdāpetvā

‘sīlakathaŋ kathetha, bhante’ ti āha. Te hatthissa avidūre nisinnā ‘na koci

parāmasitabbo na māretabbo, sīlācārasampannena khantimettānuddayayuttena bhavituŋ vaţţatī’ ti sīlakathaŋ kathayiŋsu. So taŋ sutvā ‘maŋ ime

sikkhāpenti, ito dāni paţţhāya sīlavantena bhavitabban’ ti sīlavā ahosi. Rājā

bodhisattaŋ pucchi ‘kiŋ, tāta, sīlavā jāto’ ti (p. 1.204)? Bodhisatto ‘āma, devā’ti. ‘Evarūpo duţţhahatthī paņđite nissāya porāņakadhammeyeva patiţţhito’ ti

vatvā imaŋ gāthamāha–

26.
‘Purāņacorāna vaco nisamma, mahiļāmukho pothayamanvacārī; susaññatānañhi vaco nisamma, gajuttamo sabbaguņesu aţţhā’ ti.

Tattha purāņacorānanti porāņacorānaŋ. Nisammāti sutvā, paţhamaŋ

corānaŋ vacanaŋ sutvāti attho. Mahiļāmukhoti hatthinimukhena sadisamukho. Yathā mahiļā purato olokiyamānā sobhati, na pacchato, tathā sopi

purato olokiyamāno sobhati. Tasmā ‘mahiļāmukho’ tissa nāmaŋ akaŋsu.

Pothayamanvacārīti pothayanto mārento anucārī. Ayameva vā pāţho. Susaññatānanti suţţhu saññatānaŋ sīlavantānaŋ. Gajuttamoti uttamagajo mangalahatthī. Sabbaguņesu aţţhāti sabbesu porāņaguņesu patiţţhito. Rājā ‘ tiracchānagatassāpi āsayaŋ jānātī’ ti bodhisattassa mahantaŋ yasaŋ adāsi. So yāvatāyukaŋ ţhatvā saddhiŋ bodhisattena yathākammaŋ gato.

Satthā ‘pubbepi tvaŋ bhikkhu diţţhadiţţheyeva bhaji, corānaŋ vacanaŋ

sutvā core bhaji, dhammikānaŋ vacanaŋ sutvā dhammike bhajī’ ti imaŋ

dhammadesanaŋ āharitvā anusandhiŋ ghaţetvā jātakaŋ samodhānesi–

‘tadā mahiļāmukho vipakkhasevakabhikkhu ahosi, rājā ānando, amacco

pana ahameva ahosin’ ti.

Mahiļāmukhajātakavaņņanā chaţţhā.

[27] 7. Abhiņhajātakavaņņanā

Nālaŋ (p. 1.205) kabaļaŋ padātaveti idaŋ satthā jetavane viharanto ekaŋ

upāsakañca mahallakattherañca ārabbha kathesi. Sāvatthiyaŋ kira dve sahāyakā. Tesu eko pabbajitvā devasikaŋ itarassa gharaŋ gacchati. So tassa

bhikkhaŋ datvā sayampi bhuñjitvā teneva saddhiŋ vihāraŋ gantvā yāva

sūriyatthangamanā ālāpasallāpena nisīditvā nagaraŋ pavisati, itaropi naŋ

yāva nagaradvārā anugantvā nivattati. So tesaŋ vissāso bhikkhūnaŋ antare

pākaţo jāto. Athekadivasaŋ bhikkhū tesaŋ vissāsakathaŋ kathentā

dhammasabhāyaŋ nisīdiŋsu. Satthā āgantvā ‘kāya nuttha, bhikkhave, etarahi kathāya sannisinnā’ ti pucchi, te ‘imāya nāma, bhante’ ti kathayiŋsu.

Satthā ‘na, bhikkhave, idāneva ime vissāsikā, pubbepi vissāsikāyeva ahesun’-ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto tassa amacco

ahosi. Tadā eko kukkuro mangalahatthisālaŋ gantvā mangalahatthissa

bhuñjanaţţhāne patitāni bhattasitthāni khādati. So teneva bhojanena saŋvaddhamāno mangalahatthissa vissāsiko jāto hatthisseva santike bhuñjati,

ubhopi vinā vattituŋ na sakkonti. So hatthī naŋ soņđāya gahetvā aparāparaŋ karonto kīļati, ukkhipitvā kumbhe patiţţhāpeti. Athekadivasaŋ eko

gāmikamanusso hatthigopakassa mūlaŋ datvā taŋ kukkuraŋ ādāya attano gāmaŋ agamāsi. Tato paţţhāya so hatthī kukkuraŋ apassanto neva khādati na pivati na nhāyati. Tamatthaŋ rañño ārocesuŋ. Rājā bodhisattaŋ pahiņi ‘gaccha paņđita, jānāhi kinkāraņā hatthī evaŋ karotī’ ti.

Bodhisatto hatthisālaŋ gantvā hatthissa dummanabhāvaŋ ñatvā ‘imassa

sarīre rogo na paññāyati, kenaci panassa saddhiŋ mittasanthavena bhavitabbaŋ, taŋ apassanto esa maññe sokābhibhūto’ ti hatthigopake pucchi

‘atthi nu kho imassa kenaci saddhiŋ vissāso’ ti? ‘Āma, atthi sāmi ekena

sunakhena saddhiŋ balavā mettī’ ti. ‘Kahaŋ so etarahī’ ti? ‘Ekena manussena nīto’ ti. ‘Jānātha panassa nivāsanaţţhānan’ ti? ‘Na jānāma, sāmī’ ti.

Bodhisatto rañño santikaŋ gantvā ‘natthi, deva, hatthissa koci ābādho (p. 1.206),

ekena panassa sunakhena saddhiŋ balavavissāso, taŋ apassanto na bhuñjati maññe’ ti vatvā imaŋ gāthamāha–

27.
‘Nālaŋ kabaļaŋ padātave, na ca piņđaŋ na kuse na ghaŋsituŋ; maññāmi abhiņhadassanā, nāgo snehamakāsi kukkure’ ti.

Tattha nālanti na samattho. Kabaļanti bhojanakāle paţhamameva dinnaŋ

kaţukakabaļaŋ. Padātaveti pa-ādātave, sandhivasena ākāralopo veditabbo,

gahetunti attho. Na ca piņđanti vađđhetvā dīyamānaŋ bhattapiņđampi nālaŋ

gahetuŋ. Na kuseti khādanatthāya dinnāni tiņānipi nālaŋ gahetuŋ. Na

ghaŋsitunti nhāpiyamāno sarīrampi ghaŋsituŋ nālaŋ. Evaŋ yaŋ yaŋ so hatthī kātuŋ na samattho, taŋ taŋ sabbaŋ rañño ārocetvā tassa asamattha-bhāve attanā sallakkhitakāraņaŋ ārocento ‘maññāmī’ ti-ādimāha.

Rājā tassa vacanaŋ sutvā ‘idāni kiŋ kātabbaŋ paņđitā’ ti pucchi.

‘‘Amhākaŋ kira mangalahatthissa sahāyaŋ sunakhaŋ eko manusso

gahetvā gato, yassa ghare taŋ sunakhaŋ passanti, tassa ayaŋ nāma daņđo’ti bheriŋ carāpetha devā’ ti. Rājā tathā kāresi. Taŋ pavattiŋ sutvā so puriso

sunakhaŋ vissajjesi, sunakho vegenāgantvā hatthissa santikameva agamāsi. Hatthī taŋ soņđāya gahetvā kumbhe ţhapetvā roditvā paridevitvā

kumbhā otāretvā tena bhutte pacchā attanāpi bhuñji. ‘ tiracchānagatassa

āsayaŋ jānātī’ ti rājā bodhisattassa mahantaŋ yasaŋ adāsi.

Satthā ‘na, bhikkhave, ime idāneva vissāsikā, pubbepi vissāsikāyevā’ ti

imaŋ dhammadesanaŋ āharitvā catusaccakathāya vinivaţţetvā anusandhiŋ ghaţetvā jātakaŋ samodhānesi. Idaŋ catusaccakathāya vinivaţţanaŋ nāma sabbajātakesupi atthiyeva. Mayaŋ pana yatthassa ānisaŋso paññāyati (p. 1.207), tattheva dassayissāma.

Tadā sunakho upāsako ahosi, hatthī mahallakatthero, rājā ānando, amacca-paņđito pana ahameva ahosinti.

Abhiņhajātakavaņņanā sattamā.

[28] 8. Nandivisālajātakavaņņanā

Manuññameva bhāseyyāti idaŋ satthā jetavane viharanto chabbaggiyānaŋ

bhikkhūnaŋ omasavādaŋ ārabbha kathesi. Tasmiñhi samaye chabbaggiyā

kalahaŋ karontā pesale bhikkhū khuŋsenti vambhenti ovijjhanti, dasahi akkosavatthūhi akkosanti. Bhikkhū bhagavato ārocesuŋ. Bhagavā chabbaggiye

pakkosāpetvā ‘saccaŋ kira bhikkhavo’ ti pucchitvā ‘saccan’ ti vutte vigarahitvā ‘bhikkhave, pharusavācā nāma tiracchānagatānampi amanāpā,

pubbepi eko tiracchānagato attānaŋ pharusena samudācarantaŋ sahassaŋ

parājesī’ ti vatvā atītaŋ āhari.

Atīte gandhāraraţţhe takkasilāyaŋ gandhārarājā rajjaŋ kāresi. Tadā bodhisatto goyoniyaŋ nibbatti. Atha naŋ taruņavacchakakāleyeva eko brāhmaņo

godakkhiņādāyakānaŋ santikā labhitvā ‘nandivisālo’ ti nāmaŋ katvā puttaţţhāne ţhapetvā sampiyāyamāno yāgubhattādīni datvā posesi. Bodhisatto

vayappatto cintesi ‘ahaŋ iminā brāhmaņena kicchena paţijaggito, mayā ca

saddhiŋ sakalajambudīpe añño samadhuro goņo nāma natthi, yaŋnūnāhaŋ

attano balaŋ dassetvā brāhmaņassa posāvaniyaŋ dadeyyan’ ti so ekadivasaŋ brāhmaņaŋ āha ‘gaccha, brāhmaņa, ekaŋ govittakaseţţhiŋ upasankamitvā ‘mayhaŋ balibaddo atibaddhaŋ sakaţasataŋ pavaţţetī’ ti vatvā

sahassena abbhutaŋ karohī’ ti. So brāhmaņo seţţhissa santikaŋ gantvā

kathaŋ samuţţhāpesi ‘imasmiŋ nagare kassa goņo thāmasampanno’ ti.

Atha naŋ seţţhi ‘asukassa ca asukassa cā’ ti vatvā ‘sakalanagare pana

amhākaŋ goņehi sadiso nāma natthī’ ti āha. Brāhmaņo ‘mayhaŋ eko (p. 1.208)

goņo atibaddhaŋ sakaţasataŋ pavaţţetuŋ samattho atthī’ ti āha. Seţţhi gahapati ‘kuto evarūpo goņo’ ti āha. Brāhmaņo ‘mayhaŋ gehe atthī’ ti. ‘Tena hi

abbhutaŋ karohī’ ti. ‘Sādhu karomī’ ti sahassena abbhutaŋ akāsi.

So sakaţasataŋ vālukāsakkharapāsāņānaŋyeva pūretvā paţipāţiyā

ţhapetvā sabbāni akkhabandhanayottena ekato bandhitvā nandivisālaŋ

nhāpetvā gandhapañcangulikaŋ katvā kaņţhe mālaŋ piļandhitvā purimasakaţadhure ekakameva yojetvā sayaŋ dhure nisīditvā patodaŋ ukkhipitvā

‘gaccha kūţa, vahassu kūţā’ ti āha. Bodhisatto ‘ayaŋ maŋ akūţaŋ kūţavādena samudācaratī’ ti cattāro pāde thambhe viya niccale katvā aţţhāsi.

Seţţhi tankhaņaññeva brāhmaņaŋ sahassaŋ āharāpesi. Brāhmaņo sahassaparājito goņaŋ muñcitvā gharaŋ gantvā sokābhibhūto nipajji. Nandivisālo

caritvā āgato brāhmaņaŋ sokābhibhūtaŋ disvā upasankamitvā ‘kiŋ,

brāhmaņa, niddāyasī’ ti āha. ‘Kuto me, niddā, sahassaparājitassāti,

brāhmaņa, mayā ettakaŋ kālaŋ tava gehe vasantena atthi kiñci bhājanaŋ vā

bhinditapubbaŋ, koci vā madditapubbo, aţţhāne vā pana uccārapassāvo katapubbo’ ti? ‘Natthi tātā’ ti. Atha tvaŋ maŋ kasmā kūţavādena samudācarasi,

taveveso doso, mayhaŋ doso natthi, gaccha, tena saddhiŋ dvīhi sahassehi

abbhutaŋ karohi, kevalaŋ maŋ akūţaŋ kūţavādena mā samudācarasīti.

Brāhmaņo tassa vacanaŋ sutvā gantvā dvīhi sahassehi abbhutaŋ katvā

purimanayeneva sakaţasataŋ atibandhitvā nandivisālaŋ maņđetvā purimasakaţadhure yojesi. Kathaŋ yojesīti? Yugaŋ dhure niccalaŋ bandhitvā

ekāya koţiyā nandivisālaŋ yojetvā ekaŋ koţiŋ dhurayottena paliveţhetvā

yugakoţiñca akkhapādañca nissāya muņđarukkhadaņđakaŋ datvā tena

yottena niccalaŋ bandhitvā ţhapesi. Evañhi kate yugaŋ etto vā ito vā na

Tattha manuññameva bhāseyyāti parena saddhiŋ bhāsamāno catudosavi-rahitaŋ madhuraŋ manāpaŋ saņhaŋ mudukaŋ piyavacanameva bhāseyya. Garuŋ bhāraŋ udaddharīti nandivisālo balibaddo amanāpaŋ bhāsamānassa bhāraŋ anuddharitvā pacchā manāpaŋ piyavacanaŋ bhāsamānassa brāhmaņassa garuŋ bhāraŋ uddhari, uddharitvā kađđhitvā pavaţţesīti attho, da-kāro panettha byañjanasandhivasena padasandhikaro.

Iti satthā ‘manuññameva bhāseyyā’ ti imaŋ dhammadesanaŋ āharitvā jātakaŋ samodhānesi– ‘tadā brāhmaņo ānando ahosi, nandivisālo pana aha-meva ahosin’ ti.

Nandivisālajātakavaņņanā aţţhamā.

[29] 9. Kaņhajātakavaņņanā

Yato yato garu dhuranti idaŋ satthā jetavane viharanto yamakapāţihāriyaŋ

ārabbha kathesi. Taŋ saddhiŋ devorohaņena terasakanipāte sarabhamigajātake (jā. 1.13.134 ādayo) āvi bhavissati. Sammāsambuddhe pana yamakapāţihāriyaŋ katvā devaloke temāsaŋ vasitvā mahāpavāraņāya sankassanagaradvāre oruyha mahantena parivārena jetavanaŋ paviţţhe bhikkhū dhammasabhāyaŋ sannipatitvā ‘āvuso, tathāgato nāma asamadhuro, tathāgatena

vuļhadhuraŋ añño vahituŋ samattho nāma natthi, cha satthāro ‘mayameva

(p. 1.210) pāţihāriyaŋ karissāma, mayameva pāţihāriyaŋ karissāmā’ ti vatvā

ekampi pāţihāriyaŋ na akaŋsu, aho satthā asamadhuro’ ti satthu guņakathaŋ kathentā nisīdiŋsu. Satthā āgantvā ‘kāya nuttha, bhikkhave, etarahi

kathāya sannisinnā’ ti pucchi. ‘Mayaŋ, bhante, na aññāya kathāya, evarūpāya nāma tumhākameva guņakathāyā’ ti. Satthā ‘bhikkhave, idāni mayā

vuļhadhuraŋ ko vahissati, pubbe tiracchānayoniyaŋ nibbattopi ahaŋ attanā samadhuraŋ kañci nālatthan’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto goyoniyaŋ paţisandhiŋ gaņhi. Atha naŋ sāmikā taruņavacchakakāleyeva ekissā mahallikāya ghare vasitvā tassā nivāsavetanato paricchinditvā adaŋsu. Sā taŋ

yāgubhattādīhi paţijaggamānā puttaţţhāne ţhapetvā vađđhesi. So ‘ayyikākāļako’ tveva nāmaŋ paññāyittha. Vayappatto ca añjanavaņņo hutvā gāmagoņehi saddhiŋ carati, sīlācārasampanno ahosi. Gāmadārakā singesupi kaņņesupi galepi gahetvā olambanti, nanguţţhepi gahetvā kīļanti, piţţhiyampi nisīdanti. So ekadivasaŋ cintesi ‘mayhaŋ mātā duggatā, maŋ puttaţţhāne

ţhapetvā dukkhena posesi, yaŋnūnāhaŋ bhatiŋ katvā imaŋ duggatabhāvato moceyyan’ ti. So tato paţţhāya bhatiŋ upadhārento carati.

Athekadivasaŋ eko satthavāhaputto pañcahi sakaţasatehi visamatitthaŋ sampatto, tassa goņā sakaţāni uttāretuŋ na sakkonti, pañcasu sakaţasatesu goņā yugaparamparāya yojitā ekampi sakaţaŋ uttāretuŋ nāsakkhiŋsu.

Bodhisattopi gāmagoņehi saddhiŋ tattha samīpe carati. Satthavāhaputtopi

gosuttavittako, so ‘atthi nu kho etesaŋ gunnaŋ antare imāni sakaţāni uttāretuŋ samattho usabhājānīyo’ ti upadhārayamāno bodhisattaŋ disvā ‘ayaŋ

ājānīyo sakkhissati mayhaŋ sakaţāni uttāretuŋ, ko nu kho assa sāmiko’ ti

gopālake pucchi ‘ko nu kho bho imassa sāmiko, ahaŋ imaŋ sakaţe yojetvā

sakaţesu uttāritesu vetanaŋ dassāmī’ ti. Te āhaŋsu ‘gahetvā naŋ yojetha,

natthi imassa imasmiŋ ţhāne sāmiko’ ti. So naŋ nāsāya rajjukena bandhitvā

ākađđhento cāletumpi nāsakkhi. Bodhisatto kira ‘bhatiyā kathitāya (p. 1.211)

gamissāmī’ ti na agamāsi. Satthavāhaputto tassādhippāyaŋ ñatvā ‘sāmi,

tayā pañcasu sakaţasatesu uttāritesu ekekassa sakaţassa dve dve kahāpaņe

bhatiŋ katvā sahassaŋ dassāmī’ ti āha. Tadā bodhisatto sayameva agamāsi. Atha naŋ purisā purimasakaţesu yojesuŋ. Atha naŋ ekavegeneva ukkhipitvā thale patiţţhāpesi. Etenupāyena sabbasakaţāni uttāresi.

Satthavāhaputto ekekassa sakaţassa ekekaŋ katvā pañcasatāni

bhaņđikaŋ katvā tassa gale bandhi. So ‘ayaŋ mayhaŋ yathāparicchinnaŋ

bhatiŋ na deti, na dānissa gantuŋ dassāmī’ ti gantvā sabbapurimasakaţassa

purato maggaŋ nivāretvā aţţhāsi. Apanetuŋ vāyamantāpi naŋ apanetuŋ

nāsakkhiŋsu. Satthavāhaputto ‘jānāti maññe esa attano bhatiyā ūnabhāvan’ti ekekasmiŋ sakaţe dve dve katvā sahassabhaņđikaŋ bandhitvā ‘ayaŋ te

sakaţuttaraņabhatī’ ti gīvāyaŋ laggesi. So sahassabhaņđikaŋ ādāya mātu

santikaŋ agamāsi. Gāmadārakā ‘kiŋ nāmetaŋ ayyikākāļakassa gale’ ti

bodhisattassa santikaŋ āgacchanti. So te anubandhitvā dūratova palāpento

mātu santikaŋ gato. Pañcannaŋ pana sakaţasatānaŋ uttāritattā rattehi

akkhīhi kilantarūpo paññāyittha. Ayyikā tassa gīvāya sahassatthavikaŋ disvā

‘tāta, ayaŋ te kahaŋ laddhā’ ti gopālakadārake pucchitvā tamatthaŋ sutvā

‘tāta, kiŋ ahaŋ tayā laddhabhatiyā jīvitukāmā, kinkāraņā evarūpaŋ

dukkhaŋ anubhosī’ ti vatvā bodhisattaŋ uņhodakena nhāpetvā sakalasarīraŋ

telena makkhetvā pānīyaŋ pāyetvā sappāyaŋ bhojanaŋ bhojetvā jīvitapariyosāne saddhiŋ bodhisattena yathākammaŋ gatā.

Satthā ‘na, bhikkhave, tathāgato idāneva asamadhuro, pubbepi asamadhu-royevā’ ti vatvā imaŋ dhammadesanaŋ āharitvā anusandhiŋ ghaţetvā abhi-sambuddho hutvā imaŋ gāthamāha–

29.
‘Yato yato garu dhuraŋ, yato gambhīravattanī; tadāssu kaņhaŋ yuñjanti, svāssu taŋ vahate dhuran’ ti.

Tattha yato yato garu dhuranti yasmiŋ yasmiŋ ţhāne dhuraŋ garu

bhāriyaŋ hoti, aññe balibaddā ukkhipituŋ na sakkonti. Yato gambhīravattanīti (..0212) vattanti etthāti vattanī, maggassetaŋ nāmaŋ, yasmiŋ ţhāne udakacikkhallamahantatāya vā visamacchinnataţabhāvena vā maggo gambhīro

hotīti attho. Tadāssu kaņhaŋ yuñjantīTi ettha assūti nipātamattaŋ, tadā

kaņhaŋ yuñjantīti attho. Yadā dhurañca garu hoti maggo ca gambhīro, tadā aññe balibadde apanetvā kaņhameva yojentīti vuttaŋ hoti. Svāssu taŋ vahate dhuranti etthāpi assūti nipātamattameva, so taŋ dhuraŋ vahatīti attho.

Evaŋ bhagavā ‘tadā, bhikkhave, kaņhova taŋ dhuraŋ vahatī’ ti dassetvā anusandhiŋ ghaţetvā jātakaŋ samodhānesi– ‘tadā mahallikā uppalavaņņā ahosi, ayyikākāļako pana ahameva ahosin’ ti.

Kaņhajātakavaņņanā navamā.

[30] 10. Munikajātakavaņņanā

Mā munikassa pihayīti idaŋ satthā jetavane viharanto thullakumārikāpalobhanaŋ ārabbha kathesi. Taŋ terasakanipāte cūļanāradakassapajātake (jā. 1.

13.40 ādayo) āvi bhavissati. Satthā pana taŋ bhikkhuŋ ‘saccaŋ kira tvaŋ

bhikkhu ukkaņţhitosī’ ti pucchi. ‘Āma, bhante’ ti. ‘Kiŋ nissāyā’ ti? ‘Thullakumārikāpalobhanaŋ bhante’ ti. Satthā ‘bhikkhu esā tava anatthakārikā,

pubbepi tvaŋ imissā vivāhadivase jīvitakkhayaŋ patvā mahājanassa uttaribhangabhāvaŋ patto’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto ekasmiŋ

gāmake ekassa kuţumbikassa gehe goyoniyaŋ nibbatti ‘mahālohito’ ti

nāmena, kaniţţhabhātāpissa cūļalohito nāma ahosi. Teyeva dve bhātike

nissāya tasmiŋ kule kammadhuraŋ vattati. Tasmiŋ pana kule ekā kumārikā

atthi, taŋ eko nagaravāsī kulaputto attano puttassa vāresi. Tassā mātāpitaro

‘kumārikāya vivāhakāle āgatānaŋ pāhunakānaŋ uttaribhango bhavissatī’ ti

yāgubhattaŋ datvā munikaŋ nāma sūkaraŋ posesuŋ. Taŋ disvā cūļalohito

(p. 1.213) bhātaraŋ pucchi ‘imasmiŋ kule kammadhuraŋ vattamānaŋ amhe

dve bhātike nissāya vattati, ime pana amhākaŋ tiņapalālādīneva denti,

sūkaraŋ yāgubhattena posenti, kena nu kho kāraņena esa etaŋ labhatī’ ti.

Athassa bhātā ‘tāta cūļalohita, mā tvaŋ etassa bhojanaŋ pihayi, ayaŋ

sūkaro maraņabhattaŋ bhuñjati. Etissā hi kumārikāya vivāhakāle āgatānaŋ

pāhunakānaŋ uttaribhango bhavissatīti ime etaŋ sūkaraŋ posenti, ito katipāhaccayena te manussā āgamissanti, atha naŋ sūkaraŋ pādesu gahetvā

kađđhentā heţţhāmañcato nīharitvā jīvitakkhayaŋ pāpetvā pāhunakānaŋ

sūpabyañjanaŋ kariyamānaŋ passissasī’ ti vatvā imaŋ gāthamāha–

30. ‘Mā munikassa pihayi, āturannāni bhuñjati;

appossukko bhusaŋ khāda, etaŋ dīghāyulakkhaņan’ ti.

Tattha mā munikassa pihayīti munikassa bhojane pihaŋ mā uppādayi,

‘esa muniko subhojanaŋ bhuñjatī’ ti mā munikassa pihayi, ‘kadā nu kho

ahampi evaŋ sukhito bhaveyyan’ ti mā munikabhāvaŋ patthayi. Ayañhi āturannāni bhuñjati. Āturannānīti maraņabhojanāni. Appossukko bhusaŋ

khādāti tassa bhojane nirussukko hutvā attanā laddhaŋ bhusaŋ khāda. Etaŋ

dīghāyulakkhaņanti etaŋ dīghāyubhāvassa kāraņaŋ. Tato na cirasseva te

manussā āgamiŋsu, munikaŋ ghātetvā nānappakārehi paciŋsu. Bodhisatto

cūļalohitaŋ āha ‘diţţho te, tāta, muniko’ ti. Diţţhaŋ me, bhātika, munikassa

bhojanaphalaŋ, etassa bhojanato sataguņena sahassaguņena amhākaŋ tiņa-palālabhusamattameva uttamañca anavajjañca dīghāyulakkhaņañcāti.

Satthā ‘evaŋ kho tvaŋ bhikkhu pubbepi imaŋ kumārikaŋ nissāya jīvitakkhayaŋ patvā mahājanassa uttaribhangabhāvaŋ gato’ ti imaŋ dhammadesanaŋ āharitvā saccāni pakāsesi, saccapariyosāne ukkaņţhito bhikkhu sotāpattiphale patiţţhāsi. Satthā anusandhiŋ ghaţetvā jātakaŋ samodhānesi (p. 1.214)–

‘tadā munikasūkaro ukkaņţhitabhikkhu ahosi, thullakumārikā esā eva, cūļalo-hito ānando, mahālohito pana ahameva ahosin’ ti.

Munikajātakavaņņanā dasamā.

Kurungavaggo tatiyo.

Tassuddānaŋ–

Kurungaŋ kukkurañceva, bhojājānīyañca ājaññaŋ; titthaŋ mahiļāmukhābhiņhaŋ, nandikaņhañca munikanti.

4. Kulāvakavaggo

[31] 1. Kulāvakajātakavaņņanā

Kulāvakāti idaŋ satthā jetavane viharanto aparissāvetvā pānīyaŋ pītaŋ

bhikkhuŋ ārabbha kathesi. Sāvatthito kira dve sahāyakā daharabhikkhū jana-padaŋ gantvā ekasmiŋ phāsukaţţhāne yathājjhāsayaŋ vasitvā ‘sammāsa-mbuddhaŋ passissāmā’ ti puna tato nikkhamitvā jetavanābhimukhā pāyiŋsu. Ekassa hatthe parissāvanaŋ atthi, ekassa natthi. Dvepi ekato pānīyaŋ pari-ssāvetvā pivanti. Te ekadivasaŋ vivādaŋ akaŋsu. Parissāvanasāmiko ita-rassa parissāvanaŋ adatvā sayameva pānīyaŋ parissāvetvā pivi, itaro pana parissāvanaŋ alabhitvā pipāsaŋ sandhāretuŋ asakkonto aparissāvetvā pānīyaŋ pivi. Te ubhopi anupubbena jetavanaŋ patvā satthāraŋ vanditvā nisīdiŋsu. Satthā sammodanīyaŋ kathaŋ kathetvā ‘kuto āgatatthā’ ti pucchi. ‘Bhante, mayaŋ kosalajanapade ekasmiŋ gāmake vasitvā tato nikkhamitvā tumhākaŋ dassanatthāya āgatā’ ti. ‘Kacci pana vo samaggā āgatatthā’ ti?

Aparissāvanako āha ‘ayaŋ, bhante, antarāmagge mayā saddhiŋ vivādaŋ

katvā parissāvanaŋ nādāsī’ ti. Itaropi āha ‘ayaŋ, bhante, aparissāvetvāva

jānaŋ sapāņakaŋ udakaŋ pivī’ ti. ‘Saccaŋ kira tvaŋ bhikkhu jānaŋ sapā-ņakaŋ udakaŋ pivī’ ti? ‘Āma, bhante, aparissāvitaŋ udakaŋ pivinti (p. 1.215).

Satthā ‘bhikkhu pubbe paņđitā devanagare rajjaŋ kārentā yuddhaparājitā

samuddapiţţhena palāyantā ‘issariyaŋ nissāya pāņavadhaŋ na karissāmā’ ti tāva mahantaŋ yasaŋ pariccajitvā supaņņapotakānaŋ jīvitaŋ datvā rathaŋ nivattayiŋsū’ ti vatvā atītaŋ āhari.

Atīte magadharaţţhe rājagahe eko māgadharājā rajjaŋ kāresi. Tadā bodhisatto yathā etarahi sakko purimattabhāve magadharaţţhe macalagāmake

nibbatti, evaŋ tasmiŋyeva macalagāmake mahākulassa putto hutvā

nibbatti. Nāmaggahaņadivase cassa ‘maghakumāro’tveva nāmaŋ akaŋsu.

So vayappatto ‘maghamāņavo’ ti paññāyittha. Athassa mātāpitaro samānajātikakulato dārikaŋ ānayiŋsu. So puttadhītāhi vađđhamāno dānapati ahosi,

pañca sīlāni rakkhati. Tasmiñca gāme tettiŋseva kulāni honti, tepi tettiŋsa

kulā manussā ekadivasaŋ gāmamajjhe ţhatvā gāmakammaŋ karonti. Bodhi-satto ţhitaţţhāne pādehi paŋsuŋ viyūhitvā taŋ padesaŋ ramaņīyaŋ katvā aţţhāsi, athañño eko āgantvā tasmiŋ ţhāne ţhito. Bodhisatto aparaŋ ţhānaŋ ramaņīyaŋ katvā aţţhāsi, tatrāpi añño ţhito. Bodhisatto aparampi aparampīti sabbesampi ţhitaţţhānaŋ ramaņīyaŋ katvā aparena samayena tasmiŋ ţhāne maņđapaŋ kāresi, maņđapampi apanetvā sālaŋ kāresi, tattha phalakā-sanāni santharitvā pānīyacāţiŋ ţhapesi.

Aparena samayena tepi tettiŋsajanā bodhisattena samānacchandā

ahesuŋ. Te bodhisatto pañcasu sīlesu patiţţhāpetvā tato paţţhāya tehi

saddhiŋ puññāni karonto vicarati. Tepi teneva saddhiŋ puññāni karontā kālasseva vuţţhāya vāsipharasumusalahatthā catumahāpathādīsu musalena

pāsāņe ubbattetvā pavaţţenti, yānānaŋ akkhapaţighātarukkhe haranti,

visamaŋ samaŋ karonti, setuŋ attharanti, pokkharaņiyo khaņanti, sālaŋ

karonti, dānāni denti, sīlāni rakkhanti. Evaŋ yebhuyyena sakalagāmavāsino bodhisattassa ovāde ţhatvā sīlāni rakkhiŋsu.

Atha (p. 1.216) nesaŋ gāmabhojako cintesi ‘ahaŋ pubbe etesu suraŋ pivantesu pāņātipātādīni karontesu cāţikahāpaņādivasena ceva daņđabalivasena

ca dhanaŋ labhāmi, idāni pana magho māņavo sīlaŋ rakkhāpeti, tesaŋ

pāņātipātādīni kātuŋ na deti, idāni pana te pañca sīlāni na rakkhāpessāmī’ ti

kuddho rājānaŋ upasankamitvā ‘deva, bahū corā gāmaghātādīni karontā

vicarantī’ ti āha. Rājā tassa vacanaŋ sutvā ‘gaccha, te ānehī’ ti āha. So

gantvā sabbepi te bandhitvā ānetvā ‘ānītā, deva, corā’ ti rañño ārocesi. Rājā

tesaŋ kammaŋ asodhetvāva ‘hatthinā ne maddāpethā’ ti āha. Tato sabbepi

Te tato paţţhāya yathāruciyā puññāni karontā ‘catumahāpathe mahantaŋ sālaŋ kāressāmā’ ti vađđhakiŋ pakkosāpetvā sālaŋ (p. 1.217) paţţhapesuŋ.

Mātugāmesu pana vigatacchandatāya tassā sālāya mātugāmānaŋ pattiŋ

nādaŋsu. Tena ca samayena bodhisattassa gehe sudhammā, cittā, nandā,

sujāti catasso itthiyo honti. Tāsu sudhammā vađđhakinā saddhiŋ ekato

hutvā ‘bhātika, imissā sālāya maŋ jeţţhikaŋ karohī’ ti vatvā lañjaŋ adāsi. So

‘sādhū’ ti sampaţicchitvā paţhamameva kaņņikārukkhaŋ sukkhāpetvā

tacchetvā vijjhitvā kaņņikaŋ niţţhāpetvā vatthena paliveţhetvā ţhapesi. Atha

sālaŋ niţţhāpetvā kaņņikāropanakāle ‘aho, ayyā, ekaŋ na sarimhā’ ti āha.

‘Kiŋ nāma, bho’ ti. ‘Kaņņikā laddhuŋ vaţţatī’ ti. ‘Hotu āharissāmā’ ti? ‘Idāni

chinnarukkhena kātuŋ na sakkā, pubbeyeva chinditvā tacchetvā vijjhitvā

ţhapitakaņņikā laddhuŋ vaţţatī’ ti. ‘Idāni kiŋ kātabban’ ti? ‘Sace kassaci

gehe niţţhāpetvā ţhapitā vikkāyikakaņņikā atthi, sā pariyesitabbā’ ti. Te pariyesantā sudhammāya gehe disvā mūlena na labhiŋsu. ‘Sace maŋ sālāya pattikaŋ karotha, dassāmī’ ti vutte ‘na mayaŋ mātugāmānaŋ pattiŋ damhā’-ti āhaŋsu.

Atha ne vađđhakī āha ‘ayyā, tumhe kiŋ kathetha, ţhapetvā brahmalokaŋ

aññaŋ mātugāmarahitaţţhānaŋ nāma natthi, gaņhatha kaņņikaŋ, evaŋ

sante amhākaŋ kammaŋ niţţhaŋ gamissatī’ ti. Te ‘sādhū’ ti kaņņikaŋ

gahetvā sālaŋ niţţhāpetvā āsanaphalakāni santharitvā pānīyacāţiyo ţhapetvā

yāgubhattaŋ nibandhiŋsu. Sālaŋ pākārena parikkhipitvā dvāraŋ yojetvā

antopākāre vālukaŋ ākiritvā bahipākāre tālapantiyo ropesuŋ. Cittāpi tasmiŋ

ţhāne uyyānaŋ kāresi, ‘pupphūpagaphalūpagarukkho asuko nāma tasmiŋ

natthī’ ti nāhosi. Nandāpi tasmiŋyeva ţhāne pokkharaņiŋ kāresi pañcavaņņehi padumehi sañchannaŋ ramaņīyaŋ. Sujā na kiñci akāsi.

Bodhisatto mātu upaţţhānaŋ pitu upaţţhānaŋ kule jeţţhāpacāyikakammaŋ saccavācaŋ apharusavācaŋ apisuņavācaŋ maccheravinayanti imāni satta vatapadāni pūretvā–

‘Mātāpettibharaŋ jantuŋ, kule jeţţhāpacāyinaŋ; saņhaŋ sakhilasambhāsaŋ, pesuņeyyappahāyinaŋ. ‘Maccheravinaye (p. 1.218) yuttaŋ, saccaŋ kodhābhibhuŋ naraŋ; taŋ ve devā tāvatiŋsā, āhu sappuriso itī’ ti. (saŋ. ni. 1.257)–

Evaŋ pasaŋsiyabhāvaŋ āpajjitvā jīvitapariyosāne tāvatiŋsabhavane sakko

devarājā hutvā nibbatti, tepissa sahāyā tattheva nibbattiŋsu. Tasmiŋ kāle

tāvatiŋsabhavane asurā paţivasanti. Sakko devarājā ‘kiŋ no sādhāraņena rajjenā’ ti asure dibbapānaŋ pāyetvā matte samāne pādesu gāhāpetvā sine-rupabbatapāde khipāpesi. Te asurabhavanameva sampāpuņiŋsu.

Asurabhavanaŋ nāma sinerussa heţţhimatale tāvatiŋsadevalokappamāņameva, tattha devānaŋ pāricchattako viya cittapāţali nāma kappaţţhiyarukkho hoti. Te cittapāţaliyā pupphitāya jānanti ‘nāyaŋ amhākaŋ devaloko,

devalokasmiñhi pāricchattako pupphatī’ ti. Atha te ‘jarasakko amhe matte

katvā mahāsamuddapiţţhe khipitvā amhākaŋ devanagaraŋ gaņhi, te mayaŋ

tena saddhiŋ yujjhitvā amhākaŋ devanagarameva gaņhissāmā’ ti kipillikā

viya thambhaŋ sineruŋ anusañcaramānā uţţhahiŋsu. Sakko ‘asurā kira

uţţhitā’ ti sutvā samuddapiţţheyeva abbhuggantvā yujjhamāno tehi parājito

diyađđhayojanasatikena vejayantarathena dakkhiņasamuddassa matthakena

palāyituŋ āraddho. Athassa ratho samuddapiţţhena vegena gacchanto

simbalivanaŋ pakkhanto, tassa gamanamagge simbalivanaŋ naļavanaŋ

viya chijjitvā chijjitvā samuddapiţţhe patati. Supaņņapotakā samuddapiţţhe

paripatantā mahāviravaŋ raviŋsu. Sakko mātaliŋ pucchi ‘samma mātali,

kiŋ saddo nāmesa, atikāruññaravo vattatī’ ti? ‘Deva, tumhākaŋ rathavegena vicuņņite simbalivane patante supaņņapotakā maraņabhayatajjitā ekaviravaŋ viravantī’ ti.

Mahāsatto ‘samma mātali, mā amhe nissāya ete kilamantu, na mayaŋ

issariyaŋ nissāya pāņavadhakammaŋ karoma, etesaŋ pana atthāya mayaŋ

jīvitaŋ pariccajitvā asurānaŋ dassāma, nivattayetaŋ rathan’ ti vatvā imaŋ

gāthamāha–

31. ‘Kulāvakā (p. 1.219) mātali simbalismiŋ, īsāmukhena parivajjayassu;

kāmaŋ cajāma asuresu pāņaŋ, māme dijā vikulāvā ahesun’ ti.

Tattha kulāvakāti supaņņapotakā. Mātalīti sārathiŋ āmantesi. Simbalisminti passa ete simbalirukkhe olambantā ţhitāti dasseti. Īsāmukhena parivajjayassūti ete etassa rathassa īsāmukhena yathā na haññanti, evaŋ te parivajjayassu. Kāmaŋ cajāma asuresu pāņanti yadi amhesu asurānaŋ pāņaŋ

cajantesu etesaŋ sotthi hoti, kāmaŋ cajāma ekaŋseneva mayaŋ asuresu

amhākaŋ pāņaŋ cajāma. Māme dijā vikulāvā ahesunti ime pana dijā ime

garuļapotakā viddhastavicuņņitakulāvakatāya vikulāvā mā ahesuŋ, mā

amhākaŋ dukkhaŋ etesaŋ upari khipa, nivattaya nivattaya rathanti. Mātalisangāhako tassa vacanaŋ sutvā rathaŋ nivattetvā aññena maggena devalokābhimukhaŋ akāsi. Asurā pana taŋ nivattayamānameva disvā ‘addhā

aññehipi cakkavāļehi sakkā āgacchanti, balaŋ labhitvā ratho nivatto bhavissatī’ ti maraņabhayabhītā palāyitvā asurabhavanameva pavisiŋsu.

Sakkopi devanagaraŋ pavisitvā dvīsu devalokesu devagaņena parivuto

nagaramajjhe aţţhāsi. Tasmiŋ khaņe pathaviŋ bhinditvā yojanasahassubbedho vejayantapāsādo uţţhahi. Vijayante uţţhitattā ‘vejayanto’ tveva

nāmaŋ akaŋsu. Atha sakko puna asurānaŋ anāgamanatthāya pañcasu

ţhānesu ārakkhaŋ ţhapesi. Yaŋ sandhāya vuttaŋ–

‘Antarā dvinnaŋ ayujjhapurānaŋ, pañcavidhā ţhapitā abhirakkhā;

uragakaroţipayassa ca hārī, madanayutā caturo ca mahantā’ ti. (saŋ.

ni. aţţha. 1.1.247);

Dve nagarānipi yuddhena gahetuŋ asakkuņeyyatāya ayujjhapurāni nāma

jātāni devanagarañca asuranagarañca. Yadā hi asurā balavantā honti, atha

devehi palāyitvā devanagaraŋ pavisitvā dvāre pihite asurānaŋ satasahassampi (p. 1.220) kiñci kātuŋ na sakkoti. Yadā devā balavantā honti, atha asurehi palāyitvā asuranagaraŋ pavisitvā dvāre pihite sakkānaŋ satasahassampi kiñci kātuŋ na sakkoti. Iti imāni dve nagarāni ayujjhapurāni nāma.

Tesaŋ antarā etesu uragādīsu pañcasu ţhānesu sakkena ārakkhā ţhapitā.

Tattha uraga-saddena nāgā gahitā. Te udake balavantā honti, tasmā sinerussa paţhamālinde tesaŋ ārakkhā. Karoţi-saddena supaņņā gahitā. Tesaŋ

kira karoţi nāma pānabhojanaŋ, tena taŋ nāmaŋ labhiŋsu, dutiyālinde

tesaŋ ārakkhā. Payassahāri-saddena kumbhaņđā gahitā. Dānavarakkhasā

kirete, tatiyālinde tesaŋ ārakkhā. Madanayuta-saddena yakkhā gahitā. Visamacārino kira te yuddhasoņđā, catutthālinde tesaŋ ārakkhā. Caturo ca mahantāti cattāro mahārājāno vuttā, pañcamālinde tesaŋ ārakkhā. Tasmā yadi

asurā kupitā āvilacittā devapuraŋ upayanti, pañcavidhesu yaŋ girino

paţhamaŋ paribhaņđaŋ, taŋ uragā paribāhiya tiţţhanti. Evaŋ sesesu sesā.

Imesu pana pañcasu ţhānesu ārakkhaŋ ţhapetvā sakke devānaminde

dibbasampattiŋ anubhavamāne sudhammā cavitvā tasseva pādaparicārikā

hutvā nibbatti, kaņņikāya dinnanissandena cassā pañcayojanasatikā

sudhammā nāma devasabhā udapādi, yattha dibbasetacchattassa heţţhā

yojanappamāņe kañcanapallanke nisinno sakko devānamindo devamanussānaŋ kattabbakiccāni karoti. Cittāpi cavitvā tasseva pādaparicārikā hutvā

nibbatti, uyyānassa karaņanissandena cassā cittalatāvanaŋ nāma uyyānaŋ

udapādi. Nandāpi cavitvā tasseva pādaparicārikā hutvā nibbatti, pokkharaņiyā nissandena cassā nandā nāma pokkharaņī udapādi.

Sujā pana kusalakammassa akatattā ekasmiŋ araññe kandarāya bakasakuņikā hutvā nibbattā. Sakko ‘sujā na paññāyati, kattha nu kho nibbattā’ ti

āvajjento taŋ disvā tattha gantvā taŋ ādāya devalokaŋ āgantvā tassā ramaņīyaŋ devanagaraŋ sudhammaŋ devasabhaŋ cittalatāvanaŋ nandāpokkharaņiñca dassetvā ‘etā kusalaŋ katvā mayhaŋ pādaparicārikā hutvā nibbattā,

tvaŋ pana kusalaŋ akatvā tiracchānayoniyaŋ nibbattā (p. 1.221), ito paţţhāya

sīlaŋ rakkhāhī’ ti taŋ ovaditvā pañcasu sīlesu patiţţhāpetvā tattheva netvā

vissajjesi. Sāpi tato paţţhāya sīlaŋ rakkhati. Sakko katipāhaccayena ‘sakkā

nu kho sīlaŋ rakkhitun’ ti gantvā maccharūpena uttāno hutvā purato nipajji,

sā ‘matamacchako’ ti saññāya sīse aggahesi, maccho nanguţţhaŋ cālesi,

atha naŋ ‘jīvati maññe’ ti vissajjesi. Sakko ‘sādhu sādhu, sakkhissasi sīlaŋ

rakkhitun’ ti agamāsi. Sā tato cutā bārāņasiyaŋ kumbhakāragehe nibbatti.

Sakko ‘kahaŋ nu kho nibbattā’ ti tattha nibbattabhāvaŋ ñatvā suvaņņa-eļālukānaŋ yānakaŋ pūretvā majjhe gāmassa mahallakavesena nisīditvā ‘eļālukāni gaņhatha, eļālukāni gaņhathā’ ti ugghosesi. Manussā āgantvā ‘dehi,

tātā’ ti āhaŋsu. ‘Ahaŋ sīlarakkhakānaŋ dammi, tumhe sīlaŋ rakkhathā’ ti?

‘Mayaŋ sīlaŋ nāma na jānāma, mūlena dehī’ ti. ‘Na mayhaŋ mūlena attho,

sīlarakkhakānaññevāhaŋ dammī’ ti. Manussā ‘ko cāyaŋ eļāluko’ ti pakkamiŋsu. Sujā taŋ pavattiŋ sutvā ‘mayhaŋ ānītaŋ bhavissatī’ ti cintetvā

gantvā taŋ ‘dehi, tātā’ ti āha. ‘Sīlaŋ rakkhasi, ammā’ ti? ‘Āma, rakkhāmī’ ti.’Idaŋ mayā tuyhameva atthāya ābhatan’ ti saddhiŋ yānakena gehadvāre ţhapetvā pakkāmi.

Sāpi yāvajīvaŋ sīlaŋ rakkhitvā tato cutā vepacittissa asurindassa dhītā

hutvā nibbatti, sīlānisaŋsena abhirūpā ahosi. So tassā vayappattakāle

‘mayhaŋ dhītā attano cittarucitaŋ sāmikaŋ gaņhatū’ ti asure sannipātesi.

Sakko ‘kahaŋ nu kho sā nibbattā’ ti olokento tattha nibbattabhāvaŋ ñatvā

‘sujā cittarucitaŋ sāmikaŋ gaņhantī maŋ gaņhissatī’ ti asuravaņņaŋ

māpetvā tattha agamāsi. Sujaŋ alankaritvā sannipātaţţhānaŋ ānetvā ‘cittarucitaŋ sāmikaŋ gaņhā’ ti āhaŋsu. Sā olokentī sakkaŋ disvā pubbepi sinehavasena uppannapemena mahoghena viya ajjhotthaţahadayā hutvā ‘ayaŋ

me sāmiko’ ti vatvā tassa upari pupphadāmaŋ khipitvā aggahesi. Asurā

‘amhākaŋ rājā ettakaŋ kālaŋ dhītu anucchavikaŋ alabhitvā idāni labhati (p. 1.222),

ayamevassā dhītu pitāmahato mahallako anucchaviko’ ti lajjamānā pakkamiŋsu. So taŋ devanagaraŋ ānetvā ađđhateyyānaŋ nāţikākoţīnaŋ

jeţţhikaŋ katvā yāvatāyukaŋ ţhatvā yathākammaŋ gato.

Satthā imaŋ dhammadesanaŋ āharitvā ‘evaŋ bhikkhu pubbe paņđitā

devanagare rajjaŋ kārayamānā attano jīvitaŋ pariccajantāpi pāņātipātaŋ na

kariŋsu, tvaŋ nāma evarūpe niyyānike sāsane pabbajitvā aparissāvitaŋ

sapāņakaŋ udakaŋ pivissasī’ ti taŋ bhikkhuŋ garahitvā anusandhiŋ

ghaţetvā jātakaŋ samodhānesi– ‘tadā mātalisangāhako ānando ahosi, sakko pana ahameva ahosin’ ti.

Kulāvakajātakavaņņanā paţhamā.

[32] 2. Naccajātakavaņņanā

Rudaŋ manuññanti idaŋ satthā jetavane viharanto ekaŋ bahubhaņđikaŋ

bhikkhuŋ ārabbha kathesi. Vatthu heţţhā devadhammajātake (jā. 1.1.6) vuttasadisameva. Satthā taŋ bhikkhuŋ ‘saccaŋ kira tvaŋ bhikkhu bahubhaņđo’ti pucchi. ‘Āma, bhante’ ti. ‘Kinkāraņā tvaŋ bhikkhu bahubhaņđo jātosī’ ti?

So ettakaŋ sutvāva kuddho nivāsanapārupanaŋ chađđetvā ‘iminā dāni nīhārena vicarāmī’ ti satthu purato naggo aţţhāsi. Manussā ‘dhī dhī’ ti āhaŋsu. So

tato palāyitvā hīnāyāvatto. Bhikkhū dhammasabhāyaŋ sannisinnā ‘satthu

nāma purato evarūpaŋ karissatī’ ti tassa aguņakathaŋ kathesuŋ. Satthā

āgantvā ‘kāya nuttha, bhikkhave, etarahi kathāya sannisinnā’ ti bhikkhū

pucchi. Bhante, ‘so hi nāma bhikkhu tumhākaŋ purato catuparisamajjhe hirottappaŋ pahāya gāmadārako viya naggo ţhatvā manussehi jigucchiyamāno

hīnāyāvattitvā sāsanā parihīno’ ti tassa aguņakathāya nisinnāmhāti. Satthā

‘na, bhikkhave, idāneva so bhikkhu hirottappābhāvena ratanasāsanā parihīno, pubbe itthiratanapaţilābhatopi parihīnoyevā’ ti vatvā atītaŋ āhari.

Atīte (p. 1.223) paţhamakappe catuppadā sīhaŋ rājānaŋ akaŋsu, macchā

ānandamacchaŋ, sakuņā suvaņņahaŋsaŋ. Tassa pana suvaņņahaŋsarājassa dhītā haŋsapotikā abhirūpā ahosi. So tassā varaŋ adāsi, sā attano

cittarucitaŋ sāmikaŋ vāresi. Haŋsarājā tassā varaŋ datvā himavante

sabbe sakuņe sannipātāpesi, nānappakārā haŋsamorādayo sakuņagaņā

samāgantvā ekasmiŋ mahante pāsāņatale sannipatiŋsu. Haŋsarājā ‘attano

cittarucitaŋ sāmikaŋ āgantvā gaņhātū’ ti dhītaraŋ pakkosāpesi. Sā sakuņasanghaŋ olokentī maņivaņņagīvaŋ citrapekhuņaŋ moraŋ disvā ‘ayaŋ me

sāmiko hotū’ ti ārocesi. Sakuņasanghā moraŋ upasankamitvā āhaŋsu

‘samma mora, ayaŋ rājadhītā ettakānaŋ sakuņānaŋ majjhe sāmikaŋ

rocentī tayi ruciŋ uppādesī’ ti. Moro ‘ajjāpi tāva me balaŋ na passatī’ ti atituţţhiyā hirottappaŋ bhinditvā tāva mahato sakuņasanghassa majjhe pakkhe pasāretvā naccituŋ ārabhi, naccanto appaţicchanno ahosi.

Suvaņņahaŋsarājā lajjito ‘imassa neva ajjhattasamuţţhānā hirī atthi, na

bahiddhāsamuţţhānaŋ ottappaŋ, nāssa bhinnahirottappassa mama dhītaraŋ dassāmī’ ti sakuņasanghamajjhe imaŋ gāthamāha–

32. ‘Rudaŋ manuññaŋ rucirā ca piţţhi, veļuriyavaņņūpanibhā ca gīvā;

byāmamattāni ca pekhuņāni, naccena te dhītaraŋ no dadāmī’ ti.

Tattha rudaŋ manuññanti ta-kārassa da-kāro kato, rutaŋ manāpaŋ, vassitasaddo madhuroti attho. Rucirā ca piţţhīti piţţhipi te citrā ceva sobhanā ca.

Veļuriyavaņņūpanibhāti veļuriyamaņivaņņasadisā. Byāmamattānīti ekabyāmappamāņāni. Pekhuņānīti piñchāni. Naccena te dhītaraŋ no dadāmīti hirottappaŋ bhinditvā naccitabhāveneva te evarūpassa nillajjassa dhītaraŋ no

dadāmīti vatvā haŋsarājā tasmiŋyeva parisamajjhe attano bhāgineyyassa

haŋsapotakassa dhītaraŋ adāsi. Moro haŋsapotikaŋ alabhitvā lajjitvā

tatova uppatitvā palāyi. Haŋsarājāpi attano vasanaţţhānameva gato.

Satthā (p. 1.224) ‘na, bhikkhave, idāneva esa hirottappaŋ bhinditvā ratanasāsanā parihīno, pubbepi itthiratanapaţilābhato parihīnoyevā’ ti imaŋ

dhammadesanaŋ āharitvā anusandhiŋ ghaţetvā jātakaŋ samodhānesi–

‘tadā moro bahubhaņđiko ahosi, haŋsarājā pana ahameva ahosin’ ti.

Naccajātakavaņņanā dutiyā.

Atīte bārāņasiyaŋ brahmadatte rajjaŋ kārente bodhisatto vaţţakayoniyaŋ

nibbattitvā anekavaţţakasahassaparivāro araññe paţivasati. Tadā eko vaţţakaluddako tesaŋ vasanaţţhānaŋ gantvā vaţţakavassitaŋ katvā tesaŋ sannipatitabhāvaŋ ñatvā tesaŋ upari jālaŋ khipitvā pariyantesu maddanto sabbe

ekato katvā pacchiŋ pūretvā gharaŋ gantvā te vikkiņitvā tena mūlena jīvikaŋ

kappeti. Athekadivasaŋ bodhisatto te vaţţake āha– ‘ayaŋ sākuņiko

amhākaŋ ñātake vināsaŋ pāpeti, ahaŋ ekaŋ upāyaŋ jānāmi, enesa amhe

gaņhituŋ na sakkhissati, ito dāni paţţhāya etena tumhākaŋ upari jāle khittamatte ekeko ekekasmiŋ jālakkhike sīsaŋ ţhapetvā jālaŋ ukkhipitvā icchitaţţhānaŋ haritvā ekasmiŋ kaņţakagumbe pakkhipatha, evaŋ sante heţţhā

tena tena ţhānena palāyissāmā’ ti. Te sabbe ‘sādhū’ ti paţissuņiŋsu. Dutiyadivase upari jāle khitte te bodhisattena vuttanayeneva jālaŋ ukkhipitvā

ekasmiŋ (p. 1.225) kaņţakagumbe khipitvā sayaŋ heţţhābhāgena tato tato

palāyiŋsu. Sākuņikassa gumbato jālaŋ mocentasseva vikālo jāto, so tuccha-hatthova agamāsi.

Punadivasato paţţhāyapi vaţţakā tatheva karonti. Sopi yāva sūriyatthangamanā jālameva mocento kiñci alabhitvā tucchahatthova gehaŋ gacchati.

Athassa bhariyā kujjhitvā ‘tvaŋ divase divase tucchahattho āgacchasi,

aññampi te bahi positabbaţţhānaŋ atthi maññe’ ti āha. Sākuņiko ‘bhadde,

mama aññaŋ positabbaţţhānaŋ natthi, apica kho pana te vaţţakā samaggā

hutvā caranti, mayā khittamatte jālaŋ ādāya kaņţakagumbe khipitvā

gacchanti, na kho panete sabbakālameva sammodamānā viharissanti, tvaŋ

mā cintayi, yadā te vivādamāpajjissanti, tadā te sabbeva ādāya tava mukhaŋ

hāsayamāno āgacchissāmī’ ti vatvā bhariyāya imaŋ gāthamāha–

33. ‘Sammodamānā gacchanti, jālamādāya pakkhino;

yadā te vivadissanti, tadā ehinti me vasan’ ti.

Tattha yadā te vivadissantīti yasmiŋ kāle te vaţţakā nānāladdhikā nānāgāhā hutvā vivadissanti, kalahaŋ karissantīti attho. Tadā ehinti me vasanti

tasmiŋ kāle sabbepi te mama vasaŋ āgacchissanti. Athāhaŋ te gahetvā tava mukhaŋ hāsento āgacchissāmīti bhariyaŋ samassāsesi.

Katipāhasseva pana accayena eko vaţţako gocarabhūmiŋ otaranto asallakkhetvā aññassa sīsaŋ akkami, itaro ‘ko maŋ sīse akkamī’ ti kujjhiŋ. ‘Ahaŋ

asallakkhetvā akkamiŋ, mā kujjhī’ ti vuttepi kujjhiyeva. Te punappunaŋ

kathentā ‘tvameva maññe jālaŋ ukkhipasī’ ti aññamaññaŋ vivādaŋ kariŋsu.

Tesu vivadantesu bodhisatto cintesi ‘vivādake sotthibhāvo nāma natthi, idāneva te jālaŋ na ukkhipissanti, tato mahantaŋ vināsaŋ pāpuņissanti, sākuņiko okāsaŋ labhissati, mayā imasmiŋ ţhāne na sakkā vasitun’ ti. So attano

parisaŋ ādāya aññattha gato. Sākuņikopi kho katipāhaccayena āgantvā

vaţţakavassitaŋ vassitvā tesaŋ sannipatitānaŋ upari jālaŋ (p. 1.226) khipi.

Atheko vaţţako ‘tuyhaŋ kira jālaŋ ukkhipantasseva matthake lomāni patitāni, idāni ukkhipā’ ti āha. Aparo ‘tuyhaŋ kira jālaŋ ukkhipantasseva dvīsu

pakkhesu pattāni patitāni, idāni ukkhipā’ ti āha. Iti tesaŋ ‘tvaŋ ukkhipa, tvaŋ

ukkhipā’ ti vadantānaññeva sākuņiko jālaŋ ukkhipitvā sabbeva te ekato katvā pacchiŋ pūretvā bhariyaŋ hāsayamāno gehaŋ agamāsi.

Satthā ‘evaŋ mahārājā ñātakānaŋ kalaho nāma na yutto, kalaho vināsamūlameva hotī’ ti imaŋ dhammadesanaŋ āharitvā anusandhiŋ ghaţetvā

jātakaŋ samodhānesi– ‘tadā apaņđitavaţţako devadatto ahosi, paņđitavaţţako pana ahameva ahosin’ ti.

Sammodamānajātakavaņņanā tatiyā.

[34] 4. Macchajātakavaņņanā

Na maŋ sītaŋ na maŋ uņhanti idaŋ satthā jetavane viharanto purāņadutiyikāpalobhanaŋ ārabbha kathesi. Tadā hi satthā taŋ bhikkhuŋ ‘saccaŋ kira

tvaŋ bhikkhu ukkaņţhitosī’ ti pucchi. ‘Saccaŋ, bhagavā’ ti. ‘Kenāsi ukkaņţhāpito’ ti? ‘Purāņadutiyikā me, bhante madhurahattharasā, taŋ jahituŋ na

sakkomī’ ti. Atha naŋ satthā ‘bhikkhu esā itthī tava anatthakārikā, pubbepi

tvaŋ etaŋ nissāya maraņaŋ pāpuņanto maŋ āgamma maraņā mutto’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto tassa purohito

ahosi. Tadā kevaţţā nadiyaŋ jālaŋ khipiŋsu. Atheko mahāmaccho rativasena attano macchiyā saddhiŋ kīļamāno āgacchati. Tassa sā macchī purato

gacchamānā jālagandhaŋ ghāyitvā jālaŋ pariharamānā gatā. So pana kāmagiddho lolamaccho jālakucchimeva paviţţho. Kevaţţā tassa jālaŋ paviţţhabhāvaŋ ñatvā jālaŋ ukkhipitvā macchaŋ gahetvā amāretvāva vālikāpiţţhe

khipitvā ‘imaŋ angāresu pacitvā khādissāmā’ ti angāre karonti, sūlaŋ

tacchenti. Maccho ‘etaŋ angāratāpanaŋ vā sūlavijjhanaŋ vā aññaŋ vā

pana dukkhaŋ na maŋ kilameti, yaŋ (p. 1.227) panesā macchī ‘aññaŋ so nūna ratiyā gato’ ti mayi domanassaŋ āpajjati, tameva maŋ bādhatī’ ti paride-vamāno imaŋ gāthamāha–

34. ‘Na maŋ sītaŋ na maŋ uņhaŋ, na maŋ jālasmi bādhanaŋ;

yañca maŋ maññate macchī, aññaŋ so ratiyā gato’ ti.

Tattha na maŋ sītaŋ na maŋ uņhanti macchānaŋ udakā nīhaţakāle sītaŋ

hoti, tasmiŋ vigate uņhaŋ hoti, tadubhayampi sandhāya ‘na maŋ sītaŋ na

maŋ uņhaŋ bādhatī’ ti paridevati. Yampi angāresu paccanamūlakaŋ

dukkhaŋ bhavissati, tampi sandhāya ‘na maŋ uņhan’ ti paridevateva. Na maŋ

jālasmi bādhananti yampi me jālasmiŋ bādhanaŋ ahosi, tampi maŋ na

bādhetīti paridevati. ‘Yañca man’ ti-ādīsu ayaŋ piņđattho– sā macchī mama

jāle patitassa imehi kevaţţehi gahitabhāvaŋ ajānantī maŋ apassamānā ‘so

maccho idāni aññaŋ macchiŋ kāmaratiyā gato bhavissatī’ ti cinteti, taŋ

tassā domanassappattāya cintanaŋ maŋ bādhatīti vālikāpiţţhe nipanno pari-devati.

Tasmiŋ samaye purohito dāsaparivuto nhānatthāya nadītīraŋ āgato. So

pana sabbarutaññū hoti. Tenassa macchaparidevanaŋ sutvā etadahosi

‘ayaŋ maccho kilesavasena paridevati, evaŋ āturacitto kho panesa mīyamāno nirayeyeva nibbattissati, ahamassa avassayo bhavissāmī’ ti kevaţţānaŋ santikaŋ gantvā ‘ambho tumhe amhākaŋ ekadivasampi byañjanatthāya macchaŋ na dethā’ ti āha. Kevaţţā ‘kiŋ vadetha, sāmi, tumhākaŋ

ruccanakamacchaŋ gaņhitvā gacchathā’ ti āhaŋsu. ‘Amhākaŋ aññena

kammaŋ natthi, imaññeva dethā’ ti. ‘Gaņhatha sāmī’ ti. Bodhisatto taŋ

ubhohi hatthehi gahetvā nadītīre nisīditvā ‘ambho maccha, sace tāhaŋ ajja

na passeyyaŋ, jīvitakkhayaŋ pāpuņeyyāsi, idāni ito paţţhāya mā kilesavasiko ahosī’ ti ovaditvā udake vissajjetvā nhatvā nagaraŋ pāvisi.

Satthā imaŋ dhammadesanaŋ āharitvā saccāni pakāsesi, saccapariyosāne ukkaņţhitabhikkhu sotāpattiphale patiţţhāsi. Satthāpi anusandhiŋ

ghaţetvā (p. 1.228) jātakaŋ samodhānesi– ‘tadā macchī purāņadutiyikā ahosi,

maccho ukkaņţhitabhikkhu purohito pana ahameva ahosin’ ti.

Macchajātakavaņņanā catutthā.

[35] 5. Vaţţakajātakavaņņanā
Santi pakkhā apatanāti idaŋ satthā magadhesu cārikaŋ caramāno dāvagginibbānaŋ ārabbha kathesi. Ekasmiñhi samaye satthā magadhesu cārikaŋ

caramāno aññatarasmiŋ magadhagāmake piņđāya caritvā pacchābhattaŋ

piņđapātapaţikkanto bhikkhugaņaparivuto maggaŋ paţipajji. Tasmiŋ

samaye mahāđāho uţţhahi, purato ca pacchato ca bahū bhikkhū dissanti,

sopi kho aggi ekadhūmo ekajālo hutvā avattharamāno āgacchateva.

Tattheke puthujjanabhikkhū maraņabhayabhītā ‘paţaggiŋ dassāma, tena

dađđhaţţhānaŋ itaro aggi na ottharissatī’ ti araņisahitaŋ nīharitvā aggiŋ

karonti. Apare āhaŋsu ‘āvuso, tumhe kiŋ nāma karotha, gaganamajjhe

ţhitaŋ candamaņđalaŋ, pācīnalokadhātuto uggacchantaŋ sahassaraŋsipaţimaņđitaŋ sūriyamaņđalaŋ, velāya tīre ţhitā samuddaŋ, sineruŋ nissāya

ţhitā sineruŋ apassantā viya sadevake loke aggapuggalaŋ attanā saddhiŋ

gacchantameva sammāsambuddhaŋ anoloketvā ‘paţaggiŋ demā’ ti vadatha,

buddhabalaŋ nāma na jānātha, etha satthu santikaŋ gamissāmā’ ti. Te

purato ca pacchato ca gacchantā sabbepi ekato hutvā dasabalassa santikaŋ

agamaŋsu. Satthā mahābhikkhusanghaparivāro aññatarasmiŋ padese

aţţhāsi. Dāvaggi abhibhavanto viya viravanto āgacchati. Āgantvā tathāgatassa ţhitaţţhānaŋ patvā tassa padesassa samantā soļasakarīsamattaţţhānaŋ patto udake opilāpitatiņukkā viya nibbāyi, vinibbedhato dvattiŋsakarīsamattaţţhānaŋ avattharituŋ nāsakkhi.

Bhikkhū satthu guņakathaŋ ārabhiŋsu– ‘aho buddhānaŋ guņā nāma,

ayañhi nāma acetano aggi buddhānaŋ ţhitaţţhānaŋ avattharituŋ na sakkoti, udake (p. 1.229) tiņukkā viya nibbāyati, aho buddhānaŋ ānubhāvo nāmā’ ti.

Satthā tesaŋ kathaŋ sutvā ‘na, bhikkhave, etaŋ etarahi mayhaŋ balaŋ,

yaŋ imaŋ bhūmippadesaŋ patvā esa aggi nibbāyati. Idaŋ pana mayhaŋ

porāņakasaccabalaŋ. Imasmiñhi padese sakalampi imaŋ kappaŋ aggi na

jalissati, kappaţţhiyapāţihāriyaŋ nāmetan’ ti āha. Athāyasmā ānando satthu

nisīdanatthāya catugguņaŋ sanghāţiŋ paññapesi, nisīdi satthā pallankaŋ

ābhujitvā. Bhikkhusanghopi tathāgataŋ vanditvā parivāretvā nisīdi. Atha

satthā ‘idaŋ tāva, bhante, amhākaŋ pākaţaŋ, atītaŋ paţicchannaŋ, taŋ no pākaţaŋ karothā’ ti bhikkhūhi āyācito atītaŋ āhari.

Atīte magadharaţţhe tasmiŋyeva padese bodhisatto vaţţakayoniyaŋ paţi-sandhiŋ gahetvā mātukucchito jāto aņđakosaŋ padāletvā nikkhantakāle mahāgeņđukappamāņo vaţţakapotako ahosi. Atha naŋ mātāpitaro kulāvake nipajjāpetvā mukhatuņđakena gocaraŋ āharitvā posenti. Tassa pakkhe pasā-retvā ākāse gamanabalaŋ vā pāde ukkhipitvā thale gamanabalaŋ vā natthi.

Tañca padesaŋ saŋvacchare saŋvacchare dāvaggi gaņhāti, so tasmimpi

samaye mahāravaŋ ravanto taŋ padesaŋ gaņhi, sakuņasanghā attano

attano kulāvakehi nikkhamitvā maraņabhayabhītā viravantā palāyanti, bodhi-sattassapi mātāpitaro maraņabhayabhītā bodhisattaŋ chađđetvā palāyiŋsu.

Bodhisatto kulāvake nipannakova gīvaŋ ukkhipitvā avattharitvā āgacchantaŋ

aggiŋ disvā cintesi ‘sace mayhaŋ pakkhe pasāretvā ākāsena gamanabalaŋ

bhaveyya, uppatitvā aññattha gaccheyyaŋ. Sace pāde ukkhipitvā gamanabalaŋ bhaveyya, padavārena aññattha gaccheyyaŋ. Mātāpitaropi kho me

maraņabhayabhītā maŋ ekakaŋ pahāya attānaŋ parittāyantā palātā. Idāni

me aññaŋ paţisaraņaŋ natthi, atāņomhi asaraņo, kiŋ nu kho ajja mayā

kātuŋ vaţţatī’ ti.

Athassa etadahosi ‘imasmiŋ loke sīlaguņo nāma atthi, saccaguņo nāma

atthi, atīte pāramiyo pūretvā bodhimūle nisīditvā abhisambuddhā sīlasamādhipaññāvimuttivimuttiñāņadassanasampannā saccānuddayakāruññakhanti-samannāgatā sabbasattesu samappavattamettābhāvanā sabbaññubuddhā (p. 1.230)

nāma atthi, tehi ca paţividdhā dhammaguņā nāma atthi, mayi cāpi ekaŋ

saccaŋ atthi, saŋvijjamāno eko sabhāvadhammo paññāyati, tasmā atīte

buddhe ceva tehi paţividdhaguņe ca āvajjetvā mayi vijjamānaŋ saccasabhā-vadhammaŋ gahetvā saccakiriyaŋ katvā aggiŋ paţikkamāpetvā ajja mayā attano ceva sesasakuņānañca sotthibhāvaŋ kātuŋ vaţţatī’ ti. Tena vuttaŋ–

‘Atthi loke sīlaguņo, saccaŋ soceyyanuddayā; tena saccena kāhāmi, saccakiriyamanuttaraŋ. ‘Āvajjetvā dhammabalaŋ, saritvā pubbake jine; saccabalamavassāya, saccakiriyamakāsahan’ ti. (cariyā. 3.79-80);

Atha bodhisatto atīte parinibbutānaŋ buddhānaŋ guņe āvajjetvā attani

vijjamānaŋ saccasabhāvaŋ ārabbha saccakiriyaŋ karonto imaŋ gāthamāha–

35. ‘Santi pakkhā apatanā, santi pādā avañcanā;

mātāpitā ca nikkhantā, jātaveda paţikkamā’ ti.

Tattha santi pakkhā apatanāti mayhaŋ pakkhā nāma atthi upalabbhanti,

no ca kho sakkā etehi uppatituŋ ākāsena gantunti apatanā. Santi pādā avañcanāti pādāpi me atthi, tehi pana vañcituŋ padavāragamanena gantuŋ na

sakkāti avañcanā. Mātāpitā ca nikkhantāti ye ca maŋ aññattha neyyuŋ, tepi

maraņabhayena mātāpitaro nikkhantā. Jātavedāti aggiŋ ālapati. So hi jātova

vedayati paññāyati, tasmā ‘jātavedo’ ti vuccati. Paţikkamāti paţigaccha nivattāti jātavedaŋ āņāpeti.

Iti mahāsatto ‘sace mayhaŋ pakkhānaŋ atthibhāvo, te ca pasāretvā

ākāse apatanabhāvo, pādānaŋ atthibhāvo, te ca ukkhipitvā avañcanabhāvo,

mātāpitūnaŋ maŋ kulāvakeyeva chađđetvā palātabhāvo ca sacco sabhāvabhūtoyeva, jātaveda, etena (p. 1.231) saccena tvaŋ ito paţikkamā’ ti kulāvake

nipannakova saccakiriyaŋ akāsi. Tassa saha saccakiriyāya soļasakarīsamatte ţhāne jātavedo paţikkami. Paţikkamanto ca na jhāyamānova aññaŋ gato, udake pana opilāpitā ukkā viya tattheva nibbāyi. Tena vuttaŋ–

‘Saha sacce kate mayhaŋ, mahāpajjalito sikhī;

vajjesi soļasa karīsāni, udakaŋ patvā yathā sikhī’ ti. (cariyā. 3.82);

Taŋ pana ţhānaŋ sakalepi imasmiŋ kappe agginā anabhibhavanīyattā

kappaţţhiyapāţihāriyaŋ nāma jātaŋ. Evaŋ bodhisatto saccakiriyaŋ katvā

jīvitapariyosāne yathākammaŋ gato.

Satthā ‘na, bhikkhave, imassa vanassa agginā anajjhottharaņaŋ etarahi

mayhaŋ balaŋ, porāņaŋ panetaŋ vaţţapotakakāle mayhameva saccabalan’-ti imaŋ dhammadesanaŋ āharitvā saccāni pakāsesi. Saccapariyosāne keci sotāpannā ahesuŋ, keci sakadāgāmino, keci anāgāmino, keci arahattaŋ pattāti. Satthāpi anusandhiŋ ghaţetvā jātakaŋ samodhānesi– ‘tadā mātāpi-taro etarahi mātāpitarova ahesuŋ, vaţţakarājā pana ahameva ahosin’ ti.

Vaţţakajātakavaņņanā pañcamā.

[36] 6. Sakuņajātakavaņņanā So ‘paņņasālā me dađđhā, dukkhaŋ vasāmī’ ti manussānaŋ ācikkhi.

Manussā ‘idāni no khettaŋ parisukkhaŋ, kedāre pāyetvā karissāma’, tasmiŋ

pāyite ‘bījaŋ vapitvā’, bīje vutte ‘vatiŋ katvā’, vatiyā katāya ‘niddāyitvā,

lāyitvā, madditvā’ ti evaŋ taŋ taŋ kammaŋ apadisantāyeva temāsaŋ vītināmesuŋ. So bhikkhu temāsaŋ ajjhokāse dukkhaŋ vasanto (p. 1.232) kammaţţhānaŋ vađđhetvā visesaŋ nibbattetuŋ nāsakkhi. Pavāretvā pana satthu

santikaŋ gantvā vanditvā ekamantaŋ nisīdi. Satthā tena saddhiŋ paţisanthāraŋ katvā ‘kiŋ bhikkhu sukhena vassaŋvutthosi, kammaţţhānaŋ te

matthakaŋ pattan’ ti pucchi. So taŋ pavattiŋ ācikkhitvā ‘senāsanasappāyassa me abhāvena kammaţţhānaŋ matthakaŋ na pattan’ ti āha. Satthā

‘pubbe bhikkhu tiracchānagatāpi attano sappāyāsappāyaŋ jāniŋsu, tvaŋ

kasmā na aññāsī’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto sakuņayoniyaŋ

nibbattitvā sakuņasanghaparivuto araññāyatane sākhāviţapasampannaŋ

mahārukkhaŋ nissāya vasati. Athekadivasaŋ tassa rukkhassa sākhāsu

aññamaññaŋ ghaŋsantīsu cuņņaŋ patati, dhūmo uţţhāti. Taŋ disvā bodhisatto cintesi ‘imā dve sākhā evaŋ ghaŋsamānā aggiŋ vissajjessanti, so

patitvā purāņapaņņāni gaņhissati, tato paţţhāya imampi rukkhaŋ jhāpessati,

na sakkā idha amhehi vasituŋ, ito palāyitvā aññattha gantuŋ vaţţatī’ ti. So

sakuņasanghassa imaŋ gāthamāha–

36. ‘Yaŋ nissitā jagatiruhaŋ vihangamā, svāyaŋ aggiŋ pamuñcati;

disā bhajatha vakkangā, jātaŋ saraņato bhayan’ ti.

Tattha jagatiruhanti jagati vuccati pathavī, tattha jātattā rukkho ‘jagatiruho’ti vuccati. Vihangamāti vihaŋ vuccati ākāsaŋ, tattha gamanato pakkhī ‘vihangamā’ ti vuccanti. Disā bhajathāti imaŋ rukkhaŋ muñcitvā ito palāyantā

catasso disā bhajatha. Vakkangāti sakuņe ālapati. Te hi uttamangaŋ galaŋ kadāci kadāci vankaŋ karonti, tasmā ‘vakkangā’ ti vuccanti. Vankā vā tesaŋ ubhosu passesu pakkhā jātāti vakkangā. Jātaŋ saraņato bhayanti amhākaŋ avassayarukkhatoyeva bhayaŋ nibbattaŋ, etha aññattha gacchāmāti.

Bodhisattassa vacanakarā paņđitasakuņā tena saddhiŋ ekappahāreneva

uppatitvā aññattha gatā. Ye pana apaņđitā, te ‘evameva esa bindumatte

udake kumbhīle passatī’ ti tassa vacanaŋ aggahetvā tattheva vasiŋsu. Tato

na cirasseva bodhisattena cintitākāreneva aggi nibbattitvā taŋ rukkhaŋ

aggahesi. Dhūmesu ca jālāsu ca uţţhitāsu dhūmandhā (p. 1.233) sakuņā

aññattha gantuŋ nāsakkhiŋsu, aggimhi patitvā patitvā vināsaŋ pāpuņiŋsu.

Satthā ‘evaŋ bhikkhu pubbe tiracchānagatāpi rukkhagge vasantā attano

sappāyāsappāyaŋ jānanti, tvaŋ kasmā na aññāsī’ ti imaŋ dhammadesanaŋ

āharitvā saccāni pakāsesi. Saccapariyosāne so bhikkhu sotāpattiphale patiţţhito. Satthāpi anusandhiŋ ghaţetvā jātakaŋ samodhānesi– ‘tadā bodhisa-ttassa vacanakarā sakuņā buddhaparisā ahesuŋ, paņđitasakuņo pana aha-meva ahosin’ ti.

Sakuņajātakavaņņanā chaţţhā.

[37] 7. Tittirajātakavaņņanā

Ye vuđđhamapacāyantīti idaŋ satthā sāvatthiŋ gacchanto sāriputtattherassa senāsanapaţibāhanaŋ ārabbha kathesi. Anāthapiņđikena hi vihāraŋ

kāretvā dūte pesite satthā rājagahā nikkhamma vesāliŋ patvā tattha yathābhirantaŋ viharitvā ‘sāvatthiŋ gamissāmī’ ti maggaŋ paţipajji. Tena ca

samayena chabbaggiyānaŋ antevāsikā purato purato gantvā therānaŋ senāsanesu aggahitesveva ‘idaŋ senāsanaŋ amhākaŋ upajjhāyassa, idaŋ ācariyassa, idaŋ amhākameva bhavissatī’ ti senāsanāni palibundhenti. Pacchā

āgatā therā senāsanāni na labhanti. Sāriputtattherassāpi antevāsikā

therassa senāsanaŋ pariyesantā na labhiŋsu. Thero senāsanaŋ alabhanto

satthu senāsanassa avidūre ekasmiŋ rukkhamūle nisajjāya ca cankamena

ca rattiŋ vītināmesi. Satthā paccūsasamaye nikkhamitvā ukkāsi, theropi

ukkāsi. ‘Ko eso’ ti? ‘Ahaŋ, bhante, sāriputto’ ti. ‘Sāriputta, imāya velāya

idha kiŋ karosī’ ti? ‘So taŋ pavattiŋ ārocesi’. Satthā therassa vacanaŋ

sutvā ‘idāni tāva mayi jīvanteyeva bhikkhū aññamaññaŋ agāravā apatissā viharanti, parinibbute kiŋ nu kho karissantī’ ti āvajjentassa dhammasaŋvego udapādi.

So pabhātāya rattiyā bhikkhusanghaŋ sannipātāpetvā bhikkhū pucchi

‘saccaŋ kira, bhikkhave, chabbaggiyā bhikkhū purato purato gantvā

therānaŋ bhikkhūnaŋ (p. 1.234) senāsanaŋ paţibāhantī’ ti. ‘Saccaŋ, bhagavā’ ti? Tato chabbaggiye garahitvā dhammiŋ kathaŋ katvā bhikkhū āmantesi ‘ko nu kho, bhikkhave, aggāsanaŋ aggodakaŋ aggapiņđaŋ arahatī’ ti?

Ekacce ‘khattiyakulā pabbajito’ ti āhaŋsu, ekacce ‘brāhmaņakulā, gahapatikulā pabbajito’ ti, apare ‘vinayadharo, dhammakathiko, paţhamassa jhānassa

lābhī, dutiyassa, tatiyassa, catutthassa jhānassa lābhī’ ti. Apare ‘sotāpanno,

sakadāgāmī, anāgāmī, arahā, tevijjo, chaļabhiñño’ ti āhaŋsu. Evaŋ tehi

bhikkhūhi attano attano rucivasena aggāsanādirahānaŋ kathitakāle satthā

āha– ‘na, bhikkhave, mayhaŋ sāsane aggāsanādīni patvā khattiyakulā pabbajito pamāņaŋ, na brāhmaņakulā pabbajito, na gahapatikulā pabbajito, na vinayadharo, na suttantiko, na ābhidhammiko, na paţhamajjhānādilābhino, na

sotāpannādayo pamāņaŋ, atha kho, bhikkhave, imasmiŋ sāsane yathāvuđđhaŋ abhivādanaŋ paccuţţhānaŋ añjalikammaŋ sāmīcikammaŋ

kātabbaŋ, aggāsanaŋ aggodakaŋ aggapiņđo laddhabbo. Idamettha

pamāņaŋ. Tasmā vuđđhataro bhikkhu etesaŋ anucchaviko. Idāni kho pana,

bhikkhave, sāriputto mayhaŋ aggasāvako anudhammacakkappavattako

mamānantaraŋ senāsanaŋ laddhuŋ arahati, so imaŋ rattiŋ senāsanaŋ alabhanto rukkhamūle vītināmesi, tumhe idāneva evaŋ agāravā apatissā,

gacchante gacchante kāle kinti katvā viharissathā’ ti. Atha nesaŋ ovādadānatthāya ‘pubbe, bhikkhave, tiracchānagatāpi ‘na kho panetaŋ amhākaŋ patirūpaŋ, yaŋ mayaŋ aññamaññaŋ agāravā apatissā asabhāgavuttino vihareyyāma, amhesu mahallakataraŋ jānitvā tassa abhivādanādīni karissāmā’ ti

sādhukaŋ vīmaŋsitvā ‘ayaŋ no mahallako’ ti ñatvā tassa abhivādanādīni

katvā devapathaŋ pūrayamānā gatā’ ti vatvā atītaŋ āhari.

Atīte himavantappadese ekaŋ mahānigrodhaŋ upanissāya tayo sahāyā

vihariŋsu– tittiro, makkaţo, hatthīti. Te aññamaññaŋ agāravā apatissā asabhāgavuttino ahesuŋ. Atha nesaŋ etadahosi ‘na yuttaŋ amhākaŋ evaŋ

viharituŋ, yaŋnūna mayaŋ yo no mahallakataro, tassa (p. 1.235) abhivādanādīni karontā vihareyyāmā’ ti. ‘Ko pana no mahallakataro’ ti cintentā ekadivasaŋ ‘attheso upāyo’ ti tayopi janā nigrodhamūle nisīditvā tittiro ca makkaţo

ca hatthiŋ pucchiŋsu ‘samma hatthi, tvaŋ imaŋ nigrodharukkhaŋ kīvappamāņakālato paţţhāya jānāsī’ ti? So āha ‘sammā, ahaŋ taruņapotakakāle

imaŋ nigrodhagacchaŋ antarasatthīsu katvā gacchāmi, avattharitvā ţhitakāle ca pana me etassa aggasākhā nābhiŋ ghaţţeti, evāhaŋ imaŋ gacchakālato paţţhāya jānāmī’ ti puna ubhopi janā purimanayeneva makkaţaŋ

pucchiŋsu. So āha ‘ahaŋ sammā makkaţacchāpako samāno bhūmiyaŋ

nisīditvā gīvaŋ anukkhipitvāva imassa nigrodhapotakassa aggankure

khādāmi, evāhaŋ imaŋ khuddakakālato paţţhāya jānāmī’ ti. Atha itare

ubhopi purimanayeneva tittiraŋ pucchiŋsu. So āha ‘sammā, pubbe asukasmiŋ nāma ţhāne mahānigrodharukkho ahosi, ahaŋ tassa phalāni

khāditvā imasmiŋ ţhāne vaccaŋ pātesiŋ, tato esa rukkho jāto, evāhaŋ imaŋ ajātakālato paţţhāya jānāmi, tasmā ahaŋ tumhehi jātiyā mahallakataro’ ti.

Evaŋ vutte makkaţo ca hatthī ca tittirapaņđitaŋ āhaŋsu ‘samma, tvaŋ

amhehi mahallakataro, ito paţţhāya mayaŋ tava sakkāragarukāramānanavandanapūjanāni ceva abhivādanapaccuţţhāna-añjalikammasāmīcikammāni ca

karissāma, ovāde ca te ţhassāma, tvaŋ pana ito paţţhāya amhākaŋ ovādānusāsaniŋ dadeyyāsī’ ti. Tato paţţhāya tittiro tesaŋ ovādaŋ adāsi, sīlesu patiţţhāpesi, sayampi sīlāni samādiyi. Te tayopi janā pañcasu sīlesu patiţţhāya

aññamaññaŋ sagāravā sappatissā sabhāgavuttino hutvā jīvitapariyosāne devalokaparāyaņā ahesuŋ. Tesaŋ tiņņaŋ samādānaŋ tittiriyaŋ brahmaca-riyaŋ nāma ahosi.

Te hi nāma, bhikkhave, tiracchānagatā aññamaññaŋ sagāravā sappatissā

vihariŋsu, tumhe evaŋ svākhāte dhammavinaye pabbajitvā kasmā aññamaññaŋ agāravā apatissā viharatha. Anujānāmi, bhikkhave, ito paţţhāya

tumhākaŋ yathāvuđđhaŋ abhivādanaŋ paccuţţhānaŋ añjalikammaŋ sāmīcikammaŋ, yathāvuđđhaŋ aggāsanaŋ aggodakaŋ aggapiņđaŋ, na ito

paţţhāya ca navakatarena vuđđhataro (p. 1.236) senāsanena paţibāhitabbo,

yo paţibāheyya, āpattidukkaţassāti evaŋ satthā imaŋ dhammadesanaŋ āha-ritvā abhisambuddho hutvā imaŋ gāthamāha–

37. ‘Ye vuđđhamapacāyanti, narā dhammassa kovidā;

diţţheva dhamme pāsaŋsā, samparāye ca suggatī’ ti.

Tattha ye vuđđhamapacāyantīti jātivuđđho, vayovuđđho, guņavuđđhoti

tayo vuđđhā. Tesu jātisampanno jātivuđđho nāma, vaye ţhito vayovuđđho

nāma, guņasampanno guņavuđđho nāma. Tesu guņasampanno vayovuđđho

imasmiŋ ţhāne ‘vuđđho’ ti adhippeto. Apacāyantīti jeţţhāpacāyikakammena

pūjenti. Dhammassa kovidāti jeţţhāpacāyanadhammassa kovidā kusalā.

Diţţheva dhammeTi imasmiŋyeva attabhāve. Pāsaŋsāti pasaŋsārahā.

Samparāye ca suggatīti samparetabbe imaŋ lokaŋ hitvā gantabbe paralokepi tesaŋ sugatiyeva hotīti. Ayaŋ panettha piņđattho– bhikkhave, khattiyā

vā hontu brāhmaņā vā vessā vā suddā vā gahaţţhā vā pabbajitā vā tiracchānagatā vā, ye keci sattā jeţţhāpacitikamme chekā kusalā guņasampannānaŋ

vayovuđđhānaŋ apacitiŋ karonti, te imasmiñca attabhāve jeţţhāpacitikārakāti pasaŋsaŋ vaņņanaŋ thomanaŋ labhanti, kāyassa ca bhedā sagge

nibbattantīti.

Evaŋ satthā jeţţhāpacitikammassa guņaŋ kathetvā anusandhiŋ ghaţetvā

jātakaŋ samodhānesi– ‘tadā hatthināgo moggallāno ahosi, makkaţo sāriputto, tittirapaņđito pana ahameva ahosin’ ti.

Tittirajātakavaņņanā sattamā.

[38] 8. Bakajātakavaņņanā

Nāccantaŋ (p. 1.237) nikatippaññoti idaŋ satthā jetavane viharanto cīvaravađđhakaŋ bhikkhu ārabbha kathesi. Eko kira jetavanavāsiko bhikkhu

yankiñci cīvare kattabbaŋ chedanaghaţţanavicāraņasibbanādikaŋ kammaŋ,

tattha sukusalo. So tāya kusalatāya cīvaraŋ vađđheti, tasmā ‘cīvaravađđhako’ tveva paññāyittha. Kiŋ panesa karotīti? Jiņņapilotikāsu hatthakammaŋ dassetvā suphassikaŋ manāpaŋ cīvaraŋ katvā rajanapariyosāne

piţţhodakena rajitvā sankhena ghaŋsitvā ujjalaŋ manuññaŋ katvā nikkhipati. Cīvarakammaŋ kātuŋ ajānantā bhikkhū ahate sāţake gahetvā tassa

santikaŋ āgantvā ‘mayaŋ cīvaraŋ kātuŋ na jānāma, cīvaraŋ no katvā

dethā’ ti vadanti. So ‘cīvaraŋ āvuso kariyamānaŋ cirena niţţhāti, mayā katacīvarameva atthi, ime sāţake ţhapetvā taŋ gaņhitvā gacchathā’ ti nīharitvā

dasseti. Te tassa vaņņasampattimeva disvā antaraŋ ajānantā ‘thiran’ ti

saññāya ahatasāţake cīvaravađđhakassa datvā taŋ gaņhitvā gacchanti. Taŋ

tehi thokaŋ kiliţţhakāle uņhodakena dhoviyamānaŋ attano pakatiŋ dasseti,

tattha tattha jiņņaţţhānaŋ paññāyati, te vippaţisārino honti. Evaŋ āgatāgate

pilotikāhi vañcento so bhikkhu sabbattha pākaţo jāto.

Yathā cesa jetavane, tathā aññatarasmiŋ gāmakepi eko cīvaravađđhako

lokaŋ vañceti. Tassa sambhattā bhikkhū ‘bhante, jetavane kira eko cīvaravađđhako evaŋ lokaŋ vañcetī’ ti ārocesuŋ. Athassa etadahosi ‘handāhaŋ, taŋ

nagaravāsikaŋ vañcemī’ ti pilotikacīvaraŋ atimanāpaŋ katvā surattaŋ

rajitvā taŋ pārupitvā jetavanaŋ agamāsi. Itaro taŋ disvāva lobhaŋ uppādetvā ‘bhante, imaŋ cīvaraŋ tumhehi katan’ ti pucchi. ‘Āmāvuso’ ti. ‘Bhante,

imaŋ cīvaraŋ mayhaŋ detha, tumhe aññaŋ labhissathā’ ti? ‘Āvuso, mayaŋ

gāmavāsikā dullabhapaccayā, imāhaŋ tuyhaŋ datvā attanā kiŋ pārupissāmī’ ti? ‘Bhante, mama santike ahatasāţakā atthi, te gahetvā tumhākaŋ

cīvaraŋ karothā’ ti. ‘Āvuso, mayā ettha hatthakammaŋ dassitaŋ, tayi pana

evaŋ vadante kiŋ sakkā kātuŋ, gaņhāhi nan’ ti tassa pilotikacīvaraŋ datvā

ahatasāţake ādāya taŋ vañcetvā pakkāmi. Jetavanavāsikopi (p. 1.238) taŋ

cīvaraŋ pārupitvā katipāhaccayena uņhodakena dhovanto jiņņapilotikabhāvaŋ disvā lajjito ‘gāmavāsicīvaravađđhakena kira jetavanavāsiko vañcito’ti tassa vañcitabhāvo sanghamajjhe pākaţo jāto.

Athekadivasaŋ bhikkhū dhammasabhāyaŋ taŋ kathaŋ kathentā nisīdiŋsu. Satthā āgantvā ‘kāya nuttha, bhikkhave, etarahi kathāya sannisinnā’-ti pucchi. Te tamatthaŋ ārocesuŋ. Satthā ‘na, bhikkhave, jetavanavāsī cīva-ravađđhako idāneva aññe vañceti, pubbepi vañcesiyeva. Na gāmavāsikenāpi idāneva esa jetavanavāsī cīvaravađđhako vañcito, pubbepi vañcitoyevā’-ti vatvā atītaŋ āhari.

Atīte ekasmiŋ araññāyatane bodhisatto aññataraŋ padumasaraŋ nissāya

ţhite varaņarukkhe rukkhadevatā hutvā nibbatti. Tadā aññatarasmiŋ nātimahante sare nidāghasamaye udakaŋ mandaŋ ahosi, bahū cettha macchā

honti. Atheko bako te macche disvā ‘ekena upāyena ime macche vañcetvā

khādissāmī’ ti gantvā udakapariyante cintento nisīdi. Atha naŋ macchā disvā

‘kiŋ, ayya, cintento nisinnosī’ ti pucchiŋsu. ‘Tumhākaŋ cintento nisinnomhī’ti. ‘Kiŋ amhākaŋ cintesi, ayyā’ ti? ‘‘Imasmiŋ sare udakaŋ parittaŋ, gocaro

mando, nidāgho ca mahanto, idānime macchā kiŋ nāma karissantī’ ti

tumhākaŋ cintento nisinnomhī’ ti. ‘Atha kiŋ karoma, ayyā’ ti? ‘Tumhe sace

mayhaŋ vacanaŋ kareyyātha, ahaŋ vo ekekaŋ mukhatuņđakena gahetvā

ekaŋ pañcavaņņapadumasañchannaŋ mahāsaraŋ netvā vissajjeyyan’ ti.

‘Ayya, paţhamakappikato paţţhāya macchānaŋ cintanakabako nāma natthi,

tvaŋ amhesu ekekaŋ khāditukāmosī’ ti. ‘Nāhaŋ tumhe mayhaŋ saddahante khādissāmi’. ‘Sace pana sarassa atthibhāvaŋ mayhaŋ na saddagahaņaŋ suggahaņaŋ, sacāhaŋ aļehi tava gīvaŋ gahetuŋ labhissāmi, tava

gīvaŋ suggahitaŋ katvā tayā saddhiŋ gamissāmī’ ti. So taŋ ‘vañcetukāmo

esa man’ ti ajānanto ‘sādhū’ ti sampaţicchi. Kakkaţako attano aļehi kammārasaņđāsena viya tassa gīvaŋ suggahitaŋ katvā ‘idāni gacchā’ ti āha. So taŋ

netvā saraŋ dassetvā varaņarukkhābhimukho pāyāsi. Kakkaţako āha

‘mātula, ayaŋ saro etto, tvaŋ pana ito kiŋ nesī’ ti? Bako ‘na te mātulo ahaŋ,

na bhaginiputtosi vata me tvan’ ti vatvā ‘tvaŋ ‘esa maŋ ukkhipitvā vicaranto

mayhaŋ dāso’ ti saññaŋ karosi maññe, passetaŋ varaņarukkhassa mūle

kaņţakarāsiŋ, yathā me te sabbe macchā khāditā, tampi tatheva khādissāmī’ti āha. Kakkaţako ‘ete macchā attano bālatāya tayā khāditā, ahaŋ pana te

maŋ khādituŋ na dassāmi, taññeva pana vināsaŋ pāpessāmi. Tvañhi (p. 1.240)

bālatāya mayā vañcitabhāvaŋ na jānāsi, marantā ubhopi marissāma, ahaŋ

te sīsaŋ chinditvā bhūmiyaŋ khipissāmī’ ti vatvā kammārasaņđāsena viya

aļehi tassa gīvaŋ nippīļesi. So vivaţena mukhena akkhīhi assunā paggharantena maraņabhayatajjito ‘sāmi, ahaŋ taŋ na khādissāmi, jīvitaŋ me dehī’ ti

āha. ‘Yadi evaŋ otaritvā maŋ sarasmiŋ vissajjehī’ ti. So nivattitvā sarameva

otaritvā kakkaţakaŋ sarapariyante pankapiţţhe ţhapesi, kakkaţako kattarikāya kumudanāļaŋ kappento viya tassa gīvaŋ kappetvā udakaŋ pāvisi.

Taŋ acchariyaŋ disvā varaņarukkhe adhivatthā devatā sādhukāraŋ dada-mānā vanaŋ unnādayamānā madhurassarena imaŋ gāthamāha–

38. ‘Nāccantaŋ nikatippañño, nikatyā sukhamedhati;

ārādheti nikatippañño, bako kakkaţakāmivā’ ti.

Tattha nāccantaŋ nikatippañño, nikatyā sukhamedhatīti nikati vuccati

vañcanā, nikatippañño vañcanapañño puggalo tāya nikatyā nikatiyā vañcanāya na accantaŋ sukhamedhati, niccakāle sukhasmiŋyeva patiţţhātuŋ na sakkoti, ekaŋsena pana vināsaŋ pāpuņātiyevāti attho. Ārādhetīti paţilabhati. Nikatippaññoti kerāţikabhāvaŋ sikkhitapañño pāpapuggalo attanā katassa pāpassa phalaŋ ārādheti paţilabhati vindatīti attho. Kathaŋ? Bako kakkaţakā-miva, yathā bako kakkaţakā gīvacchedaŋ pāpuņāti, evaŋ pāpapuggalo attanā katapāpato diţţhadhamme vā samparāye vā bhayaŋ ārādheti paţila-bhatīti imamatthaŋ pakāsento mahāsatto vanaŋ unnādento dhammaŋ desesi.

Satthā ‘na, bhikkhave, idāneva gāmavāsicīvaravađđhakenesa vañcito, atītepi vañcitoyevā’ ti imaŋ dhammadesanaŋ āharitvā anusandhiŋ ghaţetvā

jātakaŋ samodhānesi– ‘tadā so bako jetavanavāsī cīvaravađđhako ahosi,

kakkaţako gāmavāsī cīvaravađđhako, rukkhadevatā pana ahameva ahosin’ ti.

Bakajātakavaņņanā aţţhamā.

[39] 9. Nandajātakavaņņanā

Maññe (p. 1.241) sovaņņayo rāsīti idaŋ satthā jetavane viharanto sāriputtattherassa saddhivihārikaŋ ārabbha kathesi. So kira bhikkhu subbaco ahosi

vacanakkhamo, therassa mahantenussāhena upakāraŋ karoti. Athekaŋ

samayaŋ thero satthāraŋ āpucchitvā cārikaŋ caranto dakkhiņāgirijanapadaŋ agamāsi. So bhikkhu tattha gatakāle mānatthaddho hutvā therassa

vacanaŋ na karoti ‘āvuso, idaŋ nāma karohī’ ti vutte pana therassa paţipakkho hoti. Thero tassa āsayaŋ na jānāti. So tattha cārikaŋ caritvā puna

jetavanaŋ āgato. So bhikkhu therassa jetavanavihāraŋ āgatakālato paţţhāya

puna tādisova jāto. Thero tathāgatassa ārocesi ‘bhante, mayhaŋ eko saddhivihāriko ekasmiŋ ţhāne satena kītadāso viya hoti, ekasmiŋ ţhāne mānatthaddho hutvā ‘idaŋ nāma karohī’ ti vutte paţipakkho hotī’ ti. Satthā ‘nāyaŋ,

sāriputta, bhikkhu idāneva evaŋsīlo, pubbepesa ekaŋ ţhānaŋ gato satena

kītadāso viya hoti. Ekaŋ ţhānaŋ gato paţipakkho paţisattu hotī’ ti vatvā

therena yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto ekasmiŋ kuţumbiyakule paţisandhiŋ gaņhi. Tasseko sahāyako kuţumbiko sayaŋ mahallako, bhariyā panassa taruņī. Sā taŋ nissāya puttaŋ paţilabhi. So cintesi

‘ayaŋ itthī taruņattā mamaccayena kañcideva purisaŋ gahetvā imaŋ

dhanaŋ vināseyya, puttassa me na dadeyya, yaŋnūnāhaŋ imaŋ dhanaŋ

pathavigataŋ kareyyan’ ti ghare nandaŋ nāma dāsaŋ gahetvā araññaŋ

gantvā ekasmiŋ ţhāne taŋ dhanaŋ nidahitvā tassa ācikkhitvā ‘tāta, nanda, imaŋ dhanaŋ mamaccayena mayhaŋ puttassa ācikkheyyāsi, mā ca naŋ pariccajasī’ ti ovaditvā kālamakāsi.

Puttopissa anukkamena vayappatto jāto. Atha naŋ mātā āha– ‘tāta, tava

pitā nandaŋ dāsaŋ gahetvā dhanaŋ nidhesi, taŋ āharāpetvā kuţumbaŋ

saņţhapehī’ ti. So ekadivasaŋ nandaŋ āha– ‘mātula, atthi kiñci mayhaŋ

pitarā dhanaŋ nidahitan’ ti. ‘Āma, sāmī’ ti. ‘Kuhiŋ (p. 1.242) taŋ nidahitan’ ti.

‘Araññe, sāmī’ ti. ‘Tena hi gacchāmā’ ti kuddālapiţakaŋ ādāya nidhiţţhānaŋ

gantvā ‘kahaŋ mātula, dhanan’ ti āha. Nando āruyha dhanamatthake ţhatvā

dhanaŋ nissāya mānaŋ uppādetvā ‘are dāsiputta ceţaka, kuto te imasmiŋ

ţhāne dhanan’ ti kumāraŋ akkosati. Kumāro tassa pharusavacanaŋ sutvā

asuņanto viya ‘tena hi gacchāmā’ ti taŋ gahetvā paţinivattitvā puna dve tayo

divase atikkamitvā agamāsi, nando tatheva akkosati. Kumāro tena saddhiŋ

pharusavacanaŋ avatvāva nivattitvā ‘ayaŋ dāso ito paţţhāya ‘dhanaŋ ācikkhissāmī’ ti gacchati, gantvā pana maŋ akkosati, tattha kāraņaŋ na jānāmi,

atthi kho pana me pitu sahāyo kuţumbiko, taŋ paţipucchitvā jānissāmī’ ti

bodhisattassa santikaŋ gantvā sabbaŋ taŋ pavattiŋ ārocetvā ‘kiŋ nu kho, tāta, kāraņan’ ti pucchi.

Bodhisatto ‘yasmiŋ te, tāta, ţhāne ţhito nando akkosati, tattheva te pitu

santakaŋ dhanaŋ, tasmā yadā te nando akkosati, tadā naŋ ‘ehi re dāsa, kiŋ akkosasī’ ti ākađđhitvā taŋ ţhānaŋ bhinditvā kulasantakaŋ dhanaŋ nīharitvā dāsaŋ ukkhipāpetvā dhanaŋ āharā’ ti vatvā imaŋ gāthamāha–

39. ‘Maññe sovaņņayo rāsi, sovaņņamālā ca nandako;

yattha dāso āmajāto, ţhito thullāni gajjatī’ ti.

Tattha maññeti evaŋ ahaŋ jānāmi. Sovaņņayoti sundaro vaņņo etesanti

sovaņņāni. Kāni tāni? Rajatamaņikañcanapavāļādīni ratanāni. Imasmiñhi

ţhāne sabbānetāni ‘suvaņņānī’ ti adhippetāni, tesaŋ rāsi sovaņņayo rāsi.

Sovaņņamālā cāti tuyhaŋ pitusantakā suvaņņamālā ca etthevāti maññāmi. Nandako yattha dāsoti yasmiŋ ţhāne ţhito nandako dāso. Āmajātoti ‘āma, ahaŋ vo dāsī’ ti evaŋ dāsabyaŋ upagatāya āmadāsisankhātāya dāsiyā putto.

Ṭhito thullāni gajjatīti ‘so yasmiŋ ţhāne ţhito thullāni pharusavacanāni

vadati, tattheva te kulasantakaŋ dhanaŋ, evaŋ ahaŋ taŋ maññāmī’ ti

bodhisatto kumārassa dhanaggahaņūpāyaŋ ācikkhi.

Kumāro (p. 1.243) bodhisattaŋ vanditvā gharaŋ gantvā nandaŋ ādāya

nidhiţţhānaŋ gantvā yathānusiţţhaŋ paţipajjitvā taŋ dhanaŋ āharitvā

kuţumbaŋ saņţhapetvā bodhisattassa ovāde ţhito dānādīni puññāni katvā

jīvitapariyosāne yathākammaŋ gato.

Satthā ‘pubbepesa evaŋsīloyevā’ ti vatvā imaŋ dhammadesanaŋ āha-ritvā anusandhiŋ ghaţetvā jātakaŋ samodhānesi– ‘tadā nando sāriputtassa saddhivihāriko ahosi, paņđitakuţumbiko pana ahameva ahosin’ ti.

Nandajātakavaņņanā navamā.

[40] 10. Khadirangārajātakavaņņanā

Kāmaŋ patāmi nirayanti idaŋ satthā jetavane viharanto anāthapiņđikaŋ

ārabbha kathesi. Anāthapiņđiko hi vihārameva ārabbha catupaññāsakoţidhanaŋ buddhasāsane pariccajitvā vikiritvā ţhapetvā tīņi ratanāni aññattha

ratanasaññameva anuppādetvā satthari jetavane viharante devasikaŋ tīņi

mahā-upaţţhānāni gacchati. Pātova ekavāraŋ gacchati, katapātarāso ekavāraŋ, sāyanhe ekavāraŋ. Aññānipi antarantarupaţţhānāni hontiyeva.

Gacchanto ca ‘kiŋ nu kho ādāya āgatoti sāmaņerā vā daharā vā hatthampi

me olokeyyun’ ti tucchahattho nāma na gatapubbo. Pātova gacchanto yāguŋ

gāhāpetvā gacchati, katapātarāso sappinavanītamadhuphāņitādīnipi, sāyanhasamaye gandhamālāvatthādihatthoti. Evaŋ divase divase pariccajantassa panassa pariccāge pamāņaŋ natthi.

Bahū vohārūpajīvinopissa hatthato paņņe āropetvā aţţhārasakoţisankhyaŋ

dhanaŋ iņaŋ gaņhiŋsu, te mahāseţţhi na āharāpeti. Aññā panassa kulasantakā aţţhārasa koţiyo nadītīre nidahitvā ţhapitā aciravatodakena nadīkūle

bhinne mahāsamuddaŋ paviţţhā, tā yathāpihitalañchi tāva lohacāţiyo aņđavakucchiyaŋ pavaţţantā vicaranti. Gehe (p. 1.244) panassa pañcannaŋ bhikkhusatānaŋ niccabhattaŋ nibaddhameva hoti. Seţţhino hi gehaŋ bhikkhusanghassa catumahāpathe khatapokkharaņisadisaŋ, sabbabhikkhūnaŋ mātāpituţţhāne ţhitaŋ. Tenassa gharaŋ sammāsambuddhopi gacchati, asītimahātherāpi gacchantiyeva. Sesabhikkhūnaŋ pana gacchantānañca āgacchantānañca pamāņaŋ natthi. Taŋ pana gharaŋ sattabhūmakaŋ sattadvārakoţţhakapaţimaņđitaŋ, tassa catutthe dvārakoţţhake ekā micchādiţţhikā devatā

vasati, sā sammāsambuddhe gehaŋ pavisante attano vimāne ţhātuŋ na

sakkoti, dārake gahetvā otaritvā bhūmiyaŋ tiţţhati. Asītimahātheresupi avasesattheresupi pavisantesu ca nikkhamantesu ca tatheva karoti. Sā cintesi

‘samaņe gotame ca sāvakesu cassa imaŋ gehaŋ pavisantesu mayhaŋ

sukhaŋ nāma natthi, niccakālaŋ otaritvā otaritvā bhūmiyaŋ ţhātuŋ na

sakkhissāmi. Yathā ime etaŋ gharaŋ na pavisanti, tathā mayā kātuŋ vaţţatī’ti. Athekadivasaŋ sayanūpagatasseva mahākammantikassa santikaŋ

gantvā obhāsaŋ pharitvā aţţhāsi. ‘Ko etthā’ ti ca vutte ‘ahaŋ catutthadvārakoţţhake nibbattadevatā’ ti āha. ‘Kasmā āgatāsī’ ti? ‘Kiŋ tumhe seţţhissa

kiriyaŋ na passatha, attano pacchimakālaŋ anoloketvā dhanaŋ nīharitvā

samaņaŋ gotamaŋyeva pūjeti, neva vaņijjaŋ payojeti, na kammante paţţhapeti, tumhe seţţhiŋ tathā ovadatha, yathā attano kammantaŋ karoti. Yathā

ca samaņo gotamo sasāvako imaŋ gharaŋ na pavisati, tathā karothā’ ti.

Atha naŋ so āha ‘bāladevate, seţţhi dhanaŋ vissajjento niyyānike buddhasāsane vissajjeti, so sace maŋ cūļāyaŋ gahetvā vikkiņissati, nevāhaŋ kiñci

kathessāmi, gaccha tvaŋn’ ti. Sā punekadivasaŋ seţţhino jeţţhaputtaŋ upasankamitvā tatheva ovadi, sopi taŋ purimanayeneva tajjesi. Seţţhinā pana

saddhiŋ kathetuŋyeva na sakkoti.

Seţţhinopi nirantaraŋ dānaŋ dentassa vohāre akarontassa āye mandībhūte dhanaŋ parikkhayaŋ agamāsi. Athassa anukkamena dāliddiyappattassa paribhogasāţakasayanabhojanānipi purāņasadisāni na bhaviŋsu.

Evaŋbhūtopi bhikkhusanghassa dānaŋ deti, paņītaŋ pana katvā dātuŋ na

sakkoti (p. 1.245). Atha naŋ ekadivasaŋ vanditvā nisinnaŋ satthā ‘dīyati

pana te, gahapati, kule dānan’ ti pucchi. So ‘dīyati, bhante, tañca kho kaņājakaŋ bilangadutiyan’ ti āha. Atha naŋ satthā ‘gahapati, ‘lūkhaŋ dānaŋ

demī’ ti mā cittaŋ sankocayittha. Cittasmiñhi paņīte buddhapaccekabuddhabuddhasāvakānaŋ dinnadānaŋ lūkhaŋ nāma na hoti. Kasmā? Vipākamahantattā’ ti āha. Cittañhi paņītaŋ kātuŋ sakkontassa dānaŋ lūkhaŋ nāma

natthīti cetaŋ evaŋ veditabbaŋ–

‘Natthi citte pasannamhi, appakā nāma dakkhiņā; tathāgate vā sambuddhe, atha vā tassa sāvake. (vi. va. 804);

‘Na kiratthi anomadassisu, pāricariyā buddhesu appakā; sukkhāya aloņikāya ca, passa phalaŋ kummāsapiņđiyā’ ti.

Aparampi naŋ āha ‘gahapati, tvaŋ tāva lūkhaŋ dānaŋ dadamāno

aţţhannaŋ ariyapuggalānaŋ desi, ahaŋ velāmakāle sakalajambudīpaŋ

unnangalaŋ katvā satta ratanāni dadamāno pañca mahānadiyo ekoghapuņņaŋ katvā viya ca mahādānaŋ pavattayamāno tisaraņagataŋ vā pañcasīlarakkhanakaŋ vā kañci nālatthaŋ, dakkhiņeyyapuggalā nāma evaŋ

dullabhā. Tasmā ‘lūkhaŋ me dānan’ ti mā cittaŋ sankocayitthā’ ti evañca

pana vatvā velāmasuttaŋ (a. ni. 9.20) kathesi.

Atha kho sā devatā issarakāle seţţhinā saddhiŋ kathetumpi asakkontī ‘idānāyaŋ duggatattā mama vacanaŋ gaņhissatī’ ti maññamānā ađđharattasamaye sirigabbhaŋ pavisitvā obhāsaŋ pharitvā ākāse aţţhāsi. Seţţhi taŋ

disvā ‘ko eso’ ti āha. ‘Ahaŋ mahāseţţhi catutthadvārakoţţhake adhivatthā,

devatā’ ti. ‘Kimatthamāgatāsī’ ti? ‘Tuyhaŋ ovādaŋ kathetukāmā hutvā āgacchāmī’ ti. ‘Tena hi kathehī’ ti. Mahāseţţhi tvaŋ pacchimakālaŋ na cintesi,

puttadhītaro na olokesi, samaņassa te gotamassa sāsane bahuŋ dhanaŋ vippakiņņaŋ, so tvaŋ ativelaŋ dhanavissajjanena vā vaņijjādikammānaŋ akaraņena vā (p. 1.246) samaņaŋ gotamaŋ nissāya duggato jāto, evaŋbhū-topi samaņaŋ gotamaŋ na muñcasi, ajjapi te samaņā gharaŋ pavisantiyeva.

Yaŋ tāva tehi nītaŋ, taŋ na sakkā paccāharāpetuŋ, gahitaŋ gahitameva

hotu, ito paţţhāya pana sayañca samaņassa gotamassa santikaŋ mā

gamittha, sāvakānañcassa imaŋ gharaŋ pavisituŋ mā adāsi, samaņaŋ

gotamaŋ nivattitvāpi anolokento attano vohāre ca vaņijjañca katvā kuţumbaŋ saņţhapehī’ ti. Atha naŋ so evamāha ‘ayaŋ tayā mayhaŋ dātabba-ovādo’ ti.

‘Āma, ayyā’ ti. Tādisānaŋ devatānaŋ satenapi sahassenapi satasahassenapi akampanīyo ahaŋ dasabalena kato. Mama hi saddhā sineru viya acalā

suppatiţţhitā, mayā niyyānike ratanasāsane dhanaŋ vissajjitaŋ, ayuttaŋ te

kathitaŋ, buddhasāsane pahāro dinno, evarūpāya anācārāya dussīlāya kāļa-kaņņiyā saddhiŋ tayā mama ekagehe vasanakiccaŋ natthi, sīghaŋ mama gehā nikkhamitvā aññattha gacchāti.

Sā sotāpannassa ariyasāvakassa vacanaŋ sutvā ţhātuŋ asakkontī attano

vasanaţţhānaŋ gantvā dārake hatthena gahetvā nikkhami. Nikkhamitvā ca

pana aññattha vasanaţţhānaŋ alabhamānā ‘seţţhiŋ khamāpetvā tattheva

vasissāmī’ ti cintetvā nagarapariggāhakadevaputtassa santikaŋ gantvā taŋ

vanditvā aţţhāsi. ‘Kenaţţhena āgatāsī’ ti ca vutte ‘ahaŋ sāmi, attano bālatāya anupadhāretvā anāthapiņđikena seţţhinā saddhiŋ kathesiŋ, so maŋ

kujjhitvā vasanaţţhānā nikkađđhi, maŋ seţţhissa santikaŋ netvā khamāpetvā

vasanaţţhānaŋ me dethā’ ti. ‘Kiŋ pana tayā seţţhi vutto’ ti ‘ito paţţhāya

dassetvā sabbāpi tā aţţhārasa hiraññakoţiyo sādhetvā seţţhissa tucchakoţţhake pūretvā aññaŋ aciravatinadītīre nidahitaŋ dhanaŋ nadīkūle bhinne

samuddaŋ paviţţhaŋ atthi, tampi attano ānubhāvena āharitvā tucchakoţţhake pūretvā, aññampi asukaţţhāne nāma assāmikaŋ aţţhārasakoţimatta-meva dhanaŋ atthi, tampi āharitvā tucchakoţţhake pūrehi, imāhi catupaññā-sakoţīhi imaŋ tucchakoţţhakapūrakaŋ daņđakammaŋ katvā mahāseţţhiŋ khamāpehīti.

Sā ‘sādhu, devā’ ti tassa vacanaŋ sampaţicchitvā vuttanayeneva sabbaŋ

dhanaŋ āharitvā koţţhake pūretvā ađđharattasamaye seţţhissa sirigabbhaŋ

pavisitvā obhāsaŋ pharitvā ākāse aţţhāsi. ‘Ko eso’ ti vutte ‘ahaŋ te mahāseţţhi catutthadvārakoţţhake adhivatthā andhabāladevatā, mayā mahāmoha-mūļhāya buddhaguņe ajānitvā purimesu divasesu tumhehi saddhiŋ kiñci kathitaŋ atthi, taŋ me dosaŋ khamatha. Sakkassa hi me devarājassa vacanena tumhākaŋ iņaŋ sodhetvā aţţhārasa koţiyo, samuddaŋ gatā aţţhārasa koţiyo, tasmiŋ tasmiŋ ţhāne assāmikadhanassa aţţhārasa koţiyoti catupa-ņņāsa koţiyo āharitvā tucchakoţţhakapūraņena daņđakammaŋ kataŋ, jetavanavihāraŋ ārabbha parikkhayaŋ gatadhanaŋ sabbaŋ sampiņđitaŋ, vasana-ţţhānaŋ alabhamānā kilamāmi, mayā (p. 1.248) aññāņatāya kathitaŋ manasi akatvā khamatha mahāseţţhī’ ti āha.

Anāthapiņđiko tassā vacanaŋ sutvā cintesi ‘ayaŋ devatā ‘daņđakammañca me katan’ ti vadati, attano ca dosaŋ paţijānāti, satthā imaŋ vinetvā

attano guņe jānāpessati, sammāsambuddhassa naŋ dassessāmī’ ti. Atha

naŋ āha ‘amma, devate, sacesi maŋ khamāpetukāmā, satthu santike maŋ

khamāpehī’ ti. Sādhu evaŋ karissāmi, ‘satthu pana maŋ santikaŋ gahetvā

gacchāhī’ ti. So ‘sādhū’ ti vatvā vibhātāya rattiyā pātova taŋ gahetvā satthu

santikaŋ gantvā tāya katakammaŋ sabbaŋ tathāgatassa ārocesi. Satthā

tassa vacanaŋ sutvā ‘idha, gahapati, pāpapuggalopi yāva pāpaŋ na paccati

, tāva bhadrāni passati. Yadā panassa pāpaŋ paccati, tadā pāpameva

passati. Bhadrapuggalopi yāva bhadraŋ na paccati, tāva pāpāni passati.

Yadā panassa bhadraŋ paccati, tadā bhadrameva passatī’ ti vatvā imā

dhammapade dve gāthā abhāsi–

‘Pāpopi passatī bhadraŋ, yāva pāpaŋ na paccati; yadā ca paccatī pāpaŋ, atha pāpo pāpāni passati. ‘Bhadropi passatī pāpaŋ, yāva bhadraŋ na paccati;

yadā ca paccatī bhadraŋ, atha bhadro bhadrāni passatī’ ti. (dha. pa.

119-120);

Imāsañca pana gāthānaŋ pariyosāne sā devatā sotāpattiphale patiţţhāsi.

Sā cakkankitesu satthu pādesu nipatitvā ‘mayā, bhante, rāgarattāya dosapaduţţhāya mohamūļhāya avijjandhāya tumhākaŋ guņe ajānantiyā pāpakaŋ

vacanaŋ vuttaŋ, taŋ me khamathā’ ti satthāraŋ khamāpetvā mahāseţţhimpi khamāpesi.

Tasmiŋ samaye anāthapiņđiko satthu purato attano guņaŋ kathesi

‘bhante, ayaŋ devatā ‘buddhupaţţhānādīni mā karohī’ ti vārayamānāpi maŋ

vāretuŋ nāsakkhi, ‘dānaŋ na dātabban’ ti imāya vāriyamānopahaŋ dānaŋ

adāsimeva, nūna esa, bhante, mayhaŋ guņo’ ti. Satthā ‘tvaŋ khosi gahapati

sotāpanno ariyasāvako acalasaddho visuddhadassano, tuyhaŋ imāya appesakkhadevatāya vārentiyā avāritabhāvo na acchariyo (p. 1.249). Yaŋ pana

pubbe paņđitā anuppanne buddhe aparipakkañāņe ţhitā kāmāvacarissarena mārena ākāse ţhatvā ‘sace dānaŋ dassasi, imasmiŋ niraye paccissasī’ ti asī-tihatthagambhīraŋ angārakāsuŋ dassetvā ‘mā dānaŋ adāsī’ ti vāritāpi padu-makaņņikāmajjhe ţhatvā dānaŋ adaŋsu, idaŋ acchariyan’ ti vatvā anāthapi-ņđikena yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto bārāņasiseţţhissa kule nibbattitvā nānappakārehi sukhūpakaraņehi devakumāro viya

saŋvađđhiyamāno anukkamena viññutaŋ patvā soļasavassakāleyeva sabbasippesu nipphattiŋ patto. So pitu accayena seţţhiţţhāne ţhatvā catūsu nagaradvāresu catasso dānasālāyo, majjhe nagarassa ekaŋ, attano nivesanadvāre ekanti cha dānasālāyo kāretvā mahādānaŋ deti, sīlaŋ rakkhati, uposa-thakammaŋ karoti.

Athekadivasaŋ pātarāsavelāya bodhisattassa nānaggarase manuññabhojane upanīyamāne eko paccekabuddho sattāhaccayena nirodhā vuţţhāya

bhikkhācāravelaŋ sallakkhetvā ‘ajja mayā bārāņasiseţţhissa gehadvāraŋ

gantuŋ vaţţatī’ ti nāgalatādantakaţţhaŋ khāditvā anotattadahe mukhadhovanaŋ katvā manosilātale ţhito nivāsetvā vijjulatāsadisaŋ kāyabandhanaŋ

bandhitvā cīvaraŋ pārupitvā iddhimayamattikāpattaŋ ādāya ākāsenāgantvā

bodhisattassa bhatte upanītamatte gehadvāre aţţhāsi. Bodhisatto taŋ

disvāva āsanā vuţţhāya nipaccakāraŋ dassetvā parikammakārakaŋ olokesi.

‘Kiŋ karomi, sāmī’ ti ca vutte ‘ayyassa pattaŋ āharathā’ ti āha. Tankhaņaññeva māro pāpimā vikampamāno uţţhāya ‘ayaŋ paccekabuddho ito

sattame divase āhāraŋ labhi, ajja alabhamāno vinassissati, imañca vināsessāmi, seţţhino ca dānantarāyaŋ karissāmī’ ti tankhaņaññeva āgantvā antaravatthumhi asītihatthamattaŋ angārakāsuŋ nimmini. Sā khadirangārapuņņā

sampajjalitā sajotibhūtā avīcimahānirayo viya khāyittha. Taŋ pana māpetvā

sayaŋ ākāse aţţhāsi. Pattāharaņatthāya gacchamāno puriso taŋ disvā

mahābhayappatto nivatti. Bodhisatto ‘kiŋ, tāta, nivattosī’ ti pucchi. Ayaŋ

sāmi antaravatthumhi mahatī angārakāsu sampajjalitā sajotibhūtāti (p. 1.250).

Athañño athaññoti evaŋ āgatāgatā sabbepi bhayappattā vegena palāyiŋsu.

Bodhisatto cintesi ‘ajja mayhaŋ dānantarāyaŋ kātukāmo vasavattī māro

uyyutto bhavissati, na kho pana jānāti mārasatena mārasahassenapi mayhaŋ

akampiyabhāvaŋ, ajja dāni mayhaŋ vā mārassa vā balamahantataŋ, ānubhāvamahantataŋ jānissāmī’ ti taŋ yathāsajjitameva bhattapātiŋ sayaŋ

ādāya gehā nikkhamma angārakāsutaţe ţhatvā ākāsaŋ ulloketvā māraŋ

disvā ‘kosi tvan’ ti āha. ‘Ahaŋ, māro’ ti. ‘Ayaŋ angārakāsu tayā nimmitā’ ti?

‘Āma, mayā’ ti. ‘Kimatthāyā’ ti. ‘Tava dānassa antarāyakaraņatthāya ca

paccekabuddhassa ca jīvitanāsanatthāyā’ ti. Bodhisatto ‘neva te ahaŋ

attano dānassa antarāyaŋ, na paccekabuddhassa jīvitantarāyaŋ kātuŋ

dassāmi, ajja dāni mayhaŋ vā tuyhaŋ vā balamahantataŋ, ānubhāvamahantataŋ jānissāmī’ ti angārakāsutaţe ţhatvā ‘bhante, paccekabuddha ahaŋ imissā angārakāsuyā adhosīso patamānopi na nivattissāmi, kevalaŋ tumhe mayā dinnaŋ bhojanaŋ paţiggaņhathā’ ti vatvā imaŋ gāthamāha–

40. ‘Kāmaŋ patāmi nirayaŋ, uddhaŋpādo avaŋsiro;

nānariyaŋ karissāmi, handa piņđaŋ paţiggahā’ ti.

Tatthāyaŋ piņđattho– bhante, paccekavarabuddha sacepahaŋ tumhākaŋ

piņđapātaŋ dento ekaŋseneva imaŋ nirayaŋ uddhaŋpādo avaŋsiro hutvā

patāmi, tathāpi yadidaŋ adānañca asīlañca ariyehi akattabbattā anariyehi ca

kattabbattā ‘anariyan’ ti vuccati, ‘na taŋ anariyaŋ karissāmi, handa imaŋ

mayā dīyamānaŋ piņđaŋ paţiggaha paţiggaņhāhī’ ti. Ettha ca handāti vossa-ggatthe nipāto.

Evaŋ vatvā bodhisatto daļhasamādānena bhattapātiŋ gahetvā angārakāsumatthakena pakkhanto, tāvadeva asītihatthagambhīrāya angārakāsuyā

talato uparūparijātaŋ satapattapupphitaŋ ekaŋ mahāpadumaŋ uggantvā

bodhisattassa pāde sampaţicchi. Tato mahātumbamattā reņu uggantvā (p. 1.251)

mahāsattassa muddhani ţhatvā sakalasarīraŋ suvaņņacuņņasamokiņņamiva akāsi. So padumakaņņikāya ţhatvā nānaggarasabhojanaŋ paccekabuddhassa patte patiţţhāpesi. So taŋ paţiggahetvā anumodanaŋ katvā pattaŋ

ākāse khipitvā passantasseva mahājanassa sayampi vehāsaŋ abbhuggantvā nānappakāraŋ valāhakapantiŋ maddamāno viya himavantameva

gato. Māropi parājito domanassaŋ patvā attano vasanaţţhānameva gato.

Bodhisatto pana padumakaņņikāya ţhitakova mahājanassa dānasīlasaŋva-ņņanena dhammaŋ desetvā mahājanena parivuto attano nivesanameva pavisitvā yāvajīvaŋ dānādīni puññāni katvā yathākammaŋ gato.

Satthā ‘nayidaŋ, gahapati, acchariyaŋ, yaŋ tvaŋ evaŋ dassanasampanno etarahi devatāya na kampito, pubbe paņđitehi katameva acchariyan’ti imaŋ dhammadesanaŋ āharitvā anusandhiŋ ghaţetvā jātakaŋ samodhānesi ‘tadā paccekabuddho tattheva parinibbāyi, māraŋ parājetvā padumakaņņikāya ţhatvā paccekabuddhassa piņđapātadāyako bārāņasiseţţhi pana ahameva ahosin’ ti.

Khadirangārajātakavaņņanā dasamā.

Kulāvakavaggo catuttho.

Tassuddānaŋ–

Kulāvakañca naccañca, sammodamacchavaţţakaŋ; sakuņaŋ tittiraŋ bakaŋ, nandañca khadirangāranti.

5. Atthakāmavaggo

[41] 1. Losakajātakavaņņanā

Yo atthakāmassāti idaŋ satthā jetavane viharanto losakatissattheraŋ

nāma ārabbha kathesi. Ko panesa losakatissatthero nāmāti? Kosalaraţţhe

eko attano kulanāsako kevaţţaputtako (p. 1.252) alābhī bhikkhu. So kira nibbattaţţhānetā cavitvā kosalaraţţhe ekasmiŋ kulasahassavāse kevaţţagāme

ekissā kevaţţiyā kucchismiŋ paţisandhiŋ gaņhi. Tassa paţisandhiggahaņadivase taŋ kulasahassaŋ jālahatthaŋ nadiyañca taļākādīsu ca macche pariyesantaŋ ekaŋ khuddakamacchampi nālattha. Tato paţţhāya ca te kevaţţā

parihāyantiyeva. Tasmiñhi kucchigateyeva nesaŋ gāmo satta vāre agginā

dađđho, satta vāre raññā daņđito. Evaŋ anukkamena duggatā jātā. Te cintayiŋsu ‘pubbe amhākaŋ evarūpaŋ natthi, idāni pana parihāyāma, amhākaŋ

antare ekāya kāļakaņņiyā bhavitabbaŋ, dve bhāgā homā’ ti pañca pañca kulasatāni ekato ahesuŋ. Tato yattha tassa mātāpitaro, sova koţţhāso parihāyati,

itaro vađđhati. Te tampi koţţhāsaŋ dvidhā, tampi dvidhāti evaŋ yāva tameva kulaŋ ekaŋ ahosi, tāva vibhajitvā tesaŋ kāļakaņņibhāvaŋ ñatvā pothetvā nikkađđhiŋsu.

Athassa mātā kicchena jīvamānā paripakke gabbhe ekasmiŋ ţhāne vijāyi.

Pacchimabhavikasattaŋ na sakkā nāsetuŋ, antoghaţe padīpo viya tassa

hadaye arahattassa upanissayo jalati. Sā taŋ dārakaŋ paţijaggitvā ādhāvitvā paridhāvitvā vicaraņakāle ekamassa kapālakaŋ hatthe datvā ‘putta,

etaŋ gharaŋ pavisā’ ti pesetvā palātā. So tato paţţhāya ekakova hutvā tattha

tattha bhikkhaŋ pariyesitvā ekasmiŋ ţhāne sayati, na nhāyati, na sarīraŋ

paţijaggati, paŋsupisācako viya kicchena jīvikaŋ kappeti. So anukkamena sattavassiko hutvā ekasmiŋ gehadvāre ukkhalidhovanassa chađđitaţţhāne kāko viya ekekaŋ bhattasitthaŋ uccinitvā khādati.

Atha naŋ dhammasenāpati sāvatthiyaŋ piņđāya caramāno disvā ‘ayaŋ

satto atikāruññappatto, kataragāmavāsiko nu kho’ ti tasmiŋ mettacittaŋ

vađđhetvā ‘ehi, re’ ti āha. So āgantvā theraŋ vanditvā aţţhāsi. Atha naŋ

thero ‘kataragāmavāsikosi, kahaŋ vā te mātāpitaro’ ti pucchi. ‘Ahaŋ, bhante,

nippaccayo, mayhaŋ mātāpitaro maŋ nissāya ‘kilantamhā’ ti maŋ

chađđetvā palātā’ ti. ‘Api pana pabbajissasī’ ti. ‘Bhante, ahaŋ tāva pabbajeyyaŋ, mādisaŋ pana kapaņaŋ ko pabbājessasī’ ti? ‘Ahaŋ (p. 1.253) pabbājessāmī’ ti. ‘Sādhu, bhante, pabbājethā’ ti. Thero tassa khādanīyabhojanīyaŋ

datvā taŋ vihāraŋ netvā sahattheneva nhāpetvā pabbājetvā paripuņņavassaŋ upasampādesi. So mahallakakāle ‘losakatissatthero’ ti paññāyittha

appapuñño appalābho. Tena kira asadisadānepi kucchipūro na laddhapubbo,

jīvitaghaţanamattameva labhati. Tassa hi patte ekasmiŋyeva yāgu-uļunke

dinne patto samatittiko viya hutvā paññāyati. Atha manussā ‘imassa patto

pūro’ ti heţţhā yāguŋ denti. Tassa patte yāguŋ dānakāle manussānaŋ bhājane yāgu antaradhāyatītipi vadanti. Khajjakādīsupi eseva nayo.

So aparena samayena vipassanaŋ vađđhetvā aggaphale arahatte patiţţhi-topi appalābhova ahosi. Athassa anupubbena āyusankhāresu parihīnesu parinibbānadivaso sampāpuņi. Dhammasenāpati āvajjento tassa parinibbāna-bhāvaŋ ñatvā ‘ayaŋ losakatissatthero ajja parinibbāyissati, ajja mayā etassa yāvadatthaŋ āhāraŋ dātuŋ vaţţatī’ ti taŋ ādāya sāvatthiŋ piņđāya pāvisi.

Thero taŋ nissāya tāva bahumanussāya sāvatthiyā hatthaŋ pasāretvā

vandanamattampi nālattha. Atha naŋ thero ‘gacchāvuso, āsanasālāya nisīdā’ ti uyyojetvā gato. Taŋ āgatameva manussā ‘ayyo, āgato’ ti āsane nisīdāpetvā bhojesi. Theropi ‘imaŋ losakassa dethā’ ti laddhāhāraŋ pesesi. Taŋ

gahetvā gatā losakatissattheraŋ asaritvā sayameva bhuñjiŋsu. Atha

therassa uţţhāya vihāraŋ gamanakāle losakatissatthero āgantvā theraŋ

vandi, thero nivattitvā ţhitakova ‘laddhaŋ te, āvuso, bhattan’ ti pucchi. Labhissāma no, bhanteti. Thero saŋvegapatto kālaŋ olokesi, kālo atikkanto.

Thero ‘hotāvuso, idheva nisīdā’ ti losakattheraŋ āsanasālāyaŋ nisīdāpetvā

kosalarañño nivesanaŋ agamāsi. Rājā therassa pattaŋ gāhāpetvā

‘bhattassa akālo’ ti pattapūraŋ catumadhuraŋ dāpesi. Thero taŋ ādāya

gantvā ‘ehāvuso, tissa imaŋ catumadhuraŋ bhuñjā’ ti vatvā pattaŋ gahetvā

aţţhāsi. So there gāravena lajjanto na paribhuñjati. Atha naŋ thero ‘ehāvuso

tissa, ahaŋ imaŋ pattaŋ gahetvāva ţhassāmi, tvaŋ nisīditvā paribhuñja.

Sace ahaŋ pattaŋ hatthato (p. 1.254) muñceyyaŋ, kiñci na bhaveyyā’ ti āha. Athāyasmā losakatissatthero aggasāvake dhammasenāpatimhi pattaŋ gahetvā ţhite catumadhuraŋ paribhuñji. Taŋ therassa ariyiddhibalena pari-kkhayaŋ na agamāsi. Tadā losakatissatthero yāvadatthaŋ udarapūraŋ katvā paribhuñji, taŋ divasaŋyeva ca anupādisesāya nibbānadhātuyā parini-bbāyi. Sammāsambuddho santike ţhatvā sarīranikkhepaŋ kāresi, dhātuyo gahetvā cetiyaŋ kariŋsu.

Tadā bhikkhū dhammasabhāyaŋ sannipatitvā ‘āvuso, aho losakatissatthero appapuñño appalābhī, evarūpena nāma appapuññena appalābhinā

gantvā nevāsikattheraŋ vanditvā ‘bhante, eko āgantukatthero atthi, āgato nu

kho’ ti pucchi. ‘Āma, āgato’ ti. ‘Idāni kahan’ ti. ‘Asukasenāsane nāmā’ ti. So

tassa santikaŋ gantvā vanditvā ekamantaŋ nisinno dhammakathaŋ sutvā

sītalavelāya cetiyañca bodhiñca pūjetvā dīpe jāletvā ubhopi jane nimantetvā

gato. Nevāsikattheropi kho ‘ayaŋ kuţumbiko paribhinno, sacāyaŋ bhikkhu

imasmiŋ vihāre vasissati, na maŋ esa kismiñci gaņayissatī’ ti there anattamanataŋ āpajjitvā ‘imasmiŋ vihāre etassa avasanākāro mayā kātuŋ vaţţatī’ti tena upaţţhānavelāya āgatena saddhiŋ kiñci na kathesi. Khīņāsavatthero

tassa ajjhāsayaŋ jānitvā ‘ayaŋ thero mama kule vā gaņe vā apalibuddhabhāvaŋ na jānātī’ ti attano vasanaţţhānaŋ gantvā jhānasukhena phalasukhena vītināmesi.

Nevāsikopi punadivase nakhapiţţhena gaņđiŋ paharitvā nakhena dvāraŋ

ākoţetvā kuţumbikassa gehaŋ agamāsi. So tassa pattaŋ gahetvā paññattāsane nisīdāpetvā ‘āgantukatthero kahaŋ, bhante’ ti pucchi. ‘Nāhaŋ tava

kulūpakassa pavattiŋ jānāmi, gaņđiŋ paharantopi dvāraŋ ākoţentopi pabodhetuŋ nāsakkhiŋ, hiyyo tava gehe paņītabhojanaŋ bhuñjitvā jīrāpetuŋ asakkonto idāni niddaŋ okkantoyeva bhavissati, tvaŋ pasīdamāno evarūpesuyeva ţhānesu pasīdasī’ ti āha– ‘khīņāsavattheropi attano bhikkhācāravelaŋ

sallakkhetvā sarīraŋ paţijaggitvā pattacīvaramādāya ākāse uppatitvā

aññattha agamāsi. So kuţumbiko nevāsikattheraŋ sappimadhusakkharābhisankhataŋ pāyāsaŋ pāyetvā pattaŋ gandhacuņņehi ubbaţţetvā puna

pūretvā ‘bhante, so thero maggakilanto bhavissati, idamassa harathā’ ti

adāsi. Itaro apaţikkhipitvāva gahetvā gacchanto ‘sace so bhikkhu imaŋ

pāyāsaŋ pivissati, gīvāyaŋ gahetvā nikkađđhiyamānopi na gamissati. Sace panāhaŋ imaŋ pāyāsaŋ manussānaŋ dassāmi, pākaţaŋ me kammaŋ bhavissati. Sace udake opilāpessāmi, udakapiţţhe sappi paññāyissati (p. 1.256).

Sace bhūmiyaŋ chađđessāmi, kākasannipātena paññāyissati. Kattha nu kho

imaŋ chađđeyyan’ ti upadhārento ekaŋ jhāmakkhettaŋ disvā angāre viyūhitvā tattha pakkhipitvā upari angārehi paţicchādetvā vihāraŋ gato taŋ

bhikkhuŋ adisvā cintesi ‘addhā so bhikkhu khīņāsavo mama ajjhāsayaŋ

viditvā aññattha gato bhavissati, aho mayā udarahetu ayuttaŋ katan’ ti tāvadevassa mahantaŋ domanassaŋ udapādi. Tato paţţhāyeva ca manussapeto hutvā na cirasseva kālaŋ katvā niraye nibbatti.

So bahūni vassasatasahassāni niraye paccitvā pakkāvasesena paţipāţiyā pañcajātisatesu yakkho hutvā ekadivasampi udarapūraŋ āhāraŋ na labhi.

Ekadivasaŋ pana gabbhamalaŋ udarapūraŋ labhi. Puna pañcajātisatesu

sunakho ahosi. Tadāpi ekadivasaŋ bhattavamanaŋ udarapūraŋ labhi, sesakāle pana tena udarapūro āhāro nāma na laddhapubbo. Sunakhayonito pana

cavitvā kāsiraţţhe ekasmiŋ gāme duggatakule nibbatti. Tassa nibbattito

paţţhāya taŋ kulaŋ paramaduggatameva jātaŋ, jātito uddhaŋ udakakañjikāmattampi na labhi. Tassa pana ‘mittavindako’ ti nāmaŋ ahosi. Mātāpitaro

chātakadukkhaŋ adhivāsetuŋ asakkontā ‘gaccha kāļakaņņī’ ti taŋ pothetvā

nīhariŋsu. So apaţisaraņo vicaranto bārāņasiŋ agamāsi. Tadā bodhisatto

bārāņasiyaŋ disāpāmokkho ācariyo hutvā pañca māņavakasatāni sippaŋ

vāceti. Tadā bārāņasivāsino duggatānaŋ paribbayaŋ datvā sippaŋ sikkhāpenti. Ayampi mittavindako bodhisattassa santike sippaŋ sikkhati. So

pharuso anovādakkhamo taŋ taŋ paharanto vicarati, bodhisattena ovadiya-mānopi ovādaŋ na gaņhāti. Taŋ nissāya āyopissa mando jāto.

Atha so māņavakehi saddhiŋ bhaņđitvā ovādaŋ aggaņhanto tato palāyitvā āhiņđanto ekaŋ paccantagāmaŋ patvā bhatiŋ katvā jīvati. So tattha

ekāya duggatitthiyā saddhiŋ saŋvāsaŋ kappesi. Sā taŋ nissāya dve dārake

vijāyi. Gāmavāsino ‘amhākaŋ susāsanaŋ dussāsanaŋ āroceyyāsī’ ti mittavindakassa bhatiŋ datvā taŋ gāmadvāre kuţikāya (p. 1.257) vasāpesuŋ. Taŋ

pana mittavindakaŋ nissāya te paccantagāmavāsino sattakkhattuŋ rājadaņđaŋ agamaŋsu, sattakkhattuŋ nesaŋ gehāni jhāyiŋsu, sattakkhattuŋ taļākaŋ bhijji. Te cintayiŋsu ‘amhākaŋ pubbe imassa mittavindakassa anā-gamanakāle evarūpaŋ natthi, idāni panassa āgatakālato paţţhāya parihāyā-mā’ ti taŋ pothetvā nīhariŋsu.

So attano dārake gahetvā aññattha gacchanto ekaŋ amanussapariggahaŋ

aţaviŋ pāvisi. Tatthassa amanussā dārake ca bhariyañca māretvā maŋsaŋ

khādiŋsu. So tato palāyitvā tato tato āhiņđanto ekaŋ gambhīraŋ nāma paţţanagāmaŋ nāvāvissajjanadivaseyeva patvā kammakārako hutvā nāvaŋ abhiruhi. Nāvā samuddapiţţhe sattāhaŋ gantvā sattame divase samuddamajjhe

ākoţetvā ţhapitā viya aţţhāsi. Te kāļakaņņisalākaŋ cāresuŋ, sattakkhattuŋ

mittavindakasseva pāpuņi. Manussā tassekaŋ veļukalāpaŋ datvā hatthe

gahetvā samuddapiţţhe khipiŋsu, tasmiŋ khittamatte nāvā agamāsi. Mittavindako veļukalāpe nipajjitvā samuddapiţţhe gacchanto kassapasammāsambuddhakāle rakkhitasīlassa phalena samuddapiţţhe ekasmiŋ phalikavimāne

catasso devadhītaro paţilabhitvā tāsaŋ santike sukhaŋ anubhavamāno

sattāhaŋ vasi. Tā pana vimānapetiyo sattāhaŋ sukhaŋ anubhavanti,

sattāhaŋ dukkhaŋ. Sattāhaŋ dukkhaŋ anubhavituŋ gacchamānā ‘yāva

mayaŋ āgacchāma, tāva idheva hohī’ ti vatvā agamaŋsu.

Mittavindako tāsaŋ gatakāle veļukalāpe nipajjitvā purato gacchanto rajatavimāne aţţha devadhītaro labhi. Tatopi paraŋ gacchanto maņivimāne soļasa, kanakavimāne dvattiŋsa devadhītaro labhi. Tāsampi vacanaŋ akatvā parato gacchanto antaradīpake ekaŋ yakkhanagaraŋ addasa. Tatthekā yakkhinī aja-rūpena vicarati. Mittavindako tassā yakkhinibhāvaŋ ajānanto ‘ajamaŋsaŋ khādissāmī’ ti taŋ pāde aggahesi, sā yakkhānubhāvena taŋ ukkhipitvā khipi.

So tāya khitto samuddamatthakena gantvā bārāņasiyaŋ parikhāpiţţhe

ekasmiŋ kaņţakagumbamatthake patitvā pavaţţamāno bhūmiyaŋ patiţţhāsi.

Tasmiñca samaye tasmiŋ parikhāpiţţhe rañño ajikā caramānā corā haranti.

Ajikagopakā ‘core gaņhissāmā’ ti (p. 1.258) ekamantaŋ nilīnā aţţhaŋsu. Mittavindako pavaţţitvā bhūmiyaŋ ţhito tā ajikā disvā cintesi ‘ahaŋ samudde

ekasmiŋ dīpake ajikaŋ pāde gahetvā tāya khitto idha patito. Sace idāni ekaŋ

ajikaŋ pāde gahessāmi, sā maŋ parato samuddapiţţhe vimānadevatānaŋ

santike khipissatī’ ti. So evaŋ ayoniso manasikaritvā ajikaŋ pāde gaņhi, sā

gahitamattā viravi. Ajikagopakā ito cito ca āgantvā taŋ gahetvā ‘ettakaŋ

kālaŋ rājakule ajikakhādako esa coro’ ti taŋ koţţetvā bandhitvā rañño

santikaŋ nenti.

Tasmiŋ khaņe bodhisatto pañcasatamāņavakaparivuto nagarā

nikkhamma nhāyituŋ gacchanto mittavindakaŋ disvā sañjānitvā te manusse

āha– ‘tātā, ayaŋ amhākaŋ antevāsiko, kasmā naŋ gaņhathā’ ti? ‘Ajikacorako, ayya, ekaŋ ajikaŋ pāde gaņhi, tasmā gahito’ ti. ‘Tena hetaŋ amhākaŋ

dāsaŋ katvā detha, amhe nissāya jīvissatī’ ti. Te, ‘sādhu ayyā’ ti taŋ vissajjetvā agamaŋsu. Atha naŋ bodhisatto ‘mittavindaka, tvaŋ ettakaŋ kālaŋ kahaŋ vasī’ ti pucchi. So sabbaŋ attanā katakammaŋ ārocesi. Bodhisatto ‘atthakāmānaŋ vacanaŋ akaronto evaŋ dukkhaŋ pāpuņātī’ ti vatvā imaŋ gāthamāha–

41. ‘Yo atthakāmassa hitānukampino, ovajjamāno na karoti sāsanaŋ;

ajiyā pādamolamba, mittako viya socatī’ ti.

Tattha atthakāmassāti vuđđhiŋ icchantassa. Hitānukampinoti hitena anukampamānassa. Ovajjamānoti mudukena hitacittena ovadiyamāno. Na karoti

sāsananti anusiţţhaŋ na karoti, dubbaco anovādako hoti. Mittako viya socatīti yathāyaŋ mittavindako ajikāya pādaŋ gahetvā socati kilamati, evaŋ

niccakālaŋ socatīti imāya gāthāya bodhisatto dhammaŋ desesi.

Evaŋ tena therena ettake addhāne tīsuyeva attabhāvesu kucchipūro

laddhapubbo. Yakkhena hutvā ekadivasaŋ gabbhamalaŋ laddhaŋ, sunakhena hutvā ekadivasaŋ (p. 1.259) bhattavamanaŋ, parinibbānadivase

dhammasenāpatissānubhāvena catumadhuraŋ laddhaŋ. Evaŋ parassa

lābhantarāyakaraņaŋ nāma mahādosanti veditabbaŋ. Tasmiŋ pana kāle

sopi ācariyo mittavindakopi yathākammaŋ gato.

Satthā ‘evaŋ, bhikkhave, attano appalābhibhāvañca ariyadhammalābhibhāvañca sayameva esa akāsī’ ti imaŋ dhammadesanaŋ āharitvā anusandhiŋ ghaţetvā jātakaŋ samodhānesi– ‘tadā mittavindako losakatissatthero ahosi, disāpāmokkhācariyo pana ahameva ahosin’ ti.

Losakajātakavaņņanā paţhamā.

[42] 2. Kapotajātakavaņņanā

Yo atthakāmassāti idaŋ satthā jetavane viharanto aññataraŋ lolabhikkhuŋ

ārabbha kathesi. Tassa lolabhāvo navakanipāte kākajātake āvi bhavissati.

Tadā pana taŋ bhikkhū ‘ayaŋ, bhante, bhikkhu lolo’ ti satthu ārocesuŋ. Atha

naŋ satthā ‘saccaŋ kira tvaŋ bhikkhu lolosī’ ti pucchi. ‘Āma, bhante’ ti.

Satthā ‘pubbepi tvaŋ bhikkhu lolo lolakāraņā jīvitakkhayaŋ patto, paņđitāpi

taŋ nissāya attano vasanaţţhānā parihīnā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto pārāvatayoniyaŋ

nibbatti. Tadā bārāņasivāsino puññakāmatāya tasmiŋ tasmiŋ ţhāne sakuņānaŋ sukhavasanatthāya thusapacchiyo olambenti. Bārāņasiseţţhinopi

bhattakārako attano mahānase ekaŋ thusapacchiŋ olambetvā ţhapesi,

bodhisatto tattha vāsaŋ kappesi. So pātova nikkhamitvā gocare caritvā

sāyaŋ āgantvā tattha vasanto kālaŋ khepesi. Athekadivasaŋ eko kāko

mahānasamatthakena gacchanto ambilānambilamacchamaŋsānaŋ dhūpanavāsaŋ ghāyitvā lobhaŋ uppādetvā ‘kaŋ nu kho nissāya imaŋ macchamaŋsaŋ labhissāmī’ ti avidūre (p. 1.260) nisīditvā pariggaņhanto sāyaŋ

bodhisattaŋ āgantvā mahānasaŋ pavisantaŋ disvā ‘imaŋ pārāvataŋ

nissāya macchamaŋsaŋ labhissāmī’ ti punadivase pātova āgantvā bodhisattassa nikkhamitvā gocaratthāya gamanakāle piţţhito piţţhito agamāsi. Atha

naŋ bodhisatto ‘kasmā tvaŋ, samma, amhehi saddhiŋ carasī’ ti āha. ‘Sāmi,

tumhāhaŋ kiriyā mayhaŋ ruccati, ito paţţhāya tumhe upaţţhahissāmī’ ti.

‘Samma, tumhe aññagocarā, mayaŋ aññagocarā, tumhehi amhākaŋ upaţţhānaŋ dukkaran’ ti. ‘Sāmi, tumhākaŋ gocaraggahaņakāle ahampi gocaraŋ

gahetvā tumhehi saddhiŋyeva gamissāmī’ ti. ‘Sādhu, kevalaŋ te appamattena bhavitabban’ ti evaŋ bodhisatto kākaŋ ovaditvā gocaraŋ caranto tiņabījādīni khādati. Bodhisattassa pana gocaraggahaņakāle kāko gantvā gomayapiņđaŋ apanetvā pāņake khāditvā udaraŋ pūretvā bodhisattassa santikaŋ

āgantvā ‘sāmi, tumhe ativelaŋ caratha, atibahubhakkhena nāma bhavituŋ

na vaţţatī’ ti vatvā bodhisattena gocaraŋ gahetvā sāyaŋ āgacchantena

saddhiŋyeva mahānasaŋ pāvisi. Bhattakārako ‘amhākaŋ kapoto aññampi gahetvā āgato’ ti kākassapi pacchiŋ ţhapesi. Tato paţţhāya dve janā vasanti.

Athekadivasaŋ seţţhissa bahuŋ macchamaŋsaŋ āhariŋsu. Taŋ ādāya bhattakārako mahānase tattha tattha olambesi. Kāko taŋ disvā lobhaŋ uppā-detvā ‘sve gocarabhūmiŋ agantvā mayā idameva khāditabban’ ti rattiŋ nitthunanto nipajji. Punadivase bodhisatto gocarāya gacchanto ‘ehi, samma, kākā’ ti āha. ‘Sāmi, tumhe gacchatha, mayhaŋ kucchirogo atthī’ ti. ‘Samma, kākānaŋ kucchirogo nāma na kadāci bhūtapubbo, rattiŋ tīsu yāmesu eke-kasmiŋ yāme mucchitā honti, dīpavaţţiŋ gilitakāle pana nesaŋ muhuttaŋ titti hoti, tvaŋ imaŋ macchamaŋsaŋ khāditukāmo bhavissasi, ehi manussa-paribhogo nāma tumhākaŋ dupparibhuñjiyo, mā evarūpaŋ akāsi, mayā saddhiŋyeva gocarāya gacchāhī’ ti. ‘Na sakkomi, sāmī’ ti. ‘Tena hi paññāyi-ssasi sakena kammena, lobhavasaŋ agantvā appamatto hohī’ ti taŋ ova-ditvā bodhisatto gocarāya gato.

Bhattakārako (p. 1.261) nānappakāraŋ macchamaŋsavikatiŋ sampādetvā usumanikkhamanatthaŋ bhājanāni thokaŋ vivaritvā rasaparissāvanakaroţiŋ bhājanamatthake ţhapetvā bahi nikkhamitvā sedaŋ puñchamāno aţţhāsi.

Tasmiŋ khaņe kāko pacchito sīsaŋ ukkhipitvā bhattagehaŋ olokento tassa

nikkhantabhāvaŋ ñatvā ‘ayaŋdāni mayhaŋ manorathaŋ pūretvā maŋsaŋ

khādituŋ kālo, kiŋ nu kho mahāmaŋsaŋ khādāmi, udāhu cuņņikamaŋsan’ti cintetvā ‘cuņņikamaŋsena nāma khippaŋ kucchiŋ pūretuŋ na sakkā,

mahantaŋ maŋsakhaņđaŋ āharitvā pacchiyaŋ nikkhipitvā khādamāno nipajjissāmī’ ti pacchito uppatitvā rasakaroţiyaŋ nilīyi. Sā ‘kirī’ ti saddamakāsi.

Bhattakārako taŋ saddaŋ sutvā ‘kiŋ nu kho etan’ ti paviţţho kākaŋ disvā

‘ayaŋ duţţhakāko mahāseţţhino pakkamaŋsaŋ khāditukāmo, ahaŋ kho

pana seţţhiŋ nissāya jīvāmi, na imaŋ bālaŋ, kiŋ me iminā’ ti dvāraŋ

pidhāya kākaŋ gahetvā sakalasarīre pattāni luñcitvā allasingīveraloņajīrakādayo koţţetvā ambilatakkena āloļetvā tenassa sakalasarīraŋ makkhetvā taŋ kākaŋ pacchiyaŋ khipi. So adhimattavedanābhibhūto nitthunanto nipajji.

Bodhisatto sāyaŋ āgantvā taŋ byasanappattaŋ disvā ‘lolakāka, mama vacanaŋ akatvā tava lobhaŋ nissāya mahādukkhaŋ pattosī’ ti vatvā imaŋ gāthamāha–

42. ‘Yo atthakāmassa hitānukampino, ovajjamāno na karoti sāsanaŋ;

kapotakassa vacanaŋ akatvā, amittahatthatthagatova setī’ ti.

Tattha kapotakassa vacanaŋ akatvāti pārāvatassa hitānusāsanavacanaŋ akatvā. Amittahatthatthagatova setīti amittānaŋ anatthakārakānaŋ dukkhu-ppādakapuggalānaŋ hatthatthaŋ hatthapathaŋ gato ayaŋ kāko viya so puggalo mahantaŋ byasanaŋ patvā anusocamāno setīti.

Bodhisatto (p. 1.262) imaŋ gāthaŋ vatvā ‘idāni mayā ca imasmiŋ ţhāne na

sakkā vasitun’ ti aññattha gato. Kākopi tattheva jīvitakkhayaŋ patto. Atha

naŋ bhattakārako saddhiŋ pacchiyā gahetvā sankāraţţhāne chađđesi.

Satthāpi ‘na tvaŋ bhikkhu idāneva lolo, pubbepi loloyeva, tañca pana te

lolyaŋ nissāya paņđitāpi sakāvāsā parihīnā’ ti imaŋ dhammadesanaŋ āha-ritvā saccāni pakāsesi, saccapariyosāne so bhikkhu anāgāmiphalaŋ patto. Satthā anusandhiŋ ghaţetvā jātakaŋ samodhānesi– ‘tadā kāko lolabhikkhu ahosi, pārāvato pana ahameva ahosin’ ti.

Kapotajātakavaņņanā dutiyā.

‘āsivisena saddhiŋ vissāso nāma natthi, mā evaŋ jaggāhī’ ti āha. ‘So me

ācariya putto, nāhaŋ tena vinā vattituŋ sakkhissāmī’ ti. ‘Tena hi etasseva

santikā jīvitakkhayaŋ pāpuņissasī’ ti. Tāpaso bodhisattassa vacanaŋ na

gaņhi, āsivisampi jahituŋ nāsakkhi. Tato katipāhaccayeneva sabbe tāpasā

phalāphalatthāya gantvā gataţţhāne phalāphalassa sulabhabhāvaŋ disvā

dve tayo divase tattheva vasiŋsu, veļukapitāpi tehi saddhiŋ gacchanto āsivisaŋ veļupabbeyeva sayāpetvā pidahitvā gato. So puna tāpasehi saddhiŋ

dvīhatīhaccayena āgantvā ‘veļukassa gocaraŋ dassāmī’ ti veļupabbaŋ

ugghāţetvā ‘ehi, puttaka, chātakosī’ ti hatthaŋ pasāresi. Āsiviso dvīhatīhaŋ

nirāhāratāya kujjhitvā pasāritahatthaŋ đaŋsitvā tāpasaŋ tattheva jīvitakkhayaŋ pāpetvā araññaŋ pāvisi. Tāpasā taŋ disvā bodhisattassa ārocesuŋ.

Bodhisatto tassa sarīrakiccaŋ kāretvā isigaņassa majjhe nisīditvā isīnaŋ ovādavasena imaŋ gāthamāha–

43. ‘Yo atthakāmassa hitānukampino, ovajjamāno na karoti sāsanaŋ;

evaŋ so nihato seti, veļukassa yathā pitā’ ti.

Tattha evaŋ so nihato setīti yo hi isīnaŋ ovādaŋ na gaņhāti, so yathā esa

tāpaso āsivisamukhe pūtibhāvaŋ patvā nihato seti, evaŋ mahāvināsaŋ patvā nihato setīti attho. Evaŋ bodhisatto isigaņaŋ ovaditvā cattāro brahma-vihāre bhāvetvā āyupariyosāne brahmaloke uppajji.

Satthā ‘na tvaŋ bhikkhu idāneva dubbaco, pubbepi dubbacoyeva, dubba-cabhāveneva ca āsivisamukhe pūtibhāvaŋ patto’ ti imaŋ dhammadesanaŋ āharitvā (p. 1.264) anusandhiŋ ghaţetvā jātakaŋ samodhānesi– ‘tadā veļuka-pitā dubbacabhikkhu ahosi, sesaparisā buddhaparisā, gaņasatthā pana aha-meva ahosin’ ti.

Veļukajātakavaņņanā tatiyā.

[44] 4. Makasajātakavaņņanā

Seyyo amittoti idaŋ satthā magadhesu cārikaŋ caramāno aññatarasmiŋ

gāmake bālagāmikamanusse ārabbha kathesi. Tathāgato kira ekasmiŋ

samaye sāvatthito magadharaţţhaŋ gantvā tattha cārikaŋ caramāno aññataraŋ gāmakaŋ sampāpuņi. So ca gāmako yebhuyyena andhabālamanussehiyeva ussanno. Tatthekadivasaŋ te andhabālamanussā sannipatitvā ‘bho,

amhe araññaŋ pavisitvā kammaŋ karonte makasā khādanti, tappaccayā

amhākaŋ kammacchedo hoti, sabbeva dhanūni ceva āvudhāni ca ādāya

gantvā makasehi saddhiŋ yujjhitvā sabbamakase vijjhitvā chinditvā ca māre-ssāmā’ ti mantayitvā araññaŋ gantvā ‘makase vijjhissāmā’ ti aññamaññaŋ vijjhitvā ca paharitvā ca dukkhappattā āgantvā antogāme ca gāmamajjhe ca gāmadvāre ca nipajjiŋsu.

Satthā bhikkhusanghaparivuto taŋ gāmaŋ piņđāya pāvisi. Avasesā paņđi-tamanussā bhagavantaŋ disvā gāmadvāre maņđapaŋ kāretvā buddhappa-mukhassa bhikkhusanghassa mahādānaŋ datvā satthāraŋ vanditvā nisī-diŋsu. Satthā tasmiŋ tasmiŋ ţhāne patitamanusse disvā te upāsake pucchi ‘bahū ime gilānā manussā, kiŋ etehi katan’ ti? ‘Bhante, ete manussā ‘maka-sayuddhaŋ karissāmā’ ti gantvā aññamaññaŋ vijjhitvā sayaŋ gilānā jātā’ ti.

Satthā ‘na idāneva andhabālamanussā ‘makase paharissāmā’ ti attānaŋ

paharanti, pubbepi ‘makasaŋ paharissāmā’ ti paraŋ paharaņakamanussā

ahesuŋyevā’ ti vatvā tehi manussehi yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto vaņijjāya jīvikaŋ

kappeti. Tadā kāsiraţţhe ekasmiŋ paccantagāme bahū (p. 1.265) vađđhakī

vasanti. Tattheko khalitavađđhakī rukkhaŋ tacchati, athassa eko makaso

tambalohathālakapiţţhisadise sīse nisīditvā sattiyā paharanto viya sīsaŋ

mukhatuņđakena vijjhi. So attano santike nisinnaŋ puttaŋ āha– ‘tāta,

mayhaŋ sīsaŋ makaso sattiyā paharanto viya vijjhati, vārehi nan’ ti. ‘Tāta,

adhivāsehi, ekappahāreneva taŋ māressāmī’ ti. Tasmiŋ samaye bodhisattopi attano bhaņđaŋ pariyesamāno taŋ gāmaŋ patvā tassā vađđhakisālāya

nisinno hoti. Atha so vađđhakī puttaŋ āha– ‘tāta, imaŋ makasaŋ vārehī’ ti.

So ‘vāressāmi, tātā’ ti tikhiņaŋ mahāpharasuŋ ukkhipitvā pitu piţţhipasse

ţhatvā ‘makasaŋ paharissāmī’ ti pitu matthakaŋ dvidhā bhindi, vađđhakī

tattheva jīvitakkhayaŋ patto.

Bodhisatto tassa taŋ kammaŋ disvā ‘paccāmittopi paņđitova seyyo. So hi daņđabhayenapi manusse na māressatī’ ti cintetvā imaŋ gāthamāha–

44. ‘Seyyo amitto matiyā upeto, na tveva mitto mativippahīno;

‘makasaŋ vadhissan’ ti hi eļamūgo, putto pitu abbhidā uttamangan’ ti.

Tattha seyyoti pavaro uttamo. Matiyā upetoti paññāya samannāgato. EļamūgoTi lālāmukho bālo. Putto pitu abbhidā uttamanganti attano bālatāya

puttopi hutvā pitu uttamangaŋ matthakaŋ ‘makasaŋ paharissāmī’ ti dvidhā

bhindi. Tasmā bālamittato paņđita-amittova seyyoti imaŋ gāthaŋ vatvā

bodhisatto uţţhāya yathākammaŋ gato. Vađđhakissapi ñātakā sarīrakiccaŋ akaŋsu.

Satthā ‘evaŋ upāsakā pubbepi ‘makasaŋ paharissāmā’ ti paraŋ paharaņa-kamanussā ahesuŋyevā’ ti imaŋ dhammadesanaŋ āharitvā anusandhiŋ ghaţetvā jātakaŋ samodhānesi ‘tadā gāthaŋ vatvā pakkanto paņđitavāņijo pana ahameva ahosin’ ti.

Makasajātakavaņņanā catutthā.

[45] 5. Rohiņijātakavaņņanā

Seyyo (p. 1.266) amittoti-idaŋ satthā jetavane viharanto ekaŋ anāthapiņđikaseţţhino dāsiŋ ārabbha kathesi. Anāthapiņđikassa kira ekā rohiņī nāma

dāsī ahosi. Tassā vīhipaharaņaţţhāne āgantvā mahallikā mātā nipajji, taŋ

makkhikā parivāretvā sūciyāvijjhamānā viya khādanti. Sā dhītaraŋ āha–

‘amma, makkhikā maŋ khādanti, etā vārehī’ ti. Sā ‘vāressāmi, ammā’ ti

musalaŋ ukkhipitvā ‘mātu sarīre makkhikā māretvā vināsaŋ pāpessāmī’ ti

mātaraŋ musalena paharitvā jīvitakkhayaŋ pāpesi. Taŋ disvā ‘mātā me

matā’ ti rodituŋ ārabhi. Taŋ pavattiŋ seţţhissa ārocesuŋ. Seţţhi tassā sarīrakiccaŋ kāretvā vihāraŋ gantvā sabbaŋ taŋ pavattiŋ satthu ārocesi. Satthā

‘na kho, gahapati, esā ‘mātu sarīre makkhikā māressāmī’ ti idāneva musalena paharitvā mātaraŋ māresi, pubbepi māresiyevā’ ti vatvā tena yācito

atītaŋ āhari.

Atīte bārāņasiyaŋ brahmadatte rajjaŋ kārente bodhisatto seţţhikule nibbattitvā pitu-accayena seţţhiţţhānaŋ pāpuņi. Tassāpi rohiņīyeva nāma dāsī

ahosi. Sāpi attano vīhipaharaņaţţhānaŋ āgantvā nipannaŋ mātaraŋ

‘makkhikā me, amma, vārehī’ ti vuttā evameva musalena paharitvā mātaraŋ

jīvitakkhayaŋ pāpetvā rodituŋ ārabhi. Bodhisatto taŋ pavattiŋ sutvā ‘amittopi hi imasmiŋ loke paņđitova seyyo’ ti cintetvā imaŋ gāthamāha–

45. ‘Seyyo amitto medhāvī, yañce bālānukampako;

passa rohiņikaŋ jammiŋ, mātaraŋ hantvāna socatī’ ti.

Tattha medhāvīti paņđito ñāņī vibhāvī. Yañce bālānukampakoti ettha yanti

lingavipallāso kato, ceti nāmatthe nipāto. Yo nāma bālo anukampako, tato

sataguņena sahassaguņena paņđito amitto hontopi seyyoyevāti attho. Atha

vā yanti paţisedhanatthe nipāto, no ce bālānukampakoti attho. Jamminti

lāmikaŋ dandhaŋ. Mātaraŋ hantvāna socatīti ‘makkhikā māressāmī’ ti

mātaraŋ hantvā idāni ayaŋ bālā sayameva rodati paridevati. Iminā kāraņena (p. 1.267) imasmiŋ loke amittopi paņđito seyyoti bodhisatto paņđitaŋ

pasaŋsanto imāya gāthāya dhammaŋ desesi.

Satthā ‘na kho, gahapati, esā idāneva ‘makkhikā māressāmī’ ti mātaraŋ

ghātesi, pubbepi ghātesiyevā’ ti imaŋ dhammadesanaŋ āharitvā anusandhiŋ ghaţetvā jātakaŋ samodhānesi– ‘tadā mātāyeva mātā ahosi, dhītāyeva dhītā, mahāseţţhi pana ahameva ahosin’ ti.

Rohiņijātakavaņņanā pañcamā.

[46] 6. Ārāmadūsakajātakavaņņanā

Na ve anatthakusalenāti idaŋ satthā aññatarasmiŋ kosalagāmake viharanto uyyānadūsakaŋ ārabbha kathesi. Satthā kira kosalesu cārikaŋ caramāno aññataraŋ gāmakaŋ sampāpuņi. Tattheko kuţumbiko tathāgataŋ

nimantetvā attano uyyāne nisīdāpetvā buddhappamukhassa sanghassa

mahādānaŋ datvā ‘bhante, yathāruciyā imasmiŋ uyyāne vicarathā’ ti āha.

Bhikkhū uţţhāya uyyānapālaŋ gahetvā uyyāne vicarantā ekaŋ angaņaţţhānaŋ disvā uyyānapālaŋ pucchiŋsu ‘upāsaka, imaŋ uyyānaŋ aññattha

sandacchāyaŋ, imasmiŋ pana ţhāne na koci rukkho vā gaccho vā atthi, kiŋ

nu kho kāraņan’ ti? ‘Bhante, imassa uyyānassa ropanakāle eko gāmadārako

udakaŋ siñcanto imasmiŋ ţhāne rukkhapotake ummūlaŋ katvā mūlappamāņena udakaŋ siñci. Te rukkhapotakā milāyitvā matā. Iminā kāraņena idaŋ

ţhānaŋ angaņaŋ jātan’ ti. Bhikkhū satthāraŋ upasankamitvā etamatthaŋ

ārocesuŋ. Satthā ‘na, bhikkhave, so gāmadārako idāneva ārāmadūsako,

pubbepi ārāmadūsakoyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bārāņasiyaŋ nakkhattaŋ

ghosayiŋsu. Nakkhattabherisaddasavanakālato paţţhāya sakalanagaravāsino nakkhattanissitakā hutvā vicaranti. Tadā rañño uyyāne bahū makkaţā

vasanti. Uyyānapālo cintesi ‘nagare nakkhattaŋ ghuţţhaŋ, ime vānare

‘udakaŋ siñcathā’ ti vatvā ahaŋ nakkhattaŋ kīļissāmī’ ti jeţţhakavānaraŋ upasankamitvā (p. 1.268) ‘samma vānarajeţţhaka, imaŋ uyyānaŋ tumhākampi

bahūpakāraŋ, tumhe ettha pupphaphalapallavāni khādatha, nagare

nakkhattaŋ ghuţţhaŋ, ahaŋ nakkhattaŋ kīļissāmi. Yāvāhaŋ āgacchāmi,

tāva imasmiŋ uyyāne rukkhapotakesu udakaŋ siñcituŋ sakkhissathā’ ti

pucchi. ‘Sādhu, siñcissāmī’ ti. ‘Tena hi appamattā hothā’ ti udakasiñcanatthāya tesaŋ cammakuţe ca dārukuţe ca datvā gato. Vānarā cammakuţe

ceva dārukuţe ca gahetvā rukkhapotakesu udakaŋ siñcanti. Atha ne vānarajeţţhako evamāha ‘bhonto vānarā, udakaŋ nāma rakkhitabbaŋ, tumhe

rukkhapotakesu udakaŋ siñcantā uppāţetvā uppāţetvā mūlaŋ oloketvā

gambhīragatesu mūlesu bahuŋ udakaŋ siñcatha, agambhīragatesu appaŋ, pacchā amhākaŋ udakaŋ dullabhaŋ bhavissatī’ ti. Te ‘sādhū’ ti sampaţi-cchitvā tathā akaŋsu.

Tasmiŋ samaye eko paņđitapuriso rājuyyāne te vānare tathā karonte

disvā evamāha ‘bhonto vānarā, kasmā tumhe rukkhapotake uppāţetvā uppā-ţetvā mūlappamāņena udakaŋ siñcathā’ ti? Te ‘evaŋ no vānarajeţţhako ova-datī’ ti āhaŋsu. So taŋ vacanaŋ sutvā ‘aho vata bho bālā apaņđitā, ‘atthaŋ karissāmā’ ti anatthameva karontī’ ti cintetvā imaŋ gāthamāha–

46. ‘Na ve anatthakusalena, atthacariyā sukhāvahā;

hāpeti atthaŋ dummedho, kapi ārāmiko yathā’ ti.

Tattha veti nipātamattaŋ. Anatthakusalenāti anatthe anāyatane kusalena,

atthe āyatane kāraņe akusalena vāti attho. Atthacariyāti vuđđhikiriyā. Sukhāvahāti evarūpena anatthakusalena kāyikacetasikasukhasankhātassa

atthassa cariyā na sukhāvahā, na sakkā āvahitunti attho. Kinkāraņā? Ekanteneva hi hāpeti atthaŋ dummedhoti, bālapuggalo ‘atthaŋ karissāmī’ ti atthaŋ

hāpetvā anatthameva karoti. Kapi ārāmiko yathāti yathā ārāme niyutto ārāmarakkhanako makkaţo ‘atthaŋ karissāmī’ ti anatthameva karoti, evaŋ yo

koci anatthakusalo, tena na sakkā atthacariyaŋ āvahituŋ, so ekaŋsena

atthaŋ hāpetiyevāti. Evaŋ so paņđito puriso imāya (p. 1.269) gāthāya vānara-jeţţhakaŋ garahitvā attano parisaŋ ādāya uyyānā nikkhami.

Satthāpi ‘na, bhikkhave, esa gāmadārako idāneva ārāmadūsako, pubbepi ārāmadūsakoyevā’ ti imaŋ dhammadesanaŋ āharitvā anusandhiŋ ghaţetvā jātakaŋ samodhānesi– ‘tadā vānarajeţţhako ārāmadūsakagāmadārako ahosi, paņđitapuriso pana ahameva ahosin’ ti.

Ārāmadūsakajātakavaņņanā chaţţhā.

[47] 7. Vāruņidūsakajātakavaņņanā

Na ve anatthakusalenāti idaŋ satthā jetavane viharanto vāruņidūsakaŋ

ārabbha kathesi. Anāthapiņđikassa kira sahāyo eko vāruņivāņijo tikhiņaŋ

vāruņiŋ yojetvā hiraññasuvaņņādīni gahetvā vikkiņanto mahājane sannipatite ‘tāta, tvaŋ mūlaŋ gahetvā vāruņiŋ dehī’ ti antevāsikaŋ āņāpetvā sayaŋ

nhāyituŋ agamāsi. Antevāsiko mahājanassa vāruņiŋ dento manusse antarantarā loņasakkharā āharāpetvā khādante disvā ‘ayaŋ surā aloņikā bhavissati, loņamettha pakkhipissāmī’ ti surācāţiyaŋ nāļimattaŋ loņaŋ pakkhipitvā tesaŋ suraŋ adāsi. Te mukhaŋ pūretvā pūretvā chađđetvā ‘kiŋ te

katan’ ti pucchiŋsu. ‘Tumhe suraŋ pivitvā loņaŋ āharāpente disvā loņena

yojesin’ ti. ‘Evarūpaŋ nāma manāpaŋ vāruņiŋ nāsesi bālā’ ti taŋ garahitvā

uţţhāyuţţhāya pakkantā. Vāruņivāņijo āgantvā ekampi adisvā ‘vāruņipāyakā

kahaŋ gatā’ ti pucchi, so tamatthaŋ ārocesi. Atha naŋ ācariyo ‘bāla, evarūpā nāma te surā nāsitā’ ti garahitvā imaŋ kāraņaŋ anāthapiņđikassa ārocesi. Anāthapiņđiko ‘atthidāni me idaŋ kathāpābhatan’ ti jetavanaŋ gantvā satthāraŋ vanditvā etamatthaŋ ārocesi. Satthā ‘na esa, gahapati, idāneva vāruņidūsako, pubbepi vāruņidūsakoyevā’ ti vatvā tena yācito atītaŋ āhari.

Atīte (p. 1.270) bārāņasiyaŋ brahmadatte rajjaŋ kārente bodhisatto bārāņasiyaŋ seţţhi ahosi. Taŋ upanissāya eko vāruņivāņijo jīvati. So tikhiņaŋ

suraŋ yojetvā ‘imaŋ vikkiņāhī’ ti antevāsikaŋ vatvā nhāyituŋ gato. Antevāsiko tasmiŋ gatamatteyeva surāya loņaŋ pakkhipitvā imināva nayena suraŋ

vināsesi. Athassa ācariyo āgantvā taŋ kāraņaŋ ñatvā seţţhissa ārocesi.

Satthāpi ‘na esa gahapati idāneva vāruņidūsako, pubbepi vāruņidūsakoye-vā’ ti vatvā anusandhiŋ ghaţetvā jātakaŋ samodhānesi– ‘tadā vāruņidūsako idānipi vāruņidūsakova ahosi, bārāņasiseţţhi pana ahameva ahosin’ ti.

Vāruņidūsakajātakavaņņanā sattamā.

[48] 8. Vedabbajātakavaņņanā

Anupāyena yo atthanti idaŋ satthā jetavane viharanto dubbacabhikkhuŋ

ārabbha kathesi. Tañhi bhikkhuŋ satthā ‘na tvaŋ bhikkhu idāneva dubbaco,

pubbepi dubbacoyeva, teneva ca kāraņena paņđitānaŋ vacanaŋ akatvā

tiņhena asinā dvidhā katvā chinno hutvā magge nipatittha, tañca ekakaŋ

nissāya purisasahassaŋ jīvitakkhayaŋ pattan’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente ekasmiŋ gāmake aññataro brāhmaņo vedabbaŋ nāma mantaŋ jānāti. So kira manto anaggho (p. 1.271)

mahāraho, nakkhattayoge laddhe taŋ mantaŋ parivattetvā ākāse ullokite

ākāsato sattaratanavassaŋ vassati. Tadā bodhisatto tassa brāhmaņassa

santike sippaŋ uggaņhāti. Athekadivasaŋ brāhmaņo bodhisattaŋ ādāya

kenacideva karaņīyena attano gāmā nikkhamitvā cetaraţţhaŋ agamāsi, antarāmagge ca ekasmiŋ araññaţţhāne pañcasatā pesanakacorā nāma panthaghātaŋ karonti. Te bodhisattañca vedabbabrāhmaņañca gaņhiŋsu. Kasmā

panete ‘pesanakacorā’ ti vuccanti? Te kira dve jane gahetvā ekaŋ dhanāharaņatthāya pesenti, tasmā ‘pesanakacorā’tveva vuccanti. Tepi ca pitāputte

gahetvā pitaraŋ ‘tvaŋ amhākaŋ dhanaŋ āharitvā puttaŋ gahetvā yāhī’ ti

vadanti. Etenupāyena mātudhītaro gahetvā mātaraŋ vissajjenti, jeţţhakaniţţhe gahetvā jeţţhabhātikaŋ vissajjenti, ācariyantevāsike gahetvā antevāsikaŋ vissajjenti. Te tasmiŋ kāle vedabbabrāhmaņaŋ gahetvā bodhisattaŋ vissajjesuŋ.

Bodhisatto ācariyaŋ vanditvā ‘ahaŋ ekāhadvīhaccayena āgamissāmi, tumhe mā bhāyittha, apica kho pana mama vacanaŋ karotha, ajja dhanava-ssāpanakanakkhattayogo bhavissati, mā kho tumhe dukkhaŋ asahantā mantaŋ parivattetvā dhanaŋ vassāpayittha. Sace vassāpessatha, tumhe ca vināsaŋ pāpuņissatha, ime ca pañcasatā corā’ ti evaŋ ācariyaŋ ovaditvā dhanatthāya agamāsi. Corāpi sūriye atthangate brāhmaņaŋ bandhitvā nipa-jjāpesuŋ. Tankhaņaññeva pācīnalokadhātuto paripuņņacandamaņđalaŋ uţţhahi. Brāhmaņo nakkhattaŋ olokento ‘dhanavassāpanakanakkhattayogo laddho, kiŋ me dukkhena anubhūtena, mantaŋ parivattetvā ratanavassaŋ vassāpetvā corānaŋ dhanaŋ datvā yathāsukhaŋ gamissāmī’ ti cintetvā core āmantesi ‘bhonto corā, tumhe maŋ kimatthāya gaņhathā’ ti? ‘Dhanatthāya, ayyā’ ti. ‘Sace vo, dhanena attho, khippaŋ maŋ bandhanā mocetvā sīsaŋ nhāpetvā ahatavatthāni acchādetvā gandhehi vilimpāpetvā pupphāni pilandhāpetvā ţhapethā’ ti. ‘Corā tassa kathaŋ sutvā tathā akaŋsu’.

Brāhmaņo (p. 1.272) nakkhattayogaŋ ñatvā mantaŋ parivattetvā ākāsaŋ

ullokesi, tāvadeva ākāsato ratanāni patiŋsu. Corā taŋ dhanaŋ sankađđhitvā

uttarāsangesu bhaņđikaŋ katvā pāyiŋsu. Brāhmaņopi tesaŋ pacchatova

agamāsi. Atha te core aññe pañcasatā corā gaņhiŋsu. ‘Kimatthaŋ amhe

gaņhathā’ ti ca vuttā ‘dhanatthāyā’ ti āhaŋsu. ‘Yadi vo dhanena attho, etaŋ

brāhmaņaŋ gaņhatha, eso ākāsaŋ ulloketvā dhanaŋ vassāpesi, amhākampetaŋ eteneva dinnan’ ti. Corā core vissajjetvā ‘amhākampi dhanaŋ dehī’ti brāhmaņaŋ gaņhiŋsu. Brāhmaņo ‘ahaŋ tumhākaŋ dhanaŋ dadeyyaŋ,

dhanavassāpanakanakkhattayogo pana ito saŋvaccharamatthake bhavissati. Yadi vo dhanenattho, adhivāsetha, tadā dhanavassaŋ vassāpessāmī’ti āha. Corā kujjhitvā ‘ambho, duţţhabrāhmaņa, aññesaŋ idāneva dhanaŋ

vassāpetvā amhe aññaŋ saŋvaccharaŋ adhivāsāpesī’ ti tiņhena asinā

brāhmaņaŋ dvidhā chinditvā magge chađđetvā vegena anubandhitvā tehi

corehi saddhiŋ yujjhitvā te sabbepi māretvā dhanaŋ ādāya puna dve

koţţhāsā hutvā aññamaññaŋ yujjhitvā ađđhateyyāni purisasatāni ghātetvā

etena upāyena yāva dve janā avasiţţhā ahesuŋ, tāva aññamaññaŋ ghāta-yiŋsu. Evaŋ taŋ purisasahassaŋ vināsaŋ pattaŋ.

Te pana dve janā upāyena taŋ dhanaŋ āharitvā ekasmiŋ gāmasamīpe

gahanaţţhāne dhanaŋ paţicchādetvā eko khaggaŋ gahetvā rakkhanto nisīdi,

eko taņđule gahetvā bhattaŋ pacāpetuŋ gāmaŋ pāvisi. Lobho ca nāmesa

vināsamūlamevāti dhanasantike nisinno cintesi ‘tasmiŋ āgate idaŋ dhanaŋ

dve koţţhāsā bhavissanti, yaŋnūnāhaŋ taŋ āgatamattameva khaggena

paharitvā ghāteyyan’ ti. So khaggaŋ sannayhitvā tassa āgamanaŋ olokento

nisīdi. Itaropi cintesi ‘taŋ dhanaŋ dve koţţhāsā bhavissanti, yaŋnūnāhaŋ

bhatte visaŋ pakkhipitvā taŋ purisaŋ bhojetvā jīvitakkhayaŋ pāpetvā ekakova dhanaŋ gaņheyyan’ ti. So niţţhite bhatte sayaŋ bhuñjitvā sesake visaŋ

pakkhipitvā taŋ ādāya tattha agamāsi. Taŋ bhattaŋ otāretvā ţhitamattameva itaro khaggena dvidhā chinditvā taŋ paţicchannaţţhāne chađđetvā

tañca bhattaŋ bhuñjitvā sayampi tattheva jīvitakkhayaŋ pāpuņi. Evañca taŋ dhanaŋ nissāya sabbeva vināsaŋ pāpuņiŋsu.

Bodhisattopi (p. 1.273) kho ekāhadvīhaccayena dhanaŋ ādāya āgato

tasmiŋ ţhāne ācariyaŋ adisvā vippakiņņaŋ pana dhanaŋ disvā ‘ācariyena

mama vacanaŋ akatvā dhanaŋ vassāpitaŋ bhavissati, sabbehi vināsaŋ

pattehi bhavitabban’ ti mahāmaggena pāyāsi. Gacchanto ācariyaŋ mahāmagge dvidhā chinnaŋ disvā ‘mama vacanaŋ akatvā mato’ ti dārūni uddharitvā citakaŋ katvā ācariyaŋ jhāpetvā vanapupphehi pūjetvā purato

gacchanto jīvitakkhayaŋ patte pañcasate, purato ađđhateyyasateti anukkamena avasāne dve jane jīvitakkhayaŋ patte disvā cintesi ‘imaŋ dvīhi ūnaŋ

purisasahassaŋ vināsaŋ pattaŋ, aññehi dvīhi corehi bhavitabbaŋ, tepi

santhambhituŋ na sakkhissanti, kahaŋ nu kho te gatā’ ti gacchanto tesaŋ

dhanaŋ ādāya gahanaţţhānaŋ paviţţhamaggaŋ disvā gacchanto bhaņđikabaddhassa dhanassa rāsiŋ disvā ekaŋ bhattapātiŋ avattharitvā mataŋ

addasa. Tato ‘idaŋ nāma tehi kataŋ bhavissatī’ ti sabbaŋ ñatvā ‘kahaŋ nu

kho so puriso’ ti vicinanto tampi paţicchannaţţhāne apaviddhaŋ disvā

‘amhākaŋ ācariyo mama vacanaŋ akatvā attano dubbacabhāvena attanāpi

vināsaŋ patto, aparampi tena purisasahassaŋ vināsitaŋ, anupāyena vata

akāraņena attano vuđđhiŋ patthayamānā amhākaŋ ācariyo viya mahāvināsameva pāpuņissantī’ ti cintetvā imaŋ gāthamāha–

48. ‘Anupāyena yo atthaŋ, icchati so vihaññati;

cetā haniŋsu vedabbaŋ, sabbe te byasanamajjhagū’ ti.

Tattha so vihaññatīTi so anupāyena ‘attano atthaŋ vuđđhiŋ sukhaŋ icchāmī’ ti akāle vāyāmaŋ karonto puggalo vihaññati kilamati mahāvināsaŋ pāpuņāti. Cetāti cetaraţţhavāsino corā. Haniŋsu vedabbanti vedabbamantavasena ‘vedabbo’ ti laddhanāmaŋ brāhmaņaŋ haniŋsu. Sabbe te byasanama-jjhagūti tepi ca anavasesā aññamaññaŋ ghātayamānā byasanaŋ adhiga-cchiŋsu paţilabhiŋsūti.

Evaŋ bodhisatto ‘yathā amhākaŋ ācariyo anupāyena aţţhāne parakkamaŋ karonto dhanaŋ vassāpetvā attanāpi jīvitakkhayaŋ patto, aññesañca (p. 1.274) vināsapaccayo jāto, evameva yo aññopi anupāyena attano

atthaŋ icchanto vāyāmaŋ karissati, sabbo so attanā ca vinassissati, paresañca vināsapaccayo bhavissatī’ ti vanaŋ unnādento devatāsu sādhukāraŋ dadamānāsu imāya gāthāya dhammaŋ desetvā taŋ dhanaŋ upāyena attano gehaŋ āharitvā dānādīni puññāni karonto yāvatāyukaŋ ţhatvā jīvitapa-riyosāne saggapathaŋ pūrayamāno agamāsi.

Satthāpi ‘na tvaŋ bhikkhu idāneva dubbaco, pubbepi dubbacova, dubba-cattā pana mahāvināsaŋ patto’ ti imaŋ dhammadesanaŋ āharitvā anu-sandhiŋ ghaţetvā jātakaŋ samodhānesi– ‘tadā vedabbabrāhmaņo dubbaca-bhikkhu ahosi, antevāsiko pana ahameva ahosin’ ti.

Vedabbajātakavaņņanā aţţhamā.

[49] 9. Nakkhattajātakavaņņanā

Nakkhattaŋ patimānentanti idaŋ satthā jetavane viharanto aññataraŋ ājīvakaŋ ārabbha kathesi. Sāvatthiyaŋ kirekaŋ kuladhītaraŋ janapade eko

kulaputto attano puttassa vāretvā ‘asukadivase nāma gaņhissāmī’ ti divasaŋ

ţhapetvā tasmiŋ divase sampatte attano kulūpakaŋ ājīvakaŋ pucchi

‘bhante, ajja mayaŋ ekaŋ mangalaŋ karissāma, sobhanaŋ nu kho nakkhattan’ ti. So ‘ayaŋ maŋ paţhamaŋ apucchitvāva divasaŋ ţhapetvā idāni paţipucchati, hotu, sikkhāpessāmi nan’ ti kujjhitvā ‘ajja asobhanaŋ nakkhattaŋ,

mā ajja mangalaŋ karittha, sace karissatha, mahāvināso bhavissatī’ ti āha.

Tasmiŋ kule manussā tassa saddahitvā taŋ divasaŋ na gacchiŋsu. Nagaravāsino sabbaŋ mangalakiriyaŋ katvā tesaŋ anāgamanaŋ disvā ‘tehi ajja

divaso ţhapito, no ca kho āgatā, amhākampi bahu vayakammaŋ kataŋ, kiŋ

no tehi, amhākaŋ dhītaraŋ aññassa dassāmā’ ti yathākateneva mangalena

dhītaraŋ aññassa kulassa adaŋsu.

Itare punadivase āgantvā ‘detha no dārikan’ ti āhaŋsu. Atha ne sāvatthivāsino ‘janapadavāsino nāma tumhe gahapatikā pāpamanussā divasaŋ

ţhapetvā avaññāya na āgatā, āgatamaggeneva paţigacchatha (p. 1.275),

amhehi aññesaŋ dārikā dinnā’ ti paribhāsiŋsu. Te tehi saddhiŋ kalahaŋ

katvā dārikaŋ alabhitvā yathāgatamaggeneva gatā. Tenapi ājīvakena tesaŋ manussānaŋ mangalantarāyassa katabhāvo bhikkhūnaŋ antare pākaţo jāto.

Te bhikkhū dhammasabhāyaŋ sannipatitā ‘āvuso, ājīvakena kulassa mangalantarāyo kato’ ti kathayamānā nisīdiŋsu. Satthā āgantvā ‘kāya nuttha,

bhikkhave, etarahi kathāya sannisinnā’ ti pucchi. Te ‘imāya nāmā’ ti kathayiŋsu. ‘Na, bhikkhave, idāneva ājīvako tassa kulassa mangalantarāyaŋ

karoti, pubbepi esa tesaŋ kujjhitvā mangalantarāyaŋ akāsiyevā’ ti vatvā

atītaŋ āhari.

Atīte bārāņasiyaŋ brahmadatte rajjaŋ kārente nagaravāsino janapadavāsīnaŋ dhītaraŋ vāretvā divasaŋ ţhapetvā attano kulūpakaŋ ājīvakaŋ

pucchiŋsu ‘bhante, ajja amhākaŋ ekā mangalakiriyā, sobhanaŋ nu kho

nakkhattan’ ti. So ‘ime attano ruciyā divasaŋ ţhapetvā idāni maŋ pucchantī’ti kujjhitvā ‘ajja nesaŋ mangalantarāyaŋ karissāmī’ ti cintetvā ‘ajja asobhanaŋ nakkhattaŋ, sace karotha, mahāvināsaŋ pāpuņissathā’ ti āha. Te

tassa saddahitvā na gamiŋsu. Janapadavāsino tesaŋ anāgamanaŋ ñatvā

‘te ajja divasaŋ ţhapetvāpi na āgatā, kiŋ no tehi, aññesaŋ dhītaraŋ dassāmā’ ti aññesaŋ dhītaraŋ adaŋsu. Nagaravāsino punadivase āgantvā dārikaŋ yāciŋsu. Janapadavāsino ‘tumhe nagaravāsino nāma chinnahirikā gahapatikā, divasaŋ ţhapetvā dārikaŋ na gaņhittha, mayaŋ tumhākaŋ anā-gamanabhāvena aññesaŋ adamhā’ ti. Mayaŋ ājīvakaŋ paţipucchitvā ‘‘nakkhattaŋ na sobhanan’ ti nāgatā, detha no dārikan’ ti. ‘Amhehi tumhākaŋ anāgamanabhāvena aññesaŋ dinnā, idāni dinnadārikaŋ kathaŋ puna āne-ssāmā’ ti.

Evaŋ tesu aññamaññaŋ kalahaŋ karontesu eko nagaravāsī paņđitapuriso

ekena kammena janapadaŋ gato tesaŋ nagaravāsīnaŋ ‘mayaŋ ājīvakaŋ

pucchitvā nakkhattassa asobhanabhāvena nāgatā’ ti kathentānaŋ sutvā

‘nakkhattena ko attho, nanu dārikāya laddhabhāvova nakkhattan’ ti vatvā

imaŋ gāthamāha–

49. ‘Nakkhattaŋ (p. 1.276) patimānentaŋ, attho bālaŋ upaccagā;

attho atthassa nakkhattaŋ, kiŋ karissanti tārakā’ ti.

Tattha patimānentanti olokentaŋ, ‘idāni nakkhattaŋ bhavissati, idāni

nakkhattaŋ bhavissatī’ ti āgamayamānaŋ. Attho bālaŋ upaccagāti etaŋ

nagaravāsikaŋ bālaŋ dārikāpaţilābhasankhāto attho atikkanto. Attho

atthassa nakkhattanti yaŋ atthaŋ pariyesanto carati, so paţiladdho atthova

atthassa nakkhattaŋ nāma. Kiŋ karissanti tārakāti itare pana ākāse tārakā

kiŋ karissanti, kataraŋ atthaŋ sādhessantīti attho. Nagaravāsino kalahaŋ

katvā dārikaŋ alabhitvāva agamaŋsu.

Satthā ‘na, bhikkhave, esa ājīvako idāneva kulassa mangalantarāyaŋ

karoti, pubbepi akāsiyevā’ ti imaŋ dhammadesanaŋ āharitvā anusandhiŋ

ghaţetvā jātakaŋ samodhānesi– ‘tadā ājīvako etarahi ājīvakova ahosi, tānipi

kulāni etarahi kulāniyeva, gāthaŋ vatvā ţhito paņđitapuriso pana ahameva

ahosin’ ti.

Nakkhattajātakavaņņanā navamā.

[50] 10. Dummedhajātakavaņņanā

Dummedhānanti idaŋ satthā jetavane viharanto lokatthacariyaŋ ārabbha kathesi. Sā dvādasakanipāte mahākaņhajātake (jā. 1.12.61 ādayo) āvi bhavi-ssati.

Atīte bārāņasiyaŋ brahmadatte rajjaŋ kārente bodhisatto tassa rañño

aggamahesiyā kucchimhi paţisandhiŋ gaņhi. Tassa mātukucchito nikkhantassa nāmaggahaņadivase ‘brahmadattakumāro’ ti nāmaŋ akaŋsu. So

soļasavassuddesiko hutvā takkasilāyaŋ sippaŋ uggaņhitvā tiņņaŋ vedānaŋ (p. 1.277)

pāraŋ gantvā aţţhārasannaŋ vijjaţţhānānaŋ nipphattiŋ pāpuņi, athassa pitā

oparajjaŋ adāsi. Tasmiŋ samaye bārāņasivāsino devatāmangalikā honti,

devatā namassanti, bahū ajeļakakukkuţabhūkarādayo vadhitvā nānappakārehi pupphagandhehi ceva maŋsalohitehi ca balikammaŋ karonti. Bodhisatto cintesi ‘idāni sattā devatāmangalikā, bahuŋ pāņavadhaŋ karonti,

mahājano yebhuyyena adhammasmiŋyeva niviţţho, ahaŋ pitu accayena

rajjaŋ labhitvā ekampi akilametvā upāyeneva pāņavadhaŋ kātuŋ na dassā-mī’ ti. So ekadivasaŋ rathaŋ abhiruyha nagarā nikkhanto addasa ekasmiŋ mahante vaţarukkhe mahājanaŋ sannipatitaŋ, tasmiŋ rukkhe nibbattadeva-tāya santike puttadhītuyasadhanādīsu yaŋ yaŋ icchati, taŋ taŋ patthentaŋ.

idāni khohaŋ yajissāmi, bahu adhammiko jano’ ti.

Tattha dummedhānaŋ sahassenāti ‘idaŋ kammaŋ kātuŋ vaţţati, idaŋ na

vaţţatī’ ti ajānanabhāvena, dasasu vā pana akusalakammapathesu samādāya

vattanabhāvena duţţhā medhā etesanti dummedhā, tesaŋ dummedhānaŋ

nippaññānaŋ bālapuggalānaŋ gaņitvā gahitena sahassena. Yañño me upayācitoti mayā devataŋ upasankamitvā ‘evaŋ yajissāmī’ ti yañño yācito. Idāni

khohaŋ yajissāmīti so ahaŋ iminā āyācanena rajjassa paţiladdhattā idāni

yajissāmi. Kinkāraņā? Idāni hi bahu adhammiko jano, tasmā idāneva naŋ gahetvā balikammaŋ karissāmīti.

Amaccā bodhisattassa vacanaŋ sutvā ‘sādhu, devā’ ti dvādasayojanike

bārāņasinagare bheriŋ carāpesuŋ. Bheriyā āņaŋ sutvā ekampi dussīlakammaŋ samādāya ţhito ekapurisopi nāhosi. Iti yāva bodhisatto rajjaŋ

kāresi, tāva ekapuggalopi pañcasu dasasu vā dussīlakammesu ekampi

kammaŋ karonto na paññāyittha. Evaŋ bodhisatto ekapuggalampi akilamento sakalaraţţhavāsino sīlaŋ rakkhāpetvā sayampi dānādīni puññāni

katvā jīvitapariyosāne attano parisaŋ ādāya devanagaraŋ pūrento agamāsi.

Satthāpi ‘na, bhikkhave, tathāgato idāneva lokassa atthaŋ carati, pubbepi

cariyevā’ ti imaŋ dhammadesanaŋ āharitvā anusandhiŋ ghaţetvā jātakaŋ (p. 1.279) samodhānesi– ‘tadāparisā buddhaparisā ahesuŋ, bārāņasirājā pana aha-meva ahosin’ ti.

Dummedhajātakavaņņanā dasamā.

Atthakāmavaggo pañcamo.

Tassuddānaŋ–

Losakatissakapota, veļukaŋ makasampi ca; rohiņī ārāmadūsaŋ, vāruņīdūsavedabbaŋ; nakkhattaŋ dummedhaŋ dasāti.

Paţhamo paņņāsako.

6. Āsīsavaggo

[51] 1. Mahāsīlavajātakavaņņanā

Āsīsetheva purisoti idaŋ satthā jetavane viharanto ossaţţhavīriyaŋ

bhikkhuŋ ārabbha kathesi. Tañhi satthā ‘saccaŋ kira tvaŋ bhikkhu ossaţţhavīriyosī’ ti pucchi. ‘Āma, bhante’ ti ca vutte ‘kasmā tvaŋ bhikkhu evarūpe

niyyānikasāsane pabbajitvā vīriyaŋ ossaji, pubbe paņđitā rajjā parihāyitvāpi

attano vīriye ţhatvāva naţţhampi yasaŋ puna uppādayiŋsū’ ti vatvā atītaŋ

āhari.

Atīte bārāņasiyaŋ brahmadatte rajjaŋ kārente bodhisatto rañño aggamahesiyā kucchimhi nibbatto. Tassa nāmaggahaņadivase ‘sīlavakumāro’ ti

nāmaŋ akaŋsu. So soļasavassuddesikova sabbasippesu nipphattiŋ patvā

aparabhāge pitu accayena rajje patiţţhito mahāsīlavarājā nāma ahosi

dhammiko dhammarājā. So nagarassa catūsu dvāresu catasso, majjhe ekaŋ,

nivesanadvāre ekanti niccaŋ cha dānasālāyo kārāpetvā kapaņaddhikānaŋ

dānaŋ deti, sīlaŋ rakkhati, uposathakammaŋ karoti, khantimettānuddayasampanno anke nisinnaŋ puttaŋ paritosayamāno (p. 1.280) viya sabbasatte

paritosayamāno dhammena rajjaŋ kāreti. Tasseko amacco antepure padubbhitvā aparabhāge pākaţo jāto. Amaccā rañño ārocesuŋ. Rājā pariggaņhanto attanā paccakkhato ñatvā taŋ amaccaŋ pakkosāpetvā ‘andhabāla

ayuttaŋ te kataŋ, na tvaŋ mama vijite vasituŋ arahasi, attano dhanañca

puttadāre ca gahetvā aññattha yāhī’ ti raţţhā pabbājesi. So nikkhamitvā kāsiraţţhaŋ atikkamma kosalajanapadaŋ gantvā kosalarājānaŋ upaţţhahanto anukkamena rañño abbhantariko vissāsiko jāto.

So ekadivasaŋ kosalarājānaŋ āha– ‘deva bārāņasirajjaŋ nāma nimmakkhikamadhupaţalasadisaŋ, rājā atimuduko, appeneva balavāhanena sakkā

bārāņasirajjaŋ gaņhitun’ ti. Rājā tassa vacanaŋ sutvā ‘bārāņasirajjaŋ nāma

mahā, ayañca ‘appeneva balavāhanena sakkā bārāņasirajjaŋ gaņhitun’ ti āha,

kiŋ nu kho pana payuttakacoro siyā’ ti cintetvā ‘payuttakosi maññe’ ti āha.

‘Nāhaŋ, deva, payuttako, saccameva vadāmi. Sace me na saddahatha,

manusse pesetvā paccantagāmaŋ hanāpetha, te manusse gahetvā attano

santikaŋ nīte dhanaŋ datvā vissajjessatī’ ti. Rājā ‘ayaŋ ativiya sūro hutvā

vadati, vīmaŋsissāmi tāvā’ ti attano purise pesetvā paccantagāmaŋ hanāpesi. Manussā te core gahetvā bārāņasirañño dassesuŋ. Rājā te disvā ‘tātā,

kasmā gāmaŋ hanathā’ ti pucchi. ‘Jīvituŋ asakkontā, devā’ ti vutte rājā ‘atha

kasmā mama santikaŋ nāgamittha, itodāni paţţhāya evarūpaŋ kammaŋ mā

karitthā’ ti tesaŋ dhanaŋ datvā vissajjesi. Te gantvā kosalarañño taŋ

pavattiŋ ārocesuŋ. So ettakenāpi gantuŋ avisahanto puna majjhejanapadaŋ

hanāpesi. Tepi core rājā tatheva dhanaŋ datvā vissajjesi. So ettakenāpi

agantvā puna pesetvā antaravīthiyaŋ vilumpāpesi, rājā tesampi corānaŋ

dhanaŋ datvā vissajjesiyeva. Tadā kosalarājā ‘ativiya dhammiko rājā’ ti

ñatvā ‘bārāņasirajjaŋ gahessāmī’ ti balavāhanaŋ ādāya niyyāsi.

Tadā pana bārāņasirañño mattavāraņepi abhimukhaŋ āgacchante anivattanadhammā asaniyāpi sīse patantiyā asantasanasabhāvā sīlavamahārājassa (p. 1.281) ruciyā sati sakalajambudīpe rajjaŋ gahetuŋ samatthā sahassamattā abhejjavarasūrā mahāyodhā honti. Te ‘kosalarājā āgacchatī’ ti

sutvā rājānaŋ upasankamitvā ‘deva, kosalarājā kira ‘bārāņasirajjaŋ gaņhissāmī’ ti āgacchati, gacchāma, naŋ amhākaŋ rajjasīmaŋ anokkantameva

pothetvā gaņhāmā’ ti vadiŋsu. Rājā ‘tātā, maŋ nissāya aññesaŋ kilamanakiccaŋ natthi, rajjatthiko rajjaŋ gaņhātu, māgamitthā’ ti nivāresi. Kosalarājā

rajjasīmaŋ atikkamitvā janapadamajjhaŋ pāvisi. Amaccā punapi rājānaŋ

upasankamitvā tatheva vadiŋsu, rājā purimanayeneva nivāresi. Kosalarājā

bahinagare ţhatvā ‘rajjaŋ vā detu yuddhaŋ vā’ ti sīlavamahārājassa sāsanaŋ

pesesi. Rājā taŋ sutvā ‘natthi mayā saddhiŋ yuddhaŋ, rajjaŋ gaņhātū’ ti

paţisāsanaŋ pesesi. Punapi amaccā rājānaŋ upasankamitvā ‘deva, na

mayaŋ kosalarañño nagaraŋ pavisituŋ dema, bahinagareyeva naŋ

pothetvā gaņhāmā’ ti āhaŋsu, rājā purimanayeneva nivāretvā nagaradvārāni vivarāpetvā saddhiŋ amaccasahassena mahātale pallankamajjhe nisīdi.

Kosalarājā mahantena balavāhanena bārāņasiŋ pāvisi. So ekampi paţisattuŋ apassanto rañño nivesanadvāraŋ gantvā amaccagaņaparivuto apārutadvāre nivesane alankatapaţiyattaŋ mahātalaŋ āruyha nisinnaŋ nirāparādhaŋ sīlavamahārājānaŋ saddhiŋ amaccasahassena gaņhāpetvā

‘gacchatha, imaŋ rājānaŋ saddhiŋ amaccehi pacchābāhaŋ gāļhabandhanaŋ bandhitvā āmakasusānaŋ netvā galappamāņe āvāţe khanitvā

yathā ekopi hatthaŋ ukkhipituŋ na sakkoti, evaŋ paŋsuŋ pakkhipitvā nikhanatha, rattiŋ singālā āgantvā etesaŋ kātabbayuttakaŋ karissantī’ ti āha.Manussā corarañño āņaŋ sutvā rājānaŋ saddhiŋ amaccehi pacchābāhaŋ gāļhabandhanaŋ bandhitvā nikkhamiŋsu. Tasmimpi kāle sīlavamahārājā corarañño āghātamattampi nākāsi. Tesupi amaccesu evaŋ bandhitvā nīya-mānesu ekopi rañño vacanaŋ bhindituŋ samattho nāma nāhosi. Evaŋ suvinītā kirassa parisā. Atha te rājapurisā sāmaccaŋ sīlavamahārājānaŋ āmaka-susānaŋ netvā galappamāņe āvāţe khanitvā sīlavamahārājānaŋ majjhe (p. 1.282), ubhosu passesu sesa-amacceti evaŋ sabbepi āvāţesu otāretvā paŋsuŋ āki-ritvā ghanaŋ ākoţetvā agamaŋsu. Tadā sīlavamahārājā amacce āmantetvā ‘corarañño upari kopaŋ akatvā mettaŋ eva bhāvetha, tātā’ ti ovadi.

Atha ađđharattasamaye ‘manussamaŋsaŋ khādissāmā’ ti singālā āgamiŋsu. Te disvā rājā ca amaccā ca ekappahāreneva saddamakaŋsu,

singālā bhītā palāyiŋsu. Te nivattitvā olokentā pacchato kassaci anāgamanabhāvaŋ ñatvā puna paccāgamiŋsu. Itarepi tatheva saddamakaŋsu. Evaŋ

yāvatatiyaŋ palāyitvā puna olokentā tesu ekassapi anāgamanabhāvaŋ

ñatvā ‘vajjhappattā ete bhavissantī’ ti sūrā hutvā nivattitvā puna tesu saddaŋ

karontesupi na palāyiŋsu. Jeţţhakasingālo rājānaŋ upagañchi, sesā singālā

sesānaŋ amaccānaŋ santikaŋ agamaŋsu. Upāyakusalo rājā tassa attano

santikaŋ āgatabhāvaŋ ñatvā đaŋsituŋ okāsaŋ dento viya gīvaŋ ukkhipitvā

taŋ gīvāya đaŋsamānaŋ hanukaţţhikena ākađđhitvā yante pakkhipitvā viya

gāļhaŋ gaņhi, nāgabalena raññā hanukaţţhikena ākađđhitvā gīvāya gāļhaŋ

gahitasingālo attānaŋ mocetuŋ asakkonto maraņabhayatajjito mahāviravaŋ

viravi. Avasesā singālā tassa taŋ aţţassaraŋ sutvā ‘ekena purisena suggahito bhavissatī’ ti amacce upasankamituŋ asakkontā maraņabhayatajjitā

sabbe palāyiŋsu. Rañño hanukaţţhikena daļhaŋ katvā gahitasingāle aparāparaŋ sañcarante paŋsu sithilā ahosi. Sopi singālo maraņabhayabhīto

catūhi pādehi rañño uparibhāge paŋsuŋ apabyūhi, rājā paŋsuno sithilabhāvaŋ ñatvā singālaŋ vissajjetvā nāgabalo thāmasampanno aparāparaŋ sañcaranto ubho hatthe ukkhipitvā āvāţamukhavaţţiyaŋ olubbha vātacchinna-valāhako viya nikkhamitvā ţhito amacce assāsetvā paŋsuŋ viyūhitvā sabbe uddharitvā amaccaparivuto āmakasusāne aţţhāsi.

Tasmiŋ samaye manussā ekaŋ matamanussaŋ āmakasusāne chađđentā

dvinnaŋ yakkhānaŋ sīmantarikāya chađđesuŋ. Te yakkhā taŋ matamanussaŋ bhājetuŋ asakkontā ‘na mayaŋ imaŋ bhājetuŋ sakkoma, ayaŋ sīlavarājā dhammiko, esa no bhājetvā dassati, etassa santikaŋ gacchāmā’ ti (p. 1.283)

taŋ matamanussaŋ pāde gahetvā ākađđhantā rañño santikaŋ gantvā ‘deva,

amhākaŋ imaŋ matakaŋ bhājetvā dehī’ ti āhaŋsu. ‘Bho yakkhā, ahaŋ imaŋ

tumhākaŋ bhājetvā dadeyyaŋ, aparisuddho panamhi, nhāyissāmi tāvā’ ti.

Yakkhā corarañño ţhapitaŋ vāsita-udakaŋ attano ānubhāvena āharitvā

rañño nhānatthāya adaŋsu. Nhatvā ţhitassa saŋharitvā ţhapite corarañño

sāţake āharitvā adaŋsu, te nivāsetvā ţhitassa catujjātiyagandhasamuggaŋ

āharitvā adaŋsu, gandhe vilimpitvā ţhitassa suvaņņasamugge maņitālavaņţesu ţhapitāni nānāpupphāni āharitvā adaŋsu. Pupphāni piļandhitvā ţhitakāle ‘aññaŋ kiŋ karomā’ ti pucchiŋsu. Rājā attano chātakākāraŋ dassesi,

te gantvā corarañño sampāditaŋ nānaggarasabhojanaŋ āharitvā adaŋsu,

rājā nhātānulitto sumaņđitappasādhito nānaggarasabhojanaŋ bhuñji.

Yakkhā corarañño ţhapitaŋ vāsitapānīyaŋ suvaņņabhinkāreneva suvaņņasarakenapi saddhiŋ āhariŋsu. Athassa pānīyaŋ pivitvā mukhaŋ vikkhāletvā

hatthe dhovitvā ţhitakāle corarañño sampāditaŋ pañcasugandhikasuparibhāvitaŋ tambūlaŋ āharitvā adaŋsu. Taŋ khāditvā ţhitakāle ‘aññaŋ kiŋ karomā’ ti pucchiŋsu. Gantvā corarañño ussīsake nikkhittaŋ mangalakhaggaŋ

āharathāti. Tampi gantvā āhariŋsu. Rājā taŋ khaggaŋ gahetvā taŋ matamanussaŋ ujukaŋ ţhapāpetvā matthakamajjhe asinā paharitvā dve koţţhāse

katvā dvinnaŋ yakkhānaŋ samavibhattameva vibhajitvā adāsi, datvā ca

pana khaggaŋ dhovitvā sannayhitvā aţţhāsi. Atha te yakkhā manussamaŋsaŋ khāditvā suhitā hutvā tuţţhacittā ‘aññaŋ te, mahārāja, kiŋ karomā’ti pucchiŋsu. Tena hi tumhe attano ānubhāvena maŋ corarañño sirigabbhe

otāretha, ime ca amacce attano attano gehesu patiţţhāpethāti. Te ‘sādhu

devā’ ti sampaţicchitvā tathā akaŋsu.

Tasmiŋ samaye corarājā alankatasirigabbhe sirisayanapiţţhe nipanno

niddāyati. Rājā tassa pamattassa niddāyantassa khaggatalena udaraŋ

pahari. So bhīto pabujjhitvā dīpālokena sīlavamahārājānaŋ sañjānitvā

sayanā uţţhāya satiŋ upaţţhapetvā ţhito rājānaŋ āha ‘mahārāja, evarūpāya

(p. 1.284) rattiyā gahitārakkhe pihitadvāre bhavane ārakkhamanussehi nirokāse ţhāne khaggaŋ sannayhitvā alankatapaţiyatto kathaŋ nāma tvaŋ imaŋ

sayanapiţţhaŋ āgatosī’ ti. Rājā attano āgamanākāraŋ sabbaŋ vitthārato

kathesi. Taŋ sutvā corarājā saŋviggamānaso ‘mahārāja, ahaŋ manussabhūtopi samāno tumhākaŋ guņe na jānāmi, paresaŋ lohitamaŋsakhādakehi

pana kakkhaļehi pharusehi yakkhehi tava guņā ñātā, na dānāhaŋ, narinda,

evarūpe sīlasampanne tayi dubbhissāmī’ ti khaggaŋ ādāya sapathaŋ katvā

rājānaŋ khamāpetvā mahāsayane nipajjāpetvā attanā khuddakamañcake

nipajjitvā pabhātāya rattiyā uţţhite sūriye bheriŋ carāpetvā sabbaseniyo ca

amaccabrāhmaņagahapatike ca sannipātāpetvā tesaŋ purato ākāse puņņa-candaŋ ukkhipanto viya sīlavarañño guņe kathetvā parisamajjheyeva puna rājānaŋ khamāpetvā rajjaŋ paţicchāpetvā ‘mahārāja, ito paţţhāya tumhākaŋ uppanno corūpaddavo mayhaŋ bhāro, mayā gahitārakkhā tumhe rajjaŋ karo-thā’ ti vatvā pesuññakārakassa āņaŋ kāretvā attano balavāhanaŋ ādāya sakaraţţhameva gato.

Sīlavarājāpi kho alankatapaţiyatto setacchattassa heţţhā sarabhapādake

kañcanapallanke nisinno attano sampattiŋ oloketvā ‘ayañca evarūpā

sampatti amaccasahassassa ca jīvitapaţilābho mayi vīriyaŋ akaronte na

kiñci abhavissa, vīriyabalena panāhaŋ naţţhañca imaŋ yasaŋ paţilabhiŋ, amaccasahassassa ca jīvitadānaŋ adāsiŋ, āsacchedaŋ vata akatvā vīriya-meva kattabbaŋ. Katavīriyassa hi phalaŋ nāma evaŋ samijjhatī’ ti cintetvā udānavasena imaŋ gāthamāha–

51. ‘Āsīsetheva puriso, na nibbindeyya paņđito;

passāmi vohaŋ attānaŋ, yathā icchiŋ tathā ahū’ ti.

Tattha āsīsethevāti ‘evāhaŋ vīriyaŋ ārabhanto imamhā dukkhā muccissāmī’ ti attano vīriyabalena āsaŋ karotheva. Na nibbindeyya paņđitoti paņđito

upāyakusalo yuttaţţhāne vīriyaŋ karonto ‘ahaŋ imassa vīriyassa phalaŋ na labhissāmī’ ti na ukkaņţheyya, āsacchedaŋ kareyyāti attho. Passāmi vohaŋ attānanti ettha voti nipātamattaŋ (p. 1.285), ahaŋ ajja attānaŋ passāmi. Yathā icchiŋ tathā ahūti ahañhi āvāţe nikhāto tamhā dukkhā muccitvā puna attano rajjasampattiŋ icchiŋ, so ahaŋ imaŋ sampattiŋ pattaŋ attānaŋ passāmi.

Yathevāhaŋ pubbe icchiŋ, tatheva me attā jātoti. Evaŋ bodhisatto ‘aho vata

bho sīlasampannānaŋ vīriyaphalaŋ nāma samijjhatī’ ti imāya gāthāya

udānaŋ udānetvā yāvajīvaŋ puññāni katvā yathākammaŋ gato.

Satthāpi imaŋ dhammadesanaŋ āharitvā saccāni pakāsesi, saccapariyo

Cūļajanakajātakavaņņanā dutiyā.

[53] 3. Puņņapātijātakavaņņanā
Tatheva (p. 1.286) puņņā pātiyoti idaŋ satthā jetavane viharanto visavāruņiŋ ārabbha kathesi. Ekaŋ samayaŋ sāvatthiyaŋ surādhuttā sannipatitvā

mantayiŋsu– ‘surāmūlaŋ no khīņaŋ, kahaŋ nu kho labhissāmā’ ti. Atheko

kakkhaļadhutto āha ‘mā cintayittha, attheko upāyo’ ti. ‘Kataro upāyo

nāmā’ ti? ‘Anāthapiņđiko angulimuddikā piļandhitvā maţţhasāţakanivattho

rājupaţţhānaŋ gacchati, mayaŋ surāpātiyaŋ visaññīkaraņaŋ bhesajjaŋ

pakkhipitvā āpānaŋ sajjetvā nisīditvā anāthapiņđikassa āgamanakāle ‘ito

ehi mahāseţţhī’ ti pakkositvā taŋ suraŋ pāyetvā visaññībhūtassa angulimuddikā ca sāţake ca gahetvā surāmūlaŋ karissāmā’ ti. Te ‘sādhū’ ti sampaţicchitvā tathā katvā seţţhissa āgamanakāle paţimaggaŋ gantvā ‘sāmi, ito

tāva āgacchatha, ayaŋ amhākaŋ santike atimanāpā surā, thokaŋ pivitvā

gacchathā’ ti vadiŋsu. Sotāpanno ariyasāvako kiŋ suraŋ pivissati, anatthiko

samānopi pana ‘ime dhutte pariggaņhissāmī’ ti tesaŋ āpānabhūmiŋ gantvā

tesaŋ kiriyaŋ oloketvā ‘ayaŋ surā imehi iminā nāma kāraņena yojitā’ ti

ñatvā ‘ito dāni paţţhāya ime ito palāpessāmī’ ti cintetvā āha– ‘hare duţţhadhuttā, tumhe ‘surāpātiyaŋ bhesajjaŋ pakkhipitvā āgatāgate pāyetvā

visaññī katvā vilumpissāmā’ ti āpānamaņđalaŋ sajjetvā nisinnā kevalaŋ

imaŋ suraŋ vaņņetha, ekopi taŋ ukkhipitvā pivituŋ na ussahati. Sace ayaŋ

ayojitā assa, imaŋ tumheva piveyyāthā’ ti te dhutte tajjetvā tato palāpetvā

attano gehaŋ gantvā ‘dhuttehi katakāraņaŋ tathāgatassa ārocessāmī’ ti

cintento jetavanaŋ gantvā ārocesi. Satthā ‘idāni tāva gahapati te dhuttā taŋ vañcetukāmā jātā, pubbe pana paņđitepi vañcetukāmā ahesun’ ti vatvā tena yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto bārāņasiseţţhi

ahosi. Tadāpete dhuttā evameva sammantetvā suraŋ yojetvā bārāņasiseţţhissa āgamanakāle paţimaggaŋ gantvā evameva kathayiŋsu. Seţţhi anatthikopi hutvā te pariggaņhitukāmo gantvā tesaŋ (p. 1.287) kiriyaŋ oloketvā

‘idaŋ nāmete kātukāmā, palāpessāmi ne ito’ ti cintetvā evamāha ‘bhonto,

dhuttā suraŋ pivitvā rājakulaŋ gantuŋ nāma ayuttaŋ, rājānaŋ disvā puna

āgacchanto jānissāmi, tumhe idheva nisīdathā’ ti rājupaţţhānaŋ gantvā

paccāgañchi. Dhuttā ‘ito etha, sāmī’ ti. Sopi tattha gantvā bhesajjena saŋyojitā surāpātiyo oloketvā evamāha ‘bhonto dhuttā tumhākaŋ kiriyā mayhaŋ

na ruccati, tumhākaŋ surāpātiyo yathāpūritāva ţhitā, tumhe kevalaŋ suraŋ

vaņņetha, na pana pivatha. Sacāyaŋ manāpā assa, tumhepi piveyyātha,

imāya pana visasaŋyuttāya bhavitabban’ ti tesaŋ manorathaŋ bhindanto

imaŋ gāthamāha–

53. ‘Tatheva puņņā pātiyo, aññāyaŋ vattate kathā;

ākāraņena jānāmi, na cāyaŋ bhaddikā surā’ ti.

Tattha tathevāti yathā mayā gamanakāle diţţhā, idānipi imā surāpātiyo

tatheva puņņā. Aññāyaŋ vattate kathāti yā ayaŋ tumhākaŋ surāvaņņanakathā vattati, sā aññāva abhūtā atacchā. Yadi hi esā surā manāpā assa,

tumhepi piveyyātha, upađđhapātiyo avasisseyyuŋ. Tumhākaŋ pana ekenāpi surā na pītā. Ākāraņena jānāmīti tasmā iminā kāraņena jānāmi. Na cāyaŋ

bhaddikā surāti ‘nevāyaŋ bhaddikā surā, visasaŋyojitāya etāya bhavitabban’ti dhutte niggaņhitvā yathā na puna evarūpaŋ karonti, tathā te tajjetvā vissajjesi. So yāvajīvaŋ dānādīni puññāni katvā yathākammaŋ gato.

Satthā imaŋ dhammadesanaŋ āharitvā jātakaŋ samodhānesi– ‘tadā dhuttā etarahi dhuttā, bārāņasiseţţhi pana ahameva ahosin’ ti.

Puņņapātijātakavaņņanā tatiyā.

[54] 4. Kiŋphalajātakavaņņanā

Nāyaŋ (p. 1.288) rukkho durāruhāti idaŋ satthā jetavane viharanto ekaŋ

phalakusalaŋ upāsakaŋ ārabbha kathesi. Eko kira sāvatthivāsī kuţumbiko

buddhappamukhaŋ bhikkhusanghaŋ nimantetvā attano ārāme nisīdāpetvā

yāgukhajjakaŋ datvā uyyānapālaŋ āņāpesi ‘bhikkhūhi saddhiŋ uyyāne vicaritvā ayyānaŋ ambādīni nānāphalāni dehī’ ti. So ‘sādhū’ ti paţissuņitvā

bhikkhūsanghamādāya uyyāne vicaranto rukkhaŋ ulloketvāva ‘etaŋ phalaŋ

āmaŋ, etaŋ na supakkaŋ, etaŋ supakkan’ ti jānāti. Yaŋ so vadati, taŋ

tatheva hoti. Bhikkhū gantvā tathāgatassa ārocesuŋ ‘bhante, ayaŋ uyyānapālo phalakusalo bhūmiyaŋ ţhitova rukkhaŋ ulloketvā ‘etaŋ phalaŋ āmaŋ,

etaŋ na supakkaŋ, etaŋ supakkan’ ti jānāti. Yaŋ so vadati, taŋ tatheva hotī’ti. Satthā ‘na, bhikkhave, ayameva uyyānapālo phalakusalo, pubbe paņđitāpi phalakusalāyeva ahesun’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto satthavāhakule

nibbattitvā vayappatto pañcahi sakaţasatehi vaņijjaŋ karonto ekasmiŋ kāle

mahāvattani-aţaviŋ patvā aţavimukhe ţhatvā sabbe manusse sannipātāpetvā ‘imissā aţaviyā visarukkhā nāma honti, visapattāni, visapupphāni, visaphalāni, visamadhūni hontiyeva, pubbe tumhehi aparibhuttaŋ, yaŋ kiñci

pattaŋ vā pupphaŋ vā phalaŋ vā pallavaŋ vā maŋ aparipucchitvā mā

khādathā’ ti āha. Te ‘sādhū’ ti sampaţicchitvā aţaviŋ otariŋsu. Aţavimukhe

ca ekasmiŋ gāmadvāre kiŋphalarukkho nāma atthi, tassa khandhasākhāpalāsapupphaphalāni sabbāni ambasadisāneva honti. Na kevalaŋ vaņņasaņţhānatova, gandharasehipissa āmapakkāni phalāni ambaphalasadisāneva,

khāditāni pana halāhalavisaŋ viya tankhaņaññeva jīvitakkhayaŋ pāpenti.

Purato gacchantā ekacce lolapurisā ‘amburukkho ayan’ ti saññāya phalāni

khādiŋsu, ekacce ‘satthavāhaŋ pucchitvāva khādissāmā’ ti hatthena

gahetvā aţţhaŋsu. Te satthavāhe āgate ‘ayya, imāni ambaphalāni khādāmā’ti pucchiŋsu. Bodhisatto ‘nāyaŋ (p. 1.289) ambarukkho’ ti ñatvā ‘kiŋ phalarukkho nāmesa, nāyaŋ ambarukkho, mā khāditthā’ ti vāretvā ye khādiŋsu.

Tepi vamāpetvā catumadhuraŋ pāyetvā niroge akāsi.

Pubbe pana imasmiŋ rukkhamūle manussā nivāsaŋ kappetvā ‘ambaphalānī’ ti saññāya imāni visaphalāni khāditvā jīvitakkhayaŋ pāpuņanti. Punadivase gāmavāsino nikkhamitvā matamanusse disvā pāde gaņhitvā paţicchannaţţhāne chađđetvā sakaţehi saddhiŋyeva sabbaŋ tesaŋ santakaŋ

gahetvā gacchanti. Te taŋ divasampi aruņuggamanakāleyeva ‘mayhaŋ balibaddo bhavissati, mayhaŋ sakaţaŋ, mayhaŋ bhaņđan’ ti vegena taŋ rukkhamūlaŋ gantvā manusse niroge disvā ‘kathaŋ tumhe imaŋ rukkhaŋ ‘nāyaŋ

ambarukkho’ ti jānitthā’ ti pucchiŋsu. Te ‘mayaŋ na jānāma, satthavāhajeţţhako no jānātī’ ti āhaŋsu. Manussā bodhisattaŋ pucchiŋsu ‘paņđita, kinti

katvā tvaŋ imassa rukkhassa anambarukkhabhāvaŋ aññāsī’ ti? So ‘dvīhi kāraņehi aññāsin’ ti vatvā imaŋ gāthamāha–

54. ‘Nāyaŋ rukkho durāruho, napi gāmato ārakā;

ākāraņena jānāmi, nāyaŋ sāduphalo dumo’ ti.

Tattha nāyaŋ rukkho durāruhoTi ayaŋ visarukkho na dukkhāruho, ukkhipitvā ţhapitanisseņī viya sukhenārohituŋ sakkāti vadati. Napi gāmato ārakāti gāmato dūre ţhitopi na hoti, gāmadvāre ţhitoyevāti dīpeti. Ākāraņena jānāmīti iminā duvidhena kāraņenāhaŋ imaŋ rukkhaŋ jānāmi. Kinti? Nāyaŋ sādu-phalo dumoti. Sace hi ayaŋ madhuraphalo ambarukkho abhavissa, evaŋ sukhāruļhe avidūre ţhite etasmiŋ ekampi phalaŋ na tiţţheyya, phalakhādaka-manussehi niccaŋ parivutova assa. Evaŋ ahaŋ attano ñāņena paricchinditvā imassa visarukkhabhāvaŋ aññāsinti mahājanassa dhammaŋ desetvā sotthigamanaŋ gato.

Satthāpi ‘evaŋ, bhikkhave, pubbe paņđitāpi phalakusalā ahesun’ ti imaŋ

dhammadesanaŋ āharitvā anusandhiŋ ghaţetvā jātakaŋ samodhānesi–

‘tadā parisā buddhaparisā ahesuŋ, satthavāho pana ahameva ahosin’ ti.

Kiŋphalajātakavaņņanā catutthā.

[55] 5. Pañcāvudhajātakavaņņanā

Yo (p. 1.290) alīnena cittenāti idaŋ satthā jetavane viharanto ekaŋ ossaţţhavīriyaŋ bhikkhuŋ ārabbha kathesi. Tañhi bhikkhuŋ satthā āmantetvā

‘saccaŋ kira tvaŋ bhikkhu ossaţţhavīriyosī’ ti pucchitvā ‘saccaŋ, bhagavā’ ti vutte ‘bhikkhu pubbe paņđitā vīriyaŋ kātuŋ yuttaţţhāne vīriyaŋ katvā

rajjasampattiŋ pāpuņiŋsū’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto tassa rañño

aggamahesiyā kucchismiŋ nibbatti. Tassa nāmaggahaņadivase aţţhasate

brāhmaņe sabbakāmehi santappetvā lakkhaņāni pucchiŋsu. Lakkhaņakusalā brāhmaņā lakkhaņasampattiŋ disvā ‘puññasampanno, mahārāja,

kumāro tumhākaŋ accayena rajjaŋ pāpuņissati, pañcāvudhakamme

paññāto pākaţo jambudīpe aggapuriso bhavissatī’ ti byākariŋsu. Rājā

brāhmaņānaŋ vacanaŋ sutvā kumārassa nāmaŋ gaņhanto ‘pañcāvudhakumāro’ ti nāmaŋ akāsi. Atha naŋ viññutaŋ patvā soļasavassuddese ţhitaŋ

rājā āmantetvā ‘tāta, sippaŋ uggaņhāhī’ ti āha. ‘Kassa santike uggaņhāmi,

devā’ ti? ‘Gaccha, tāta, gandhāraraţţhe takkasilanagare disāpāmokkhassa

ācariyassa santike uggaņha, idañcassa ācariyabhāgaŋ dajjeyyāsī’ ti

sahassaŋ datvā uyyojesi. So tattha gantvā sippaŋ sikkhitvā ācariyena

dinnaŋ pañcāvudhaŋ gahetvā ācariyaŋ vanditvā takkasilanagarato nikkha-mitvā sannaddhapañcāvudho bārāņasimaggaŋ paţipajji.

So antarāmagge silesalomayakkhena nāma adhiţţhitaŋ ekaŋ aţaviŋ

pāpuņi. Atha naŋ aţavimukhe manussā disvā ‘bho māņava, mā imaŋ aţaviŋ

pavisa, silesalomayakkho nāmettha atthi, so diţţhadiţţhe manusse jīvitakkhayaŋ pāpetī’ ti vārayiŋsu. Bodhisatto attānaŋ takkento asambhītakesarasīho viya aţaviŋ pāvisiyeva. Tasmiŋ aţavimajjhaŋ sampatte so yakkho tālamatto hutvā kūţāgāramattaŋ sīsaŋ pattappamāņāni akkhīni, dakalimakuļamattā dve dāţhā ca māpetvā setamukho kabarakucchi nīlahatthapādo hutvā

bodhisattassa attānaŋ dassetvā ‘kahaŋ yāsi, tiţţha bhakkhosi me’ ti āha.

Atha naŋ bodhisatto (p. 1.291) ‘yakkha, ahaŋ attānaŋ takketvā idha paviţţho,

tvaŋ appamatto hutvā maŋ upagaccheyyāsi. Visapītena hi sarena taŋ

vijjhitvā ettheva pātessāmī’ ti santajjetvā halāhalavisapītaŋ saraŋ sannayhitvā muñci, so yakkhassa lomesuyeva allīyi. Tato aññaŋ, tato aññanti evaŋ paññāsa sare muñci, sabbe tassa lomesuyeva allīyiŋsu. Yakkho sabbepi te sare phoţetvā attano pādamūleyeva pātetvā bodhisattaŋ upasankami.

Bodhisatto punapi taŋ tajjetvā khaggaŋ kađđhitvā pahari, tettiŋsangulāyato khaggo lomesuyeva allīyi. Atha naŋ kaņayena pahari, sopi lomesuyeva

allīyi. Tassa allīnabhāvaŋ ñatvā muggarena pahari, sopi lomesuyeva allīyi.

Tassa allīnabhāvaŋ ñatvā kuntena pahari, sopi lomesuyeva allīyi. Tassa allīnabhāvaŋ ñatvā ‘bho yakkhana, te ahaŋ ‘pañcāvudhakumāro nāmā’ ti sutapubbo, ahaŋ tayā adhiţţhitaŋ aţaviŋ pavisanto na dhanu-ādīni takketvā

paviţţho, attānaŋyeva pana takketvā paviţţho, ajja taŋ pothetvā cuņņavicuņņaŋ karissāmī’ ti unnādento attānaŋ takketvā dakkhiņahatthena yakkhaŋ

pahari, hattho lomesuyeva allīyi. Vāmahatthena pahari, sopi allīyi. Dakkhiņapādena pahari, sopi allīyi. Vāmapādena pahari, sopi allīyi. ‘Sīsena taŋ

pothetvā cuņņavicuņņaŋ karissāmī’ ti sīsena pahari, tampi lomesuyeva allīyi. So pañcođđito pañcasu ţhānesu baddho olambantopi nibbhayo nissārajjova ahosi.

Yakkho cintesi ‘ayaŋ eko purisasīho purisājānīyo, na purisamattova, mādisena nāmassa yakkhena gahitassa santāsamattampi na bhavissati, mayā

imaŋ maggaŋ hanantena ekopi evarūpo puriso na diţţhapubbo, kasmā nu

kho esa na bhāyatī’ ti. So taŋ khādituŋ avisahanto ‘kasmā nu kho, tvaŋ

māņava, maraņabhayaŋ na bhāyasī’ ti pucchi. ‘Kinkāraņā, yakkha, bhāyissāmi. Ekasmiñhi attabhāve ekaŋ maraņaŋ niyatameva, apica mayhaŋ

kucchimhi vajirāvudhaŋ atthi. Sace maŋ khādissasi, taŋ āvudhaŋ jīrāpetuŋ

na sakkhissasi, taŋ te antāni khaņđākhaņđikaŋ chinditvā jīvitakkhayaŋ (p. 1.292)

pāpessati. Iti ubhopi nassissāma, iminā kāraņenāhaŋ na bhāyāmī’ ti. Idaŋ

kira bodhisatto attano abbhantare ñāņāvudhaŋ sandhāya kathesi. Taŋ sutvā

yakkho cintesi ‘ayaŋ māņavo saccameva bhaņati, imassa purisasīhassa

sarīrato muggabījamattampi maŋsakhaņđaŋ mayhaŋ kucchi jīretuŋ na

sakkhissati, vissajjessāmi nan’ ti maraņabhayatajjito bodhisattaŋ vissajjetvā

‘māņava, purisasīho tvaŋ, na te ahaŋ maŋsaŋ khādissāmi, tvaŋ ajja rāhu-mukhā muttacando viya mama hatthato muccitvā ñātisuhajjamaņđalaŋ tosento yāhī’ ti āha.

Atha naŋ bodhisatto āha– ‘yakkha, ahaŋ tāva gacchissāmi, tvaŋ pana

pubbepi akusalaŋ katvā luddo lohitapāņi pararuhiramaŋsabhakkho yakkho

hutvā nibbatto. Sace idhāpi ţhatvā akusalameva karissasi, andhakārā andhakārameva gamissasi, maŋ diţţhakālato paţţhāya pana na sakkā tayā akusalaŋ kātuŋ, pāņātipātakammaŋ nāma niraye tiracchānayoniyaŋ pettivisaye asurakāye ca nibbatteti, manussesu nibbattanibbattaţţhāne appāyukasaŋvattanikaŋ hotī’ ti evamādinā nayena pañcannaŋ dussīlyakammānaŋ

ādīnavaŋ, pañcannaŋ sīlānaŋ ānisaŋsañca kathetvā nānākāraņehi

yakkhaŋ tajjetvā dhammaŋ desetvā dametvā nibbisevanaŋ katvā pañcasu

sīlesu patiţţhāpetvā tassāyeva naŋ aţaviyā balipaţiggāhakaŋ devataŋ katvā

appamādena ovaditvā aţavito nikkhamitvā aţavimukhe manussānaŋ ācikkhitvā sannaddhapañcāvudho bārāņasiŋ gantvā mātāpitaro disvā aparabhāge rajje patiţţhāya dhammena rajjaŋ kārento dānādīni puññāni katvā

yathākammaŋ gato.

Satthāpi imaŋ dhammadesanaŋ āharitvā abhisambuddho hutvā imaŋ gāthamāha–

55. ‘Yo alīnena cittena, alīnamanaso naro;

[56] 6. Kañcanakkhandhajātakavaņņanā

Yo pahaţţhena cittenāti idaŋ satthā jetavane viharanto aññataraŋ

bhikkhuŋ ārabbha kathesi. Eko kira sāvatthivāsī kulaputto satthu dhammadesanaŋ sutvā ratanasāsane uraŋ datvā pabbaji. Athassa ācariyupajjhāyā

‘āvuso, ekavidhena sīlaŋ nāma, duvidhena, tividhena, catubbidhena, pañcavidhena, chabbidhena, sattavidhena, aţţhavidhena, navavidhena, dasavidhena, bahuvidhena sīlaŋ nāma. Idaŋ cūļasīlaŋ nāma, idaŋ majjhimasīlaŋ

nāma, idaŋ mahāsīlaŋ nāma. Idaŋ pātimokkhasaŋvarasīlaŋ nāma, idaŋ

indriyasaŋvarasīlaŋ nāma, idaŋ ājīvapārisuddhisīlaŋ nāma, idaŋ paccayapaţisevanasīlaŋ nāmā’ ti sīlaŋ ācikkhanti. So cintesi ‘idaŋ sīlaŋ nāma atibahu, ahaŋ ettakaŋ samādāya vattituŋ na sakkhissāmi, sīlaŋ pūretuŋ asakkontassa ca nāma pabbajjāya ko attho, ahaŋ gihī hutvā dānādīni puññāni ca

karissāmi, puttadārañca posessāmī’ ti. Evañca pana cintetvā ‘bhante, ahaŋ

sīlaŋ rakkhituŋ na sakkhissāmi, asakkontassa ca nāma pabbajjāya ko attho,

ahaŋ hīnāyāvattissāmi, tumhākaŋ pattacīvaraŋ gaņhathā’ ti āha.

Atha (p. 1.294) naŋ āhaŋsu ‘āvuso evaŋ sante dasabalaŋ vanditvāva

yāhī’ ti te taŋ ādāya satthu santikaŋ dhammasabhaŋ agamaŋsu. Satthā

disvāva ‘kiŋ, bhikkhave, anatthikaŋ bhikkhuŋ ādāya āgatatthā’ ti āha.

Bhante, ayaŋ bhikkhu ‘ahaŋ sīlaŋ rakkhituŋ na sakkhissāmī’ ti pattacīvaraŋ

niyyādeti, atha naŋ mayaŋ gahetvā āgatamhāti. ‘Kasmā pana tumhe,

bhikkhave, imassa bhikkhuno bahuŋ sīlaŋ ācikkhatha. Yattakaŋ esa

rakkhituŋ sakkoti, tattakameva rakkhissati. Ito paţţhāya tumhe etaŋ mā

kiñci avacuttha, ahamettha kattabbaŋ jānissāmi, ehi tvaŋ bhikkhu, kiŋ te

bahunā sīlena, tīņiyeva sīlāni rakkhituŋ sakkhissasī’ ti? ‘Rakkhissāmi,

bhante’ ti. Tena hi tvaŋ ito paţţhāya kāyadvāraŋ vacīdvāraŋ manodvāranti

tīņi dvārāni rakkha, mā kāyena pāpakammaŋ kari, mā vācāya, mā manasā.

‘Gaccha mā hīnāyāvatti, imāni tīņiyeva sīlāni rakkhā’ ti. Ettāvatā so bhikkhu

tuţţhamānaso ‘sādhu, bhante, rakkhissāmi imāni tīņi sīlānī’ ti satthāraŋ

vanditvā ācariyupajjhāyehi saddhiŋyeva agamāsi. So tāni tīņi sīlāni pūrentova aññāsi ‘ācariyupajjhāyehi mayhaŋ ācikkhitaŋ sīlampi ettakameva, te

pana attano abuddhabhāvena maŋ bujjhāpetuŋ nāsakkhiŋsu, sammāsambuddho attano buddhasubuddhatāya anuttaradhammarājatāya ettakaŋ

sīlaŋ tīsuyeva dvāresu pakkhipitvā maŋ gaņhāpesi, avassayo vata me

satthā jāto’ ti vipassanaŋ vađđhetvā katipāheneva arahatte patiţţhāsi.

Taŋ pavattiŋ ñatvā dhammasabhāyaŋ sannipatitā bhikkhū ‘āvuso, taŋ

kira bhikkhuŋ ‘bahusīlāni rakkhituŋ na sakkomī’ ti hīnāyāvattantaŋ sabbāni

sīlāni tīhi koţţhāsehi sankhipitvā gāhāpetvā satthā arahattaŋ pāpesi, aho

buddhānaŋ balaŋ nāma acchariyan’ ti buddhaguņe kathentā nisīdiŋsu. Atha

satthā āgantvā ‘kāya nuttha, bhikkhave, etarahi kathāya sannisinnā’ ti

pucchitvā ‘imāya nāmā’ ti vutte ‘bhikkhave, atigarukopi bhāro koţţhāsavasena bhājetvā dinno lahuko viya hoti, pubbepi paņđitā mahantaŋ kañcana-kkhandhaŋ labhitvā ukkhipituŋ asakkontā vibhāgaŋ katvā ukkhipitvā aga-maŋsū’ ti vatvā atītaŋ āhari.

Atīte (p. 1.295) bārāņasiyaŋ brahmadatte rajjaŋ kārente bodhisatto

ekasmiŋ gāmake kassako ahosi. So ekadivasaŋ aññatarasmiŋ chađđitagāmake khette kasiŋ kasati. Pubbe ca tasmiŋ gāme eko vibhavasampanno

seţţhi ūrumattapariņāhaŋ catuhatthāyāmaŋ kañcanakkhandhaŋ nidahitvā

kālamakāsi. Tasmiŋ bodhisattassa nangalaŋ lagitvā aţţhāsi. So ‘mūlasantānakaŋ bhavissatī’ ti paŋsuŋ viyūhanto taŋ disvā paŋsunā paţicchādetvā

divasaŋ kasitvā atthangate sūriye yuganangalādīni ekamante nikkhipitvā

‘kañcanakkhandhaŋ gaņhitvā gacchissāmī’ ti taŋ ukkhipituŋ nāsakkhi. Asakkonto nisīditvā ‘ettakaŋ kucchibharaņāya bhavissati, ettakaŋ nidahitvā

ţhapessāmi, ettakena kammante payojessāmi, ettakaŋ dānādipuññakiriyāya

bhavissatī’ ti cattāro koţţhāse akāsi. Tassevaŋ vibhattakāle so kañcanakkhandho sallahuko viya ahosi. So taŋ ukkhipitvā gharaŋ netvā catudhā

vibhajitvā dānādīni puññāni katvā yathākammaŋ gato.

Iti bhagavā imaŋ dhammadesanaŋ āharitvā abhisambuddho hutvā imaŋ gāthamāha–

56. ‘Yo pahaţţhena cittena, pahaţţhamanaso naro;

bhāveti kusalaŋ dhammaŋ, yogakkhemassa pattiyā; pāpuņe anupubbena, sabbasaŋyojanakkhayan’ ti.

Tattha pahaţţhenāti vinīvaraņena. Pahaţţhamanasoti tāya eva vinīvaraņatāya pahaţţhamānaso, suvaņņaŋ viya pahaŋsitvā samujjotitasappabhāsa-citto hutvāti attho.

Evaŋ satthā arahattakūţena desanaŋ niţţhāpetvā anusandhiŋ ghaţetvā jātakaŋ samodhānesi– ‘tadā kañcanakkhandhaladdhapuriso ahameva ahosin’ ti.

Kañcanakkhandhajātakavaņņanā chaţţhā.

[57] 7. Vānarindajātakavaņņanā

Yassete (p. 1.296) caturo dhammāti idaŋ satthā veļuvane viharanto devadattassa vadhāya parisakkanaŋ ārabbha kathesi. Tasmiñhi samaye satthā

‘devadatto vadhāya parisakkatī’ ti sutvā ‘na, bhikkhave, idāneva devadatto

mayhaŋ vadhāya parisakkati, pubbepi parisakkiyeva, tāsamattampi pana kātuŋ nāsakkhī’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto kapiyoniyaŋ

nibbattitvā vuđđhimanvāya assapotakappamāņo thāmasampanno ekacaro

hutvā nadītīre viharati. Tassā pana nadiyā vemajjhe eko dīpako nānappakārehi ambapanasādīhi phalarukkhehi sampanno. Bodhisatto nāgabalo thāmasampanno nadiyā orimatīrato uppatitvā dīpakassa orato nadīmajjhe eko

piţţhipāsāņo atthi, tasmiŋ nipatati, tato uppatitvā tasmiŋ dīpake patati.

Tattha nānappakārāni phalāni khāditvā sāyaŋ teneva upāyena paccāgantvā

attano vasanaţţhāne vasitvā punadivasepi tatheva karoti. Iminā niyāmena

tattha vāsaŋ kappeti.

Tasmiŋ pana kāle eko kumbhīlo sapajāpatiko tassā nadiyā vasati. Tassa

bhariyā bodhisattaŋ aparāparaŋ gacchantaŋ disvā bodhisattassa hadayamaŋse dohaļaŋ uppādetvā kumbhīlaŋ āha– ‘mayhaŋ kho, ayya, imassa

vānarindassa hadayamaŋse dohaļo uppanno’ ti. Kumbhīlo ‘sādhu, bhadde,

lacchasī’ ti vatvā ‘ajja taŋ sāyaŋ dīpakato āgacchantameva gaņhissāmī’ ti

gantvā piţţhipāsāņe nipajji.

Bodhisatto divasaŋ caritvā sāyanhasamaye dīpake ţhitova pāsāņaŋ oloketvā– ‘ayaŋ pāsāņo idāni uccataro khāyati, kiŋ nu kho kāraņan’ ti cintesi.

Tassa kira udakappamāņañca pāsāņappamāņañca suvavatthāpitameva hoti.

Tenassa etadahosi ‘ajja imissā nadiyā udakaŋ neva hāyati, na ca vađđhati,

atha ca panāyaŋ pāsāņo mahā hutvā paññāyati, kacci nu kho ettha mayhaŋ gahaņatthāya kumbhīlo nipanno’ ti. So ‘vīmaŋsāmi tāva nan’ ti tattheva (p. 1.297)

ţhatvā pāsāņena saddhiŋ kathento viya ‘bho pāsāņā’ ti vatvā paţivacanaŋ

alabhanto yāvatatiyaŋ ‘bho pāsāņā’ ti āha. Pāsāņo kiŋ paţivacanaŋ

dassati. Punapi vānaro ‘kiŋ bho pāsāņa, ajja mayhaŋ paţivacanaŋ na desī’ti āha. Kumbhīlo ‘addhā aññesu divasesu ayaŋ pāsāņo vānarindassa paţivacanaŋ adāsi, dassāmi dānissa paţivacanan’ ti cintetvā ‘kiŋ, bho vānarindā’ ti āha. ‘Kosi tvan’ ti? ‘Ahaŋ kumbhīlo’ ti. ‘Kimatthaŋ ettha nipannosī’ ti?

‘Tava hadayamaŋsaŋ patthayamāno’ ti. Bodhisatto cintesi ‘añño me gamanamaggo natthi, ajja mayā esa kumbhīlo vañcetabbo’ ti. Atha naŋ evamāha

‘samma kumbhīla, ahaŋ attānaŋ tuyhaŋ pariccajissāmi, tvaŋ mukhaŋ vivaritvā maŋ tava santikaŋ āgatakāle gaņhāhī’ ti. Kumbhīlānañhi mukhe vivaţe

akkhīni nimmīlanti. So taŋ kāraņaŋ asallakkhetvā mukhaŋ vivari, athassa

akkhīni pithīyiŋsu. So mukhaŋ vivaritvā akkhīni nimmīletvā nipajji. Bodhisatto tathābhāvaŋ ñatvā dīpakā uppatito gantvā kumbhīlassa matthake akka-mitvā tato uppatito vijjulatā viya vijjotamāno paratīre aţţhāsi.

Kumbhīlo taŋ acchariyaŋ disvā ‘iminā vānarindena ati-accherakaŋ katan’-ti cintetvā ‘bho vānarinda, imasmiŋ loke catūhi dhammehi samannāgato puggalo paccāmitte adhibhavati. Te sabbepi tuyhaŋ abbhantare atthi maññe’-ti vatvā imaŋ gāthamāha–

57. ‘Yassete caturo dhammā, vānarinda yathā tava;

saccaŋ dhammo dhiti cāgo, diţţhaŋ so ativattatī’ ti.

Tattha yassāti yassa kassaci puggalassa. Eteti idāni vattabbe paccakkhato

niddisati. Caturo dhammāti cattāro guņā. Saccanti vacīsaccaŋ, ‘mama

santikaŋ āgamissāmī’ ti vatvā musāvādaŋ akatvā āgatoyevāti etaŋ te vacīsaccaŋ. Dhammoti vicāraņapaññā, ‘evaŋ kate idaŋ nāma bhavissatī’ ti esā

te vicāraņapaññā atthi. Dhitīti abbocchinnaŋ vīriyaŋ vuccati, etampi te atthi.

Cāgoti attapariccāgo, tvaŋ attānaŋ pariccajitvā (p. 1.298) mama santikaŋ

āgato. Yaŋ panāhaŋ gaņhituŋ nāsakkhiŋ, mayhamevesa doso. Diţţhanti

paccāmittaŋ. So ativattatīti yassa puggalassa yathā tava, evaŋ ete cattāro

dhammā atthi, so yathā maŋ ajja tvaŋ atikkanto, tatheva attano paccāmittaŋ

atikkamati abhibhavatīti. Evaŋ kumbhīlo bodhisattaŋ pasaŋsitvā attano

vasaţţhānaŋ gato.

Satthāpi ‘na, bhikkhave, devadatto idāneva mayhaŋ vadhāya parisakkati, pubbepi parisakkiyevā’ ti imaŋ dhammadesanaŋ āharitvā anusandhiŋ ghaţetvā jātakaŋ samodhānesi– ‘tadā kumbhīlo devadatto ahosi, bhariyāssa ciñcamāņavikā, vānarindo pana ahameva ahosin’ ti.

Vānarindajātakavaņņanā sattamā.

[58] 8. Tayodhammajātakavaņņanā

Yassa ete tayo dhammāti idaŋ satthā veļuvane viharanto devadattassa

vadhāya parisakkanamevārabbha kathesi.

Atīte bārāņasiyaŋ brahmadatte rajjaŋ kārente devadatto vānarayoniyaŋ

nibbattitvā himavantappadese yūthaŋ pariharanto attānaŋ paţicca jātānaŋ

vānarapotakānaŋ ‘vuđđhippattā ime yūthaŋ parihareyyun’ ti bhayena

dantehi đaŋsitvā tesaŋ bījāni uppāţeti. Tadā bodhisattopi taññeva paţicca

ekissā vānariyā kucchismiŋ paţisandhiŋ gaņhi. Atha sā vānarī gabbhassa

patiţţhitabhāvaŋ ñatvā attano gabbhaŋ anurakkhamānā aññaŋ pabbatapādaŋ agamāsi. Sā paripakkagabbhā bodhisattaŋ vijāyi. So vuđđhimanvāya

viññutaŋ patto thāmasampanno ahosi. So ekadivasaŋ mātaraŋ pucchi

‘amma, mayhaŋ pitā kahan’ ti? ‘Tāta, asukasmiŋ nāma pabbatapāde

yūthaŋ pariharanto vasatī’ ti. ‘Amma, tassa maŋ santikaŋ nehī’ ti. ‘Tāta, na

sakkā tayā pitu santikaŋ gantuŋ. Pitā hi te attānaŋ paţicca jātānaŋ vānarapotakānaŋ yūthapariharaņabhayena dantehi đaŋsitvā bījāni uppāţetī’ ti.

‘Amma, nehi maŋ tattha, ahaŋ jānissāmī’ ti. Sā puttaŋ ādāya tassa

santikaŋ agamāsi.

So (p. 1.299) vānaro attano puttaŋ disvāva ‘ayaŋ vađđhanto mayhaŋ

yūthaŋ pariharituŋ na dassati, idāneva māretabbo’ ti ‘etaŋ ālinganto viya

gāļhaŋ pīļetvā jīvitakkhayaŋ pāpessāmī’ ti cintetvā ‘ehi, tāta, ettakaŋ kālaŋ

kahaŋ gatosī’ ti bodhisattaŋ ālinganto viya nippīļesi. Bodhisatto pana nāgabalo thāmasampanno, sopi naŋ nippīļesi, athassa aţţhīni bhijjanākārappattāni ahesuŋ. Athassa etadahosi ‘ayaŋ vađđhanto maŋ māressati, kena nu

kho upāyena puretaraññeva māreyyan’ ti. Tato cintesi ‘ayaŋ avidūre rakkhasapariggahito saro atthi, tattha naŋ rakkhasena khādāpessāmī’ ti. Atha naŋ

evamāha ‘tāta, ahaŋ mahallako, imaŋ yūthaŋ tuyhaŋ niyyādemi, ajjeva taŋ

rājānaŋ karomi, asukasmiŋ nāma ţhāne saro atthi, tattha dve kumudiniyo,

tisso uppaliniyo, pañca paduminiyo ca pupphanti, gaccha, tato pupphāni āharā’ ti. So ‘sādhu, tāta, āharissāmī’ ti gantvā sahasā anotaritvā samantā padaŋ

paricchindanto otiņņapadaññeva addasa, na uttiņņapadaŋ. So ‘iminā sarena

rakkhasapariggahitena bhavitabbaŋ, mayhaŋ pitā attanā māretuŋ asakkonto rakkhasena maŋ khādāpetukāmo bhavissati, ahaŋ imañca saraŋ na

otarissāmi, pupphāni ca gahessāmī’ ti nirudakaţţhānaŋ gantvā vegaŋ

gahetvā uppatitvā parato gacchanto nirudake okāse ţhitāneva dve pupphāni

gahetvā paratīre pati. Paratīratopi orimatīraŋ āgacchanto tenevupāyena dve

gaņhi. Evaŋ ubhosu passesu rāsiŋ karonto pupphāni ca gaņhi, rakkhasassa

ca āņaţţhānaŋ na otari.

Athassa ‘ito uttari ukkhipituŋ na sakkhissāmī’ ti tāni pupphāni gahetvā

ekasmiŋ ţhāne rāsiŋ karontassa so rakkhaso ‘mayā ettakaŋ kālaŋ evarūpo

paññavā acchariyapuriso na diţţhapubbo, pupphāni ca nāma yāvadicchakaŋ

gahitāni, mayhañca āņaţţhānaŋ na otarī’ ti udakaŋ dvidhā bhindanto udakato uţţhāya bodhisattaŋ upasankamitvā ‘vānarinda, imasmiŋ loke yassa tayo dhammā atthi, so paccāmittaŋ abhibhavati, te sabbepi tava abbhantare atthi maññe’ ti vatvā bodhisattassa thutiŋ karonto imaŋ gāthamāha–

58. ‘Yassa (p. 1.300) ete tayo dhammā, vānarinda yathā tava;

dakkhiyaŋ sūriyaŋ paññā, diţţhaŋ so ativattatī’ ti.

Tattha dakkhiyanti dakkhabhāvo, sampattabhayaŋ vidhamituŋ jānanapa-ññāya sampayutta-uttamavīriyassetaŋ nāmaŋ. Sūriyanti sūrabhāvo, nibbha-yabhāvassetaŋ nāmaŋ. Paññāti paññāpadaţţhānāya upāyapaññāyetaŋ nāmaŋ.

Evaŋ so dakarakkhaso imāya gāthāya bodhisattassa thutiŋ katvā ‘imāni

pupphāni kimatthaŋ harasī’ ti pucchi. ‘Pitā maŋ rājānaŋ kātukāmo, tena

kāraņena harāmī’ ti. ‘Na sakkā tādisena uttamapurisena pupphāni vahituŋ

ahaŋ vahissāmī’ ti ukkhipitvā tassa pacchato pacchato agamāsi. Athassa

pitā dūratova taŋ disvā ‘ahaŋ imaŋ ‘rakkhasabhattaŋ bhavissatī’ ti pahiņiŋ,

so dānesa rakkhasaŋ pupphāni gāhāpento āgacchati, idānimhi naţţho’ ti

cintento sattadhā hadayaphālanaŋ patvā tattheva jīvitakkhayaŋ patto. Sesa-vānarā sannipatitvā bodhisattaŋ rājānaŋ akaŋsu.

Atīte bārāņasiyaŋ brahmadatte rajjaŋ kārente bodhisatto bherivādakakule

nibbattitvā gāmake vasati. So ‘bārāņasiyaŋ nakkhattaŋ (p. 1.301) ghun’ ti sutvā ‘samajjamaņđale bheriŋ vādetvā dhanaŋ āharissāmī’ ti puttaŋ

ādāya tattha gantvā bheriŋ vādetvā bahudhanaŋ labhi. So taŋ ādāya attano

gāmaŋ gacchanto corāţaviŋ patvā puttaŋ nirantaraŋ bheriŋ vādentaŋ

vāresi ‘tāta, nirantaraŋ avādetvā maggapaţipannassa issarassa bheriŋ viya

antarantarā vādehī’ ti so pitarā vāriyamānopi ‘bherisaddeneva core palāpessāmī’ ti vatvā nirantarameva vādesi. Corā paţhamaññeva bherisaddaŋ

sutvā ‘issarabherī bhavissatī’ ti palāyitvā ati viya ekābaddhaŋ saddaŋ sutvā

‘nāyaŋ issarabherī bhavissatī’ ti āgantvā upadhārentā dveyeva jane disvā

pothetvā vilumpiŋsu. Bodhisatto ‘kicchena vata no laddhaŋ dhanaŋ ekābaddhaŋ katvā vādento nāsesī’ ti vatvā imaŋ gāthamāha–

59. ‘Dhame dhame nātidhame, atidhantañhi pāpakaŋ;

dhantena hi sataŋ laddhaŋ, atidhantena nāsitan’ ti.

Tattha dhame dhameti dhameyya no na dhameyya, bheriŋ vādeyya no na

vādeyyāti attho. NātidhameTi atikkamitvā pana nirantarameva katvā na

vādeyya. Kinkāraņā? Atidhantañhi pāpakaŋ, nirantaraŋ bherivādanaŋ

idāni amhākaŋ pāpakaŋ lāmakaŋ jātaŋ. Dhantena hi sataŋ laddhanti

nagare dhamantena bherivādanena kahāpaņasataŋ laddhaŋ. Atidhantena

nāsitanti idāni pana me puttena vacanaŋ akatvā yadidaŋ aţaviyaŋ atidhantaŋ, tena atidhantena sabbaŋ nāsitanti.

Satthā imaŋ dhammadesanaŋ āharitvā anusandhiŋ ghaţetvā jātakaŋ samodhānesi– ‘tadā putto dubbacabhikkhu ahosi, pitā pana ahameva ahosin’-ti.

Bherivādakajātakavaņņanā navamā.

[60] 10. Sankhadhamajātakavaņņanā

Dhame (p. 1.302) dhameti idaŋ satthā jetavane viharanto dubbacamevārabbha kathesi.

Atīte bārāņasiyaŋ brahmadatte rajjaŋ kārente bodhisatto sankhadhamaka-kule nibbattitvā bārāņasiyaŋ nakkhatte ghuţţhe pitaraŋ ādāya sankhadhamanakammena dhanaŋ labhitvā āgamanakāle corāţaviyaŋ pitaraŋ nirantaraŋ sankhaŋ dhamantaŋ vāresi. So ‘sankhasaddena core palāpessāmī’ ti nirantarameva dhami, corā purimanayeneva āgantvā vilumpiŋsu. Bodhisatto purimanayeneva gāthaŋ abhāsi–

60. ‘Dhame dhame nātidhame, atidhantañhi pāpakaŋ;

dhantenādhigatā bhogā, te tāto vidhamī dhaman’ ti.

Tattha te tāto vidhamī dhamanti te sankhaŋ dhamitvā laddhabhoge mama pitā punappunaŋ dhamanto vidhami viddhaŋsesi vināsesīti.

Satthā imaŋ dhammadesanaŋ āharitvā anusandhiŋ ghaţetvā jātakaŋ samodhānesi– ‘tadā pitā dubbacabhikkhu ahosi, putto panassa ahameva aho-sin’ ti.

Sankhadhamajātakavaņņanā dasamā.

Āsīsavaggo chaţţho.

Tassuddānaŋ–

Mahāsīlavajanakaŋ, puņņapāti ca kiŋphalaŋ; pañcāvudhakañcanakkhandhaŋ, vānarindaŋ tayodhammaŋ; bherivādasankhadhamanti.

7. Itthivaggo

[61] 1. Asātamantajātakavaņņanā

Asā (p. 1.303) lokitthiyo nāmāti idaŋ satthā jetavane viharanto ukkaņţhitaŋ

bhikkhuŋ ārabbha kathesi. Tassa vatthu ummādantijātake āvi bhavissati.

Taŋ pana bhikkhuŋ satthā ‘bhikkhu itthiyo nāma asātā asatiyo lāmikā

pacchimikā, tvaŋ evarūpaŋ lāmikaŋ itthiŋ nissāya kasmā ukkaņţhitosī’ ti

vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto gandhāraraţţhe

takkasilāyaŋ brāhmaņakule nibbattitvā viññutaŋ patto tīsu vedesu sabbasippesu ca nipphattiŋ patto disāpāmokkho ācariyo ahosi. Tadā bārāņasiyaŋ

ekasmiŋ brāhmaņakule puttassa jātadivase aggiŋ gahetvā anibbāyantaŋ

ţhapayiŋsu. Atha naŋ brāhmaņakumāraŋ soļasavassakāle mātāpitaro

āhaŋsu ‘putta, mayaŋ tava jātadivase aggiŋ gahetvā ţhapayimha. Sace

brahmalokaparāyaņo bhavitukāmo, tvaŋ aggiŋ ādāya araññaŋ pavisitvā

aggiŋ bhagavantaŋ namassamāno brahmalokaparāyaņo hohi. Sace agāraŋ

ajjhāvasitukāmo, takkasilaŋ gantvā disāpāmokkhassa ācariyassa santike

sippaŋ uggaņhitvā kuţumbaŋ saņţhapehī’ ti. Māņavo ‘nāhaŋ sakkhissāmi

araññe aggiŋ paricarituŋ, kuţumbameva saņţhapessāmī’ ti mātāpitaro

vanditvā ācariyabhāgaŋ sahassaŋ gahetvā takkasilaŋ gantvā sippaŋ uggaņhitvā paccāgamāsi.

Mātāpitaro panassa anatthikā gharāvāsena, araññe aggiŋ paricarāpetukāmā honti. Atha naŋ mātā itthīnaŋ dosaŋ dassetvā araññaŋ pesetukāmā

‘so ācariyo paņđito byatto sakkhissati me puttassa itthīnaŋ dosaŋ kathetun’ti cintetvā āha– ‘uggahitaŋ te, tāta, sippan’ ti. ‘Āma, ammā’ ti. ‘Asātamantopi te uggahito’ ti. ‘Na uggahito, ammā’ ti. ‘Tāta, yadi te asātamanto na

uggahito, kiŋ nāma te sippaŋ uggahitaŋ, gaccha, uggaņhitvā ehī’ ti. So

‘sādhū’ ti puna takkasilābhimukho pāyāsi. Tassapi ācariyassa mātā mahallikā vīsativassasatikā (p. 1.304). So taŋ sahatthā nhāpento bhojento pāyento

paţijaggati. Aññe manussā naŋ tathā karontaŋ jigucchanti. So cintesi

‘yaŋnūnāhaŋ araññaŋ pavisitvā tattha mātaraŋ paţijagganto vihareyyan’ ti.

Athekasmiŋ vivitte araññe udakaphāsukaţţhāne paņņasālaŋ kāretvā sappitaņđulādīni āharāpetvā mātaraŋ ukkhipitvā tattha gantvā mātaraŋ paţijagganto vāsaŋ kappesi.

Sopi kho māņavo takkasilaŋ gantvā ācariyaŋ apassanto ‘kahaŋ ācariyo’ti pucchitvā taŋ pavattiŋ sutvā tattha gantvā vanditvā aţţhāsi. Atha naŋ ācariyo ‘kiŋ nu kho, tāta, atisīghaŋ āgatosī’ ti? ‘Nanu ahaŋ tumhehi asātamanto nāma na uggaņhāpito’ ti? ‘Ko pana te asātamante uggaņhitabbe katvā

kathesī’ ti? ‘Mayhaŋ mātā ācariyā’ ti. Bodhisatto cintesi ‘asātamanto nāma

koci natthi, imassa pana mātā imaŋ itthidose jānāpetukāmā bhavissatī’ ti.

Atha naŋ ‘sādhu, tāta, dassāmi te asātamante, tvaŋ ajja ādiŋ katvā mama

ţhāne ţhatvā mama mātaraŋ sahatthā nhāpento bhojento pāyento paţijaggāhi, hatthapādasīsapiţţhisambāhanādīni cassā karonto ‘ayye jaraŋ pattakālepi tāva te evarūpaŋ sarīraŋ, daharakāle kīdisaŋ ahosī’ ti hatthapādaparikammādikaraņakāle hatthapādādīnaŋ vaņņaŋ katheyyāsi. Yañca te mama

mātā katheti, taŋ alajjanto aniguhanto mayhaŋ āroceyyāsi, evaŋ karonto

asātamante lacchasi, akaronto na lacchasī’ ti āha. So ‘sādhu ācariyā’ ti tassa

vacanaŋ sampaţicchitvā tato paţţhāya sabbaŋ yathāvuttavidhānaŋ akāsi.

Athassā tasmiŋ māņave punappunaŋ vaņņayamāne ‘ayaŋ mayā saddhiŋ abhiramitukāmo bhavissatī’ ti andhāya jarājiņņāya abbhantare kileso uppajji.

Sā ekadivasaŋ attano sarīravaņņaŋ kathayamānaŋ māņavaŋ āha ‘mayā

saddhiŋ abhiramituŋ icchasī’ ti? ‘Ayye, ahaŋ tāva iccheyyaŋ, ācariyo pana

garuko’ ti. ‘Sace maŋ icchasi, puttaŋ me mārehī’ ti. ‘Ahaŋ ācariyassa

santike ettakaŋ sippaŋ uggaņhitvā kilesamattaŋ nissāya kinti katvā ācariyaŋ māressāmī’ ti. ‘Tena hi sace tvaŋ maŋ na pariccajasi, ahameva naŋ

māressāmī’ ti. Evaŋ itthiyo nāma asātā (p. 1.305) lāmikā pacchimikā, tathārūpe nāma vaye ţhitā rāgacittaŋ uppādetvā kilesaŋ anuvattamānā evaŋ upa-kārakaŋ puttaŋ māretukāmā jātā. Māņavo sabbaŋ taŋ kathaŋ bodhisa-ttassa ārocesi.

Bodhisatto ‘suţţhu te, māņava, kataŋ mayhaŋ ārocentenā’ ti vatvā mātu

āyusankhāraŋ olokento ‘ajjeva marissatī’ ti ñatvā ‘ehi, māņava, vīmaŋsissāma nan’ ti ekaŋ udumbararukkhaŋ chinditvā attano pamāņena kaţţharūpakaŋ katvā sasīsaŋ pārupitvā attano sayanaţţhāne uttānaŋ nipajjāpetvā

rajjukaŋ bandhitvā antevāsikaŋ āha– ‘tāta, pharasuŋ ādāya gantvā mama

mātu saññaŋ dehī’ ti. Māņavo gantvā ‘ayye, ācariyo paņņasālāyaŋ attano

sayanaţţhāne nipanno, rajjusaññā me baddhā, imaŋ pharasuŋ ādāya gantvā

sace sakkosi, mārehi nan’ ti āha. ‘Tvaŋ pana maŋ na pariccajissasī’ ti?

‘Kinkāraņā pariccajissāmī’ ti? Sā pharasuŋ ādāya pavedhamānā uţţhāya

rajjusaññāya gantvā hatthena parāmasitvā ‘ayaŋ me putto’ ti saññāya kaţţharūpakassa mukhato sāţakaŋ apanetvā pharasuŋ ādāya ‘ekappahāreneva

māressāmī’ ti gīvāyameva paharitvā ‘dhan’ ti sadde uppanne rukkhabhāvaŋ

aññāsi. Atha bodhisattena ‘kiŋ karosi, ammā’ ti vutte sā ‘vañcitāmhī’ ti

tattheva maritvā patitā. Attano kira paņņasālāya nipannāyapi tankhaņaññeva tāya maritabbameva.

So tassā matabhāvaŋ ñatvā sarīrakiccaŋ katvā āļāhanaŋ nibbāpetvā

vanapupphehi pūjetvā māņavaŋ ādāya paņņasāladvāre nisīditvā ‘tāta, pāţiyekko asātamanto nāma natthi, itthiyo asātā nāma, tava mātā ‘asātamantaŋ

uggaņhā’ ti mama santikaŋ pesayamānā itthīnaŋ dosaŋ jānanatthaŋ

pesesi. Idāni pana te paccakkhameva mama mātu doso diţţho, iminā kāraņena ‘itthiyo nāma asātā lāmikā pacchimikā’ ti jāneyyāsī’ ti taŋ ovaditvā uyyojesi. Sopi ācariyaŋ vanditvā mātāpitūnaŋ santikaŋ agamāsi. Atha naŋ

mātā pucchi ‘tāta, uggahito te asātamanto’ ti? ‘Āma, ammā’ ti. ‘Idāni kiŋ

karissasi, pabbajitvā aggiŋ vā paricarissasi, agāramajjhe vā vasissasī’ ti?

Māņavo ‘mayā, amma, paccakkhato itthīnaŋ dosā diţţhā (p. 1.306), agārena me kiccaŋ natthi, pabbajissāmahan’ ti attano adhippāyaŋ pakāsento imaŋ gāthamāha–

61. ‘Asā lokitthiyo nāma, velā tāsaŋ na vijjati;

sārattā ca pagabbhā ca, sikhī sabbaghaso yathā; tā hitvā pabbajissāmi, vivekamanubrūhayan’ ti.

Tattha asāti asatiyo lāmikā. Atha vā sātaŋ vuccati sukhaŋ, taŋ tāsu

natthi. Attani paţibaddhacittānaŋ asātameva dentītipi asā, dukkhā dukkhavatthubhūtāti attho. Imassa panatthassa sādhanatthāya idaŋ suttaŋ āharitabbaŋ–

‘Māyā cetā marīcī ca, soko rogo cupaddavo; kharā ca bandhanā cetā, maccupāsā guhāsayā; tāsu yo vissase poso, so naresu narādhamo’ ti. (jā. 2.21.118);

Lokitthiyoti loke itthiyo. Velā tāsaŋ na vijjatīti amma, tāsaŋ itthīnaŋ kilesuppattiŋ patvā velā saŋvaro mariyādā pamāņaŋ nāma natthi. Sārattā ca

pagabbhā cāti velā ca etāsaŋ natthi, pañcasu kāmaguņesu sārattā allīnā,

tathā kāyapāgabbhiyena, vācāpāgabbhiyena, manopāgabbhiyenāti tividhena

pāgabbhiyena samannāgatattā pagabbhā cetā. Etāsañhi abbhantare kāyadvārādīni patvā saŋvaro nāma natthi, lolā kākapaţibhāgāti dasseti. Sikhī

sabbaghaso yathāti amma, yathā jālasikhāya ‘sikhī’ ti sankhaŋ gato aggi

nāma gūthagatādibhedaŋ asucimpi, sappimadhuphāņitādibhedaŋ sucimpi,

iţţhampi aniţţhampi yaŋ yadeva labhati, sabbaŋ ghasati khādati, tasmā

‘sabbaghaso’ ti vuccati. Tatheva tā itthiyopi hatthimeņđagomeņđādayo vā

hontu hīnajaccā hīnakammantā, khattiyādayo vā hontu uttamakammantā,

hīnukkaţţhabhāvaŋ acintetvā lokassādavasena kilesasanthave uppanne yaŋ

yaŋ labhanti, sabbameva sevantīti sabbaghasasikhisadisā honti. Tasmā

sikhī sabbaghaso yathā, tathevetāti veditabbā.

Tā (p. 1.307) hitvā pabbajissāmīti ahaŋ tā lāmikā dukkhavatthubhūtā itthiyo

hitvā araññaŋ pavisitvā isipabbajjaŋ pabbajissāmi. Vivekamanubrūhayanti

kāyaviveko cittaviveko upadhivivekoti tayo vivekā, tesu idha kāyavivekopi

vaţţati cittavivekopi. Idaŋ vuttaŋ hoti– ahaŋ, amma, pabbajitvā kasiņaparikammaŋ katvā aţţha samāpattiyo ca pañcābhiññā ca uppādetvā gaņato

kāyaŋ, kilesehi ca cittaŋ vivecetvā imaŋ vivekaŋ brūhento vađđhento

brahmalokaparāyaņo bhavissāmi, alaŋ me agārenāti. Evaŋ itthiyo garahitvā mātāpitaro vanditvā himavantaŋ pavisitvā pabbajitvā vuttappakāraŋ vivekaŋ brūhento brahmalokaparāyaņo ahosi.

Satthāpi ‘evaŋ bhikkhu itthiyo nāma asātā lāmikā pacchimikā dukkhadāyikā’ ti itthīnaŋ aguņaŋ kathetvā saccāni pakāsesi, saccapariyosāne so

bhikkhu sotāpattiphale patiţţhāsi. Satthā anusandhiŋ ghaţetvā jātakaŋ samodhānesi– ‘tadā mātā bhaddakāpilānī, pitā mahākassapo ahosi, antevāsiko

ānando, ācariyo pana ahameva ahosin’ ti.

Asātamantajātakavaņņanā paţhamā.

[62] 2. Aņđabhūtajātakavaņņanā

Yaŋ brāhmaņo avādesīti idaŋ satthā jetavane viharanto ukkaņţhitamevārabbha kathesi. Tañhi satthā ‘saccaŋ kira tvaŋ bhikkhu ukkaņţhitosī’ ti

pucchitvā ‘saccan’ ti vutte ‘bhikkhu itthiyo nāma arakkhiyā, pubbe paņđitā

itthiŋ gabbhato paţţhāya rakkhantāpi rakkhituŋ nāsakkhiŋsū’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto tassa aggamahe-siyā kucchismiŋ nibbattitvā vayappatto sabbasippesu nipphattiŋ patvā pitu accayena rajje patiţţhāya dhammena rajjaŋ kāresi. So purohitena saddhiŋ jūtaŋ kīļati. Kīļanto pana–

‘Sabbā (p. 1.308) nadī vankagatī, sabbe kaţţhamayā vanā; sabbitthiyo kare pāpaŋ, labhamāne nivātake’ ti. (jā. 2.21.308)–

Imaŋ jūtagītaŋ gāyanto rajataphalake suvaņņapāsake khipati. Evaŋ kīļanto pana rājā niccaŋ jināti, purohito parājīyati.

So anukkamena ghare vibhave parikkhayaŋ gacchante cintesi ‘evaŋ

sante sabbaŋ imasmiŋ ghare dhanaŋ khīyissati, pariyesitvā purisantaraŋ

agataŋ ekaŋ mātugāmaŋ ghare karissāmī’ ti. Athassa etadahosi ‘aññaŋ

purisaŋ diţţhapubbaŋ itthiŋ rakkhituŋ na sakkhissāmi, gabbhato paţţhāyekaŋ mātugāmaŋ rakkhitvā taŋ vayappattaŋ vase ţhapetvā ekapurisikaŋ

katvā gāļhaŋ ārakkhaŋ saŋvidahitvā rājakulato dhanaŋ āharissāmī’ ti. So

ca angavijjāya cheko hoti, athekaŋ duggatitthiŋ gabbhiniŋ disvā ‘dhītaraŋ

vijāyissatī’ ti ñatvā taŋ pakkosāpetvā paribbayaŋ datvā ghareyeva vasāpetvā vijātakāle dhanaŋ datvā uyyojetvā taŋ kumārikaŋ aññesaŋ purisānaŋ

daţţhuŋ adatvā itthīnaŋyeva hatthe datvā posāpetvā vayappattakāle taŋ

attano vase ţhapesi. Yāva cesā vađđhati, tāva raññā saddhiŋ jūtaŋ na kīļi.

Taŋ pana vase ţhapetvā brāhmaņo ‘mahārāja, jūtaŋ kīļāmā’ ti āha. Rājā

‘sādhū’ ti purimaniyāmeneva kīļi. Purohito rañño gāyitvā pāsakaŋ khipanakāle ‘ţhapetvā mama māņavikan’ ti āha. Tato paţţhāya purohito jināti, rājā

parājīyati.

Bodhisatto ‘imassa ghare ekapurisikāya ekāya itthiyā bhavitabban’ ti pariggaņhāpento atthibhāvaŋ ñatvā ‘sīlamassā bhindāpessāmī’ ti ekaŋ dhuttaŋ

pakkosāpetvā ‘sakkhissasi purohitassa itthiyā sīlaŋ bhinditun’ ti āha.

‘Sakkomi, devā’ ti. Athassa rājā dhanaŋ datvā ‘tena hi khippaŋ niţţhāpehī’ ti taŋ pahiņi. So rañño santikā dhanaŋ ādāya gandhadhūmacuņņakappūrādīni gahetvā tassa gharato avidūre sabbagandhāpaņaŋ pasāresi. Purohitassapi gehaŋ sattabhūmakaŋ sattadvārakoţţhakaŋ hoti, sabbesu dvārakoţţhakesu itthīnaŋyeva ārakkhā. Ṭhapetvā pana brāhmaņaŋ añño puriso

gehaŋ pavisituŋ labhanto nāma (p. 1.309) natthi, kacavarachađđanapacchimpi sodhetvāyeva pavesenti. Taŋ māņavikaŋ purohitoyeva daţţhuŋ

labhati. Tassā ca ekā paricārikā itthī atthi. Athassā sā paricārikā gandhapupphamūlaŋ gahetvā gacchantī tassa dhuttassa āpaņasamīpena gacchati. So

‘ayaŋ tassā paricārikā’ ti suţţhu ñatvā ekadivasaŋ taŋ āgacchantiŋ disvā

āpaņā uţţhāya gantvā tassā pādamūle patitvā ubhohi hatthehi pāde gāļhaŋ

gahetvā ‘amma, ettakaŋ kālaŋ kahaŋ gatāsī’ ti paridevi, avasesāpi payuttakadhuttā ekamantaŋ ţhatvā ‘hatthapādamukhasaņţhānehi ca ākappena ca

mātāputtā ekasadisāyevā’ ti āhaŋsu. Sā itthī tesu tesu kathentesu attano

asaddahitvā ‘ayaŋ me putto bhavissatī’ ti sayampi rodituŋ ārabhi. Te

ubhopi kanditvā roditvā aññamaññaŋ ālingetvā aţţhaŋsu.

Atha so dhutto āha ‘amma, kahaŋ vasasī’ ti? ‘Kinnarilīlāya vasamānāya

rūpasobhaggappattāya purohitassa daharitthiyā upaţţhānaŋ kurumānā

vasāmi, tātā’ ti. ‘Idāni kahaŋ yāsi, ammā’ ti? ‘Tassā gandhamālādīnaŋ atthāyā’ ti. ‘Amma, kiŋ te aññattha gatāya, ito paţţhāya mameva santikā harā’ ti

mūlaŋ aggahetvāva bahūni tambūlatakkolakādīni ceva nānāpupphāni ca

adāsi. Māņavikā bahūni gandhapupphādīni disvā ‘kiŋ, amma, ajja amhākaŋ

brāhmaņo pasanno’ ti āha. ‘Kasmā evaŋ vadasī’ ti? ‘Imesaŋ bahubhāvaŋ

disvā’ ti. Na brāhmaņo bahumūlaŋ adāsi, mayā panetaŋ mayhaŋ puttassa

santikā ābhatanti. Tato paţţhāya sā brāhmaņena dinnamūlaŋ attanā gahetvā

tasseva santikā gandhapupphādīni āharati. Dhutto katipāhaccayena gilānālayaŋ katvā nipajji. Sā tassa āpaņadvāraŋ gantvā taŋ adisvā ‘kahaŋ me

putto’ ti pucchi. ‘Puttassa te aphāsukaŋ jātan’ ti? Sā tassa nipannaţţhānaŋ

gantvā nisīditvā piţţhiŋ parimajjantī ‘kiŋ te, tāta, aphāsukan’ ti pucchi. So

tuņhī ahosi. ‘Kiŋ na kathesi puttā’ ti? ‘Amma, marantenāpi tuyhaŋ kathetuŋ

na sakkā’ ti. ‘Tāta, mayhaŋ akathetvā kassa katheyyāsi, kathehi, tātā’ ti.’Amma, mayhaŋ aññaŋ aphāsukaŋ natthi, tassā pana māņavikāya vaņņaŋ sutvā paţibaddhacittosmi (p. 1.310), taŋ labhanto jīvissāmi, alabhanto idheva marissāmī’ ti. ‘Tāta, mayhaŋ esa bhāro, mā tvaŋ etaŋ nissāya cintayī’ ti taŋ assāsetvā bahūni gandhapupphādīni ādāya māņavikāya santikaŋ gantvā ‘putto me, amma, mama santikā tava vaņņaŋ sutvā paţibaddhacitto jāto, kiŋ kātabban’ ti? ‘Sace ānetuŋ sakkotha, mayā katokāsoyevā’ ti.

Sā tassā vacanaŋ sutvā tato paţţhāya tassa gehassa kaņņakaņņehi bahuŋ

kacavaraŋ sankađđhitvā ārakkhitthiyā upari chađđesi. Sā tena aţţīyamānā

apeti. Itarā teneva niyāmena yā yā kiñci katheti, tassā tassā upari kacavaraŋ

chađđesi. Tato paţţhāya pana sā yaŋ yaŋ āharati vā harati vā, taŋ taŋ na

kāci sodhetuŋ ussahati. Tasmiŋ kāle sā taŋ dhuttaŋ pupphapacchiyaŋ

nipajjāpetvā māņavikāya santikaŋ abhihari. Dhutto māņavikāya sīlaŋ

bhinditvā ekāhadvīhaŋ pāsādeyeva ahosi. Purohite bahi nikkhante ubho

abhiramanti. Tasmiŋ āgate dhutto nilīyati.

Atha naŋ sā ekāhadvīhaccayena ‘sāmi, idāni tayā gantuŋ vaţţatī’ ti āha.

‘Ahaŋ brāhmaņaŋ paharitvā gantukāmo’ ti. Sā ‘evaŋ hotū’ ti dhuttaŋ nilīyāpetvā brāhmaņe āgate evamāha ‘ahaŋ, ayya, tumhesu vīņaŋ vādentesu

naccituŋ icchāmī’ ti. ‘Sādhu, bhadde, naccassū’ ti vīņaŋ vādesi. ‘Tumhesu

olokentesu lajjāmi, mukhaŋ pana vo sāţakena bandhitvā naccissāmī’ ti.

‘Sace lajjasi, evaŋ karohī’ ti. Māņavikā ghanasāţakaŋ gahetvā tassa

akkhīni pidahamānā mukhaŋ bandhi. Brāhmaņo mukhaŋ bandhāpetvā

vīņaŋ vādesi. Sā muhuttaŋ naccitvā ‘ayya, ahaŋ te ekavāraŋ sīse paharitukāmā’ ti āha. Itthilolo brāhmaņo kiñci kāraņaŋ ajānanto ‘paharāhī’ ti āha,

māņavikā dhuttassa saññaŋ adāsi. So saņikaŋ āgantvā brāhmaņassa piţţhipasse ţhatvā sīse kapparena pahari, akkhīni patanākārappattāni ahesuŋ,

sīse gaņđo uţţhahi. So vedanāţţo hutvā ‘āhara te hatthan’ ti āha. Māņavikā

attano hatthaŋ ukkhipitvā tassa hatthe ţhapesi. Brāhmaņo ‘hattho muduko,

pahāro pana thaddho’ ti āha (p. 1.311). Dhutto brāhmaņaŋ paharitvā nilīyi.

Māņavikā tasmiŋ nilīne brāhmaņassa mukhato sāţakaŋ mocetvā telaŋ

ādāya sīsaŋ parisambāhi. Brāhmaņe bahi nikkhante puna sā itthī dhuttaŋ pacchiyaŋ nipajjāpetvā nīhari.

So rañño santikaŋ gantvā sabbaŋ taŋ pavattiŋ ārocesi. Rājā attano upaţţhānaŋ āgataŋ brāhmaņaŋ āha ‘jūtaŋ kīļāma brāhmaņā’ ti? ‘Sādhu, mahārājā’ ti. Rājā jūtamaņđalaŋ sajjāpetvā purimanayeneva jūtagītaŋ gāyitvā

pāsake khipati. Brāhmaņo māņavikāya tapassa bhinnabhāvaŋ ajānanto

‘ţhapetvā mama māņavikan’ ti āha. Evaŋ vadantopi parājitoyeva. Rājā jinitvā

‘brāhmaņa, kiŋ vadesi, māņavikāya te tapo bhinno, tvaŋ ‘mātugāmaŋ

gabbhato paţţhāya rakkhanto sattasu ţhānesu ārakkhaŋ karonto rakkhituŋ

sakkhissāmī’ ti maññasi, mātugāmo nāma kucchiyaŋ pakkhipitvā carantenāpi rakkhituŋ na sakkā, ekapurisikā itthī nāma natthi, tava māņavikā ‘naccitukāmāmhī’ ti vatvā vīņaŋ vādentassa tava sāţakena mukhaŋ bandhitvā

attano jāraŋ tava sīse kapparena paharāpetvā uyyojesi, idāni kiŋ kathesī’ ti

vatvā imaŋ gāthamāha–

62. ‘Yaŋ brāhmaņo avādesi, vīņaŋ samukhaveţhito;

aņđabhūtābhatā bhariyā, tāsu ko jātu vissase’ ti.

Tattha yaŋ brāhmaņo avādesi, vīņaŋ samukhaveţhitoti yena kāraņena

brāhmaņo ghanasāţakena saha mukhena veţhito hutvā vīņaŋ vādesi, taŋ

kāraņaŋ na jānātīti attho. Tañhi sā vañcetukāmā evamakāsi. Brāhmaņo

pana taŋ itthiŋ bahumāyābhāvaŋ ajānanto mātugāmassa saddahitvā ‘maŋ

esā lajjatī’ ti evaŋsaññī ahosi, tenassa aññāņabhāvaŋ pakāsento rājā evamāha, ayametthādhippāyo. Aņđabhūtābhatā bhariyāti aņđaŋ vuccati bījaŋ,

bījabhūtā mātukucchito anikkhantakāleyeva ābhatā ānītā, bhatāti vā puţţhāti

attho. Kā sā? Bhariyā pajāpati pādaparicārikā. Sā hi bhattavatthādīhi (p. 1.312)

bharitabbatāya, bhinnasaŋvaratāya, lokadhammehi bharitatāya vā ‘bhariyā’ti vuccati. Tāsu ko jātu vissaseti jātūti ekaŋsādhivacanaŋ, tāsu mātukucchito paţţhāya rakkhiyamānāsupi evaŋ vippakāraŋ āpajjantīsu bhariyāsu

ko nāma paņđito puriso ekaŋsena vissase, ‘nibbikārā esā mayī’ ti ko sadda-heyyāti attho. Asaddhammavasena hi āmantakesu nimantakesu vijjamānesu mātugāmo nāma na sakkā rakkhitunti.

Evaŋ bodhisatto brāhmaņassa dhammaŋ desesi. Brāhmaņo bodhisattassa dhammadesanaŋ sutvā nivesanaŋ gantvā taŋ māņavikaŋ āha–

‘tayā kira evarūpaŋ pāpakammaŋ katan’ ti? ‘Ayya, ko evamāha, na karomi,

‘ahameva pahariŋ, na añño koci’. Sace na saddahatha, ahaŋ ‘tumhe

ţhapetvā aññassa purisassa hatthasamphassaŋ na jānāmī’ ti saccakiriyaŋ

katvā aggiŋ pavisitvā tumhe saddahāpessāmī’ ti. Brāhmaņo ‘evaŋ hotū’ ti mahantaŋ dārurāsiŋ kāretvā aggiŋ katvā taŋ pakkosāpetvā ‘sace attano saddahasi, aggiŋ pavisāhī’ ti āha.

Māņavikā attano paricārikaŋ paţhamameva sikkhāpesi ‘amma, tava

puttaŋ tattha gantvā mama aggiŋ pavisanakāle hatthaggahaņaŋ kātuŋ

vadehī’ ti. Sā gantvā tathā avaca. Dhutto āgantvā parisamajjhe aţţhāsi. Sā

māņavikā brāhmaņaŋ vañcetukāmā mahājanamajjhe ţhatvā ‘brāhmaņa, taŋ

ţhapetvā aññassa purisassa hatthasamphassaŋ nāma na jānāmi, iminā

saccena ayaŋ aggi mā maŋ jhāpesī’ ti aggiŋ pavisituŋ āraddhā. Tasmiŋ

khaņe dhutto ‘passatha bho purohitabrāhmaņassa kammaŋ, evarūpaŋ

mātugāmaŋ aggiŋ pavesāpetī’ ti gantvā taŋ māņavikaŋ hatthe gaņhi. Sā

hatthaŋ vissajjāpetvā purohitaŋ āha– ‘ayya, mama saccakiriyā bhinnā, na

sakkā aggiŋ pavisitun’ ti. ‘Kinkāraņā’ ti? ‘Ajja mayā evarūpā saccakiriyā

katā ‘ţhapetvā mama sāmikaŋ aññassa purisassa hatthasamphassaŋ na

jānāmī’ ti, idāni camhi iminā purisena hatthe gahitā’ ti. Brāhmaņo ‘vañcito

ahaŋ imāyā’ ti ñatvā taŋ pothetvā nīharāpesi. Evaŋ asaddhammasamannā-gatā kiretā itthiyo tāva mahantampi pāpakammaŋ katvā attano sāmikaŋ vañcetuŋ ‘nāhaŋ evarūpaŋ kammaŋ karomī’ ti divasampi sapathaŋ kuru-mānā nānācittāva honti. Tena vuttaŋ–

‘Corīnaŋ (p. 1.313) bahubuddhīnaŋ, yāsu saccaŋ sudullabhaŋ; thīnaŋ bhāvo durājāno, macchassevodake gataŋ. (jā. 2.21.347);

‘Musā tāsaŋ yathā saccaŋ, saccaŋ tāsaŋ yathā musā; gāvo bahi tiņasseva, omasanti varaŋ varaŋ. ‘Coriyo kathinā hetā, vāļā ca lapasakkharā;

na tā kiñci na jānanti, yaŋ manussesu vañcanan’ ti. (jā. 2.21.332, 334);

Satthā ‘evaŋ arakkhiyo mātugāmo’ ti imaŋ dhammadesanaŋ āharitvā

saccāni pakāsesi, saccapariyosāne ukkaņţhitabhikkhu sotāpattiphale patiţţhahi. Satthāpi anusandhiŋ ghaţetvā jātakaŋ samodhānesi ‘tadā bārāņasi-rājā ahameva ahosin’ ti.

Aņđabhūtajātakavaņņanā dutiyā.

[63] 3. Takkapaņđitajātakavaņņanā

Kodhanā akataññū cāti idaŋ satthā jetavane viharanto ukkaņţhitabhikkhuññevārabbha kathesi. Tañhi satthā ‘saccaŋ kira tvaŋ bhikkhu ukkaņţhitosī’ ti pucchitvā ‘saccan’ ti vutte ‘itthiyo nāma bhikkhu akataññū mittadubbhā,

kasmā tā nissāya ukkaņţhitosī’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto isipabbajjaŋ

pabbajitvā gangātīre assamaŋ māpetvā samāpattiyo ceva abhiññāyo ca

nibbattetvā jhānasukhena viharati. Tasmiŋ samaye bārāņasiseţţhino dhītā

duţţhakumārī nāma caņđā ahosi pharusā, dāsakammakare akkosati paribhāsati paharati. Atha naŋ ekadivasaŋ parivāramanussā gahetvā ‘gangāya kīļissāmā’ ti agamaŋsu. Tesaŋ kīļantānaññeva sūriyatthangamanavelā jātā,

megho uţţhahi, manussā meghaŋ disvā (p. 1.314) ito cito ca vegena palāyiŋsu. Seţţhidhītāyapi dāsakammakarā ‘ajja amhehi etissā piţţhiŋ passituŋ

vaţţatī’ ti taŋ anto-udakasmiŋyeva chađđetvā uttariŋsu. Devo pāvassi, sūriyopi atthangato, andhakāro jāto. Te tāya vināva gehaŋ gantvā ‘kahaŋ sā’ ti

vutte ‘gangāto tāva uttiņņā, atha naŋ na jānāma kahaŋ gatā’ ti. Ñātakā vicinitvāpi na passiŋsu.

Sā mahāviravaŋ viravantī udakena vuyhamānā ađđharattasamaye bodhisattassa paņņasālāsamīpaŋ pāpuņi. So tassā saddaŋ sutvā ‘mātugāmassa

saddo eso, parittāņamassā karissāmī’ ti tiņukkaŋ ādāya nadītīraŋ gantvā taŋ

disvā ‘mā bhāyi, mā bhāyī’ ti assāsetvā nāgabalo thāmasampanno bodhisatto nadiŋ taramāno gantvā taŋ ukkhipitvā assamapadaŋ ānetvā aggiŋ

katvā adāsi. Sīte vigate madhurāni phalāphalāni upanāmesi. Tāni khāditvā

ţhitaŋ ‘kattha vāsikāsi, kathañca gangāya patitāsī’ ti pucchi. Sā taŋ pavattiŋ

ārocesi. Atha naŋ ‘tvaŋ idheva vasā’ ti paņņasālāya vasāpento dvīhatīhaŋ

sayaŋ abbhokāse vasitvā ‘idāni gacchā’ ti āha. Sā ‘imaŋ tāpasaŋ sīlabhedaŋ pāpetvā gahetvā gamissāmī’ ti na gacchati. Atha gacchante kāle

itthikuttaŋ itthilīlaŋ dassetvā tassa sīlabhedaŋ katvā jhānaŋ antaradhāpesi.

So taŋ gahetvā araññeyeva vasati. Atha naŋ sā āha ‘ayya, kiŋ no araññavāsena, manussapathaŋ gamissāmā’ ti? So taŋ ādāya ekaŋ paccantagāmakaŋ gantvā takkabhatiyā jīvikaŋ kappetvā taŋ poseti. Tassa takkaŋ

vikkiņitvā jīvatīti ‘takkapaņđito’ ti nāmaŋ akaŋsu. Athassa gāmavāsino pari-bbayaŋ datvā ‘amhākaŋ suyuttaduyuttakaŋ ācikkhanto ettha vasā’ ti gāma-dvāre kuţiyaŋ vāsesuŋ.

Tena ca samayena corā pabbatā oruyha paccantaŋ paharanti. Te ekadivasaŋ taŋ gāmaŋ paharitvā gāmavāsikehiyeva bhaņđikā ukkhipāpetvā

gacchantā tampi seţţhidhītaraŋ gahetvā attano vasanaţţhānaŋ gantvā sesajane vissajjesuŋ. Corajeţţhako pana tassā rūpe bajjhitvā taŋ attano bhariyaŋ

akāsi. Bodhisatto ‘itthannāmā kahan’ ti pucchi. ‘Corajeţţhakena gahetvā

attano bhariyā katā’ ti ca sutvāpi ‘na sā (p. 1.315) tattha mayā vinā vasissati,

palāyitvā āgacchissatī’ ti tassā āgamanaŋ olokento tattheva vasi.

Seţţhidhītāpi cintesi ‘ahaŋ idha sukhaŋ vasāmi, kadāci maŋ takkapaņđito kiñcideva nissāya āgantvā ito ādāya gaccheyya, atha etasmā sukhā

parihāyissāmi, yannūnāhaŋ sampiyāyamānā viya taŋ pakkosāpetvā ghātāpeyyan’ ti. Sā ekaŋ manussaŋ pakkositvā ‘ahaŋ idha dukkhaŋ jīvāmi,

takkapaņđito āgantvā maŋ ādāya gacchatū’ ti sāsanaŋ pesesi. So taŋ

sāsanaŋ sutvā saddahitvā tattha gantvā gāmadvāre ţhatvā sāsanaŋ pesesi.

Sā nikkhamitvā taŋ disvā ‘ayya, sace mayaŋ idāni gacchissāma, corajeţţhako anubandhitvā ubhopi amhe ghātessati, rattibhāge gacchissāmā’ ti taŋ

ānetvā bhojetvā koţţhake nisīdāpetvā sāyaŋ corajeţţhakassa āgantvā suraŋ

etaŋ gangāya vuyhamānaŋ uttāretvā paţijaggiŋ. Atha maŋ esā palobhetvā

jhānā parihāpesi, svāhaŋ araññaŋ pahāya etaŋ posento paccantagāmake

vasāmi, athesā corehi idhānītā ‘ahaŋ dukkhaŋ vasāmi, āgantvā maŋ netū’ ti

mayhaŋ sāsanaŋ pesetvā idāni (p. 1.316) tava hatthe pātesi, iminā kāraņenāhaŋ evaŋ kathemī’ ti. Coro cintesi ‘yā esā evarūpe guņasampanne upakārake evaŋ vippaţipajji, sā mayhaŋ kataraŋ nāma upaddavaŋ na kareyya,

māretabbā esā’ ti so takkapaņđitaŋ assāsetvā taŋ pabodhetvā khaggaŋ

ādāya nikkhamma ‘etaŋ purisaŋ gāmadvāre ghātessāmī’ ti vatvā tāya

saddhiŋ bahigāmaŋ gantvā ‘etaŋ hatthe gaņhā’ ti taŋ tāya hatthe gāhāpetvā khaggaŋ ādāya takkapaņđitaŋ paharanto viya taŋ dvidhā chinditvā

sasīsaŋ nhāpetvā takkapaņđitaŋ katipāhaŋ paņītena bhojanena santappetvā idāni kahaŋ gamissasī’ ti āha. Takkapaņđito ‘gharāvāsena me kiccaŋ

natthi, isipabbajjaŋ pabbajitvā tattheva araññe vasissāmī’ ti āha. ‘Tena hi

ahampi pabbajissāmī’ ti ubhopi pabbajitvā taŋ araññāyatanaŋ gantvā pañca abhiññā aţţha ca samāpattiyo nibbattetvā jīvitapariyosāne brahmalokūpagā ahesuŋ.

Satthā imāni dve vatthūni kathetvā anusandhiŋ ghaţetvā abhisambuddho hutvā imaŋ gāthamāha–

63. ‘Kodhanā akataññū ca, pisuņā mittabhedikā;

brahmacariyaŋ cara bhikkhu, so sukhaŋ na vihāhisī’ ti.

Tatrāyaŋ piņđattho– bhikkhu itthiyo nāmetā kodhanā, uppannaŋ kodhaŋ nivāretuŋ na sakkonti. Akataññū ca, Atimahantampi upakāraŋ na jānanti.

Pisuņā ca, piyasuññabhāvakaraņameva kathaŋ kathenti. Mittabhedikā, mitte

bhindanti, mittabhedanakathaŋ kathanasīlāyeva, evarūpehi pāpadhammehi

samannāgatā etā. Kiŋ te etāhi, brahmacariyaŋ cara bhikkhu, ayañhi methunavirati parisuddhaţţhena brahmacariyaŋ nāma, taŋ cara. So sukhaŋ na

vihāhisīti so tvaŋ etaŋ brahmacariyavāsaŋ vasanto jhānasukhaŋ maggasukhaŋ phalasukhañca na vihāhisi, etaŋ sukhaŋ na vijahissati, etasmā

sukhā na parihāyissasīti attho. ‘Na parihāhisī’ tipi pāţho, ayamevattho.

Satthā imaŋ dhammadesanaŋ āharitvā saccāni pakāsesi, saccapariyosāne ukkaņţhitabhikkhu sotāpattiphale patiţţhahi. Satthā jātakaŋ (p. 1.317)

samodhānesi– ‘tadā corajeţţhako ānando ahosi, takkapaņđito pana ahameva ahosin’ ti.

Takkapaņđitajātakavaņņanā tatiyā.

[64] 4. Durājānajātakavaņņanā

Māsu nandi icchati manti idaŋ satthā jetavane viharanto ekaŋ upāsakaŋ

ārabbha kathesi. Eko kira sāvatthivāsī upāsako tīsu saraņesu pañcasu ca

sīlesu patiţţhito buddhamāmako, dhammamāmako, sanghamāmako, bhariyā

panassa dussīlā pāpadhammā. Yaŋ divasaŋ micchācāraŋ carati, taŋ

divasaŋ satakītadāsī viya hoti, micchācārassa pana akatadivase sāminī viya

hoti caņđā pharusā. So tassā bhāvaŋ jānituŋ na sakkoti, atha tāya ubbāļho

buddhūpaţţhānaŋ na gacchati. Atha naŋ ekadivasaŋ gandhapupphādīni

ādāya āgantvā vanditvā nisinnaŋ satthā āha– ‘kiŋ nu kho tvaŋ, upāsaka,

sattaţţha divase buddhūpaţţhānaŋ nāgacchasī’ ti. Gharaņī me, bhante,

ekasmiŋ divase satakītadāsī viya hoti, ekasmiŋ divase sāminī viya caņđā

pharusā. Ahaŋ tassā bhāvaŋ jānituŋ na sakkomi, svāhaŋ tāya ubbāļho

buddhūpaţţhānaŋ nāgacchāmīti. Athassa vacanaŋ sutvā satthā ‘upāsaka,

‘mātugāmassa bhāvo nāma dujjāno’ ti pubbepi te paņđitā kathayiŋsu, tvaŋ

pana taŋ bhavasankhepagatattā sallakkhetuŋ na sakkosī’ ti vatvā tena

yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto disāpāmokkho

ācariyo hutvā pañca māņavakasatāni sippaŋ sikkhāpeti. Atheko tiroraţţhavāsiko brāhmaņamāņavako āgantvā tassa santike sippaŋ uggaņhanto ekāya

itthiyā paţibaddhacitto hutvā taŋ bhariyaŋ katvā tasmiŋyeva bārāņasinagare vasanto dve tisso velāyo ācariyassa upaţţhānaŋ na gacchati. Sā

panassa bhariyā dussīlā pāpadhammā. Micchācāraŋ ciņņadivase dāsī viya

hoti, aciņņadivase sāminī viya hoti caņđā pharusā. So tassā bhāvaŋ jānituŋ

asakkonto tāya ubbāļho ākulacitto ācariyassa upaţţhānaŋ na gacchati. Atha

naŋ sattaţţha divase atikkamitvā āgataŋ ‘kiŋ, māņava (p. 1.318), na paññāyasī’ ti ācariyo pucchi. So ‘bhariyā maŋ, ācariya, ekadivasaŋ icchati

pattheti, dāsī viya nihatamānā hoti. Ekadivasaŋ sāminī viya thaddhā caņđā

pharusā, ahaŋ tassā bhāvaŋ jānituŋ na sakkomi, tāya ubbāļho ākulacitto

tumhākaŋ upaţţhānaŋ nāgatomhī’ ti. Ācariyo ‘evametaŋ, māņava, itthiyo

nāma anācāraŋ ciņņadivase sāmikaŋ anuvattanti, dāsī viya nihatamānā

honti. Anāciņņadivase pana mānatthaddhā hutvā sāmikaŋ na gaņenti. Evaŋ

itthiyo nāmetā anācārā dussīlā, tāsaŋ bhāvo nāma dujjāno, tāsu icchantīsupi anicchantīsupi majjhatteneva bhavitabban’ ti vatvā tassovādavasena

imaŋ gāthamāha–

64. ‘Mā su nandi icchati maŋ, mā su soci na micchati;

thīnaŋ bhāvo durājāno, macchassevodake gatan’ ti.

Tattha mā su nandi icchati manti su-kāro nipātamattaŋ, ‘ayaŋ itthī maŋ

icchati pattheti, mayi sinehaŋ karotī’ ti mā tussi. Mā su soci na micchatīti

‘ayaŋ maŋ na icchatī’ tipi mā soci, tassā icchamānāya nandiŋ, na icchamānāya ca sokaŋ akatvā majjhattova hohīti dīpeti. Thīnaŋ bhāvo durājānoti

itthīnaŋ bhāvo nāma itthimāyāya paţicchannattā durājāno. Yathā kiŋ?

Macchassevodake gatanti yathā macchassa gamanaŋ udakena paţicchannattā dujjānaŋ, teneva so kevaţţe āgate udakena gamanaŋ paţicchādetvā

palāyati, attānaŋ gaņhituŋ na deti, evameva itthiyo mahantampi dussīlakammaŋ katvā ‘mayaŋ evarūpaŋ na karomā’ ti attanā katakammaŋ itthimā-yāya paţicchādetvā sāmike vañcenti. Evaŋ itthiyo nāmetā pāpadhammā durājānā, tāsu majjhattoyeva sukhito hotīti.

Evaŋ bodhisatto antevāsikassa ovādaŋ adāsi. Tato paţţhāya so tassā

upari majjhattova ahosi. Sāpissa bhariyā ‘ācariyena kira me dussīlabhāvo

ñāto’ ti tato paţţhāya na anācāraŋ cari. Sāpi tassa upāsakassa itthī ‘sammāsambuddhena kira mayhaŋ durācārabhāvo ñāto’ ti tato paţţhāya pāpakammaŋ nāma na akāsi.

Satthāpi imaŋ dhammadesanaŋ āharitvā saccāni pakāsesi, saccapariyo-sāne so upāsako sotāpattiphale patiţţhahi, satthā anusandhiŋ ghaţetvā (p. 1.319)

jātakaŋ samodhānesi– ‘tadā jayampatikāyeva idāni jayampatikā, ācariyo

pana ahameva ahosin’ ti.

Durājānajātakavaņņanā catutthā.

[65] 5. Anabhiratijātakavaņņanā

Yathā nadī ca pantho cāti idaŋ satthā jetavane viharanto tathārūpaŋyeva

upāsakaŋ ārabbha kathesi. So pana pariggaņhanto tassā dussīlabhāvaŋ

ñatvā bhaņđito cittabyākulatāya sattaţţha divase upaţţhānaŋ nāgamāsi. So

ekadivasaŋ vihāraŋ gantvā tathāgataŋ vanditvā nisinno ‘kasmā sattaţţha

divasāni nāgatosī’ ti vutte ‘bhariyā me, bhante, dussīlā, tassā upari byākulacittatāya nāgatomhī’ ti āha. Satthā ‘upāsaka, itthīsu ‘anācārā etā’ ti kopaŋ

akatvā majjhatteneva bhavituŋ vaţţatīti pubbepi te paņđitā kathayiŋsu, tvaŋ pana bhavantarena paţicchannattā taŋ kāraņaŋ na sallakkhesī’ ti vatvā tena yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto purimanayeneva

disāpāmokkho ācariyo ahosi. Athassa antevāsiko bhariyāya dosaŋ disvā

byākulacittatāya katipāhaŋ anāgantvā ekadivasaŋ ācariyena pucchito taŋ

kāraņaŋ nivedesi. Athassa ācariyo ‘tāta, itthiyo nāma sabbasādhāraņā, tāsu

‘dussīlā etā’ ti paņđitā kopaŋ na karontī’ ti vatvā ovādavasena imaŋ gāthamāha–

65. ‘Yathā nadī ca panto ca, pānāgāraŋ sabhā papā;

evaŋ lokitthiyo nāma, nāsaŋ kujjhanti paņđitā’ ti.

Tattha yathā nadīti yathā anekatitthā nadī nhānatthāya sampattasampattānaŋ caņđālādīnampi khattiyādīnampi sādhāraņā, na tattha koci nhāyituŋ

na labhati nāma. ‘Pantho’ ti-ādīsupi yathā mahāmaggopi sabbesaŋ sādhāraņo (p. 1.320), na koci tena gantuŋ na labhati. Pānāgārampi surāgehaŋ

sabbesaŋ sādhāraņaŋ, yo yo pātukāmo, sabbo tattha pavisateva. Puññatthikehi tattha tattha manussānaŋ nivāsatthāya katā sabhāpi sādhāraņā, na

tattha koci pavisituŋ na labhati. Mahāmagge pānīyacāţiyo ţhapetvā katā

papāpi sabbesaŋ sādhāraņā, na tattha koci pānīyaŋ pivituŋ na labhati. Evaŋ lokitthiyo nāmāti evameva tāta māņava imasmiŋ loke itthiyopi sabbasādhāra-ņāva, teneva ca sādhāraņaţţhena nadīpanthapānāgārasabhāpapāsadisā. Tasmā nāsaŋ kujjhanti paņđitā, etāsaŋ itthīnaŋ ‘lāmikā etā anācārā dussīlā sabbasādhāraņā’ ti cintetvā paņđitā chekā buddhisampannā na kujjhantīti.

Evaŋ bodhisatto antevāsikassa ovādaŋ adāsi, so taŋ ovādaŋ sutvā

majjhatto ahosi. Bhariyāpissa ‘ācariyena kiramhi ñātā’ ti tato paţţhāya pāpakammaŋ na akāsi. Tassapi upāsakassa bhariyā ‘satthārā kiramhi ñātā’ ti

tato paţţhāya pāpakammaŋ na akāsi.

Satthā imaŋ dhammadesanaŋ āharitvā saccāni pakāsesi, saccapariyosāne upāsako sotāpattiphale patiţţhahi. Satthāpi anusandhiŋ ghaţetvā

jātakaŋ samodhānesi– ‘tadā jayampatikāva etarahi jayampatikā, ācariyabrāhmaņo pana ahameva ahosin’ ti.

Anabhiratijātakavaņņanā pañcamā.

[66] 6. Mudulakkhaņajātakavaņņanā

Ekā icchā pure āsīti idaŋ satthā jetavane viharanto sankilesaŋ ārabbha

kathesi. Eko kira sāvatthivāsī kulaputto satthu dhammadesanaŋ sutvā ratanasāsane uraŋ datvā pabbajitvā paţipannako yogāvacaro avissaţţhakammaţţhāno hutvā ekadivasaŋ sāvatthiyaŋ piņđāya caranto ekaŋ alankatapaţiyattaŋ itthiŋ disvā subhavasena indriyāni bhinditvā olokesi. Tassa abbhantare kileso cali, vāsiyā ākoţitakhīrarukkho viya ahosi. So tato paţţhāya (p. 1.321)kilesavasiko hutvā neva kāyassādaŋ na cittassādaŋ labhati, bhantamigasa-ppaţibhāgo sāsane anabhirato parūļhakesalomanakho kiliţţhacīvaro ahosi.

Athassa indriyavikāraŋ disvā sahāyakā bhikkhū ‘kiŋ nu kho te, āvuso, na

yathā porāņāni indriyānī’ ti pucchiŋsu. Anabhiratosmi, āvusoti.

Atha naŋ te satthu santikaŋ nayiŋsu. Satthā ‘kiŋ, bhikkhave, anicchamānaŋ bhikkhuŋ ādāya āgatatthā’ ti pucchi. ‘Ayaŋ, bhante, bhikkhu anabhi-rato’ ti? ‘Saccaŋ bhikkhū’ ti. ‘Saccaŋ bhagavā’ ti. ‘Ko taŋ ukkaņţhāpesī’ ti?

‘Ahaŋ, bhante, piņđāya caranto ekaŋ itthiŋ disvā indriyāni bhinditvā olokesiŋ, atha me kileso cali, tenamhi ukkaņţhito’ ti. Atha naŋ satthā ‘anacchariyametaŋ bhikkhu, yaŋ tvaŋ indriyāni bhinditvā visabhāgārammaņaŋ

subhavasena olokento kilesehi kampito, pubbe pañcābhiññā aţţhasamāpattilābhino jhānabalena kilese vikkhambhetvā visuddhacittā gaganatalacarā

bodhisattāpi indriyāni bhinditvā visabhāgārammaņaŋ olokayamānā jhānā

parihāyitvā kilesehi kampitā mahādukkhaŋ anubhaviŋsu. Na hi sineru-uppāţanakavāto hatthimattaŋ muņđapabbataŋ, mahājambu-ummūlakavāto

chinnataţe virūļhagacchakaŋ, mahāsamuddaŋ vā pana sosanakavāto

khuddakataļākaŋ kismiñcideva gaņeti, evaŋ uttamabuddhīnaŋ nāma visuddhacittānaŋ bodhisattānaŋ aññāņabhāvakarā kilesā tayi kiŋ lajjissanti,

visuddhāpi sattā sankilissanti, uttamayasasamanginopi āyasakyaŋ pāpuņantī’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto kāsiraţţhe

ekassa mahāvibhavassa brāhmaņassa kule nibbattitvā viññutaŋ patto sabbasippānaŋ pāraŋ gantvā kāme pahāya isipabbajjaŋ pabbajitvā kasiņaparikammaŋ katvā pañca abhiññā ca aţţha samāpattiyo ca uppādetvā jhānasukhena vītināmento himavantappadese vāsaŋ kappesi. So ekasmiŋ kāle loņambilasevanatthāya himavantā otaritvā bārāņasiŋ patvā rājuyyāne vasitvā

punadivase katasarīrapaţijaggano rattavākamayaŋ nivāsanapārupanaŋ

saņţhāpetvā ajinacammaŋ ekasmiŋ aŋse katvā jaţāmaņđalaŋ bandhitvā

bhikkhābhājanamādāya bārāņasiyaŋ bhikkhāya caramāno rañño gharadvāraŋ sampāpuņi. Rājā tassa iriyāpatheyeva pasīditvā (p. 1.322) pakkosāpetvā mahārahe āsane nisīdāpetvā paņītena khādanīyabhojanīyena santappetvā katānumodanaŋ uyyāne vasanatthāya yāci. So sampaţicchitvā rāja-gehe bhuñjitvā rājakulaŋ ovadamāno tasmiŋ uyyāne soļasa vassāni vasi.

Athekadivasaŋ rājā kupitaŋ paccantaŋ vūpasametuŋ gacchanto mudulakkhaņaŋ nāma aggamahesiŋ ‘appamattā ayyassa upaţţhānaŋ karohī’ ti

vatvā agamāsi. Bodhisatto rañño gatakālato paţţhāya attano ruccanavelāya

rājagehaŋ gacchati. Athekadivasaŋ mudulakkhaņā bodhisattassa āhāraŋ

sampādetvā– ‘ajja ayyo cirāyatī’ ti gandhodakena nhāyitvā sabbālankārapaţimaņđitā mahātale cūļasayanaŋ paññāpetvā bodhisattassa āgamanaŋ olokayamānā nipajji. Bodhisattopi attano velaŋ sallakkhetvā jhānā vuţţhāya ākāseneva rājanivesanaŋ agamāsi. Mudulakkhaņā vākacīrasaddaŋ sutvāva ‘ayyo,

āgato’ ti vegena uţţhahi, tassā vegena uţţhahantiyā maţţhasāţako bhassi.

Tāpasopi sīhapañjarena pavisanto deviyā visabhāgarūpārammaņaŋ indriyāni bhinditvā subhavasena olokesi. Athassa abbhantare kileso cali, vāsiyā

pahaţakhīrarukkho viya ahosi. Tāvadevassa jhānaŋ antaradhāyi, chinnapakkho kāko viya ahosi. So ţhitakova āhāraŋ gahetvā abhuñjitvāva kilesaka-mpito pāsādā oruyha uyyānaŋ gantvā paņņasālaŋ pavisitvā phalakatthara-ņasayanassa heţţhā āhāraŋ ţhapetvā visabhāgārammaņena baddho kilesa-gginā đayhamāno nirāhāratāya sussamāno satta divasāni phalakattharaņe nipajji.

āhara, pīţhaŋ āhara, attharaņaŋ āhara, cāţiŋ āhara, ghaţaŋ āharā’ ti ekamekaŋ āharāpetvā puna udakāharaņādīnaŋ atthāya āņāpesi. So ghaţaŋ ādāya udakaŋ āharitvā cāţiŋ pūretvā nhānodakaŋ sajjetvā sayanaŋ atthari. Atha naŋ sayane ekato nisinnaŋ dāţhikāsu gahetvā ‘tava samaņabhāvaŋ vā brāhmaņabhāvaŋ vā na jānāsī’ ti oņametvā attano abhimukhaŋ ākađđhi.

So tasmiŋ kāle satiŋ paţilabhi, ettakaŋ pana kālaŋ aññāņī ahosi. Evaŋ

aññāņakaraņā kilesā nāma. ‘Kāmacchandanīvaraņaŋ, bhikkhave, andhaka-raņaŋ aññāņakaraņan’ ti-ādi (saŋ. ni. 5.221) cettha vattabbaŋ.

So satiŋ paţilabhitvā cintesi ‘ayaŋ taņhā vađđhamānā mama catūhi apāyehi sīsaŋ ukkhipituŋ na dassati, ajjeva mayā imaŋ rañño niyyādetvā himavantaŋ pavisituŋ vaţţatī’ ti. So taŋ ādāya rājānaŋ upasankamitvā ‘mahārāja, tava deviyā mayhaŋ attho natthi, kevalaŋ me imaŋ nissāya taņhā

vađđhitā’ ti vatvā imaŋ gāthamāha–

66. ‘Ekā icchā pure āsi, aladdhā mudulakkhaņaŋ;

yato laddhā aļārakkhī, icchā icchaŋ vijāyathā’ ti.

Tatrāyaŋ (p. 1.324) piņđattho– mahārāja, mayhaŋ imaŋ tava deviŋ mudulakkhaņaŋ alabhitvā pure ‘aho vatāhaŋ etaŋ labheyyan’ ti ekā icchā āsi,

ekāva taņhā uppajji. Yato pana me ayaŋ aļārakkhī visālanettā sobhanalocanā laddhā, atha me sā purimikā icchā gehataņhaŋ upakaraņataņhaŋ upabhogataņhanti uparūpari aññaŋ nānappakāraŋ icchaŋ vijāyatha janesi uppādesi. Sā kho pana me evaŋ vađđhamānā icchā apāyato sīsaŋ ukkhipituŋ na

dassati, alaŋ me imāya, tvaññeva tava bhariyaŋ gaņha, ahaŋ pana himavantaŋ gamissāmīti tāvadeva naţţhaŋ jhānaŋ uppādetvā ākāse nisinno

dhammaŋ desetvā rañño ovādaŋ datvā ākāseneva himavantaŋ gantvā

puna manussapathaŋ nāma nāgamāsi, brahmavihāre pana bhāvetvā apari-hīnajjhāno brahmaloke nibbatti.

Satthā imaŋ dhammadesanaŋ āharitvā saccāni pakāsesi, saccapariyosāne so bhikkhu arahattaphale patiţţhahi. Satthāpi anusandhiŋ ghaţetvā

jātakaŋ samodhānesi– ‘tadā rājā ānando ahosi, mudulakkhaņā uppalavaņņā, isi pana ahameva ahosin’ ti.

Mudulakkhaņajātakavaņņanā chaţţhā.

[67] 7. Ucchangajātakavaņņanā

Ucchange deva me puttoti idaŋ satthā jetavane viharanto aññataraŋ jānapaditthiŋ ārabbha kathesi. Ekasmiñhi samaye kosalaraţţhe tayo janā aññatarasmiŋ aţavimukhe kasanti. Tasmiŋ samaye anto-aţaviyaŋ corā manusse

vilumpitvā palāyiŋsu. Manussā te core pariyesitvā apassantā taŋ ţhānaŋ

āgamma ‘tumhe aţaviyaŋ vilumpitvā idāni kassakā viya hothā’ ti ‘te corā ime’ti bandhitvā ānetvā kosalarañño adaŋsu. Athekā itthī āgantvā ‘acchādanaŋ

me detha, acchādanaŋ me dethā’ ti paridevantī punappunaŋ rājanivesanaŋ

pariyāti. Rājā tassā saddaŋ sutvā ‘gacchatha, detha imissā acchādanan’ ti

āha. Manussā sāţakaŋ gahetvā adaŋsu. Sā taŋ disvā ‘nāhaŋ etaŋ acchādanaŋ yācāmi (p. 1.325), sāmikacchādanaŋ yācāmī’ ti āha. Manussā gantvā

rañño ārocayiŋsu ‘na kiresā idaŋ acchādanaŋ katheti, sāmikacchādanaŋ

kathetī’ ti. Atha naŋ rājā pakkosāpetvā ‘tvaŋ kira sāmikacchādanaŋ yācasī’ti pucchi. Āma, deva, itthiyā hi sāmiko acchādanaŋ nāma, sāmike hi asati

sahassamūlampi sāţakaŋ nivatthā itthī naggāyeva nāma. Imassa panatthassa sādhanatthaŋ–

‘Naggā nadī anūdakā, naggaŋ raţţhaŋ arājakaŋ; itthīpi vidhavā naggā, yassāpi dasa bhātaro’ ti. (jā. 2.22.1840)–

Idaŋ suttaŋ āharitabbaŋ.

Rājā tassā pasanno ‘ime te tayo janā ke hontī’ ti pucchi. ‘Eko me, deva,

sāmiko, eko bhātā, eko putto’ ti. Rājā ‘ahaŋ te tuţţho, imesu tīsu ekaŋ demi,

kataraŋ icchasī’ ti pucchi. Sā āha ‘ahaŋ, deva, jīvamānā ekaŋ sāmikaŋ

labhissāmi, puttampi labhissāmiyeva, mātāpitūnaŋ pana me matattā

bhātāva dullabho, bhātaraŋ me dehi, devā’ ti. Rājā tussitvā tayopi vissajjesi.

Evaŋ taŋ ekikaŋ nissāya te tayo janā dukkhato muttā. Taŋ kāraņaŋ

bhikkhusanghe pākaţaŋ jātaŋ. Athekadivasaŋ bhikkhū dhammasabhāyaŋ

sannipatitā ‘āvuso, ekaŋ itthiŋ nissāya tayo janā dukkhato muttā’ ti tassā

guņakathāya nisīdiŋsu. Satthā āgantvā ‘kāya nuttha, bhikkhave, etarahi

kathāya sannisinnā’ ti pucchitvā ‘imāya nāmā’ ti vutte ‘na, bhikkhave, esā

itthī idāneva te tayo jane dukkhā moceti, pubbepi mocesiyevā’ ti vatvā atītaŋ

āhari.

Atīte bārāņasiyaŋ brahmadatte rajjaŋ kārente tayo janā aţavimukhe kasantīti sabbaŋ purimasadisameva. Tadā pana raññā ‘tīsu janesu kaŋ icchasī’ ti vutte sā āha– ‘tayopi dātuŋ na sakkotha, devā’ ti? ‘Āma, na sakkomī’ ti.

‘Sace tayo dātuŋ na sakkotha, bhātaraŋ me dethā’ ti. ‘Puttaŋ vā sāmikaŋ

vā gaņha, kiŋ te bhātarā’ ti ca vuttā ‘ete nāma deva sulabhā, bhātā pana

dullabho’ ti vatvā imaŋ gāthamāha–

67. ‘Ucchange (p. 1.326) deva me putto, pathe dhāvantiyā pati;

tañca desaŋ na passāmi, yato sodariyamānaye’ ti.

Tattha ucchange, deva, me puttoti deva, mayhaŋ putto ucchangeyeva.

Yathā hi araññaŋ pavisitvā ucchange katvā đākaŋ uccinitvā tattha pakkhipantiyā ucchange đākaŋ nāma sulabhaŋ hoti, evaŋ itthiyā puttopi sulabho

ucchange đākasadisova. Tena vuttaŋ ‘ucchange, deva, me putto’ ti. Pathe

dhāvantiyā patīti maggaŋ āruyha ekikāya gacchamānāyapi hi itthiyā pati

nāma sulabho, diţţhadiţţhoyeva hoti. Tena vuttaŋ ‘pathe dhāvantiyā patī’ ti.

Tañca desaŋ na passāmi, yato sodariyamānayeti yasmā pana me mātāpitaro natthi, tasmā idāni taŋ mātukucchisankhātaŋ aññaŋ desaŋ na

passāmi. Yato ahaŋ samāne udare jātattā sa-udariyasankhātaŋ bhātaraŋ

āneyyaŋ, tasmā bhātaraŋyeva me dethāti.

Rājā ‘saccaŋ esā vadatī’ ti tuţţhacitto tayopi jane bandhanāgārato ānetvā

adāsi, sā tayopi te gahetvā gatā.

Satthāpi ‘na, bhikkhave, idāneva, pubbepesā ime tayo jane dukkhato moce-siyevā’ ti imaŋ dhammadesanaŋ āharitvā anusandhiŋ ghaţetvā jātakaŋ samodhānesi– ‘atīte cattārova etarahi cattāro, rājā pana ahameva ahosin’ ti.

Ucchangajātakavaņņanā sattamā.

[68] 8. Sāketajātakavaņņanā

Yasmiŋ mano nivisatīti idaŋ satthā sāketaŋ nissāya añjanavane viharanto ekaŋ brāhmaņaŋ ārabbha kathesi. Bhagavato kira bhikkhusanghaparivutassa sāketaŋ piņđāya pavisanakāle eko sāketanagaravāsī mahallakabrāhmaņo nagarato bahi gacchanto antaradvāre dasabalaŋ disvā pādesu

patitvā gopphakesu gāļhaŋ gahetvā ‘tāta, nanu nāma puttehi jiņņakāle mātāpitaro paţijaggitabbā, kasmā ettakaŋ (p. 1.327) kālaŋ amhākaŋ attānaŋ na

dassesi? Mayā tāva diţţhosi, mātaraŋ pana passituŋ ehī’ ti satthāraŋ

gahetvā attano gehaŋ agamāsi. Satthā tattha gantvā nisīdi paññatte āsane

saddhiŋ bhikkhusanghena. Brāhmaņīpi āgantvā satthu pādesu patitvā ‘tāta,

ettakaŋ kālaŋ kahaŋ gatosi, nanu nāma mātāpitaro mahallakakāle upaţţhātabbā’ ti paridevi. Puttadhītaropi ‘etha, bhātaraŋ vandathā’ ti vandāpesi.Ubho tuţţhamānasā mahādānaŋ adaŋsu. Satthā bhattakiccaŋ niţţhāpetvā tesaŋ dvinnampi janānaŋ jarāsuttaŋ (su. ni. 810 ādayo) kathesi. Suttapari-yosāne ubhopi anāgāmiphale patiţţhahiŋsu. Satthā uţţhāyāsanā añjanavana-meva agamāsi.

Bhikkhū dhammasabhāyaŋ sannisinnā kathaŋ samuţţhāpesuŋ ‘āvuso,

brāhmaņo ‘tathāgatassa pitā suddhodano, mātā mahāmāyā’ ti jānāti, jānantova saddhiŋ brāhmaņiyā tathāgataŋ ‘amhākaŋ putto’ ti vadati, satthāpi

adhivāseti. Kiŋ nu kho kāraņan’ ti? Satthā tesaŋ kathaŋ sutvā ‘bhikkhave, ubhopi te attano puttameva ‘putto’ ti vadantī’ ti vatvā atītaŋ āhari.

Bhikkhave, ayaŋ brāhmaņo atīte nirantaraŋ pañca jātisatāni mayhaŋ pitā

ahosi, pañca jātisatāni cūļapitā, pañca jātisatāni mahāpitā. Esāpi brāhmaņī

nirantarameva pañca jātisatāni mātā ahosi, pañca jātisatāni cūļamātā, pañca jātisatāni mahāmātā. Evāhaŋ diyađđhajātisahassaŋ brāhmaņassa hatthe saŋvađđho, diyađđhajātisahassaŋ brāhmaņiyā hatthe saŋvađđhoti tīņi jāti-sahassāni kathetvā abhisambuddho hutvā imaŋ gāthamāha–

68. ‘Yasmiŋ mano nivisati, cittañcāpi pasīdati;

adiţţhapubbake pose, kāmaŋ tasmimpi vissase’ ti.

Tattha yasmiŋ mano nivisatīti yasmiŋ puggale diţţhamatteyeva cittaŋ

patiţţhāti. Cittañcāpi pasīdatīti yasmiŋ diţţhamatte cittaŋ pasīdati, mudukaŋ

hoti. Adiţţhapubbake poseti pakatiyā tasmiŋ attabhāve adiţţhapubbepi (p. 1.328) puggale. Kāmaŋ tasmimpi vissaseTi anubhūtapubbasineheneva tasmimpi puggale ekaŋsena vissase, vissāsaŋ āpajjatiyevāti attho.

Evaŋ satthā imaŋ dhammadesanaŋ āharitvā anusandhiŋ ghaţetvā

jātakaŋ samodhānesi– ‘tadā brāhmaņo ca brāhmaņī ca ete eva ahesuŋ,

putto pana ahameva ahosin’ ti.

Sāketajātakavaņņanā aţţhamā.

[69] 9. Visavantajātakavaņņanā

Dhiratthu taŋ visaŋ vantanti idaŋ satthā jetavane viharanto dhammasenā-patiŋ ārabbha kathesi. Therassa kira piţţhakhajjakakhādanakāle manussā sanghassa bahuŋ piţţhakhādanīyaŋ gahetvā vihāraŋ agamaŋsu, bhikkhusanghassa gahitāvasesaŋ bahu atirittaŋ ahosi. Manussā ‘bhante, antogāma-gatānampi gaņhathā’ ti āhaŋsu. Tasmiŋ khaņe therassa saddhivihāriko daharo antogāme hoti, tassa koţţhāsaŋ gahetvā tasmiŋ anāgacchante ‘ati-divā hotī’ ti therassa adaŋsu. Therena tasmiŋ paribhutte daharo agamāsi.

Atha naŋ thero ‘mayaŋ, āvuso, tuyhaŋ ţhapitakhādanīyaŋ paribhuñjimhā’ ti āha. So ‘madhuraŋ nāma, bhante, kassa appiyan’ ti āha. Mahātherassa saŋvego uppajji. So ito paţţhāya ‘piţţhakhādanīyaŋ na khādissāmī’ ti

adhiţţhāsi. Tato paţţhāya kira sāriputtattherena piţţhakhādanīyaŋ nāma na

khāditapubbaŋ. Tassa piţţhakhādanīyaŋ akhādanabhāvo bhikkhusanghe

pākaţo jāto. Bhikkhū taŋ kathaŋ kathentā dhammasabhāyaŋ nisīdiŋsu.

Atha satthā āgantvā ‘kāya nuttha, bhikkhave, etarahi kathāya sannisinnā’ ti

pucchitvā ‘imāya nāmā’ ti vutte ‘bhikkhave, sāriputto ekavāraŋ jahitakaŋ

jīvitaŋ pariccajantopi puna na gaņhātiyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto visavejjakule

nibbattitvā vejjakammena jīvikaŋ kappesi. Athekaŋ janapadamanussaŋ

sappo đaŋsi, tassa ñātakā pamādaŋ akatvā khippaŋ vejjaŋ ānayiŋsu (p. 1.329).

Vejjo āha ‘kiŋ tāva osadhena, paribhāvetvā visaŋ harāmi, daţţhasappaŋ

āvāhetvā daţţhaţţhānato teneva visaŋ ākađđhāpemī’ ti. ‘Sappaŋ āvāhetvā

visaŋ ākađđhāpehī’ ti. So sappaŋ āvāhetvā ‘tayā ayaŋ daţţho’ ti āha. ‘Āma,

mayā’ ti. ‘Tayā daţţhaţţhānato tvaññeva mukhena visaŋ ākađđhāhī’ ti. ‘Mayā

ekavāraŋ jahitakaŋ puna na gahitapubbaŋ, nāhaŋ mayā jahitavisaŋ ākađđhissāmī’ ti. So dārūni āharāpetvā aggiŋ katvā āha ‘sace attano visaŋ

nākađđhasi, imaŋ aggiŋ pavisā’ ti. Sappo ‘api aggiŋ pavisissāmi, nevattanā ekavāraŋ jahitavisaŋ paccāharissāmī’ ti vatvā imaŋ gāthamāha–

69. ‘Dhiratthu taŋ visaŋ vantaŋ, yamahaŋ jīvitakāraņā;

vantaŋ paccāharissāmi, mataŋ me jīvitā varan’ ti.

Tattha dhiratthūti garahatthe nipāto. Taŋ visanti yamahaŋ jīvitakāraņā

vantaŋ visaŋ paccāharissāmi, taŋ vantaŋ visaŋ dhiratthu. Mataŋ me jīvitā varanti tassa visassa apaccāharaņakāraņā yaŋ aggiŋ pavisitvā maraņaŋ, taŋ mama jīvitato varanti attho.

Evañca pana vatvā aggiŋ pavisituŋ pāyāsi. Atha naŋ vejjo nivāretvā taŋ purisaŋ osadhehi ca mantehi ca nibbisaŋ arogaŋ katvā sappassa sīlāni datvā ‘ito paţţhāya mā kañci viheţhesī’ ti vatvā vissajjesi.

Satthāpi ‘na, bhikkhave, sāriputto ekavāraŋ jahitakaŋ jīvitampi pariccajanto puna gaņhātī’ ti imaŋ dhammadesanaŋ āharitvā anusandhiŋ ghaţetvā jātakaŋ samodhānesi ‘tadā sappo sāriputto ahosi, vejjo pana ahameva aho-sin’ ti.

Visavantajātakavaņņanā navamā.

[70] 10. Kuddālajātakavaņņanā

Na (p. 1.330) taŋ jitaŋ sādhu jitanti idaŋ satthā jetavane viharanto cittahatthasāriputtaŋ ārabbha kathesi. So kira sāvatthiyaŋ eko kuladārako. Athekadivasaŋ kasitvā āgacchanto vihāraŋ pavisitvā ekassa therassa pattato

siniddhaŋ madhuraŋ paņītabhojanaŋ labhitvā cintesi ‘mayaŋ rattindivaŋ

sahatthena nānākammāni kurumānāpi evarūpaŋ madhurāhāraŋ na

labhāma, mayāpi samaņena bhavitabban’ ti. So pabbajitvā māsađđhamāsaccayena ayoniso manasikaronto kilesavasiko hutvā vibbhamitvā puna

bhattena kilamanto āgantvā pabbajitvā abhidhammaŋ uggaņhi. Imināva upāyena cha vāre vibbhamitvā pabbajito. Tato sattame bhikkhubhāve sattappakaraņiko hutvā bahū bhikkhū dhammaŋ vācento vipassanaŋ vađđhetvā arahattaŋ pāpuņi. Athassa sahāyakā bhikkhū ‘kiŋ nu kho, āvuso cittahattha,

pubbe viya te etarahi kilesā na vađđhantī’ ti parihāsaŋ kariŋsu. ‘Āvuso,

abhabbo dāni ahaŋ ito paţţhāya gihibhāvāyā’ ti.

Evaŋ tasmiŋ arahattaŋ patte dhammasabhāyaŋ kathā udapādi ‘āvuso,

evarūpassa nāma arahattassa upanissaye sati āyasmā cittahatthasāriputto

chakkhattuŋ uppabbajito, aho mahādoso puthujjanabhāvo’ ti. Satthā āgantvā

‘Dunniggahassa lahuno, yatthakāmanipātino; cittassa damatho sādhu, cittaŋ dantaŋ sukhāvahaŋ’. (dha. pa. 35);

Tassa pana dunniggahatāya pubbe paņđitā ekaŋ kuddālakaŋ nissāya taŋ

jahituŋ asakkontā lobhavasena chakkhattuŋ uppabbajitvā sattame pabbajita-bhāve jhānaŋ uppādetvā taŋ lobhaŋ niggaņhiŋsū’ ti vatvā atītaŋ āhari.

Atīte (p. 1.331) bārāņasiyaŋ brahmadatte rajjaŋ kārente bodhisatto paņņikakule nibbattitvā viññutaŋ pāpuņi, ‘kuddālapaņđito’ tissa nāmaŋ ahosi. So

kuddālakena bhūmiparikammaŋ katvā đākañceva alābukumbhaņđa-eļālukādīni ca vapitvā tāni vikkiņanto kapaņajīvikaŋ kappesi. Tañhissa ekaŋ kuddālakaŋ ţhapetvā aññaŋ dhanaŋ nāma natthi. So ekadivasaŋ cintesi ‘kiŋ me

gharāvāsena, nikkhamitvā pabbajissāmī’ ti. Athekadivasaŋ kuddālakaŋ paţicchannaţţhāne ţhapetvā isipabbajjaŋ pabbajitvā taŋ kuddālakaŋ anussaritvā lobhaŋ chindituŋ asakkonto kuņţhakuddālakaŋ nissāya uppabbaji.

Evaŋ dutiyampi, tatiyampīti cha vāre taŋ kuddālakaŋ paţicchannaţţhāne

nikkhipitvā pabbajito ceva uppabbajito ca.

Sattame pana vāre cintesi ‘ahaŋ imaŋ kuņţhakuddālakaŋ nissāya punappunaŋ uppabbajito, idāni naŋ mahānadiyaŋ pakkhipitvā pabbajissāmī’ ti

nadītīraŋ gantvā ‘sacassa patitaţţhānaŋ passissāmi, punāgantvā uddharitukāmatā bhaveyyā’ ti taŋ kuddālakaŋ daņđe gahetvā nāgabalo thāmasampanno sīsassa uparibhāge tikkhattuŋ āvijjhitvā akkhīni nimmīletvā nadīmajjhe khipitvā ‘jitaŋ me jitaŋ me’ ti tikkhattuŋ sīhanādaŋ nadi. Tasmiŋ

khaņe bārāņasirājā paccantaŋ vūpasametvā āgato nadiyā sīsaŋ nhāyitvā

sabbālankārapaţimaņđito hatthikkhandhena gacchamāno taŋ bodhisattassa

saddaŋ sutvā ‘ayaŋ puriso ‘jitaŋ me jitaŋ me’ ti vadati, ko nu kho etena jito,

pakkosatha nan’ ti pakkosāpetvā ‘bho purisa, ahaŋ tāva vijitasangāmo idāni

jayaŋ gahetvā āgacchāmi, tayā pana ko jito’ ti pucchi. Bodhisatto ‘mahārāja,

tayā sangāmasatampi sangāmasahassampi sangāmasatasahassampi jinantena dujjitameva kilesānaŋ ajitattā. Ahaŋ pana mama abbhantare lobhaŋ

niggaņhanto kilese jinin’ ti kathentoyeva mahānadiŋ oloketvā āpokasiņārammaņaŋ jhānaŋ nibbattetvā sampattānubhāvo ākāse nisīditvā rañño

dhammaŋ desento imaŋ gāthamāha–

70. ‘Na taŋ jitaŋ sādhu jitaŋ, yaŋ jitaŋ avajīyati;

taŋ kho jitaŋ sādhu jitaŋ, yaŋ jitaŋ nāvajīyatī’ ti.

Tattha (p. 1.332) na taŋ jitaŋ sādhu jitaŋ, yaŋ jitaŋ avajīyatīti yaŋ paccāmitte parājinitvā raţţhaŋ jitaŋ paţiladdhaŋ punapi tehi paccāmittehi avajīyati, taŋ jitaŋ sādhujitaŋ nāma na hoti. Kasmā? Puna avajīyanato. Aparo

nayo– jitaŋ vuccati jayo. Yo paccāmittehi saddhiŋ yujjhitvā adhigato jayo

puna tesu jinantesu, parājayo hoti, so na sādhu na sobhano. Kasmā? Yasmā

puna parājayova hoti. Taŋ kho jitaŋ sādhu jitaŋ, yaŋ jitaŋ nāvajīyatīti yaŋ

kho pana paccāmitte nimmathetvā jitaŋ puna tehi nāvajīyati, yo vā ekavāraŋ

laddho jayo na puna parājayo hoti, taŋ jitaŋ sādhu jitaŋ sobhanaŋ, so jayo

sādhu sobhano nāma hoti. Kasmā? Puna nāvajīyanato. Tasmā, tvaŋ mahārāja, satakkhattumpi sahassakkhattumpi satasahassakkhattumpi sangāmasīsaŋ jinitvāpi sangāmayodho nāma na hosi. Kinkāraņā? Attano kilesānaŋ

ajitattā. Yo pana ekavārampi attano abbhantare kilese jināti, ayaŋ uttamo

sangāmasīsayodhoti ākāse nisinnakova buddhalīlāya rañño dhammaŋ desesi. Uttamasangāmayodhabhāvo panettha–

‘Yo sahassaŋ sahassena, sangāme mānuse jine; ekañca jeyyamattānaŋ, sa ve sangāmajuttamo’ ti. (dha. pa. 103)–

Idaŋ suttaŋ sādhakaŋ.

Rañño pana dhammaŋ suņantasseva tadangappahānavasena kilesā

pahīnā, pabbajjāya cittaŋ nami. Rājabalassapi tatheva kilesā pahīyiŋsu.

Rājā ‘idāni tumhe kahaŋ gamissathā’ ti bodhisattaŋ pucchi. ‘Himavantaŋ

pavisitvā isipabbajjaŋ pabbajissāmi, mahārājā’ ti. ‘Tena hi ahampi pabbajissāmī’ ti bodhisatteneva saddhiŋ nikkhami, balakāyo brāhmaņagahapatikā

sabbā seniyoti sabbopi tasmiŋ ţhāne sannipatito mahājanakāyo raññā

saddhiŋyeva nikkhami. Bārāņasivāsinopi ‘amhākaŋ kira rājā kuddālapaņđitassa dhammadesanaŋ sutvā pabbajjābhimukho hutvā saddhiŋ balakāyena

nikkhanto, mayaŋ idha kiŋ karissāmā’ ti dvādasayojanikāya bārāņasiyā sakalanagaravāsino nikkhamiŋsu. Dvādasayojanikā parisā ahosi. Taŋ ādāya

bodhisatto himavantaŋ pāvisi.

Tasmiŋ (p. 1.333) khaņe sakkassa devarañño nisinnāsanaŋ uņhākāraŋ

dassesi. So āvajjamāno ‘kuddālapaņđito mahābhinikkhamanaŋ nikkhanto’ ti

disvā ‘mahāsamāgamo bhavissati, vasanaţţhānaŋ laddhuŋ vaţţatī’ ti vissakammaŋ āmantetvā ‘tāta, kuddālapaņđito mahābhinikkhamanaŋ nikkhanto

, vasanaţţhānaŋ laddhuŋ vaţţati, tvaŋ himavantappadesaŋ gantvā same

bhūmibhāge dīghato tiŋsayojanaŋ vitthārato pannarasayojanaŋ assamapadaŋ māpehī’ ti āha. So ‘sādhu, devā’ ti paţissuņitvā gantvā tathā akāsi.

Ayamettha sankhepo, vitthāro pana hatthipālajātake āvi bhavissati. Idañca

hi tañca ekaparicchedameva. Vissakammopi assamapade paņņasālaŋ māpetvā dussadde mige ca sakuņe ca amanusse ca paţikkamāpetvā tena tena disābhāgena ekapadikamaggaŋ māpetvā attano vasanaţţhānameva agamāsi. Kuddālapaņđitopi taŋ parisaŋ ādāya himavantaŋ pavisitvā sakka-dattiyaŋ assamapadaŋ gantvā vissakammena māpitaŋ pabbajitapari-kkhāraŋ gahetvā paţhamaŋ attanā pabbajitvā pacchā parisaŋ pabbājetvā assamapadaŋ bhājetvā adāsi. Satta rājāno satta rajjāni chađđayiŋsu. Tiŋsa-yojanaŋ assamapadaŋ pūri. Kuddālapaņđito sesakasiņesupi parikammaŋ katvā brahmavihāre bhāvetvā parisāya kammaţţhānaŋ ācikkhi. Sabbe samā-pattilābhino hutvā brahmavihāre bhāvetvā brahmalokaparāyaņā ahesuŋ. Ye pana tesaŋ pāricariyaŋ akaŋsu, te devalokaparāyaņā ahesuŋ.

Satthā ‘evaŋ, bhikkhave, cittaŋ nāmetaŋ kilesavasena allīnaŋ dummocayaŋ hoti, uppannā lobhadhammā duppajahā, evarūpepi paņđite aññāņe

karontī’ ti imaŋ dhammadesanaŋ āharitvā saccāni pakāsesi, saccapariyosāne keci sotāpannā ahesuŋ, keci sakadāgāmino, keci anāgāmino, keci ara-hattaŋ pāpuņiŋsu. Satthāpi anusandhiŋ ghaţetvā jātakaŋ samodhānesi–

‘tadā rājā ānando ahosi, parisā buddhaparisā, kuddālapaņđito pana ahameva ahosin’ ti.

Kuddālajātakavaņņanā dasamā.

Itthivaggo sattamo.

Tassuddānaŋ–

Asātamantaņđabhūtaŋ (p. 1.334), takkapaņđi durājānaŋ; anabhirati mudulakkhaņaŋ, ucchangampi ca sāketaŋ; visavantaŋ kuddālakanti.

8. Varuņavaggo

[71] 1. Varuņajātakavaņņanā

Yo (p. 1.335) pubbe karaņīyānīti idaŋ satthā jetavane viharanto kuţumbikaputtatissattheraŋ ārabbha kathesi. Ekasmiŋ kira divase sāvatthivāsino aññamaññasahāyakā tiŋsamattā kulaputtā gandhapupphavatthādīni gahetvā

‘satthu dhammadesanaŋ suņissāmā’ ti mahājanaparivutā jetavanaŋ gantvā

nāgamāļakasālamāļakādīsu thokaŋ nisīditvā sāyanhasamaye satthari surabhigandhavāsitāya gandhakuţito nikkhamitvā dhammasabhaŋ gantvā alankatabuddhāsane nisinne saparivārā dhammasabhaŋ gantvā satthāraŋ gandhapupphehi pūjetvā cakkankitatalesu phullapadumasassirikesu pādesu

vanditvā ekamantaŋ nisinnā dhammaŋ suņiŋsu.

Atha nesaŋ etadahosi ‘yathā yathā kho mayaŋ bhagavatā dhammaŋ

desitaŋ ājānāma, pabbajeyyāmā’ ti. Te tathāgatassa dhammasabhāto nikkhantakāle tathāgataŋ upasankamitvā vanditvā pabbajjaŋ yāciŋsu, satthā

tesaŋ pabbajjaŋ adāsi. Te ācariyupajjhāye ārādhetvā upasampadaŋ

labhitvā pañca vassāni ācariyupajjhāyānaŋ santike vasitvā dve mātikā

paguņaŋ katvā kappiyākappiyaŋ ñatvā tisso anumodanā uggaņhitvā cīvarāni sibbetvā rajitvā ‘samaņadhammaŋ karissāmā’ ti ācariyupajjhāye āpucchitvā satthāraŋ upasankamitvā vanditvā ekamantaŋ nisīditvā ‘mayaŋ,

bhante, bhavesu ukkaņţhitā jātijarābyādhimaraņabhayabhītā, tesaŋ no

saŋsāraparimocanatthāya kammaţţhānaŋ kathethā’ ti yāciŋsu. Satthā

tesaŋ aţţhatiŋsāya kammaţţhānesu sappāyaŋ vicinitvā kammaţţhānaŋ

kathesi. Te satthu santike kammaţţhānaŋ gahetvā satthāraŋ vanditvā padakkhiņaŋ katvā pariveņaŋ gantvā ācariyupajjhāye oloketvā pattacīvaramādāya ‘samaņadhammaŋ karissāmā’ ti nikkhamiŋsu.

Atha nesaŋ abbhantare eko bhikkhu nāmena kuţumbikaputtatissatthero

nāma kusīto hīnavīriyo rasagiddho. So evaŋ cintesi ‘ahaŋ neva araññe

vasituŋ, na padhānaŋ padahituŋ, na bhikkhācariyāya yāpetuŋ sakkhissāmi, ko me gamanena attho, nivattissāmī’ ti so vīriyaŋ ossajitvā te bhikkhū

anugantvā nivatti. Tepi kho bhikkhū kosalesu cārikaŋ caramānā aññataraŋ

paccantagāmaŋ gantvā taŋ upanissāya ekasmiŋ araññāyatane vassaŋ

upagantvā antotemāsaŋ appamattā ghaţentā vāyamantā vipassanāgabbhaŋ

gāhāpetvā pathaviŋ unnādayamānā arahattaŋ patvā vutthavassā pavāretvā

‘paţiladdhaguņaŋ satthu ārocessāmā’ ti tato nikkhamitvā anupubbena jetavanaŋ patvā pattacīvaraŋ paţisāmetvā ācariyupajjhāye disvā tathāgataŋ

daţţhukāmā satthu santikaŋ gantvā vanditvā nisīdiŋsu. Satthā tehi saddhiŋ

madhurapaţisanthāraŋ akāsi. Te katapaţisanthārā attanā paţiladdhaguņaŋ

tathāgatassa ārocesuŋ, satthā te bhikkhū pasaŋsi. Kuţumbikaputtatissatthero satthāraŋ tesaŋ guņakathaŋ kathentaŋ disvā sayampi samaņadhammaŋ kātukāmo jāto. Tepi kho bhikkhū ‘mayaŋ, bhante, tameva arañña-vāsaŋ gantvā vasissāmā’ ti satthāraŋ āpucchiŋsu. Satthā ‘sādhū’ ti anujāni. Te satthāraŋ vanditvā pariveņaŋ agamaŋsu.

Atha so kuţumbikaputtatissatthero rattibhāgasamanantare accāraddhavīriyo hutvā ativegena samaņadhammaŋ karonto majjhimayāmasamanantare

ālambanaphalakaŋ nissāya ţhitakova niddāyanto parivattitvā pati, ūruţţhikaŋ

bhijji, vedanā mahantā jātā. Tesaŋ bhikkhūnaŋ taŋ paţijaggantānaŋ

gamanaŋ na sampajji. Atha ne upaţţhānavelāyaŋ āgate satthā pucchi ‘nanu

tumhe, bhikkhave, ‘sve gamissāmā’ ti hiyyo āpucchitthā’ ti? ‘Āma, bhante,

apica kho pana amhākaŋ sahāyako kuţumbikaputtatissatthero akāle ativegena samaņadhammaŋ karonto niddābhibhūto parivattitvā patito, ūruţţhissa

bhinnaŋ, taŋ nissāya amhākaŋ gamanaŋ na sampajjī’ ti. Satthā ‘na,

bhikkhave, idānevesa attano hīnavīriyabhāvena akāle (p. 1.336) ativegena

vīriyaŋ karonto tumhākaŋ gamanantarāyaŋ karoti, pubbepesa tumhākaŋ

gamanantarāyaŋ akāsiyevā’ ti vatvā tehi yācito atītaŋ āhari.

Atīte gandhāraraţţhe takkasilāyaŋ bodhisatto disāpāmokkho ācariyo hutvā

pañca māņavakasatāni sippaŋ uggaņhāpesi. Athassa te māņavā ekadivasaŋ

dāruŋ āharaņatthāya araññaŋ gantvā dārūni uddhariŋsu. Tesaŋ antare eko

kusītamāņavo mahantaŋ varuņarukkhaŋ disvā ‘sukkharukkho eso’ ti

saññāya ‘muhuttaŋ tāva nipajjitvā pacchā rukkhaŋ abhiruhitvā dārūni

pātetvā ādāya gamissāmī’ ti uttarisāţakaŋ pattharitvā nipajjitvā kākacchamāno niddaŋ okkami. Itare māņavakā dārukalāpe bandhitvā ādāya

gacchantā taŋ pādena piţţhiyaŋ paharitvā pabodhetvā agamaŋsu. Kusītamāņavo uţţhāya akkhīni puñchitvā puñchitvā avigataniddova varuņarukkhaŋ

abhiruhitvā sākhaŋ gahetvā attano abhimukhaŋ ākađđhitvā bhañjanto

bhijjitvā uţţhitakoţiyā attano akkhiŋ bhindāpetvā ekena hatthena taŋ pidhāya ekena hatthena alladārūni bhañjitvā rukkhato oruyha dārukalāpaŋ bandhitvā ukkhipitvā vegena gantvā tehi pātitānaŋ dārūnaŋ upari pātesi.

Taŋ divasañca janapadagāmake ekaŋ kulaŋ ‘sve brāhmaņavācanakaŋ

karissāmā’ ti ācariyaŋ nimantesi. Ācariyo māņavake āha ‘tātā, sve ekaŋ

gāmakaŋ gantabbaŋ, tumhe pana nirāhārā na sakkhissatha gantuŋ, pātova

yāguŋ pacāpetvā tattha gantvā attanā laddhakoţţhāsañca amhākaŋ pattakoţţhāsañca sabbamādāya āgacchathā’ ti. Te pātova yāgupacanatthāya dāsiŋ

uţţhāpetvā ‘khippaŋ no yāguŋ pacāhī’ ti āhaŋsu. Sā dārūni gaņhantī upari

ţhitāni allavaruņadārūni gahetvā punappunaŋ mukhavātaŋ dadamānāpi

aggiŋ ujjāletuŋ asakkontī sūriyaŋ uţţhāpesi. Māņavakā ‘atidivā jāto, idāni

na sakkā gantun’ ti ācariyassa santikaŋ agamiŋsu. Ācariyo ‘kiŋ, tātā, na

gatatthā’ ti? ‘Āma, ācariya na gatamhā’ ti. ‘Kinkāraņā’ ti? ‘Asuko nāma kusī-tamāņavo amhehi saddhiŋ dārūnamatthāya araññaŋ gantvā varuņarukkha-mūle niddāyitvā pacchā (p. 1.337) vegena rukkhaŋ āruyha akkhiŋ bhindā-petvā allavaruņadārūni āharitvā amhehi ānītadārūnaŋ upari pakkhipi. Yāgu-pācikā tāni sukkhadārusaññāya gahetvā yāva sūriyuggamanā ujjāletuŋ nāsakkhi. Iminā no kāraņena gamanantarāyo jāto’ ti. Ācariyo māņavena kata-kammaŋ sutvā ‘andhabālānaŋ kammaŋ nissāya evarūpā parihāni hotī’ ti vatvā imaŋ gāthaŋ samuţţhāpesi–

71. ‘Yo pubbe karaņīyāni, pacchā so kātumicchati;

varuņakaţţhabhañjova, sa pacchā manutappatī’ ti.

Tattha sa pacchā manutappatīTi yo koci puggalo ‘idaŋ pubbe kattabbaŋ, idaŋ pacchā’ ti avīmaŋsitvā pubbe karaņīyāni paţhamameva kattabbaka-mmāni pacchā karoti, ayaŋ varuņakaţţhabhañjo amhākaŋ māņavako viya so bālapuggalo pacchā anutappati socati paridevatīti attho.

Evaŋ bodhisatto antevāsikānaŋ imaŋ kāraņaŋ kathetvā dānādīni

puññāni karitvā jīvitapariyosāne yathākammaŋ gato.

Satthā ‘na, bhikkhave, idānevesa tumhākaŋ antarāyaŋ karoti, pubbepi

akāsiyevā’ ti imaŋ dhammadesanaŋ āharitvā anusandhiŋ ghaţetvā jātakaŋ

samodhānesi ‘tadā akkhibhedaŋ patto māņavo ūrubhedaŋ pattabhikkhu

ahosi, sesamāņavā buddhaparisā, ācariyabrāhmaņo pana ahameva ahon’ ti.

Atīte bārāņasiyaŋ brahmadatte rajjaŋ kārente bodhisatto himavantappadese hatthiyoniyaŋ nibbatti. So mātukucchito nikkhanto sabbaseto ahosi

rajatapuñjasannibho, akkhīni panassa maņiguļasadisāni, paññāyamānāni

pañca pasādāni ahesuŋ, mukhaŋ rattakambalasadisaŋ, soņđā rattasuvaņņabindupaţimaņđitaŋ rajatadāmaŋ viya, cattāro pādā katalākhārasaparikammā viya. Evamassa dasahi pāramīhi alankato rūpasobhaggappatto atta-bhāvo ahosi. Atha naŋ viññutaŋ pattaŋ sakalahimavante vāraņā sannipa-titvā upaţţhahantā vicariŋsu. Evaŋ so asītisahassavāraņaparivāro himavantappadese vasamāno aparabhāge gaņe dosaŋ disvā gaņamhā kāyavive-kāya ekakova araññe vāsaŋ kappesi. Sīlavantatāya ca panassa ‘sīlavanāga-rājā’ tveva nāmaŋ ahosi.

Atheko bārāņasivāsiko vanacarako himavantaŋ pavisitvā attano ājīvabhaņđakaŋ gavesamāno disā vavatthāpetuŋ asakkonto maggamūļho hutvā

maraņabhayabhīto bāhā paggayha paridevamāno vicarati. Bodhisatto tassa

taŋ balavaparidevitaŋ sutvā ‘imaŋ purisaŋ dukkhā mocessāmī’ ti kāruññena codito tassa santikaŋ agamāsi. So taŋ disvāva bhīto palāyi. Bodhisatto taŋ palāyantaŋ disvā tattheva aţţhāsi. So puriso bodhisattaŋ ţhitaŋ

disvā aţţhāsi. Bodhisatto puna agamāsi, so puna palāyitvā tassa ţhitakāle

ţhatvā cintesi ‘ayaŋ vāraņo mama palāyanakāle tiţţhati, ţhitakāle āgacchati,

nāyaŋ mayhaŋ anatthakāmo, imamhā pana maŋ dukkhā mācetukāmo

bhavissatī’ ti sūro hutvā aţţhāsi. Bodhisatto taŋ upasankamitvā ‘kasmā bho

tvaŋ purisa, paridevamāno vicarasī’ ti pucchi. ‘Sāmi, disā vavatthāpetuŋ

asakkonto maggamūļho hutvā maraņabhayenā’ ti. Atha naŋ bodhisatto

attano vasanaţţhānaŋ netvā katipāhaŋ phalāphalehi santappetvā ‘bho,

purisa, mā bhāyi, ahaŋ taŋ manussapathaŋ (p. 1.339) nessāmī’ ti attano

piţţhe nisīdāpetvā manussapathaŋ pāyāsi.

Atha kho so mittadubbhī puriso ‘sace koci pucchissati, ācikkhitabbaŋ

bhavissatī’ ti bodhisattassa piţţhe nisinnoyeva rukkhanimittaŋ pabbatanimittaŋ upadhārentova gacchati. Atha naŋ bodhisatto araññā nīharitvā bārāņasigāmimahāmagge ţhapetvā ‘bho purisa, iminā maggena gaccha, mayhaŋ

pana vasanaţţhānaŋ pucchitopi apucchitopi mā kassaci ācikkhī’ ti taŋ uyyojetvā attano vasanaţţhānaŋyeva agamāsi. Atha so puriso bārāņasiŋ gantvā

anuvicaranto dantakāravīthiŋ patvā dantakāre dantavikatiyo kurumāne disvā

‘kiŋ pana bho, jīvadantampi labhitvā gaņheyyāthā’ ti? ‘Bho, kiŋ vadesi, jīvadanto nāma matahatthidantato mahagghataro’ ti. ‘Tena hi ahaŋ vo jīvadantaŋ āharissāmī’ ti pātheyyaŋ gahetvā kharakakacaŋ ādāya bodhisattassa vasanaţţhānaŋ agamāsi.

Bodhisatto taŋ disvā ‘kimatthaŋ āgatosī’ ti pucchi. ‘Ahaŋ, sāmi, duggato

kapaņo jīvituŋ asakkonto tumhe dantakhaņđaŋ yācitvā sace dassatha, taŋ

ādāya gantvā vikkiņitvā tena mūlena jīvissāmī’ ti āgatoti. ‘Hotu bho, dantaŋ

te dassāmi, sace dantakappanatthāya kakacaŋ atthī’ ti. ‘Kakacaŋ gahetvā

āgatomhi sāmī’ ti. ‘Tena hi dante kakacena kantitvā ādāya gacchā’ ti bodhisatto pāde samiñjitvā gonisinnakaŋ nisīdi. So dvepi aggadante chindi.Bodhisatto te dante soņđāya gahetvā ‘bho purisa, nāhaŋ ‘ete dantā mayhaŋ appiyā amanāpā’ ti dammi, imehi pana me dantehi sataguņena sahassagu-ņena satasahassaguņena sabbadhammapaţivedhanasamatthā sabbaññuta-ññāņadantāva piyatarā, tassa me idaŋ dantadānaŋ sabbaññutaññāņapaţivi-jjhanatthāya hotū’ ti sabbaññutaññāņassa ārādhanaŋ katvā dantayugalaŋ adāsi.

So taŋ ādāya gantvā vikkiņitvā tasmiŋ mūle khīņe puna bodhisattassa

santikaŋ gantvā ‘sāmi, tumhākaŋ dante vikkiņitvā laddhamūlaŋ mayhaŋ (p. 1.340)

iņasodhanamattameva jātaŋ, avasesadante dethā’ ti āha. Bodhisatto ‘sādhū’ti paţissuņitvā purimanayeneva kappāpetvā avasesadante adāsi. So tepi

vikkiņitvā puna āgantvā ‘sāmi, jīvituŋ na sakkomi, mūladāţhā me dethā’ ti

āha. Bodhisatto ‘sādhū’ ti paţissuņitvā purimanayeneva nisīdi. So pāpapuriso mahāsattassa rajatadāmasadisaŋ soņđaŋ maddamāno kelāsakūţasadisaŋ kumbhaŋ abhiruhitvā ubho dantakoţiyo paņhiyā paharanto maŋsaŋ viyūhitvā kumbhaŋ āruyha kharakakacena mūladāţhā kappetvā pakkāmi.

Bodhisattassa dassanūpacāraŋ vijahanteyeva pana tasmiŋ pāpapurise catunahutādhikadviyojanasatasahassabahalā ghanapathavī sineruyugandharādayo mahābhāre duggandhajegucchāni gūthamuttādīni ca dhāretuŋ samatthāpi tassa aguņarāsiŋ dhāretuŋ asakkontī viya bhijjitvā vivaraŋ adāsi.

Tāvadeva avīcimahānirayato aggijālā nikkhamitvā taŋ mittadubbhipurisaŋ

kulasantakena kambalena pārupantī viya parikkhipitvā gaņhi.

Evaŋ tassa pāpapuggalassa pathaviŋ paviţţhakāle tasmiŋ vanasaņđe

adhivatthā rukkhadevatā ‘akataññū mittadubbhī puggalo cakkavattirajjaŋ

datvāpi tosetuŋ na sakkā’ ti vanaŋ unnādetvā dhammaŋ desayamānā imaŋ gāthamāha–

72. ‘Akataññussa posassa, niccaŋ vivaradassino;

sabbaŋ ce pathaviŋ dajjā, neva naŋ abhirādhaye’ ti.

Tattha akataññussāti attano kataguņaŋ ajānantassa. Posassāti purisassa. Vivaradassinoti chiddameva okāsameva olokentassa. Sabbaŋ ce pathaviŋ dajjāti sacepi tādisassa puggalassa sakalaŋ cakkavattirajjaŋ, imaŋ vā pana mahāpathaviŋ parivattetvā pathavojaŋ dadeyya. Neva naŋ abhirādhayeti evaŋ karontopi evarūpaŋ kataguņaviddhaŋsakaŋ koci paritosetuŋ vā pasā-detuŋ vā na sakkuņeyyāti attho.

Evaŋ sā devatā vanaŋ unnādetvā dhammaŋ desesi. Bodhisatto yāvatā-yukaŋ ţhatvā yathākammaŋ agamāsi.

Satthā (p. 1.341) ‘na, bhikkhave, devadatto idāneva akataññū, pubbepi akataññūyevā’ ti vatvā imaŋ dhammadesanaŋ āharitvā anusandhiŋ ghaţetvā jātakaŋ samodhānesi ‘tadā mittadubbhī puggalo devadatto ahosi, rukkhade-vatā sāriputto, sīlavanāgarājā pana ahameva ahosin’ ti.

Sīlavanāgarājajātakavaņņanā dutiyā.

[73] 3. Saccankirajātakavaņņanā

Saccaŋ kirevamāhaŋsūti idaŋ satthā veļuvane viharanto devadattassa

vadhāya parisakkanaŋ ārabbha kathesi. Bhikkhusanghasmiñhi dhammasabhāyaŋ nisīditvā ‘āvuso, devadatto satthu guņaŋ na jānāti, vadhāyayeva

parisakkatī’ ti devadattassa aguņaŋ kathente satthā āgantvā ‘kāya nuttha,

bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva devadatto mayhaŋ vadhāya parisakkati, pubbepi parisa-kkiyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente tassa duţţhakumāro nāma

putto ahosi kakkhaļo pharuso pahaţāsīvisūpamo, anakkositvā vā apaharitvā

vā kenaci saddhiŋ na katheti. So antojanassa ca bahijanassa ca akkhimhi

patitarajaŋ viya, khādituŋ āgatapisāco viya ca amanāpo ahosi ubbejanīyo.

So ekadivasaŋ nadīkīļaŋ kīļitukāmo mahantena parivārena nadītīraŋ agamāsi. Tasmiŋ khaņe mahāmegho uţţhahi, disā andhakārā jātā. So dāsapessajanaŋ āha ‘etha bhaņe, maŋ gahetvā nadīmajjhaŋ netvā nhāpetvā ānethā’ ti. Te taŋ tattha netvā ‘kiŋ no rājā karissati, imaŋ pāpapurisaŋ ettheva

māremā’ ti mantayitvā ‘ettha gaccha kāļakaņņī’ ti udake naŋ opilāpetvā

paccuttaritvā tīre aţţhaŋsu. ‘Kahaŋ kumāro’ ti ca vutte ‘na mayaŋ kumāraŋ

passāma, meghaŋ uţţhitaŋ disvā udake nimujjitvā purato āgato (p. 1.342)

bhavissatī’ ti. Amaccā rañño santikaŋ agamaŋsu. Rājā ‘kahaŋ me putto’ ti

pucchi. Na jānāma deva, meghe uţţhite ‘purato āgato bhavissatī’ ti saññāya

āgatamhāti. Rājā dvāraŋ vivarāpetvā ‘nadītīraŋ gantvā vicinathā’ ti tattha

tattha vicināpesi, koci kumāraŋ nāddasa.

Sopi kho meghandhakāre deve vassante nadiyā vuyhamāno ekaŋ dāru-kkhandhaŋ disvā tattha nisīditvā maraņabhayatajjito paridevamāno gacchati.

Tasmiŋ pana kāle bārāņasivāsī eko seţţhi nadītīre cattālīsakoţidhanaŋ nidahitvāva maranto dhanataņhāya dhanapiţţhe sappo hutvā nibbatti. Aparo

tasmiŋyeva padese tiŋsa koţiyo nidahitvā dhanataņhāya tattheva undūro

hutvā nibbatti. Tesaŋ vasanaţţhānaŋ udakaŋ pāvisi. Te udakassa paviţţhamaggeneva nikkhamitvā sotaŋ chindantā gantvā taŋ rājakumārena abhinisinnaŋ dārukkhandhaŋ patvā eko ekaŋ koţiŋ, itaro itaraŋ āruyha khandhapiţţheyeva nipajjiŋsu. Tassāyeva kho pana nadiyā tīre eko simbalirukkho

atthi, tattheko suvapotako vasati. Sopi rukkho udakena dhotamūlo nadīpiţţhe

pati, suvapotako deve vassante uppatitvā gantuŋ asakkonto gantvā tasseva

khandhassa ekapasse nilīyi. Evaŋ te cattāro janā ekato vuyhamānā

gacchanti.

Bodhisattopi kho tasmiŋ kāle kāsiraţţhe udiccabrāhmaņakule nibbattitvā

vuđđhippatto isipabbajjaŋ pabbajitvā ekasmiŋ nadīnivattane paņņasālaŋ

māpetvā vasati. So ađđharattasamaye cankamamāno tassa rājakumārassa

balavaparidevanasaddaŋ sutvā cintesi ‘mādise nāma mettānuddayasampanne tāpase passante etassa purisassa maraņaŋ ayuttaŋ, udakato

uddharitvā tassa jīvitadānaŋ dassāmī’ ti. So taŋ ‘mā bhāyi, mā bhāyī’ ti assāsetvā udakasotaŋ chindanto gantvā taŋ dārukkhandhaŋ ekāya koţiyā

gahetvā ākađđhanto nāgabalo thāmasampanno ekavegena tīraŋ patvā

kumāraŋ ukkhipitvā tīre patiţţhāpesi. Tepi sappādayo disvā ukkhipitvā assamapadaŋ netvā aggiŋ jāletvā ‘ime dubbalatarā’ ti paţhamaŋ sappādīnaŋ sarīraŋ sedetvā pacchā rājakumārassa sarīraŋ sedetvā tampi arogaŋ katvā āhāraŋ dentopi paţhamaŋ sappādīnaŋyeva datvā pacchā tassa phalāpha-lāni upanāmesi. Rājakumāro ‘ayaŋ kūţatāpaso maŋ rājakumāraŋ agaņetvā tiracchānagatānaŋ sammānaŋ karotī’ ti bodhisatte āghātaŋ bandhi.

Tato (p. 1.343) katipāhaccayena sabbesupi tesu thāmabalappattesu nadiyā

oghe pacchinne sappo tāpasaŋ vanditvā āha ‘bhante, tumhehi mayhaŋ

mahā-upakāro kato, na kho panāhaŋ daliddo, asukaţţhāne me cattālīsa hiraññakoţiyo nidahitvā ţhapitā, tumhākaŋ dhanena kicce sati sabbampetaŋ

dhanaŋ tumhākaŋ dātuŋ sakkomi, taŋ ţhānaŋ āgantvā ‘dīghā’ ti pakkoseyyāthā’ ti vatvā pakkāmi. Undūropi tatheva tāpasaŋ nimantetvā ‘asukaţţhāne ţhatvā ‘undūrā’ ti pakkoseyyāthā’ ti vatvā pakkāmi. Suvapotako pana

tāpasaŋ vanditvā ‘bhante, mayhaŋ dhanaŋ natthi, rattasālīhi pana vo atthe

sati asukaŋ nāma mayhaŋ vasanaţţhānaŋ, tattha gantvā ‘suvā’ ti pakkoseyyātha, ahaŋ ñātakānaŋ ārocetvā anekasakaţapūramattā rattasāliyo āharāpetvā dātuŋ sakkomī’ ti vatvā pakkāmi. Itaro pana mittadubbhī ‘dhammasudhammatāya kiñci avatvā gantuŋ ayuttaŋ, evaŋ taŋ attano santikaŋ

āgataŋ māressāmī’ ti cintetvā ‘bhante, mayi rajje patiţţhite āgaccheyyātha,

ahaŋ vo catūhi paccayehi upaţţhahissāmī’ ti vatvā pakkāmi. So gantvā na cirasseva rajje patiţţhāsi.

Bodhisatto ‘vīmaŋsissāmi tāva ne’ ti paţhamaŋ sappassa santikaŋ

gantvā avidūre ţhatvā ‘dīghā’ ti pakkosi. So ekavacaneneva nikkhamitvā

bodhisattaŋ vanditvā ‘bhante, imasmiŋ ţhāne cattālīsa hiraññakoţiyo, tā

sabbāpi nīharitvā gaņhathā’ ti āha. Bodhisatto ‘evamatthu, uppanne kicce

jānissāmī’ ti taŋ nivattetvā undūrassa santikaŋ gantvā saddamakāsi. Sopi

tatheva paţipajji. Bodhisatto tampi nivattetvā suvassa santikaŋ gantvā ‘suvā’ti pakkosi. Sopi ekavacaneneva rukkhaggato otaritvā bodhisattaŋ vanditvā

‘kiŋ, bhante, mayhaŋ ñātakānaŋ santikaŋ gantvā himavantappadesato

tumhākaŋ sayaŋjātasālī āharāpemī’ ti pucchi. Bodhisatto ‘atthe sati jānissāmī’ ti tampi nivattetvā ‘idāni rājānaŋ pariggaņhissāmī’ ti gantvā rājuyyāne

vasitvā punadivase ākappasampattiŋ katvā bhikkhācāravattena nagaraŋ

pāvisi. Tasmiŋ khaņe so mittadubbhī rājā alankatahatthikkhandhavaragato

mahantena parivārena (p. 1.344) nagaraŋ padakkhiņaŋ karoti. So bodhisattaŋ dūratova disvā ‘ayaŋ so kūţatāpaso mama santike bhuñjitvā vasitukāmo āgato, yāva parisamajjhe attano mayhaŋ kataguņaŋ nappakāseti, tāvadevassa sīsaŋ chindāpessāmī’ ti purise olokesi. ‘Kiŋ karoma, devā’ ti ca

vutte ‘esa kūţatāpaso maŋ kiñci yācitukāmo āgacchati maññe, etassa kāļakaņņitāpasassa maŋ passituŋ adatvāva etaŋ gahetvā pacchābāhaŋ

bandhitvā catukke catukke paharantā nagarā nikkhāmetvā āghātane sīsamassa chinditvā sarīraŋ sūle uttāsethā’ ti āha. Te ‘sādhū’ ti sampaţicchitvā

gantvā niraparādhaŋ mahāsattaŋ bandhitvā catukke catukke paharantā

āghātanaŋ netuŋ ārabhiŋsu. Bodhisatto pahaţapahaţaţţhāne ‘amma,

tātā’ ti akanditvā nibbikāro imaŋ gāthamāha–

73. ‘Saccaŋ kirevamāhaŋsu, narā ekacciyā idha;

kaţţhaŋ niplavitaŋ seyyo, na tvevekacciyo naro’ ti.

Tattha saccaŋ kirevamāhaŋsūti avitathameva kira evaŋ vadanti. Narā ekacciyā idhāti idhekacce paņđitapurisā. Kaţţhaŋ niplavitaŋ seyyoti nadiyā vuyhamānaŋ sukkhadāruŋ niplavitaŋ uttāretvā thale ţhapitaŋ seyyo sunda-rataro. Evañhi vadamānā te purisā saccaŋ kira vadanti. Kinkāraņā? Tañhi yāgubhattādīnaŋ pacanatthāya, sītāturānaŋ visibbanatthāya, aññesampi ca parissayānaŋ haraņatthāya upakāraŋ hoti. Na tvevekacciyo naroti ekacco pana mittadubbhī akataññū pāpapuriso oghena vuyhamāno hatthena gahetvā uttārito na tveva seyyo. Tathā hi ahaŋ imaŋ pāpapurisaŋ uttāretvā imaŋ attano dukkhaŋ āharinti. Evaŋ pahaţapahaţaţţhāne imaŋ gāthamāha.

Taŋ sutvā ye tattha paņđitapurisā, te āhaŋsu ‘kiŋ pana, bho pabbajita,

tayā amhākaŋ rañño atthi koci guņo kato’ ti? Bodhisatto taŋ pavattiŋ ārocetvā ‘evamimaŋ mahoghato uttārento ahameva attano dukkhaŋ akāsiŋ,

‘na vata me porāņakapaņđitānaŋ vacanaŋ katan’ ti anussaritvā evaŋ vadāmī’ ti āha. Taŋ (p. 1.345) sutvā khattiyabrāhmaņādayo nagaravāsino ‘svāyaŋ

mittadubbhī rājā evaŋ guņasampannassa attano jīvitadāyakassa guņamattampi na jānāti, taŋ nissāya kuto amhākaŋ vuđđhi, gaņhatha nan’ ti kupitā

samantato uţţhahitvā ususattipāsāņamuggarādippahārehi hatthikkhandhagatameva naŋ ghātetvā pāde gahetvā kađđhitvā parikhāpiţţhe chađđetvā

bodhisattaŋ abhisiñcitvā rajje patiţţhāpesuŋ.

So dhammena rajjaŋ kārento puna ekadivasaŋ sappādayo pariggaņhitukāmo mahantena parivārena sappassa vasanaţţhānaŋ gantvā ‘dīghā’ ti

pakkosi. Sappo āgantvā vanditvā ‘idaŋ te sāmi dhanaŋ gaņhā’ ti āha. Rājā

Saccankirajātakavaņņanā tatiyā.

[74] 4. Rukkhadhammajātakavaņņanā

Sādhū (p. 1.346) sambahulā ñātīti idaŋ satthā jetavane viharanto udakakalahe attano ñātakānaŋ mahāvināsaŋ paccupaţţhitaŋ ñatvā ākāsena gantvā

rohiņīnadiyā upari pallankena nisīditvā nīlaraŋsiŋ vissajjetvā ñātake saŋvejetvā ākāsā oruyha nadītīre nisinno taŋ kalahaŋ ārabbha kathesi. Ayamettha

sankhepo, vitthāro pana kuņālajātake (jā. 2.21.kuņālajātaka) āvi bhavissati.

Tadā pana satthā ñātake āmantetvā ‘mahārājā, tumhe ñātakā, ñātakehi

nāma samaggehi sammodamānehi bhavituŋ vaţţati. Ñātakānañhi sāmaggiyā sati paccāmittā okāsaŋ na labhanti, tiţţhantu tāva manussabhūtā, acetanānaŋ rukkhānampi sāmaggiŋ laddhuŋ vaţţati. Atītasmiñhi himavantappadese mahāvāto sālavanaŋ pahari, tassa pana sālavanassa aññamaññaŋ

rukkhagacchagumbalatāhi sambandhattā ekarukkhampi pātetuŋ asakkonto

matthakamatthakeneva agamāsi. Ekaŋ pana angaņe ţhitaŋ sākhāviţapasampannampi mahārukkhaŋ aññehi rukkhehi asambandhattā ummūletvā

bhūmiyaŋ pātesi, iminā kāraņena tumhehipi samaggehi sammodamānehi

bhavituŋ vaţţatī’ ti vatvā tehi yācito atītaŋ āhari.

Atīte bārāņasiyaŋ brahmadatte rajjaŋ kārente paţhamaŋ uppanno vessavaņo mahārājā cavi, sakko aññaŋ vessavaņaŋ ţhapesi. Etasmiŋ vessavaņe

parivatte pacchā nibbattavessavaņo ‘rukkhagacchagumbalatānaŋ attano

attano ruccanaţţhāne vimānaŋ gaņhantū’ ti sāsanaŋ pesesi. Tadā bodhisatto himavantappadese ekasmiŋ sālavane rukkhadevatā hutvā nibbatti. So

ñātake āha ‘tumhe vimānāni gaņhantā angaņe ţhitarukkhesu mā gaņhatha,

imasmiŋ pana sālavane mayā gahitavimānaŋ parivāretvā ţhitavimānāni

gaņhathā’ ti. Tattha bodhisattassa vacanakarā paņđitadevatā bodhisattassa

vimānaŋ parivāretvā ţhitavimānāni gaņhiŋsu. Apaņđitā pana devatā ‘kiŋ

amhākaŋ attho araññavimānehi, mayaŋ manussapathe gāmanigamarājadhānidvāresu vimānāni gaņhissāma. Gāmādayo hi upanissāya vasamānā

devatā lābhaggayasaggappattā hontī’ ti manussapathe angaņaţţhāne nibba-ttamahārukkhesu vimānāni gaņhiŋsu.

Athekasmiŋ (p. 1.347) divase mahatī vātavuţţhi uppajji. Vātassa atibalavatāya daļhamūlā vanajeţţhakarukkhāpi saŋbhaggasākhāviţapā samūlā nipa-tiŋsu. Taŋ pana aññamaññaŋ sambandhanena ţhitaŋ sālavanaŋ patvā ito cito ca paharanto ekarukkhampi pātetuŋ nāsakkhi. Bhaggavimānā devatā nippaţisaraņā dārake hatthesu gahetvā himavantaŋ gantvā attano pavattiŋ sālavanadevatānaŋ kathayiŋsu. Tā tāsaŋ evaŋ āgatabhāvaŋ bodhisa-ttassa ārocesuŋ. Bodhisatto ‘paņđitānaŋ vacanaŋ aggahetvā nippaccaya-ţţhānaŋ gatā nāma evarūpāva hontī’ ti vatvā dhammaŋ desento imaŋ gātha-māha–

74. ‘Sādhū sambahulā ñātī, api rukkhā araññajā;

vāto vahati ekaţţhaŋ, brahantampi vanappatin’ ti.

Tattha sambahulā ñātīti cattāro upādāya tatuttari satasahassampi sambahulā nāma, evaŋ sambahulā aññamaññaŋ nissāya vasantā ñātakā. Sādhūti

sobhanā pasatthā, parehi appadhaŋsiyāti attho. Api rukkhā araññajāti

tiţţhantu manussabhūtā, araññe jātarukkhāpi sambahulā aññamaññūpatthambhena ţhitā sādhuyeva. Rukkhānampi hi sapaccayabhāvo laddhuŋ vaţţati.

Vāto vahati ekaţţhanti puratthimādibhedo vāto vāyanto angaņaţţhāne ţhitaŋ

ekaţţhaŋ ekakameva ţhitaŋ brahantampi vanappatiŋ sākhāviţapasampannaŋ mahārukkhampi vahati, ummūletvā pātetīti attho. Bodhisatto imaŋ

kāraņaŋ kathetvā āyukkhaye yathākammaŋ gato.

Satthāpi ‘evaŋ, mahārājā, ñātakānaŋ tāva sāmaggiyeva laddhuŋ vaţţati, samaggā sammodamānā piyasaŋvāsameva vasathā’ ti imaŋ dhammade-sanaŋ āharitvā anusandhiŋ ghaţetvā jātakaŋ samodhānesi– ‘tadā devatā buddhaparisā ahesuŋ, paņđitadevatā pana ahameva ahosin’ ti.

Rukkhadhammajātakavaņņanā catutthā.

[75] 5. Macchajātakavaņņanā

Abhitthanaya (p. 1.348) pajjunnāti idaŋ satthā jetavane viharanto attanā

vassāpitavassaŋ ārabbha kathesi. Ekasmiŋ kira samaye kosalaraţţhe devo

na vassi, sassāni milāyanti, tesu tesu ţhānesu taļākapokkharaņisarāni

sussanti. Jetavanadvārakoţţhakasamīpe jetavanapokkharaņiyāpi udakaŋ

chijji. Kalalagahanaŋ pavisitvā nipanne macchakacchape kākakulalādayo

kaņayaggasadisehi tuņđehi koţţetvā nīharitvā nīharitvā vipphandamāne

khādanti.

Satthā macchakacchapānaŋ taŋ byasanaŋ disvā mahākaruņāya ussāhitahadayo ‘ajja mayā devaŋ vassāpetuŋ vaţţatī’ ti pabhātāya rattiyā sarīrapaţijagganaŋ katvā bhikkhācāravelaŋ sallakkhetvā mahābhikkhusanghaparivuto buddhalīlāya sāvatthiyaŋ piņđāya pavisitvā pacchābhattaŋ piņđapātapaţikkanto sāvatthito vihāraŋ gacchanto jetavanapokkharaņiyā sopāne

ţhatvā ānandattheraŋ āmantesi ‘ānanda, udakasāţikaŋ āhara, jetavanapokkharaņiyaŋ nhāyissāmī’ ti. ‘Nanu, bhante, jetavanapokkharaņiyaŋ udakaŋ

chinnaŋ, kalalamattameva avasiţţhan’ ti? ‘Ānanda, buddhabalaŋ nāma

mahantaŋ, āhara tvaŋ udakasāţikan’ ti. Thero āharitvā adāsi. Satthā ekenantena udakasāţikaŋ nivāsetvā ekenantena sarīraŋ pārupitvā ‘jetavanapokkharaņiyaŋ nhāyissāmī’ ti sopāne aţţhāsi. Tankhaņaññeva sakkassa paņđukambalasilāsanaŋ uņhākāraŋ dassesi. So ‘kiŋ nu kho’ ti āvajjento taŋ

kāraņaŋ ñatvā vassavalāhakadevarājānaŋ pakkosāpetvā ‘tāta, satthā ‘jetavanapokkharaņiyaŋ nhāyissāmī’ ti dhurasopāne ţhito, khippaŋ sakalakosalaraţţhaŋ ekameghaŋ katvā vassāpehī’ ti. So ‘sādhū’ ti sampaţicchitvā ekaŋ

valāhakaŋ nivāsetvā ekaŋ pārupitvā meghagītaŋ gāyanto pācīnalokadhātu-abhimukho pakkhandi. Pācīnadisābhāge khalamaņđalamattaŋ ekaŋ

meghapaţalaŋ uţţhāya satapaţalaŋ sahassapaţalaŋ hutvā abhitthanantaŋ

vijjulatā nicchārentaŋ adhomukhaŋ ţhapita-udakakumbhākārena vassamānaŋ sakalakosalaraţţhaŋ mahoghena viya ajjhotthari. Devo acchinnadhāraŋ vassanto muhutteneva (p. 1.349) jetavanapokkharaņiŋ pūresi, dhura-sopānaŋ āhacca udakaŋ aţţhāsi.

Satthā pokkharaņiyaŋ nhāyitvā surattadupaţţaŋ nivāsetvā kāyabandhanaŋ bandhitvā sugatamahācīvaraŋ ekaŋsaŋ katvā bhikkhusanghaparivuto gantvā gandhakuţipariveņe paññattavarabuddhāsane nisīditvā bhikkhusanghena vatte dassite uţţhāya maņisopānaphalake ţhatvā bhikkhusanghassa ovādaŋ datvā uyyojetvā surabhigandhakuţiŋ pavisitvā dakkhiņena

passena sīhaseyyaŋ kappetvā sāyanhasamaye dhammasabhāyaŋ sannipatitānaŋ bhikkhūnaŋ ‘passathāvuso, dasabalassa khantimettānuddayasampattiŋ, vividhasassesu milāyantesu nānājalāsayesu sussantesu macchakacchapesu mahādukkhaŋ pāpuņantesu kāruññaŋ paţicca ‘mahājanaŋ

dukkhā mocessāmī’ ti udakasāţikaŋ nivāsetvā jetavanapokkharaņiyā dhurasopāne ţhatvā muhuttena sakalakosalaraţţhaŋ mahoghena opilāpento viya

devaŋ vassāpetvā mahājanaŋ kāyikacetasikadukkhato mocetvā vihāraŋ

paviţţho’ ti kathāya vattamānāya gandhakuţito nikkhamitvā dhammasabhaŋ

āgantvā ‘kāya nuttha, bhikkhave, etarahi kathāya sannisinnā’ ti pucchitvā

‘imāya nāmā’ ti vutte ‘na, bhikkhave, tathāgato idāneva mahājane kilamante devaŋ vassāpeti, pubbe tiracchānayoniyaŋ nibbattitvā maccharājakālepi vassāpesiyevā’ ti vatvā atītaŋ āhari.

Atīte imasmiŋyeva kosalaraţţhe imissā sāvatthiyā imasmiŋyeva jetavanapokkharaņiţţhāne ekā valligahanaparikkhittā kandarā ahosi. Tadā bodhisatto

macchayoniyaŋ nibbattitvā macchagaņaparivuto tattha paţivasati. Yathā

pana idāni, evameva tadāpi tasmiŋ raţţhe devo na vassi, manussānaŋ

sassāni milāyiŋsu, vāpitaļākakandarādīsu udakaŋ chijji, macchakacchapā

kalalagahanaŋ pavisiŋsu. Imissāpi kandarāya macchakacchapā kalalagahanaŋ pavisitvā tasmiŋ tasmiŋ ţhāne nilīyiŋsu. Kākādayo tuņđena koţţetvā nīharitvā khādiŋsu.

Bodhisatto ñātisanghassa taŋ byasanaŋ disvā ‘imaŋ tesaŋ dukkhaŋ

ţhapetvā maŋ añño mocetuŋ samattho nāma natthi, saccakiriyaŋ katvā

devaŋ (p. 1.350) vassāpetvā ñātake maraņadukkhā mocessāmī’ ti kāļavaņņaŋ

kaddamaŋ dvidhā viyūhitvā nikkhamitvā añjanarukkhasāraghaţikavaņņo

mahāmaccho sudhotalohitangamaņiguļasadisāni akkhīni ummīletvā ākāsaŋ

ulloketvā pajjunnadevarājassa saddaŋ datvā ‘bho pajjunna, ahaŋ ñātake

nissāya dukkhito, tvaŋ mayi sīlavante kilamante kasmā devaŋ na vassāpesi? Mayā samānajātikānaŋ khādanaţţhāne nibbattitvā taņđulappamāņampi macchaŋ ādiŋ katvā khāditapubbo nāma natthi, aññopi me pāņo jīvitā

na voropitapubbo, iminā saccena devaŋ vassāpetvā ñātisanghaŋ me

dukkhā mocehī’ ti vatvā paricārakaceţakaŋ āņāpento viya pajjunnadevarājānaŋ ālapanto imaŋ gāthamāha–

75. ‘Abhitthanaya pajjunna, nidhiŋ kākassa nāsaya;

kākaŋ sokāya randhehi, mañca sokā pamocayā’ ti.

Tattha abhitthanaya pajjunnāti pajjunno vuccati megho, ayaŋ pana meghavasena laddhanāmaŋ vassavalāhakadevarājānaŋ ālapati. Ayaŋ kirassa

adhippāyo– devo nāma anabhitthananto vijjulatā anicchārento vassantopi na

sobhati, tasmā tvaŋ abhitthananto vijjulatā nicchārento vassāpehīti. Nidhiŋ

kākassa nāsayāti kākā kalalaŋ pavisitvā ţhite macche tuņđena koţţetvā nīharitvā khādanti, tasmā tesaŋ antokalale macchā ‘nidhī’ ti vuccanti, taŋ kākasanghassa nidhiŋ devaŋ vassāpento udakena paţicchādetvā nāsehīti. Kākaŋ sokāya randhehīti kākasangho imissā kandarāya udakena puņņāya macche alabhamāno socissati, taŋ kākagaņaŋ tvaŋ imaŋ kandaraŋ pūrento sokāya randhehi, sokassatthāya macchassa assāsatthāya devaŋ vassāpehi. Yathā antonijjhānalakkhaņaŋ sokaŋ pāpuņāti, evaŋ karohīti attho, mañca sokā pamocayāti ettha ca-kāro sampiņđanattho, mañca mama ñātake ca sabbeva imamhā maraņasokā mocehīti.

Evaŋ (p. 1.351) bodhisatto paricārakaceţakaŋ āņāpento viya pajjunnaŋ āla-pitvā sakalakosalaraţţhe mahāvassaŋ vassāpetvā mahājanaŋ maraņa-dukkhā mocetvā jīvitapariyosāne yathākammaŋ gato.

Satthā ‘na, bhikkhave, tathāgato idāneva devaŋ vassāpeti, pubbe maccha-yoniyaŋ nibbattopi vassāpesiyevā’ ti vatvā imaŋ dhammadesanaŋ āharitvā anusandhiŋ ghaţetvā jātakaŋ samodhānesi– ‘tadā macchagaņā buddhapa-risā ahesuŋ, pajjunnadevarājā ānando, maccharājā pana ahameva ahosin’ ti.

Macchajātakavaņņanā pañcamā.

[76] 6. Asankiyajātakavaņņanā

Asankiyomhi gāmamhīti idaŋ satthā jetavane viharanto ekaŋ sāvatthivāsiŋ upāsakaŋ ārabbha kathesi. So kira sotāpanno ariyasāvako kenacideva karaņīyena ekena sakaţasatthavāhena saddhiŋ maggaŋ paţipajjitvā

ekasmiŋ araññaţţhāne sakaţāni mocetvā khandhāvārabandhe kate satthavāhassa avidūre aññatarasmiŋ rukkhamūle cankamati. Athattano kālaŋ sallakkhetvā pañcasatā corā ‘khandhāvāraŋ vilumpissāmā’ ti dhanumuggarādihatthā taŋ ţhānaŋ parivārayiŋsu. Upāsakopi cankamatiyeva. Corā naŋ

disvā ‘addhā esa khandhāvārarakkhako bhavissati, imassa niddaŋ okkantakāle vilumpissāmā’ ti ajjhottharituŋ asakkontā tattha tattheva aţţhaŋsu.

Sopi upāsako paţhamayāmepi majjhimayāmepi pacchimayāmepi cankamantoyeva aţţhāsi. Paccūsakāle jāte corā okāsaŋ alabhantā gahite pāsāņamuggarādayo chađđetvā palāyiŋsu.

Upāsakopi attano kammaŋ niţţhāpetvā puna sāvatthiŋ āgantvā satthāraŋ

upasankamitvā ‘bhante, attānaŋ rakkhamānā pararakkhakā hontī’ ti pucchi.

‘Āma, upāsaka, attānaŋ rakkhanto parampi rakkhati, paraŋ rakkhanto attānampi rakkhatī’ ti. So ‘yāva subhāsitañcidaŋ, bhante, bhagavatā, ahaŋ

ekena (p. 1.352) satthavāhena saddhiŋ maggaŋ paţipanno rukkhamūle

cankamanto ‘maŋ rakkhissāmī’ ti sakalasatthaŋ rakkhin’ ti āha. Satthā ‘upāsaka, pubbepi paņđitā attānaŋ rakkhantā paraŋ rakkhiŋsū’ ti vatvā tena

yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto brāhmaņakule

nibbattitvā vayappatto kāmesu ādīnavaŋ disvā isipabbajjaŋ pabbajitvā himavante vasanto loņambilasevanatthāya janapadaŋ āgantvā janapadacārikaŋ

caranto ekena satthavāhena saddhiŋ maggaŋ paţipajjitvā ekasmiŋ araññaţţhāne satthe niviţţhe satthato avidūre jhānasukhena vītināmento aññatarasmiŋ rukkhamūle cankamanto aţţhāsi. Atha kho pañcasatā corā ‘sāyamāsabhattassa bhuttakāle taŋ sakaţasatthaŋ vilumpissāmā’ ti āgantvā parivārayiŋsu. Te taŋ tāpasaŋ disvā ‘sace ayaŋ amhe passissati, satthavāsikānaŋ

ārocessati, etassa niddūpagatavelāya vilumpissāmā’ ti tattheva aţţhaŋsu.

Tāpaso sakalampi rattiŋ cankamiyeva. Corā okāsaŋ alabhitvā gahitagahite

muggarapāsāņe chađđetvā sakaţasatthavāsīnaŋ saddaŋ datvā ‘bhonto,

satthavāsino sace esa rukkhamūle cankamanakatāpaso ajja nābhavissa,

sabbe mahāvilopaŋ pattā abhavissatha, sve tāpasassa mahāsakkāraŋ kare-yyāthā’ ti vatvā pakkamiŋsu.

Te pabhātāya rattiyā corehi chađđite muggarapāsāņādayo disvā bhītā

bodhisattassa santikaŋ gantvā vanditvā ‘bhante, diţţhā vo corā’ ti pucchiŋsu.

‘Āmāvuso, diţţhā’ ti. ‘Bhante, ettakevo core disvā bhayaŋ vā sārajjaŋ vā na

uppajjī’ ti? Bodhisatto ‘āvuso core disvā bhayaŋ nāma sadhanassa hoti,

ahaŋ pana niddhano, svāhaŋ kiŋ bhāyissāmi. Mayhañhi gāmepi araññepi vasantassa bhayaŋ vā sārajjaŋ vā natthī’ ti vatvā tesaŋ dhammaŋ desento imaŋ gāthamāha–

Lābūni sīdantīti idaŋ satthā jetavane viharanto soļasa mahāsupine

ārabbha kathesi. Ekadivasaŋ kira kosalamahārājā rattiŋ niddūpagato

pacchimayāme soļasa mahāsupine disvā bhītatasito pabujjhitvā ‘imesaŋ

supinānaŋ diţţhattā kiŋ nu kho me bhavissatī’ ti maraņabhayatajjito sayana-piţţhe nisinnakova rattiŋ vītināmesi.

Atha naŋ pabhātāya rattiyā brāhmaņapurohitā upasankamitvā ‘sukhaŋ

sayittha, mahārājā’ ti pucchiŋsu. ‘Kuto me ācariyā sukhaŋ, ajjāhaŋ paccūsasamaye soļasa mahāsupine passiŋ, somhi tesaŋ diţţhakālato paţţhāya

bhayappatto’ ti. ‘Vadetha, mahārāja, sutvā jānissāmā’ ti vuttaŋ (p. 1.354)

brāhmaņānaŋ diţţhasupine kathetvā ‘kiŋ nu kho me imesaŋ diţţhakāraņā

bhavissatī’ ti pucchi. Brāhmaņā hatthe vidhuniŋsu. ‘Kasmā hatthe vidhunathā’ ti ca vutte ‘kakkhaļā, mahārāja, supinā’ ti. ‘Kā tesaŋ nipphatti bhavissatī’ti? ‘Rajjantarāyo jīvitantarāyo bhogantarāyoti imesaŋ tiņņaŋ antarāyānaŋ

aññataro’ ti. ‘Sappaţikammā, appaţikammā’ ti? ‘Kāmaŋ ete supinā atipharusattā appaţikammā, mayaŋ pana te sappaţikamme karissāma, ete paţikkamāpetuŋ asakkontānaŋ amhākaŋ sikkhitabhāvo nāma kiŋ karissatī’ ti. ‘Kiŋ

pana katvā paţikkamāpessathā’ ti? ‘Sabbacatukkena yaññaŋ yajissāma,

mahārājā’ ti. Rājā bhītatasito ‘tena hi ācariyā mama jīvitaŋ tumhākaŋ hatthe hotu, khippaŋ me sotthiŋ karothā’ ti āha. Brāhmaņā ‘bahuŋ dhanaŋ labhi-ssāma, bahuŋ khajjabhojjaŋ āharāpessāmā’ ti haţţhatuţţhā ‘mā cintayittha, mahārājā’ ti rājānaŋ samassāsetvā rājanivesanā nikkhamitvā bahinagare yaññāvāţaŋ katvā bahū catuppadagaņe thūņūpanīte katvā pakkhigaņe samā-haritvā ‘idañcidañca laddhuŋ vaţţatī’ ti punappunaŋ sañcaranti.

Atha kho mallikā devī taŋ kāraņaŋ ñatvā rājānaŋ upasankamitvā pucchi

‘kiŋ nu kho, mahārāja, brāhmaņā punappunaŋ sañcarantī’ ti? ‘Sukhitā, tvaŋ

bhadde, amhākaŋ kaņņamūle āsīvisaŋ carantaŋ na jānāsī’ ti. ‘Kiŋ etaŋ,

mahārājā’ ti? Mayā evarūpā dussupinā diţţhā, brāhmaņā ‘ tiņņaŋ antarāyānaŋ aññataro paññāyatī’ ti vatvā ‘‘tesaŋ paţighātāya yaññaŋ yajissāmā’ ti

vatvā punappunaŋ sañcarantī’ ti. ‘Kiŋ pana te, mahārāja, sadevake loke

aggabrāhmaņo supinapaţikammaŋ pucchito’ ti? ‘Kataro panesa, bhadde,

sadevake loke aggabrāhmaņo’ ti. ‘Sadevake loke aggapuggalaŋ sabbaññuŋ

visuddhaŋ nikkilesaŋ mahābrāhmaņaŋ na jānāsi. So hi bhagavā supinantaraŋ jāneyya, gaccha tvaŋ puccha taŋ, mahārājā’ ti. ‘Sādhu, devī’ ti rājā

vihāraŋ gantvā satthāraŋ vanditvā nisīdi.

Satthā madhurassaraŋ nicchāretvā ‘kiŋ nu kho, mahārāja, atippagova

āgatosī’ ti āha. Ahaŋ, bhante, paccūsasamaye soļasa mahāsupine disvā

bhīto brāhmaņānaŋ ārocesiŋ. Brāhmaņā ‘kakkhaļā, mahārāja (p. 1.355),

supinā, etesaŋ paţighātatthāya sabbacatukkena yaññaŋ yajissāmā’ ti

yaññaŋ sajjenti, bahū pāņā maraņabhayatajjitā, tumhe ca sadevake loke

aggapuggalā, atītānāgatapaccuppannaŋ upādāya natthi so ñeyyadhammo,

yo vo ñāņamukhe āpāthaŋ nāgacchati. ‘Etesaŋ me supinānaŋ nipphattiŋ

kathetha bhagavā’ ti. ‘Evametaŋ, mahārāja, sadevake loke maŋ ţhapetvā

añño etesaŋ supinānaŋ antaraŋ vā nipphattiŋ vā jānituŋ samattho nāma

natthi, ahaŋ te kathessāmi, apica kho tvaŋ diţţhadiţţhaniyāmeneva supine

kathehī’ ti. ‘Sādhu, bhante’ ti rājā diţţhaniyāmeneva kathento–

‘Usabhā rukkhā gāviyo gavā ca,

Asso kaŋso singālī ca kumbho;

pokkharaņī ca apākacandanaŋ.

‘Lābūni sīdanti silā plavanti, maņđūkiyo kaņhasappe gilanti; kākaŋ suvaņņā parivārayanti, tasā vakā eļakānaŋ bhayā hī’ ti.–

Imaŋ mātikaŋ nikkhipitvā kathesi.

(1) ahaŋ, bhante, ekaŋ tāva supinaŋ evaŋ addasaŋ– cattāro añjanavaņņā kāļa-usabhā ‘yujjhissāmā’ ti catūhi disāhi rājangaņaŋ āgantvā ‘usabhayuddhaŋ passissāmā’ ti mahājane sannipatite yujjhanākāraŋ dassetvā

naditvā gajjitvā ayujjhitvāva paţikkantā. Imaŋ paţhamaŋ supinaŋ addasaŋ,

imassa ko vipākoti? ‘Mahārāja, imassa vipāko neva tava, na mama kāle

bhavissati, anāgate pana adhammikānaŋ kapaņarājūnaŋ adhammikānañca

manussānaŋ kāle loke viparivattamāne kusale ossanne, akusale ussanne,

lokassa parihāyanakāle devo na sammā vassissati, meghapādā pacchijjissanti, sassāni milāyissanti, dubbhikkhaŋ bhavissati, vassitukāmā viya

catūhi disāhi meghā uţţhahitvā itthikāhi ātape patthaţānaŋ vīhi-ādīnaŋ temanabhayena antopavesitakāle purisesu kuddālapiţakahatthesu āļibandhanatthāya nikkhantesu vassanākāraŋ (p. 1.356) dassetvā gajjitvā vijjulatā nicchāretvā te usabhā viya ayujjhitvā avassitvāva palāyissanti. Ayametassa vipāko.

Tuyhaŋ pana tappaccayā koci antarāyo natthi, anāgataŋ ārabbha diţţho

supino esa, brāhmaņā pana attano jīvitavuttiŋ nissāya kathayiŋsū’ ti evaŋ

satthā supinassa nipphattiŋ kathetvā āha ‘dutiyaŋ kathehi, mahārājā’ ti.

(2) dutiyāhaŋ, bhante, evaŋ addasaŋ– khuddakā rukkhā ceva gacchā ca

pathaviŋ bhinditvā vidatthimattampi ratanamattampi anuggantvāva

pupphanti ceva phalanti ca. Imaŋ dutiyaŋ addasaŋ, imassa ko vipākoti?

Mahārāja, imassāpi vipāko lokassa parihāyanakāle manussānaŋ parittāyukakāle bhavissati. Anāgatasmiñhi sattā tibbarāgā bhavissanti, asampattavayāva kumāriyo purisantaraŋ gantvā utuniyo ceva gabbhiniyo ca hutvā puttadhītāhi vađđhissanti. Khuddakarukkhānaŋ pupphaŋ viya hi tāsaŋ utunibhāvo, phalaŋ viya ca puttadhītaro bhavissanti. Itonidānampi te bhayaŋ

natthi, tatiyaŋ kathehi, mahārājāti.

(3) gāviyo, bhante, tadahujātānaŋ vacchakānaŋ khīraŋ pivantiyo addasaŋ.

Ayaŋ me tatiyo supino, imassa ko vipākoti? Imassāpi vipāko anāgate eva

manussānaŋ jeţţhāpacāyikakammassa naţţhakāle bhavissati. Anāgatasmiñhi sattā mātāpitūsu vā sassusasuresu vā lajjaŋ anupaţţhāpetvā sayameva kuţumbaŋ saŋvidahantāva ghāsacchādanamattampi mahallakānaŋ

dātukāmā dassanti, adātukāmā na dassanti. Mahallakā anāthā asayaŋvasī dārake ārādhetvā jīvissanti tadahujātānaŋ vacchakānaŋ khīraŋ pivantiyo mahāgāviyo viya. Itonidānampi te bhayaŋ natthi, catutthaŋ kathehi, mahārā-jāti.

(4) dhuravāhe, bhante, ārohapariņāhasampanne mahāgoņeyugaparamparāya ayojetvā taruņe godamme dhure yojente addasaŋ. Te dhuraŋ vahituŋ

asakkontā chađđetvā aţţhaŋsu, sakaţāni nappavaţţiŋsu. Ayaŋ me catuttho

supino, imassa ko vipākoti? Imassāpi vipāko (p. 1.357) anāgate eva adhammikarājūnaŋ kāle bhavissati. Anāgatasmiñhi adhammikakapaņarājāno paņđitānaŋ paveņikusalānaŋ kammaŋ nittharaņasamatthānaŋ mahāmattānaŋ

yasaŋ na dassanti. Dhammasabhāyaŋ vinicchayaţţhānepi paņđite vohārakusale mahallake amacce na ţhapessanti, tabbiparītānaŋ pana taruņataruņānaŋ yasaŋ dassanti, tathārūpe eva vinicchayaţţhāne ţhapessanti, te rājakammāni ceva yuttāyuttañca ajānantā neva taŋ yasaŋ ukkhipituŋ sakkhissanti, na rājakammāni nittharituŋ. Te asakkontā kammadhuraŋ chađđessanti, mahallakāpi paņđitāmaccā yasaŋ alabhantā kiccāni nittharituŋ samatthāpi ‘kiŋ amhākaŋ etehi, mayaŋ bāhirakā jātā, abbhantarikā taruņadārakā

jānissantī’ ti uppannāni kammāni na karissanti, evaŋ sabbathāpi tesaŋ

rājūnaŋ hāniyeva bhavissati, dhuraŋ vahituŋ asamatthānaŋ vacchadammānaŋ dhure yojitakālo viya, dhuravāhānañca mahāgoņānaŋ yugaparamparāya ayojitakālo viya bhavissati. Itonidānampi te bhayaŋ natthi,

pañcamaŋ kathehi, mahārājāti.

(5) bhante, ekaŋ ubhatomukhaŋ assaŋ addasaŋ, tassa dvīsu passesu yavasaŋ denti, so dvīhi mukhehi khādati. Ayaŋ me pañcamo supino, imassa ko vipākoti? Imassāpi anāgate adhammikarājakāleyeva vipāko bhavissati. Anāgatasmiñhi adhammikā bālarājāno adhammike lolamanusse vinicchaye ţhapessanti, te pāpapuññesu anādarā bālā sabhāyaŋ nisīditvā vinicchayaŋ dentā ubhinnampi atthapaccatthikānaŋ hatthato lañjaŋ gahetvā khādissanti asso viya dvīhi mukhehi yavasaŋ. Itonidānampi te bhayaŋ natthi, chaţţhaŋ kathehi, mahārājāti.

(6) bhante, mahājano satasahassagghanikaŋ suvaņņapātiŋ sammajjitvā

‘idha passāvaŋ karohī’ ti ekassa jarasingālassa upanāmesi, taŋ tattha

passāvaŋ karontaŋ addasaŋ. Ayaŋ me chaţţho supino, imassa ko vipākoti?

Imassāpi vipāko anāgateyeva bhavissati. Anāgatasmiñhi (p. 1.358) adhammikā vijātirājāno jātisampannānaŋ kulaputtānaŋ āsankāya yasaŋ na

dassanti, akulīnānaŋyeva dassanti. Evaŋ mahākulāni duggatāni bhavissanti, lāmakakulāni issarāni. Te ca kulīnapurisā jīvituŋ asakkontā ‘ime

nissāya jīvissāmā’ ti akulīnānaŋ dhītaro dassanti, iti tāsaŋ kuladhītānaŋ akulīnehi saddhiŋ saŋvāso jarasingālassa suvaņņapātiyaŋ passāvakaraņasa-diso bhavissati. Itonidānampi te bhayaŋ natthi, sattamaŋ kathehīti.

(7) bhante, eko puriso rajjuŋ vaţţetvā vaţţetvā pādamūle nikkhipati, tena

nisinnapīţhassa heţţhā sayitā ekā chātasingālī tassa ajānantasseva taŋ

khādati, evāhaŋ addasaŋ. Ayaŋ me sattamo supino, imassa ko vipākoti?

Imassāpi anāgateyeva vipāko bhavissati. Anāgatasmiñhi itthiyo purisalolā

surālolā alankāralolā visikhālolā āmisalolā bhavissanti dussīlā durācārā, tā

sāmikehi kasigorakkhādīni kammāni katvā kicchena kasirena sambhataŋ

dhanaŋ jārehi saddhiŋ suraŋ pivantiyo mālāgandhavilepanaŋ dhārayamānā antogehe accāyikampi kiccaŋ anoloketvā gehe parikkhepassa uparibhāgenapi chiddaţţhānehipi jāre upadhārayamānā sve vapitabbayuttakaŋ

bījampi koţţetvā yāgubhattakhajjakādīni sampādetvā khādamānā vilumpissanti heţţhāpīţhake nipannachātasingālī viya vaţţetvā vaţţetvā pādamūle

nikkhittarajjuŋ. Itonidānampi te bhayaŋ natthi, aţţhamaŋ kathehīti.

(8) bhante, rājadvāre bahūhi tucchakumbhehi parivāretvā ţhapitaŋ ekaŋ

mahantaŋ pūritakumbhaŋ addasaŋ. Cattāropi pana vaņņā catūhi disāhi

catūhi anudisāhi ca ghaţehi udakaŋ āharitvā āharitvā pūritakumbhameva

pūrenti, pūritapūritaŋ udakaŋ uttaritvā palāyati, tepi punappunaŋ tattheva

udakaŋ āsiñcanti, tucchakumbhe pana olokentāpi natthi. Ayaŋ me aţţhamo

supino, imassa ko vipākoti? Imassāpi anāgateyeva vipāko bhavissati. Anāgatasmiñhi loko parihāyissati, raţţhaŋ (p. 1.359) nirojaŋ bhavissati, rājāno

duggatā kapaņā bhavissanti. Yo issaro bhavissati, tassa bhaņđāgāre satasahassamattā kahāpaņā bhavissanti, te evaŋ duggatā sabbe jānapade attanova kamme kāressanti, upaddutā manussā sake kammante chađđetvā rājūnaññeva atthāya pubbaņņāparaņņāni vapantā rakkhantā lāyantā maddantā

pavesentā ucchukhettāni karontā yantāni karontā yantāni vāhentā phāņitādīni pacantā pupphārāme ca phalārāme ca karontā tattha tattha nipphannāni

pubbaņņādīni āharitvā rañño koţţhāgārameva pūressanti, attano gehesu

tucchakoţţhe olokentāpi na bhavissanti, tucchakumbhe anoloketvā pūritakumbhe pūraņasadisameva bhavissati. Itonidānampi te bhayaŋ natthi,

navamaŋ kathehīti.

(9) bhante, ekaŋ pañcavaņņapadumasañchannaŋ gambhīraŋ sabbato

titthaŋ pokkharaņiŋ addasaŋ. Samantato dvipadacatuppadā otaritvā tattha

pānīyaŋ pivanti. Tassā majjhe gambhīraţţhāne udakaŋ āvilaŋ, tīrappadesesu dvipadacatuppadānaŋ akkamaţţhāne acchaŋ vippasannaŋ anāvilaŋ.

Evāhaŋ addasaŋ. Ayaŋ me navamo supino, imassa ko vipākoti? Imassāpi

anāgateyeva vipāko bhavissati. Anāgatasmiñhi rājāno adhammikā bhavissanti, chandādivasena agatiŋ gacchantā rajjaŋ kāressanti, dhammena vinicchayaŋ nāma na dassanti, lañjavittakā bhavissanti dhanalolā, raţţhavāsikesu nesaŋ khantimettānuddayā nāma na bhavissanti, kakkhaļā pharusā

ucchuyante ucchugaņţhikā viya manusse pīļentā nānappakārena baliŋ uppā-dentā dhanaŋ gaņhissanti. Manussā balipīļitā kiñci dātuŋ asakkontā gāmanigamādayo chađđetvā paccantaŋ gantvā vāsaŋ kappessanti, majjhimajana-pado suñño bhavissati, paccanto ghanavāso seyyathāpi pokkharaņiyā majjhe udakaŋ āvilaŋ pariyante vippasannaŋ. Itonidānampi te bhayaŋ natthi, dasamaŋ kathehīti.

(10) bhante, ekissāyeva kumbhiyā paccamānaŋ odanaŋ apākaŋ addasaŋ

‘apākan’ ti vicāretvā vibhajitvā ţhapitaŋ viya tīhākārehi paccamānaŋ,

ekasmiŋ (p. 1.360) passe atikilinno hoti, ekasmiŋ uttaņđulo, ekasmiŋ supakkoti. Ayaŋ me dasamo supino, imassa ko vipākoti? Imassāpi anāgateyeva

vipāko bhavissati. Anāgatasmiñhi rājāno adhammikā bhavissanti, tesu adhammikesu rājayuttāpi brāhmaņagahapatikāpi negamajānapadāpīti samaņabrāhmaņe upādāya sabbe manussā adhammikā bhavissanti, tato tesaŋ ārakkhadevatā, balipaţiggāhikā devatā, rukkhadevatā, ākāsaţţhadevatāti evaŋ devatāpi adhammikā bhavissanti. Adhammikarājūnañca rajje vātā visamā kharā

vāyissanti, te ākāsaţţhavimānāni kampessanti, tesu kampitesu devatā kupitā

devaŋ vassituŋ na dassanti, vassamānopi sakalaraţţhe ekappahārena na

vassissati, vassamānopi sabbattha kasikammassa vā vappakammassa vā

upakārako hutvā na vassissati. Yathā ca raţţhe, evaŋ janapadepi gāmepi

ekataļākepi ekasarepi ekappahāreneva na vassissati, taļākassa uparibhāge

vassanto heţţhābhāge na vassissati, heţţhā vassanto upari na vassissati.Ekasmiŋ bhāge sassaŋ ativassena nassissati, ekasmiŋ avassanena milāyi-ssati, ekasmiŋ sammā vassamāno sampādessati. Evaŋ ekassa rañño rajje vuttasassā tippakārā bhavissanti ekakumbhiyā odano viya. Itonidānampi te bhayaŋ natthi, ekādasamaŋ kathehīti.

(11) bhante, satasahassagghanikaŋ candanasāraŋ pūtitakkena vikkiņante

addasaŋ. Ayaŋ me ekādasamo supino, imassa ko vipākoti? Imassāpi anāgateyeva mayhaŋ sāsane parihāyante vipāko bhavissati. Anāgatasmiñhi paccayalolā alajjī bhikkhū bahū bhavissanti, te mayā paccayaloluppaŋ nimmathetvā kathitadhammadesanaŋ cīvarādicatupaccayahetu paresaŋ desessanti, paccayehi mucchitā nissaraņapakkhe ţhitā nibbānābhimukhaŋ katvā

desetuŋ na sakkhissanti, kevalaŋ ‘padabyañjanasampattiñceva madhurasaddañca sutvā mahagghāni cīvarādīni dassanti’ iccevaŋ desessanti. Apare (p. 1.361)

antaravīthicatukkarājadvārādīsu nisīditvā kahāpaņa-ađđhakahāpaņapādamāsakarūpādīnipi nissāya desessanti. Iti mayā nibbānagghanakaŋ katvā

desitaŋ dhammaŋ catupaccayatthāya ceva kahāpaņađđhakahāpaņādīnaŋ

atthāya ca vikkiņitvā desentā satasahassagghanakaŋ candanasāraŋ pūtitakkena vikkiņantā viya bhavissanti. Itonidānampi te bhayaŋ natthi, dvādasamaŋ kathehīti.

(12) bhante, tucchalābūni udake sīdantāni addasaŋ, imassa ko vipākoti?

(14) bhante (p. 1.362), khuddakamadhukapupphappamāņā maņđūkiyo

mahantamahante kaņhasappe vegena anubandhitvā uppalanāļe viya

chinditvā chinditvā maŋsaŋ khāditvā gilantiyo addasaŋ, imassa ko vipākoti?

Imassapi loke parihāyante anāgate eva vipāko bhavissati. Tadā hi manussā

tibbarāgajātikā kilesānuvattakā hutvā taruņataruņānaŋ attano bhariyānaŋ

vase vattissanti, gehe dāsakammakarādayopi gomahiŋsādayopi hiraññasuvaņņampi sabbaŋ tāsaññeva āyattaŋ bhavissati. ‘Asukaŋ hiraññasuvaņņaŋ

vā paricchadādijātaŋ vā kahan’ ti vutte ‘yattha vā tattha vā hotu, kiŋ tuyhiminā byāpārena, tvaŋ mayhaŋ ghare santaŋ vā asantaŋ vā jānitukāmo jāto’ti vatvā nānappakārehi akkositvā mukhasattīhi koţţetvā dāsaceţake viya

attano vase katvā attano issariyaŋ pavattessanti. Evaŋ madhukapupphappa-māņānaŋ maņđūkapotikānaŋ āsīvise kaņhasappe gilanakālo viya bhavi-ssati. Itonidānampi te bhayaŋ natthi, pannarasamaŋ kathehīti.

(15) bhante, dasahi asaddhammehi samannāgataŋ gāmagocaraŋ kākaŋ

kañcanavaņņatāya ‘suvaņņā’ ti laddhanāme suvaņņarājahaŋse parivārente

addasaŋ, imassa ko vipākoti? Imassāpi anāgate dubbalarājakāleyeva vipāko

bhavissati. Anāgatasmiñhi rājāno hatthisippādīsu akusalā yuddhesu avisāradā bhavissanti, te attano rajjavipattiŋ āsankamānā samānajātikānaŋ kulaputtānaŋ issariyaŋ adatvā attano pādamūlikanhāpakakappakādīnaŋ

dassanti, jātigottasampannā kulaputtā rājakule patiţţhaŋ alabhamānā jīvikaŋ

kappetuŋ asamatthā hutvā issariye ţhite jātigottahīne akulīne upaţţhahantā

vicarissanti, suvaņņarājahaŋsehi kākassa parivāritakālo viya bhavissati. Itonidānampi te bhayaŋ natthi, soļasamaŋ kathehīti.

(16) bhante, pubbe dīpino eļake khādanti, ahaŋ pana eļake dīpino anubandhitvā murumurūti khādante addasaŋ. Athaññe tasā vakā eļake dūratova

disvā tasitā tāsappattā hutvā eļakānaŋ bhayāpalāyitvā gumbagahanādīni (p. 1.363)

pavisitvā nilīyiŋsu, evāhaŋ addasaŋ, imassa ko vipākoti? Imassapi anāgate

adhammikarājakāleyeva vipāko bhavissati. Tadā hi akulīnā rājavallabhā

issarā bhavissanti, kulīnā apaññātā duggatā. Te rājavallabhā rājānaŋ attano

kathaŋ gāhāpetvā vinicchayaţţhānādīsu balavanto hutvā kulīnānaŋ paveņi-āgatāni khettavatthādīni ‘amhākaŋ santakāni etānī’ ti abhiyuñjitvā tesu ‘na

tumhākaŋ, amhākan’ ti āgantvā vinicchayaţţhānādīsu vivadantesu vettalatādīhi paharāpetvā gīvāyaŋ gahetvā apakađđhāpetvā ‘attano pamāņaŋ na

jānātha, amhehi saddhiŋ vivadatha, idāni vo rañño kathetvā hatthapādacchedanādīni kāressāmā’ ti santajjessanti. Te tesaŋ bhayena attano santakāni

vatthūni ‘tumhākaŋyevetāni gaņhathā’ ti niyyādetvā attano gehāni pavisitvā

bhītā nipajjissanti. Pāpabhikkhūpi pesale bhikkhū yathāruci viheţhessanti, te

pesalā bhikkhū paţisaraņaŋ alabhamānā araññaŋ pavisitvā gahanaţţhānesu

nilīyissanti. Evaŋ hīnajaccehi ceva pāpabhikkhūhi ca upaddutānaŋ jātimantakulaputtānañceva pesalabhikkhūnañca eļakānaŋ bhayena tasavakānaŋ

palāyanakālo viya bhavissati. Itonidānampi te bhayaŋ natthi. Ayampi hi

supino anāgataŋyeva ārabbha diţţho. Brāhmaņā pana na dhammasudhammatāya tayi sinehena kathayiŋsu, ‘bahudhanaŋ labhissāmā’ ti āmisāpe-kkhatāya jīvitavuttiŋ nissāya kathayiŋsūti.

Evaŋ satthā soļasannaŋ mahāsupinānaŋ nipphattiŋ kathetvā ‘na kho,

mahārāja, etarahi tvaññeva ime supine addasa, porāņakarājānopi addasaŋsu. Brāhmaņāpi nesaŋ evameva ime supine gahetvā yaññamatthake

khipiŋsu, tato paņđitehi dinnanayena gantvā bodhisattaŋ pucchiŋsu. Porā-ņakā paņđitāpi nesaŋ ime supine kathentā imināva niyāmena kathesun’ ti vatvā tena yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto udiccabrāhmaņakule nibbattitvā vayappatto isipabbajjaŋ pabbajitvā abhiññā ceva (p. 1.364)

samāpattiyo ca nibbattetvā himavantappadese jhānakīļaŋ kīļanto viharati.

Tadā bārāņasiyaŋ brahmadatto imināva niyāmena ime supine disvā

brāhmaņe pucchi. Brāhmaņā evameva yaññaŋ yajituŋ ārabhiŋsu. Tesu

purohitassa antevāsikamāņavo paņđito byatto ācariyaŋ āha– ‘ācariya,

tumhehi mayaŋ tayo vede uggaņhāpitā, nanu tesu ekaŋ māretvā ekassa

sotthikammassa kāraņaŋ nāma natthī’ ti. Tāta, iminā upāyena amhākaŋ

bahudhanaŋ uppajjissati, tvaŋ pana rañño dhanaŋ rakkhitukāmo maññeti. Māņavo ‘tena hi, ācariya, tumhe tumhākaŋ kammaŋ karotha, ahaŋ tumhākaŋ santike kiŋ karissāmī’ ti vicaranto rañño uyyānaŋ agamāsi.

Taŋ divasameva bodhisattopi taŋ kāraņaŋ ñatvā ‘ajja mayi manussapathaŋ gate mahājanassa bandhanā mokkho bhavissatī’ ti ākāsena gantvā

uyyāne otaritvā suvaņņapaţimā viya mangalasilātale nisīdi. Māņavo bodhisattaŋ upasankamitvā vanditvā ekamantaŋ nisīditvā paţisanthāramakāsi.

Bodhisattopi tena saddhiŋ madhurapaţisanthāraŋ katvā ‘kiŋ nu kho,

māņava, rājā dhammena rajjaŋ kāretī’ ti pucchi. ‘Bhante, rājā nāma

dhammiko, apica kho taŋ brāhmaņā atitthe pakkhandāpen’ ti. Rājā soļasa

supine disvā brāhmaņānaŋ ārocesi. Brāhmaņā ‘yaññaŋ yajissāmā’ ti

āraddhā. Kiŋ nu kho, bhante, ‘ayaŋ nāma imesaŋ supinānaŋ nipphattī’ ti rājānaŋ saññāpetvā tumhākaŋ mahājanaŋ bhayā mocetuŋ na vaţţatīti.

Mayaŋ kho, māņava, rājānaŋ na jānāma, rājāpi amhe na jānāti. Sace pana

idhāgantvā puccheyya, katheyyāmassa mayanti. Māņavo ‘ahaŋ, bhante, taŋ

ānessāmi, tumhe mamāgamanaŋ udikkhantā muhuttaŋ nisīdathā’ ti bodhisattaŋ paţijānāpetvā rañño santikaŋ gantvā ‘mahārāja, eko ākāsacāriko

tāpaso tumhākaŋ uyyāne otaritvā ‘tumhehi diţţhasupinānaŋ nipphattiŋ

kathessāmī’ ti tumhe pakkosatī’ ti āha.

Rājā tassa kathaŋ sutvā tāvadeva mahantena parivārena uyyānaŋ gantvā

tāpasaŋ vanditvā ekamantaŋ nisinno pucchi ‘tumhe kira, bhante, mayā

diţţhasupinānaŋ nipphattiŋ jānāthā’ ti? ‘Āma, mahārājā’ ti. ‘Tena hi kathethā’ti. ‘Kathemi, mahārāja, yathādiţţhe tāva supine maŋ sāvehī’ ti. ‘Sādhu,

bhante’ ti rājā–

77. ‘Usabhā (p. 1.365) rukkhā gāviyo gavā ca,

asso kaŋso singālī ca kumbho; pokkharaņī ca apākacandanaŋ.

‘Lābūni sīdanti silā plavanti, maņđūkiyo kaņhasappe gilanti; kākaŋ suvaņņā parivārayanti, tasā vakā eļakānaŋ bhayā hī’ ti.–

Vatvā pasenadiraññā kathitaniyāmeneva supine kathesi.

Bodhisattopi tesaŋ idāni satthārā kathitaniyāmeneva vitthārato nipphattiŋ

kathetvā pariyosāne sayaŋ idaŋ kathesi–

‘Vipariyāso vattati nayidha matthī’ ti;

Tatrāyamattho– ayaŋ, mahārāja, imesaŋ supinānaŋ nipphatti. Yaŋ

panetaŋ tesaŋ paţighātatthāya yaññakammaŋ vattati, taŋ vipariyāso vattati

viparītato vattati, vipallāsena vattatīti vuttaŋ hoti. Kinkāraņā? Imesañhi

nipphatti nāma lokassa viparivattanakāle, akāraņassa kāraņanti gahaņakāle,

kāraņassa akāraņanti chađđanakāle, abhūtassa bhūtanti gahaņakāle,

bhūtassa abhūtanti jahanakāle, alajjīnaŋ ussannakāle, lajjīnañca parihīnakāle bhavissati. Nayidha matthīti idāni pana tava vā mama vā kāle idha

imasmiŋ purisayuge vattamāne etesaŋ nipphatti natthi. Tasmā etesaŋ paţighātāya vattamānaŋ yaññakammaŋ vipallāsena vattati, alaŋ tena. Natthi te

itonidānaŋ bhayaŋ vā chambhitattaŋ vāti mahāpuriso rājānaŋ samassāsetvā mahājanaŋ bandhanā mocetvā puna ākāse ţhatvā rañño ovādaŋ

datvā pañcasu sīlesu patiţţhāpetvā ‘ito paţţhāya, mahārāja, brāhmaņehi

saddhiŋ ekato hutvā pasughātayaññaŋ mā yajī’ ti dhammaŋ desetvā ākāseneva attano vasanaţţhānaŋ agamāsi. Rājāpi tassa ovāde ţhito dānādīni

puññāni katvā yathākammaŋ gato.

Satthā imaŋ dhammadesanaŋ āharitvā ‘supinapaccayā te bhayaŋ natthi,

haretaŋ yaññan’ ti yaññaŋ hāretvā mahājanassa jīvitadānaŋ datvā anusandhiŋ (p. 1.366) ghaţetvā jātakaŋ samodhānesi– ‘tadā rājā ānando ahosi, māņavo sāriputto, tāpaso pana ahameva ahosin’ ti.

Parinibbute pana bhagavati sangītikārakā ‘usabhā’ ti-ādīni tīņi padāni aţţhakathaŋ āropetvā ‘lābūnī’ ti-ādīni cattāri padāni ekaŋ gāthaŋ katvā ekakani-pātapāļiŋ āropesunti.

Mahāsupinajātakavaņņanā sattamā.

[78] 8. Illisajātakavaņņanā

Ubho khañjāti idaŋ satthā jetavane viharanto macchariyakosiyaseţţhiŋ

ārabbha kathesi. Rājagahanagarassa kira avidūre sakkāraŋ nāma nigamo

ahosi, tattheko macchariyakosiyo nāma seţţhi asītikoţivibhavo paţivasati. So

tiņaggena telabindumattampi neva paresaŋ deti, na attanā paribhuñjati. Iti

tassa taŋ vibhavajātaŋ neva puttadārādīnaŋ, na samaņabrāhmaņānaŋ atthaŋ anubhoti, rakkhasapariggahitapokkharaņī viya aparibhogaŋ tiţţhati.

Satthā ekadivasaŋ paccūsasamaye mahākaruņāsamāpattito vuţţhāya

sakalalokadhātuyaŋ bodhaneyyabandhave olokento pañcacattālīsayojanamatthake vasantassa tassa seţţhino sapajāpatikassa sotāpattiphalassa upanissayaŋ addasa. Tato purimadivase pana rājānaŋ upaţţhātuŋ rājagehaŋ

gantvā rājūpaţţhānaŋ katvā āgacchanto ekaŋ chātajjhattaŋ janapadamanussaŋ kummāsapūraŋ kapallapūvaŋ khādantaŋ disvā tattha pipāsaŋ

uppādetvā attano gharaŋ gantvā cintesi ‘sacāhaŋ ‘kapallapūvaŋ khāditukāmomhī’ ti vakkhāmi, bahū mayā saddhiŋ khāditukāmā bhavissanti, evaŋ me

bahūni taņđulasappimadhuphāņitādīni parikkhayaŋ gamissanti, na kassaci

kathessāmī’ ti taņhaŋ adhivāsento vicarati. So gacchante gacchante kāle

uppaņđupaņđukajāto dhamanisanthatagatto jāto (p. 1.367). Tato taņhaŋ adhi-vāsetuŋ asakkonto gabbhaŋ pavisitvā mañcakaŋ upagūhitvā nipajji. Evaŋ-gatopi dhanahānibhayena kassaci kiñci na kathesi.

Atha naŋ bhariyā upasankamitvā piţţhiŋ parimajjitvā ‘kiŋ te sāmi, aphāsukan’ ti pucchi. ‘Na me kiñci aphāsukaŋ atthī’ ti. ‘Kiŋ nu kho te rājā kupito’ti? ‘Rājāpi me na kuppatī’ ti. ‘Atha kiŋ te puttadhītāhi vā dāsakammakarādīhi vā kiñci amanāpaŋ kataŋ atthī’ ti? ‘Evarūpampi natthī’ ti. ‘Kismiñci

pana te taņhā atthī’ ti? Evaŋ vuttepi dhanahānibhayena kiñci avatvā nissaddova nipajji. Atha naŋ bhariyā ‘kathehi, sāmi, kismiŋ te taņhā’ ti āha. So

vacanaŋ parigilanto viya ‘atthi me ekā taņhā’ ti āha. ‘Kiŋ taņhā, sāmī’ ti?

‘Kapallapūvaŋ khāditukāmomhī’ ti. ‘Atha kimatthaŋ na kathesi, kiŋ tvaŋ

daliddo, idāni sakalasakkāranigamavāsīnaŋ pahonake kapallapūve pacissāmī’ ti? ‘Kiŋ te etehi, te attano kammaŋ katvā khādissantī’ ti? ‘Tena hi ekaracchavāsīnaŋ pahonake pacāmī’ ti. Jānāmahaŋ tava mahaddhanabhāvanti.

‘Tena hi imasmiŋ gehamatte sabbesaŋ pahonakaŋ katvā pacāmī’ ti. ‘Jānāmahaŋ tava mahajjhāsayabhāvan’ ti. ‘Tena hi te puttadāramattasseva pahonakaŋ katvā pacāmī’ ti. ‘Kiŋ pana te etehī’ ti? ‘Tena hi tuyhañca mayhañca

pahonakaŋ katvā pacāmī’ ti. ‘Tvaŋ kiŋ karissasī’ ti? ‘Tena hi ekasseva te

pahonakaŋ katvā pacāmī’ ti. ‘Imasmiŋ ţhāne paccamānaŋ bahū paccāsīsanti, sakalataņđule ţhapetvā bhinnataņđule ca uddhanakapallādīni ca ādāya

thokaŋ khīrasappimadhuphāņitañca gahetvā sattabhūmikassa pāsādassa

uparimatalaŋ āruyha paca, tatthāhaŋ ekakova nisīditvā khādissāmī’ ti. Sā

‘sādhū’ ti paţissuņitvā gahetabbaŋ gāhāpetvā pāsādaŋ āruyha dāsiyo vissajjetvā seţţhiŋ pakkosāpesi. So ādito paţţhāya dvārāni pidahanto sabbadvāresu sūcighaţikāni datvā sattamatalaŋ abhiruhitvā tatthapi dvāraŋ pidahitvā

nisīdi. Bhariyāpissa uddhane aggiŋ jāletvā kapallakaŋ āropetvā pūve

pacituŋ ārabhi.

Atha (p. 1.368) satthā pātova mahāmoggallānattheraŋ āmantesi, ‘eso,

moggallāna, rājagahanagarassa avidūre sakkāranigame macchariyakosiyaseţţhi ‘kapallapūve khādissāmī’ ti aññesaŋ dassanabhayena sattabhūmike

pāsāde kapallapūve pacāpeti. Tvaŋ tattha gantvā taŋ seţţhiŋ dametvā

nibbisevanaŋ katvā ubhopi jayampatike pūve ca khīrasappimadhuphāņitādīni ca gāhāpetvā attano balena jetavanaŋ ānehi. Ajjāhaŋ pañcahi bhikkhu-satehi saddhiŋ vihāreyeva nisīdissāmi, pūveheva bhattakiccaŋ karissāmī’ ti.

Thero ‘sādhu, bhante’ ti satthu vacanaŋ sampaţicchitvā tāvadeva iddhibalena taŋ nigamaŋ gantvā tassa pāsādassa sīhapañjaradvāre sunivattho

supāruto ākāseyeva maņirūpakaŋ viya aţţhāsi.

Mahāseţţhino theraŋ disvāva hadayamaŋsaŋ kampi. So ‘ahaŋ evarūpānaññeva bhayena imaŋ ţhānaŋ āgato, ayañca āgantvā vātapānadvāre ţhito’ti gahetabbagahaņaŋ apassanto aggimhi pakkhittaloņasakkharā viya dosena

taţataţāyanto evamāha ‘samaņa, ākāse ţhatvā tvaŋ kiŋ labhissasi, ākāse

apade padaŋ dassetvā cankamantopi neva labhissasī’ ti. Thero tasmiŋyeva

ţhāne aparāparaŋ cankami. Seţţhi ‘cankamanto kiŋ labhissasi, ākāse pallankena nisīdamānopi na labhissasiyevā’ ti āha. Thero pallankaŋ ābhujitvā

nisīdi. Atha naŋ ‘nisinno kiŋ labhissasi, āgantvā vātapāna-ummāre ţhitopi

na labhissasī’ ti āha. Atha thero ummāre aţţhāsi. Atha naŋ ‘ummāre ţhito kiŋ labhissasi, dhūmāyantopi na labhissasiyevā’ ti āha. Thero dhūmāyi, sakalapā-sādo ekadhūmo ahosi, seţţhino akkhīnaŋ sūciyā vijjhanakālo viya jāto. Geha-jjhāyanabhayena pana naŋ ‘pajjalantopi na labhissasī’ ti avatvā cintesi ‘ayaŋ samaņo suţţhu laggo, aladdhā na gamissati, ekamassa pūvaŋ dāpessāmī’ ti bhariyaŋ āha– ‘bhadde, ekaŋ khuddakapūvaŋ pacitvā samaņassa datvā uyyojehi nan’ ti. Sā thokaññeva piţţhaŋ kapallapātiyaŋ pakkhipi, mahāpūvo hutvā sakalapātiŋ pūretvā uddhumāto aţţhāsi.

Seţţhi taŋ disvā ‘bahu tayā piţţhaŋ gahitaŋ bhavissatī’ ti sayameva

dabbikaņņena thokataraŋ piţţhaŋ gahetvā pakkhipi, pūvo purimapūvato

mahantataro (p. 1.369) jāto. Evaŋ yaŋ yaŋ pacati, so so mahantamahantova

hoti. So nibbinno bhariyaŋ āha ‘bhadde, imassa ekaŋ pūvaŋ dehī’ ti. Tassā

pacchito ekaŋ pūvaŋ gaņhantiyā sabbe ekābaddhā allīyiŋsu. Sā seţţhiŋ

āha ‘sāmi, sabbe pūvā ekato laggā, visuŋ kātuŋ na sakkomī’ ti. ‘Ahaŋ karissāmī’ ti sopi kātuŋ nāsakkhi. Ubho janā koţiyaŋ gahetvā kađđhantāpi viyojetuŋ nāsakkhiŋsuyeva. Athassa pūvehi saddhiŋ vāyamantasseva sarīrato

sedā mucciŋsu, pipāsā ca pacchijji. Tato bhariyaŋ āha ‘bhadde, na me

pūvehi attho, pacchiyā saddhiŋyeva imassa bhikkhussa dehī’ ti. Sā pacchiŋ

ādāya theraŋ upasankamitvā sabbe pūve therassa adāsi. Thero ubhinnampi

Iti thero seţţhiñca seţţhibhariyañca uparipāsādā heţţhā-otaraņakālato

khippataraŋ jetavanaŋ sampāpesi. Te ubhopi satthāraŋ upasankamitvā

vanditvā kālaŋ ārocesuŋ. Satthā bhattaggaŋ pavisitvā paññattavarabuddhāsane nisīdi saddhiŋ bhikkhusanghena. Mahāseţţhi buddhappamukhassa

bhikkhusanghassa (p. 1.370) dakkhiņodakaŋ adāsi, seţţhibhariyā tathāgatassa patte pūve patiţţhāpesi. Satthā attano yāpanamattaŋ gaņhi, pañcasatā

bhikkhūpi tatheva gaņhiŋsu. Seţţhi khīrasappimadhuphāņitasakkharādīni

dadamāno agamāsi. Satthā pañcahi bhikkhusatehi saddhiŋ bhattakiccaŋ

niţţhāpesi. Mahāseţţhipi saddhiŋ bhariyāya yāvadatthaŋ khādi, pūvānaŋ

pariyosānameva na paññāyati, sakalavihāre bhikkhūnañca vighāsādānañca

dinnepi na pariyanto paññāyati. ‘Bhante, pūvā parikkhayaŋ na gacchantī’ ti

bhagavato ārocesuŋ. Tena hi jetavanadvārakoţţhake chađđethāti. Atha ne

dvārakoţţhakassa avidūre pabbhāraţţhāne chađđayiŋsu. Ajjatanāpi taŋ

ţhānaŋ ‘kapallapūvapabbhāro’tveva paññāyati. Mahāseţţhi saddhiŋ bhariyāya bhagavantaŋ upasankamitvā ekamantaŋ aţţhāsi. Bhagavā anumodanaŋ akāsi. Anumodanāpariyosāne ubhopi sotāpattiphale patiţţhāya

satthāraŋ vanditvā dvārakoţţhake sopānaŋ āruyha attano pāsādeyeva patiţţhahiŋsu. Tato paţţhāya mahāseţţhi asītikoţidhanaŋ buddhasāsaneyeva

vikiri.

Punadivase sammāsambuddhe sāvatthiyaŋ piņđāya caritvā jetavanaŋ

āgamma bhikkhūnaŋ sugatovādaŋ datvā gandhakuţiŋ pavisitvā paţisallīne

sāyanhasamaye dhammasabhāyaŋ sannipatitā bhikkhū ‘passathāvuso,

mahāmoggallānattherassānubhāvaŋ, anupahacca saddhaŋ anupahacca

bhoge macchariyaseţţhiŋ muhutteneva dametvā nibbisevanaŋ katvā pūve

gāhāpetvā jetavanaŋ ānetvā satthu sammukhaŋ katvā sotāpattiphale patiţţhāpesi, aho mahānubhāvo thero’ ti therassa guņakathaŋ kathentā nisīdiŋsu. Satthā āgantvā ‘kāya nuttha, bhikkhave, etarahi kathāya sannisinnā’ti pucchitvā ‘imāya nāmā’ ti vutte ‘bhikkhave, kuladamakena nāma

bhikkhunā kule aviheţhetvā akilametvā pupphato reņuŋ gaņhantena bhamarena viya upasankamitvā buddhaguņe jānāpetabban’ ti vatvā theraŋ pasaŋsanto–

‘Yathāpi bhamaro pupphaŋ, vaņņagandhamaheţhayaŋ; paleti rasamādāya, evaŋ gāme munī care’ ti. (dha. pa. 49)–

Imaŋ (p. 1.371) dhammapade gāthaŋ vatvā uttaripi therassa guņaŋ pakāsetuŋ ‘na bhikkhave, idāneva moggallānena macchariyaseţţhi damito,

pubbepi taŋ dametvā kammaphalasambandhaŋ jānāpesiyevā’ ti vatvā atītaŋ

āhari.

Atīte bārāņasiyaŋ brahmadatte rajjaŋ kārente bārāņasiyaŋ illiso nāma

seţţhi ahosi asītikoţivibhavo purisadosasamannāgato khañjo kuņī visamakkhimaņđalo assaddho appasanno maccharī, neva aññesaŋ deti, na sayaŋ

paribhuñjati. Rakkhasapariggahitapokkharaņī viyassa gehaŋ ahosi. Mātāpitaro panassa yāva sattamā kulaparivaţţā dāyakā dānapatino. So seţţhiţţhānaŋ labhitvāyeva kulavaŋsaŋ nāsetvā dānasālaŋ jhāpetvā yācake

pothetvā nikkađđhitvā dhanameva saņţhāpesi.

So ekadivasaŋ rājūpaţţhānaŋ gantvā attano gharaŋ āgacchanto ekaŋ

maggakilantaŋ jānapadamanussaŋ, ekaŋ surāvārakaŋ, ādāya pīţhake nisīditvā ambilasurāya kosakaŋ pūretvā pūretvā pūtimacchakena uttaribhangena pivantaŋ disvā suraŋ pātukāmo hutvā cintesi ‘sacāhaŋ suraŋ pivissāmi, mayi pivante bahū pivitukāmā bhavissanti, evaŋ me dhanaparikkhayo

bhavissatī’ ti. So taņhaŋ adhivāsento vicaritvā gacchante gacchante kāle

adhivāsetuŋ asakkonto vihatakappāso viya paņđusarīro ahosi dhammanisanthatagatto jāto. Athekadivasaŋ gabbhaŋ pavisitvā mañcakaŋ upagūhitvā

nipajji. Tamenaŋ bhariyā upasankamitvā piţţhiŋ parimajjitvā ‘kiŋ te, sāmi,

aphāsukan’ ti pucchi. Sabbaŋ heţţhā kathitaniyāmeneva veditabbaŋ. ‘Tena

hi ekasseva te pahonakaŋ suraŋ karomī’ ti pana vutte ‘gehe surāya kāriyamānāya bahū paccāsīsanti, antarāpaņato āharāpetvāpi na sakkā idha nisinnena pivitun’ ti māsakamattaŋ datvā antarāpaņato surāvārakaŋ āharāpetvā ceţakena gāhāpetvā nagarā nikkhamma nadītīraŋ gantvā mahāmaggasamīpe ekaŋ gumbaŋ pavisitvā surāvārakaŋ ţhapāpetvā ‘gaccha tvan’ ti

ceţakaŋ dūre nisīdāpetvā kosakaŋ pūretvā suraŋ pātuŋ ārabhi.

Pitā (p. 1.372) panassa dānādīnaŋ puññānaŋ katattā devaloke sakko hutvā

nibbatti. So tasmiŋ khaņe ‘pavattati nu kho me dānaggaŋ, udāhu no’ ti āvajjento tassa appavattiŋ ñatvā, puttassa kulavaŋsaŋ nāsetvā dānasālaŋ

jhāpetvā yācake nikkađđhitvā macchariyabhāve patiţţhāya ‘aññesaŋ

dātabbaŋ bhavissatī’ ti bhayena gumbaŋ pavisitvā ekakasseva suraŋ pivanabhāvañca disvā ‘gacchāmi, naŋ sankhobhetvā dametvā kammaphalasambandhaŋ jānāpetvā dānaŋ dāpetvā devaloke nibbattanārahaŋ karomī’ ti

manussapathaŋ otaritvā illisaseţţhinā sadisaŋ khañjaŋ kuņiŋ visamacakkhumaņđalaŋ attabhāvaŋ nimminitvā bārāņasinagaraŋ pavisitvā rañño

nivesanadvāre ţhatvā attano āgatabhāvaŋ ārocāpetvā ‘pavisatū’ ti vutte

pavisitvā rājānaŋ vanditvā aţţhāsi. Rājā ‘kiŋ, mahāseţţhi, avelāya āgatosī’ ti

āha. ‘Āma, āgatomhi, deva ghare me asītikoţimattaŋ dhanaŋ atthi, taŋ

devo āharāpetvā attano bhaņđāgāraŋ pūrāpetū’ ti. ‘Alaŋ mahāseţţhi, tava

dhanato amhākaŋ gehe bahutaraŋ dhanan’ ti. ‘Sace, deva, tumhākaŋ

kammaŋ natthi, yathāruciyā dhanaŋ gahetvā dānaŋ dammī’ ti. ‘Dehi, mahāseţţhī’ ti. So ‘sādhu, devā’ ti rājānaŋ vanditvā nikkhamitvā illisaseţţhino

gehaŋ agamāsi, sabbe upaţţhākamanussā parivāresuŋ, ekopi ‘nāyaŋ, illiso’-ti jānituŋ samattho nāma natthi.

So gehaŋ pavisitvā anto-ummāre ţhatvā dovārikaŋ pakkosāpetvā ‘yo

añño mayā samānarūpo āgantvā ‘mametaŋ gehan’ ti pavisituŋ āgacchati,

taŋ piţţhiyaŋ paharitvā nīhareyyāthā’ ti vatvā pāsādaŋ āruyha mahārahe

āsane nisīditvā seţţhibhariyaŋ pakkosāpetvā sitākāraŋ dassetvā ‘bhadde,

dānaŋ demā’ ti āha. Tassa taŋ vacanaŋ sutvāva seţţhibhariyā ca puttadhī-taro ca dāsakammakarā ca ‘ettakaŋ kālaŋ dānaŋ dātuŋ cittameva natthi, ajja pana suraŋ pivitvā muducitto hutvā dātukāmo jāto bhavissatī’ ti vadiŋsu.

Atha naŋ seţţhibhariyā ‘yathāruciyā detha, sāmī’ ti āha. Tena hi bherivādakaŋ pakkosāpetvā ‘‘suvaņņarajatamaņimuttādīhi atthikā illisaseţţhissa

gharaŋ gacchantūn’ ti sakalanagare bheriŋ carāpehī’ ti. Sā ca tathā kāresi.

Mahājano pacchipasibbakādīni gahetvā gehadvāre sannipati. Sakko sattaratanapūre (p. 1.373) gabbhe vivarāpetvā ‘tumhākaŋ dammi, yāvadicchakaŋ

gahetvā gacchathā’ ti āha. Mahājano dhanaŋ nīharitvā mahātale rāsiŋ katvā ābhatabhājanāni pūretvā gacchati.

Aññataro janapadamanusso illisaseţţhino goņe tasseva rathe yojetvā

sattahi ratanehi pūretvā nagarā nikkhamma mahāmaggaŋ paţipajjitvā tassa

gumbassa avidūrena rathaŋ pesento ‘vassasataŋ jīva, sāmi, illisaseţţhi, taŋ

nissāya idāni me yāvajīvaŋ kammaŋ akatvā jīvitabbaŋ jātaŋ, taveva ratho,

taveva goņā, taveva gehe satta ratanāni, neva mātarā dinnāni, na pitarā, taŋ

nissāya laddhāni, sāmī’ ti seţţhino guņakathaŋ kathento gacchati. So taŋ

saddaŋ sutvā bhītatasito cintesi ‘ayaŋ mama nāmaŋ gahetvā idañcidañca

vadati, kacci nu kho mama dhanaŋ raññā lokassa dinnan’ ti gumbā nikkhamitvā goņe ca rathañca sañjānitvā ‘are, ceţaka, mayhaŋ goņā, mayhaŋ

ratho’ ti vatvā gantvā goņe nāsārajjuyaŋ gaņhi, gahapatiko rathā oruyha ‘are,

duţţhaceţaka, illisamahāseţţhi sakalanagarassa dānaŋ deti, tvaŋ kiŋ ahosī’ti pakkhanditvā asaniŋ pātento viya khandhe paharitvā rathaŋ ādāya agamāsi. So puna kampamāno uţţhāya paŋsuŋ puñchitvā puñchitvā vegena

gantvā rathaŋ gaņhi, gahapatiko rathā otaritvā kesesu gahetvā oņāmetvā

kapparapahārehi koţţetvā gale gahetvā āgatamaggābhimukhaŋ khipitvā

pakkāmi. Ettāvatāssa surāmado chijji. So kampamāno vegena nivesanadvāraŋ gantvā dhanaŋ ādāya gacchante mahājane disvā ‘ambho kiŋ

nāmetaŋ, kiŋ rājā mama dhanaŋ vilumpāpetī’ ti taŋ taŋ gantvā gaņhāti, gahitagahitā paharitvā pādamūleyeva pātenti. So vedanāppatto gehaŋ pavi-situŋ ārabhi. Dvārapālā ‘are, duţţhagahapati, kahaŋ pavisasī’ ti vaŋsapesi-kāhi pothetvā gīvāyaŋ gahetvā nīhariŋsu.

So ‘ţhapetvā idāni rājānaŋ natthi me añño koci paţisaraņo’ ti rañño

santikaŋ gantvā ‘deva, mama gehaŋ tumhe vilumpāpethā’ ti āha. Nāhaŋ seţţhi vilumpāpemi, nanu tvameva āgantvā ‘sace tumhe na gaņhatha, ahaŋ mama dhanaŋ dānaŋ dassāmī’ ti nagare bheriŋ carāpetvā dānaŋ adāsīti.

Nāhaŋ (p. 1.374), deva, tumhākaŋ santikaŋ āgacchāmi, kiŋ tumhe mayhaŋ

macchariyabhāvaŋ na jānātha, ahaŋ tiņaggena telabindumpi na kassaci

demi. Yo dānaŋ deti, taŋ pakkosāpetvā vīmaŋsatha, devāti. Rājā sakkaŋ

pakkosāpesi, dvinnaŋ janānaŋ visesaŋ neva rājā jānāti, na amaccā.

Macchariyaseţţhi ‘kiŋ, deva, ayaŋ seţţhi, ahaŋ seţţhī’ ti āha. ‘Mayaŋ na

sañjānāma, atthi te koci sañjānanako’ ti? ‘Bhariyā me, devā’ ti. Bhariyaŋ

pakkosāpetvā ‘kataro te sāmiko’ ti pucchiŋsu. Sā ‘ayan’ ti sakkasseva

santike aţţhāsi. Puttadhītaro dāsakammakare ca pakkosāpetvā pucchiŋsu, sabbepi sakkasseva santike tiţţhanti.

Puna seţţhi cintesi ‘mayhaŋ sīse piļakā atthi, kesehi paţicchannā, taŋ kho

pana kappako eva jānāti, taŋ pakkosāpessāmī’ ti. So ‘kappako maŋ, deva,

sañjānāti, taŋ pakkosāpethā’ ti āha. Tasmiŋ pana kāle bodhisatto tassa

kappako ahosi. Rājā taŋ pakkosāpetvā ‘illisaseţţhiŋ jānāsī’ ti pucchi. ‘Sīsaŋ

oloketvā jānissāmi, devā’ ti. ‘Tena hi dvinnampi sīsaŋ olokehī’ ti. Tasmiŋ

khaņe sakko sīse piļakaŋ māpesi. Bodhisatto dvinnampi sīsaŋ olokento

piļakā disvā ‘mahārāja, dvinnampi sīse piļakā attheva, nāhaŋ etesu ekassāpi illisabhāvaŋ sañjānituŋ sakkomī’ ti vatvā imaŋ gāthamāha–

78. ‘Ubho khañjā ubho kuņī, ubho visamacakkhukā;

ubhinnaŋ piļakā jātā, nāhaŋ passāmi illisan’ ti.

Tattha ubhoti dvepi janā. Khañjāti kuņţhapādā. Kuņīti kuņţhahatthā. Visamacakkhukāti visamakkhimaņđalā kekarā. PiļakāTi dvinnampi ekasmiŋyeva sīsapadese ekasaņţhānāva piļakā jātā. Nāhaŋ passāmīTi ahaŋ ‘imesu ayaŋ nāma illiso’ ti na passāmi, ekassāpi illisabhāvaŋ na jānāmīti avoca.

Bodhisattassa vacanaŋ sutvā seţţhi kampamāno dhanasokena satiŋ

paccupaţţhāpetuŋ asakkonto tattheva pati. Tasmiŋ khaņe sakko ‘nāhaŋ,

mahārāja (p. 1.375), illiso, sakkohamasmī’ ti mahatiyā sakkalīlāya ākāse

aţţhāsi. Illisassa mukhaŋ puñchitvā udakena siñciŋsu, so uţţhāya sakkaŋ

devarājānaŋ vanditvā aţţhāsi. Atha naŋ sakko āha ‘illisa, idaŋ dhanaŋ

mama santakaŋ, na tava. Ahañhi te pitā, tvaŋ mama putto. Ahaŋ dānādīni

puññāni katvā sakkattaŋ patto, tvaŋ pana me vaŋsaŋ upacchinditvā adānasīlo hutvā macchariye patiţţhāya dānasālāyo jhāpetvā yācake nikkađđhitvā

dhanameva saņţhāpesi. Taŋ neva tvaŋ paribhuñjasi, na aññesaŋ desi,

rakkhasapariggahitaŋ viya tiţţhati. Sace me dānasālā pākatikā katvā dānaŋ

dassasi, iccetaŋ kusalaŋ. No ce dassasi, sabbaŋ te dhanaŋ antaradhāpetvā iminā indavajirena te sīsaŋ chinditvā jīvitakkhayaŋ pāpessāmī’ ti. Illisaseţţhi maraņabhayena santajjito ‘ito paţţhāya dānaŋ dassāmī’ ti paţiññaŋ

adāsi. Sakko tassa paţiññaŋ gahetvā ākāse nisinnova dhammaŋ desetvā taŋ sīlesu patiţţhāpetvā sakaţţhānameva agamāsi. Illisopi dānādīni puññāni katvā saggaparāyaņo ahosi.

Satthā ‘na, bhikkhave, idāneva moggallāno macchariyaseţţhiŋ dameti,

pubbepesa iminā damitoyevā’ ti vatvā imaŋ dhammadesanaŋ āharitvā anu-sandhiŋ ghaţetvā jātakaŋ samodhānesi– ‘tadā illiso macchariyaseţţhi ahosi, sakko devarājā mahāmoggallāno, rājā ānando, kappako pana ahameva aho-sin’ ti.

Illisajātakavaņņanā aţţhamā.

[79] 9. Kharassarajātakavaņņanā

Yato viluttā ca hatā ca gāvoti idaŋ satthā jetavane viharanto aññataraŋ

amaccaŋ ārabbha kathesi. Kosalarañño kira eko amacco rājānaŋ ārādhetvā

paccantagāme rājabaliŋ labhitvā corehi saddhiŋ ekato hutvā ‘ahaŋ

manusse ādāya araññaŋ pavisissāmi, tumhe gāmaŋ vilumpitvā upađđhaŋ

mayhaŋ dadeyyāthā’ ti vatvā pageva manusse sannipātetvā araññaŋ gantvā

coresu āgantvā gāviyo ghātetvā (p. 1.376) maŋsaŋ khāditvā gāmaŋ vilumpitvā gatesu sāyanhasamaye mahājanaparivuto āgacchati. Tassa na cirasseva taŋ kammaŋ pākaţaŋ jātaŋ. Manussā rañño ārocesuŋ. Rājā taŋ

pakkosāpetvā dosaŋ patiţţhāpetvā suniggahitaŋ niggahetvā aññaŋ gāmabhojakaŋ pesetvā jetavanaŋ gantvā bhagavato etamatthaŋ ārocesi.

Bhagavā ‘na, mahārāja, idāneva esa evaŋsīlo, pubbepi evaŋsīloyevā’ ti

vatvā tena yācito atītaŋ āhari.

Atīte bārāņasiyaŋ brahmadatte rajjaŋ kārente ekassa amaccassa paccantagāmaŋ adāsi. Sabbaŋ purimasadisameva. Tadā pana bodhisatto vaņijjāya paccante vicaranto tasmiŋ gāmake nivāsaŋ kappesi. So tasmiŋ gāmabhojake sāyanhasamaye mahājanaparivārena bheriyā vajjamānāya āgacchante ‘ayaŋ duţţhagāmabhojako corehi saddhiŋ ekato hutvā gāmaŋ vilumpāpetvā coresu palāyitvā aţaviŋ paviţţhesu idāni upasantūpasanto viya

bheriyā vajjamānāya āgacchatī’ ti vatvā imaŋ gāthamāha–

79. ‘Yato viluttā ca hatā ca gāvo, dađđhāni gehāni jano ca nīto;

athāgamā puttahatāya putto, kharassaraŋ điņđimaŋ vādayanto’ ti.

Tattha yatoti yadā. Viluttā ca hatā cāti vilumpitvā bandhitvā ca nītā,

maŋsaŋ khādanatthāya ca hatā. Gāvoti gorūpāni. Dađđhānīti aggiŋ datvā

jhāpitāni. Jano ca nītoti karamaraggāhaŋ gahetvā nīto. Puttahatāya puttoti

hataputtāya putto, nillajjoti attho. Chinnahirottappassa hi mātā nāma natthi,

iti so tassā jīvantopi hataputtaţţhāne tiţţhatīti hataputtāya putto nāma hoti.

Kharassaranti thaddhasaddaŋ. Điņđimanti paţahabheriŋ.

Evaŋ bodhisatto imāya gāthāya taŋ paribhāsi. Na cireneva ca tassa taŋ kammaŋ pākaţaŋ jātaŋ, athassa rājā dosānurūpaŋ niggahaŋ akāsi.

Satthā (p. 1.377) ‘na, mahārāja, idānevesa evaŋsīlo, pubbepi evaŋsīloyevā’ti vatvā imaŋ dhammadesanaŋ āharitvā anusandhiŋ ghaţetvā jātakaŋ

samodhānesi– ‘tadā amacco idāni amaccoyeva, gāthāya udāhārakapaņđitaAtīte bārāņasiyaŋ brahmadatte rajjaŋ kārente bodhisatto ekasmiŋ nigamagāme udiccabrāhmaņakule nibbattitvā vayappatto takkasilāyaŋ disāpāmokkhassa ācariyassa santike tayo vede aţţhārasa vijjaţţhānāni uggahetvā

sabbasippesu nipphattiŋ patvā cūļadhanuggahapaņđito nāma (p. 1.378)

ahosi. So takkasilāto nikkhamitvā sabbasamayasippāni pariyesamāno mahiŋsakaraţţhaŋ agamāsi. Imasmiŋ pana jātake bodhisatto thokaŋ rasso oņatākāro ahosi. So cintesi ‘sacāhaŋ kañci rājānaŋ upasankamissāmi, so ‘evaŋ

rassasarīro tvaŋ kiŋ amhākaŋ kammaŋ karissasī’ ti vakkhati, yaŋnūnāhaŋ

ārohapariņāhasampannaŋ abhirūpaŋ ekaŋ purisaŋ phalakaŋ katvā tassa

piţţhicchāyāya jīvikaŋ kappeyyan’ ti. So tathārūpaŋ purisaŋ pariyesamāno

bhīmasenassa nāmekassa tantavāyassa tantavītaţţhānaŋ gantvā tena

saddhiŋ paţisanthāraŋ katvā ‘samma, tvaŋ kinnāmosī’ ti pucchi. ‘Ahaŋ

bhīmaseno nāmā’ ti? ‘Kiŋ pana tvaŋ evaŋ abhirūpo upadhisampanno hutvā

imaŋ lāmakakammaŋ karosī’ ti? ‘Jīvituŋ asakkonto’ ti. ‘Samma, mā etaŋ

kammaŋ kari, sakalajambudīpe mayā sadiso dhanuggaho nāma natthi. Sace

panāhaŋ kañci rājānaŋ passeyyaŋ, so maŋ ‘evaŋrasso ayaŋ kiŋ

amhākaŋ kammaŋ karissatī’ ti kopeyya, tvaŋ rājānaŋ disvā ‘ahaŋ dhanuggaho’ ti vakkhasi. Rājā te paribbayaŋ datvā vuttiŋ nibaddhaŋ dassati.

Ahaŋ te uppannakammaŋ karonto tava piţţhicchāyāya jīvissāmi. Evaŋ

ubhopi sukhitā bhavissāma. Karohi mama vacanan’ ti āha. So ‘sādhū’ ti

sampaţicchi.

Atha naŋ ādāya bārāņasiŋ gantvā sayaŋ cūļūpaţţhāko hutvā taŋ purato

katvā rājadvāre ţhatvā rañño ārocāpesi. ‘Āgacchantū’ ti vutte ubhopi pavisitvā rājānaŋ vanditvā aţţhaŋsu. ‘Kinkāraņā āgatatthā’ ti ca vutte bhīmaseno āha– ‘ahaŋ dhanuggaho, mayā sadiso sakalajambudīpe dhanuggaho natthī’ ti. ‘Kiŋ pana labhanto maŋ upaţţhahissasī’ ti? ‘Ađđhamāse sahassaŋ labhanto upaţţhahissāmi, devā’ ti. ‘Ayaŋ te puriso kiŋ hotī’ ti? ‘Cūļūpaţţhāko, devā’ ti. ‘Sādhu upaţţhahā’ ti. Tato paţţhāya bhīmaseno rājānaŋ upaţţhahati. Uppannakiccaŋ panassa bodhisattova nittharati.

Tena kho pana samayena kāsiraţţhe ekasmiŋ araññe bahūnaŋ manussānaŋ sañcaraņamaggaŋ byaggho chađđāpeti, bahū manusse gahetvā

gahetvā khādati. Taŋ pavattiŋ rañño ārocesuŋ. Rājā bhīmasenaŋ pakkosā-petvā ‘sakkhissasi, tāta, naŋ byagghaŋ gaņhitun’ ti āha. ‘Deva, kiŋ dhanu-ggaho nāmāhaŋ (p. 1.379), yadi byagghaŋ gahetuŋ na sakkomī’ ti. Rājā tassa paribbayaŋ datvā uyyojesi. So gharaŋ gantvā bodhisattassa kathesi. Bodhisatto ‘sādhu, samma, gacchā’ ti āha. ‘Tvaŋ pana na gamissasī’ ti?

‘Āma na gamissāmi, upāyaŋ pana te ācikkhissāmī’ ti. ‘Ācikkha, sammā’ ti.

Tvaŋ byagghassa vasanaţţhānaŋ sahasā ekakova mā agamāsi, janapadamanusse pana sannipātetvā ekaŋ vā dve vā dhanusahassāni gāhāpetvā

tattha gantvā byagghassa uţţhitabhāvaŋ ñatvā palāyitvā ekaŋ gumbaŋ

pavisitvā urena nipajjeyyāsi, jānapadāva byagghaŋ pothetvā gaņhissanti,

tehi byagghe gahite tvaŋ dantehi ekaŋ valliŋ chinditvā koţiyaŋ gahetvā

matabyagghassa santikaŋ gantvā ‘bho, kenesa, byaggho mārito, ahaŋ imaŋ

byagghaŋ goņaŋ viya valliyā bandhitvā rañño santikaŋ nessāmī’ ti valli-atthāya gumbaŋ paviţţho, mayā valliyā anābhatāya eva kenesa mārito’ ti

katheyyāsi. Atha te jānapadā bhītatasitā ‘sāmi, mā rañño ācikkhī’ ti bahuŋ

dhanaŋ dassanti, byaggho tayā gahito bhavissati, raññopi santikā bahuŋ

dhanaŋ labhissasīti. So ‘sādhū’ ti sampaţicchitvā bodhisattena kathitaniyāmeneva byagghaŋ gahetvā araññaŋ khemaŋ katvā mahājanaparivuto bārāņasiŋ āgantvā rājānaŋ disvā ‘gahito me, deva, byaggho, araññaŋ khemaŋ

katan’ ti āha. Rājā tuţţho bahuŋ dhanaŋ adāsi. Punekadivasaŋ ‘ekamaggaŋ

mahiŋso chađđāpetī’ ti ārocesuŋ, rājā tatheva bhīmasenaŋ pesesi. Sopi

bodhisattena dinnanayena byagghaŋ viya tampi gahetvā āgañchi, rājā puna

bahuŋ dhanaŋ adāsi, mahantaŋ issariyaŋ jātaŋ. So issariyamadamatto

bodhisattaŋ avamaññaŋ katvā tassa vacanaŋ na gaņhāti, ‘nāhaŋ taŋ

nissāya jīvāmi, kiŋ tvaññeva puriso’ ti-ādīni pharusavacanāni vadati.

Atha katipāhaccayena eko sāmantarājā āgantvā bārāņasiŋ uparundhitvā

‘rajjaŋ vā detu, yuddhaŋ vā’ ti rañño sāsanaŋ pesesi. Rājā ‘yujjhāhī’ ti

bhīmasenaŋ pesesi. So sabbasannāhasannaddho rājavesaŋ gahetvā susannaddhassa vāraņassa piţţhe nisīdi. Bodhisattopi tassa maraņabhayena

sabbasannāhasannaddho bhīmasenasseva pacchimāsane nisīdi. Vāraņo

mahājanaparivuto nagaradvārena nikkhamitvā sangāmasīsaŋ pāpuņi.

Bhīmaseno yuddhabherisaddaŋ sutvāva kampituŋ āraddho. Bodhisatto ‘idānesa (p. 1.380) hatthipiţţhito patitvā marissatī’ ti hatthikkhandhato apatanatthaŋ bhīmasenaŋ yottena parikkhipitvā gaņhi, bhīmaseno sampahāraţţhānaŋ disvā maraņabhayatajjito sarīravaļañjena hatthipiţţhiŋ dūsesi.

Bodhisatto ‘na kho te bhīmasena purimena pacchimaŋ sameti, tvaŋ pubbe

sangāmayodho viya ahosi, idāni hatthipiţţhiŋ dūsesī’ ti vatvā imaŋ gāthamāha–

80. ‘Yaŋ te pavikatthitaŋ pure, atha te pūtisarā sajanti pacchā;

ubhayaŋ na sameti bhīmasena, yuddhakathā ca idañca te vihaññan’ ti.

Tattha yaŋ te pavikatthitaŋ pureti yaŋ tayā pubbe ‘kiŋ tvaŋyeva puriso,

nāhaŋ puriso, ahampi sangāmayodho’ ti vikatthitaŋ vambhanavacanaŋ

vuttaŋ, idaŋ tāva ekaŋ. Atha te pūtisarā sajanti pacchāti atha te ime pūtibhāvena saraņabhāvena ca ‘pūtisarā’ ti laddhanāmā sarīravaļañjadhārā sajanti

vaļañjanti paggharanti. Pacchāti tato pure vikatthitato aparabhāge, idāni

imasmiŋ sangāmasīseti attho. Ubhayaŋ na sameti bhīmasenāti idaŋ bhīmasena ubhayaŋ na sameti. Kataraŋ? Yuddhakathā ca idañca te vihaññanti,

yā ca pure kathitā yuddhakathā, yañca te idāni vihaññaŋ kilamatho hatthipiţţhidūsanākārappatto vighātoti attho.

Evaŋ bodhisatto taŋ garahitvā ‘mā bhāyi, samma, kasmā mayi ţhite vihaññasī’ ti bhīmasenaŋ hatthipiţţhito otāretvā ‘nhāyitvā gehameva gacchā’ ti

uyyojetvā ‘ajja mayā pākaţena bhavituŋ vaţţatī’ ti sangāmaŋ pavisitvā unnaditvā balakoţţhakaŋ bhinditvā sapattarājānaŋ jīvaggāhaŋ gāhāpetvā bārāņasirañño santikaŋ agamāsi. Rājā tuţţho bodhisattassa mahantaŋ yasaŋ

adāsi. Tato paţţhāya ‘cūļadhanuggahapaņđito’ ti sakalajambudīpe pākaţo

ahosi. So bhīmasenassa paribbayaŋ datvā sakaţţhānameva pesetvā dānā-dīni puññāni katvā yathākammaŋ gato.

Satthā (p. 1.381) ‘na, bhikkhave, idānevesa bhikkhu vikattheti, pubbepi vikatthiyevā’ ti vatvā imaŋ dhammadesanaŋ āharitvā anusandhiŋ ghaţetvā jātakaŋ samodhānesi– ‘tadā bhīmaseno vikatthitabhikkhu ahosi, cūļadhanu-ggahapaņđito pana ahameva ahosin’ ti.

Bhīmasenajātakavaņņanā dasamā.

Varuņavaggo aţţhamo.

Tassuddānaŋ–

Varuņaŋ sīlavanāgaŋ, saccankira rukkhadhammaŋ; maccharājā asankiyaŋ, mahāsupina-illisaŋ; kharassaraŋ bhīmasenanti.

9. Apāyimhavaggo

[81] 1. Surāpānajātakavaņņanā

Apāyimha anaccimhāti idaŋ satthā kosambiŋ upanissāya ghositārāme

viharanto sāgatattheraŋ ārabbha kathesi. Bhagavati hi sāvatthiyaŋ vassaŋ

vasitvā cārikāgamanena bhaddavatikaŋ nāma nigamaŋ sampatte gopālakā

pasupālakā kassakā pathāvino ca satthāraŋ disvā vanditvā ‘mā, bhante,

bhagavā ambatitthaŋ agamāsi, ambatitthe jaţilassa assame ambatitthako

nāma nāgo āsīviso ghoraviso, so bhagavantaŋ viheţheyyā’ ti vārayiŋsu.

Bhagavāpi tesaŋ kathaŋ asuņanto viya tesu yāvatatiyaŋ vārayamānesupi agamāsiyeva.

Tatra sudaŋ bhagavā bhaddavatikāya avidūre aññatarasmiŋ vanasaņđe viharati. Tena kho pana samayena buddhūpaţţhāko sāgato nāma thero pothu-jjanikāya iddhiyā samannāgato taŋ assamaŋ upasankamitvā tassa nāgarā-jassa vasanaţţhāne tiņasanthārakaŋ paññāpetvā pallankena nisīdi. Nāgo makkhaŋ asahamāno dhūmāyi, theropi dhūmāyi. Nāgo pajjali, theropi pajjali. Nāgassa tejo theraŋ na bādhati, therassa tejo nāgaŋ (p. 1.382) bādhati. Evaŋ so khaņena taŋ nāgarājānaŋ dametvā saraņesu ca sīlesu ca patiţţhāpetvā satthu santikaŋ agamāsi.

Satthā bhaddavatikāyaŋ yathābhirantaŋ viharitvā kosambiŋ agamāsi.

Sāgatattherena nāgassa damitabhāvo sakalajanapadaŋ patthari. Kosambinagaravāsino satthu paccuggamanaŋ katvā satthāraŋ vanditvā sāgatattherassa santikaŋ gantvā vanditvā ekamantaŋ ţhitā evamāhaŋsu ‘bhante, yaŋ

tumhākaŋ dullabhaŋ, taŋ vadeyyātha, tadeva mayaŋ paţiyādessāmā’ ti.

Thero tuņhī ahosi. Chabbaggiyā panāhaŋsu ‘āvuso, pabbajitānaŋ nāma

kāpotikā surā dullabhā ceva manāpā ca. Sace tumhe therassa pasannā,

kāpotikaŋ suraŋ paţiyādethā’ ti. Te ‘sādhū’ ti sampaţicchitvā satthāraŋ

svātanāya nimantetvā nagaraŋ pavisitvā attano attano gehe ‘therassa dassāmā’ ti kāpotikaŋ suraŋ pasannaŋ paţiyādetvā theraŋ nimantetvā ghare

ghare pasannaŋ suraŋ adaŋsu. Thero pivitvā surāmadamatto nagarato

nikkhamanto dvārantare patitvā vilapamāno nipajji.

Satthā katabhattakicco nagarā nikkhamanto theraŋ tenākārena nipannaŋ

disvā ‘gaņhatha, bhikkhave, sāgatan’ ti gāhāpetvā ārāmaŋ agamāsi.

Bhikkhū therassa sīsaŋ tathāgatassa pādamūle katvā taŋ nipajjāpesuŋ, so

parivattitvā pāde tathāgatābhimukhe katvā nipajji. Satthā bhikkhū paţipucchi

‘kiŋ nu kho, bhikkhave, yaŋ pubbe sāgatassa mayi gāravaŋ, taŋ idāni atthī’ti? ‘Natthi, bhante’ ti. ‘Bhikkhave, ambatitthakaŋ nāgarājānaŋ ko damesī’ ti.

‘Sāgato, bhante’ ti. ‘Kiŋ panetarahi, bhikkhave, sāgato udakadeđđūbhakampi dametuŋ sakkuņeyyā’ ti. ‘No hetaŋ, bhante’. ‘Api nu kho, bhikkhave,

evarūpaŋ pātuŋ yuttaŋ, yaŋ pivitvā evaŋvisaññī hotī’ ti. ‘Ayuttaŋ, bhante’ti. Atha kho bhagavā theraŋ garahitvā bhikkhū āmantetvā ‘surāmerayapāne

pācittiyan’ ti (pāci. 327) sikkhāpadaŋ paññāpetvā uţţhāyāsanā gandhakuţiŋ

pāvisi.

Dhammasabhāyaŋ sannipatitā bhikkhū surāpānassa avaņņaŋ kathayiŋsu ‘yāva mahādosañcetaŋ, āvuso, surāpānaŋ nāma, tāva paññāsampannaŋ nāma iddhimantaŋ (p. 1.383) sāgataŋ yathā satthu guņamattampi

na jānāti, tathā akāsī’ ti. Satthā āgantvā ‘kāya nuttha, bhikkhave, etarahi

kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva suraŋ pivitvā pabbajitā visaññino honti, pubbepi ahesuŋyevā’ ti vatvā

atītaŋ āhari.

Atīte bārāņasiyaŋ brahmadatte rajjaŋ kārente bodhisatto kāsiraţţhe udiccabrāhmaņakule nibbattitvā vayappatto isipabbajjaŋ pabbajitvā abhiññā ca

samāpattiyo ca uppādetvā jhānakīļaŋ kīļanto himavantappadese vasati

pañcahi antevāsikasatehi parivuto. Atha naŋ vassānasamaye sampatte antevāsikā āhaŋsu ‘ācariya, manussapathaŋ gantvā loņambilaŋ sevitvā āgacchāmā’ ti. ‘Āvuso, ahaŋ idheva vasissāmi, tumhe pana gantvā sarīraŋ

santappetvā vassaŋ vītināmetvā āgacchathā’ ti. Te ‘sādhū’ ti ācariyaŋ

vanditvā bārāņasiŋ gantvā rājuyyāne vasitvā punadivase bahidvāragāmeyeva bhikkhāya caritvā suhitā hutvā punadivase nagaraŋ pavisiŋsu.

Manussā sampiyāyamānā bhikkhaŋ adaŋsu. Katipāhaccayena ca raññopi

ārocesuŋ ‘deva, himavantato pañcasatā isayo āgantvā uyyāne vasanti

ghoratapā paramadhitindriyā sīlavanto’ ti. Rājā tesaŋ guņe sutvā uyyānaŋ gantvā vanditvā katapaţisanthāro vassānaŋ catumāsaŋ tattheva vasana-tthāya paţiññaŋ gahetvā nimantesi, te tato paţţhāya rājageheyeva bhuñjitvā uyyāne vasanti.

Athekadivasaŋ nagare surānakkhattaŋ nāma ahosi. Rājā ‘pabbajitānaŋ

surā dullabhā’ ti bahuŋ uttamasuraŋ dāpesi. Tāpasā suraŋ pivitvā uyyānaŋ

gantvā surāmadamattā hutvā ekacce uţţhāya nacciŋsu, ekacce gāyiŋsu,

naccitvā gāyitvā khārikādīni avattharitvā niddāyitvā surāmade chinne pabujjhitvā taŋ attano vippakāraŋ disvā ‘na amhehi pabbajitasāruppaŋ katan’ ti

roditvā paridevitvā ‘mayaŋ ācariyena vinābhūtattā evarūpaŋ pāpakammaŋ

karimhā’ ti tankhaņaññeva uyyānaŋ pahāya himavantaŋ gantvā paţisāmitaparikkhārā ācariyaŋ vanditvā nisīditvā ‘kiŋ nu kho, tātā, manussapathe

bhikkhāya akilamamānā sukhaŋ vasittha, samaggavāsañca pana vasitthā’ ti (p. 1.384)

pucchitā ‘ācariya, sukhaŋ vasimha, apica kho pana mayaŋ apātabbayuttakaŋ pivitvā visaññībhūtā satiŋ paccupaţţhāpetuŋ asakkontā naccimha

ceva gāyimha cā’ ti etamatthaŋ ārocentā imaŋ gāthaŋ samuţţhāpetvā

āhaŋsu–

81. ‘Apāyimha anaccimha, agāyimha rudimha ca;

visaññīkaraņiŋ pitvā, diţţhā nāhumha vānarā’ ti.

Tattha apāyimhāti suraŋ pivimha. Anaccimhāti taŋ pivitvā hatthapāde

lāļentā naccimha. Agāyimhāti mukhaŋ vivaritvā āyatakena sarena gāyimha. Rudimha cāti puna vippaţisārino ‘evarūpaŋ nāma amhehi katan’ ti rodimha ca. Visaññīkaraņiŋ pitvā, diţţhā nāhumha vānarāti evarūpaŋ saññāvināsanato visaññīkaraņiŋ suraŋ pivitvā ‘etadeva sādhu, yaŋ vānarā nāhumhā’ ti. Evaŋ te attano aguņaŋ kathesuŋ.

Bodhisatto ‘garusaŋvāsarahitānaŋ nāma evarūpaŋ hotiyevā’ ti te tāpase

garahitvā ‘puna evarūpaŋ mākaritthā’ ti tesaŋ ovādaŋ datvā aparihīnajjhāno brahmalokaparāyaņo ahosi.

Satthā imaŋ dhammadesanaŋ āharitvā jātakaŋ samodhānesi. Ito

paţţhāya hi ‘anusandhiŋ ghaţetvā’ ti idampi na vakkhāma. Tadā isigaņo

buddhaparisā ahosi, gaņasatthā pana ahameva ahosinti.

Surāpānajātakavaņņanā paţhamā.

āsīnattā ‘pāsāņāsīno’ ti vattabbe byañjanasandhivasena makāraŋ ādāya

‘pāsāņamāsīno’ ti vuttaŋ. Pāsāņaŋ vā āsīno, taŋ khuracakkaŋ āsajja pāpuņitvā ţhitoti attho. Yasmā jīvaŋ na mokkhasīti yasmā khuracakkā yāva te

pāpaŋ na khīyati, tāva jīvantoyeva na muccissasi, taŋ āsīnosīti.

Imaŋ gāthaŋ vatvā bodhisatto attano vasanaţţhānaŋyeva gato. Mittavindakopi khuracakkaŋ ukkhipitvā mahādukkhaŋ anubhavamāno pāpakamme parikkhīņe yathākammaŋ gato.

Satthā imaŋ dhammadesanaŋ āharitvā jātakaŋ samodhānesi– ‘tadā mittavindako dubbacabhikkhu ahosi, devarājā pana ahameva ahosin’ ti.

Mittavindakajātakavaņņanā dutiyā.

[83] 3. Kāļakaņņijātakavaņņanā

Mitto have sattapadena hotīti idaŋ satthā jetavane viharanto ekaŋ anāthapiņđikassa mittaŋ ārabbha kathesi. So kira anāthapiņđikena saddhiŋ saha-paŋsukīļiko ekācariyasseva santike uggahitasippo nāmena kāļakaņņī nāma.

So gacchante kāle duggato hutvā (p. 1.386) jīvituŋ asakkonto seţţhissa

santikaŋ agamāsi. So taŋ samassāsetvā paribbayaŋ datvā attano

kuţumbaŋ paţicchāpesi. So seţţhino upakārako hutvā sabbakiccāni karoti.

Taŋ seţţhissa santikaŋ āgatakāle ‘ tiţţha, kāļakaņņi, nisīda, kāļakaņņi,

bhuñja kāļakaņņī’ ti vadanti. Athekadivasaŋ seţţhino mittāmaccā seţţhiŋ upasankamitvā evamāhaŋsu ‘mahāseţţhi, mā etaŋ tava santike kari, ‘ tiţţha,

kāļakaņņi, nisīda kāļakaņņi, bhuñja kāļakaņņī’ ti hi iminā saddena yakkhopi

palāyeyya, na cesa tayā samāno, duggato durūpeto, kiŋ te iminā’ ti. Anāthapiņđiko ‘nāmaŋ nāma vohāramattaŋ, na taŋ paņđitā pamāņaŋ karonti,

sutamangalikena nāma bhavituŋ na vaţţati, na sakkā mayā nāmamattaŋ

nissāya sahapaŋsukīļikaŋ sahāyaŋ pariccajitun’ ti tesaŋ vacanaŋ anādāya ekadivasaŋ attano bhogagāmaŋ gacchanto taŋ geharakkhakaŋ katvā aga-māsi.

Corā ‘seţţhi kira bhogagāmaŋ gato, gehamassa vilumpissāmā’ ti nānāvudhahatthā rattibhāge āgantvā gehaŋ parivāresuŋ. Itaropi corānaññeva āgamanaŋ āsankamāno aniddāyantova nisīdi. So corānaŋ āgatabhāvaŋ ñatvā

manusse pabodhetuŋ ‘tvaŋ sankhaŋ dhama, tvaŋ mudingaŋ vādehī’ ti

mahāsamajjaŋ karonto viya sakalanivesanaŋ ekasaddaŋ kāresi. Corā

‘suññaŋ gehanti dussutaŋ amhehi, attheva idha mahāseţţhī’ ti pāsāņamu-ggarādīni tattheva chađđetvā palāyiŋsu.

Punadivase manussā tattha tattha chađđite pāsāņamuggarādayo disvā

saŋvegappattā hutvā ‘sace ajja evarūpo buddhisampanno gharavicārako

nābhavissa, corehi yathāruciyā pavisitvā sabbaŋ gehaŋ viluttaŋ assa, imaŋ

daļhamittaŋ nissāya seţţhino vuđđhi jātā’ ti taŋ pasaŋsitvā seţţhissa bhogagāmato āgatakāle sabbaŋ taŋ pavattiŋ ārocayiŋsu. Atha ne seţţhi avoca

‘tumhe evarūpaŋ mama geharakkhakaŋ mittaŋ nikkađđhāpetha, sacāyaŋ

tumhākaŋ vacanena mayā nikkađđhito assa, ajja me kuţumbaŋ kiñci nābhavissa, nāmaŋ nāma appamāņaŋ, hitacittameva pamāņan’ ti tassa uttaritaraŋ

paribbayaŋ datvā ‘atthi dāni me idaŋ kathāpābhatan’ ti satthu santikaŋ

gantvā ādito (p. 1.387) paţţhāya sabbaŋ taŋ pavattiŋ ārocesi. Satthā ‘na kho, gahapati, idāneva kāļakaņņimitto attano mittassa ghare kuţumbaŋ rakkhati, pubbepi rakkhiyevā’ ti vatvā tena yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto mahāyaso

seţţhi ahosi. Tassa kāļakaņņī nāma mittoti sabbaŋ paccuppannavatthusadisameva. Bodhisatto bhogagāmato āgato taŋ pavattiŋ sutvā ‘sace mayā

tumhākaŋ vacanena evarūpo mitto nikkađđhito assa, ajja me kuţumbaŋ

kiñci nābhavissā’ ti vatvā imaŋ gāthamāha–

83. ‘Mitto have sattapadena hoti, sahāyo pana dvādasakena hoti;

Māsađđhamāsena ca ñāti hoti, tatuttariŋ attasamopi hoti;

sohaŋ kathaŋ attasukhassa hetu, cirasanthutaŋ kāļakaņņiŋ jaheyyan’ti.

Tattha haveti nipātamattaŋ. Mettāyatīti mitto, mettaŋ paccupaţţhāpeti,

sinehaŋ karotīti attho. So panesa sattapadena hoti, ekato sattapadavītihāragamanamattena hotīti attho. Sahāyo pana dvādasakena hotīti sabbakiccāni

ekato karaņavasena sabbiriyāpathesu saha gacchatīti sahāyo. So panesa

dvādasakena hoti, dvādasāhaŋ ekato nivāsena hotīti attho. Māsađđhamāsena cāti māsena vā ađđhamāsena vā. Ñāti hotīti ñātisamo hoti. Tatuttarinti

tato uttariŋ ekato vāsena attasamopi hotiyeva. Jaheyyanti ‘evarūpaŋ

sahāyaŋ kathaŋ jaheyyan’ ti mittassa guņaŋ kathesi. Tato paţţhāya puna

koci tassa antare vattā nāma nāhosīti.

Satthā imaŋ dhammadesanaŋ āharitvā jātakaŋ samodhānesi– ‘tadā kāļakaņņī ānando ahosi, bārāņasiseţţhi pana ahameva ahosin’ ti.

Kāļakaņņijātakavaņņanā tatiyā.

[84] 4. Atthassadvārajātakavaņņanā
Ārogyamicche (p. 1.388) paramañca lābhanti idaŋ satthā jetavane viharanto ekaŋ atthakusalaŋ kulaputtaŋ ārabbha kathesi. Sāvatthiyañhi ekassa

mahāvibhavassa seţţhino putto jātiyā sattavasso paññavā atthakusalo. So

ekadivasaŋ pitaraŋ upasankamitvā atthassa dvārapañhaŋ nāma pucchi, so

taŋ na jānāti. Athassa etadahosi ‘ayaŋ pañho atisukhumo, ţhapetvā sabbaññubuddhaŋ añño upari bhavaggena, heţţhā ca avīcinā paricchinne lokasannivāse etaŋ pañhaŋ kathetuŋ samattho nāma natthī’ ti. So puttamādāya

bahuŋ mālāgandhavilepanaŋ gāhāpetvā jetavanaŋ gantvā satthāraŋ

pūjetvā vanditvā ekamantaŋ nisinno bhagavantaŋ etadavoca ‘ayaŋ, bhante,

dārako paññavā atthakusalo maŋ atthassa dvārapañhaŋ nāma pucchi, ahaŋ

taŋ pañhaŋ ajānanto tumhākaŋ santikaŋ āgato, sādhu me, bhante,

bhagavā taŋ pañhaŋ kathetū’ ti. Satthā ‘pubbepāhaŋ, upāsaka, iminā kumārakenetaŋ pañhaŋ puţţho, mayā cassa kathito, tadā naŋ esa jānāti, idāni

pana bhavasankhepagatattā na sallakkhetī’ ti vatvā tena yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto mahāvibhavo

seţţhi ahosi. Athassa putto sattavassiko jātiyā paññavā atthakusalo. So ekadivasaŋ pitaraŋ upasankamitvā ‘tāta, atthassa dvāraŋ nāma kin’ ti atthassa dvārapañhaŋ pucchi. Athassa pitā taŋ pañhaŋ kathento imaŋ gāthamāha–

84. ‘Ārogyamicche paramañca lābhaŋ, sīlañca vuddhānumataŋ sutañca;

dhammānuvattī ca alīnatā ca, atthassa dvārā pamukhā chaļete’ ti.

Tattha ārogyamicche paramañca lābhanti ca-kāro nipātamattaŋ. Tāta,

paţhamameva ārogyasankhātaŋ paramaŋ lābhaŋ iccheyyāti imamatthaŋ

dīpento evamāha. Tattha ārogyaŋ nāma sarīrassa ceva cittassa ca arogabhāvo anāturatā. Sarīre hi rogāture neva aladdhaŋ bhogalābhaŋ uppādetuŋ sakkoti, na laddhaŋ paribhuñjituŋ, anāture pana ubhayampetaŋ sakkoti. Citte ca kilesāture neva aladdhaŋ jhānādibhedaŋ lābhaŋ uppādetuŋ (p. 1.389)

sakkoti, na laddhaŋ puna samāpattivasena paribhuñjituŋ. Etasmiŋ anārogye sati aladdhopi lābho na labbhati, laddhopi niratthako hoti, asati panetasmiŋ aladdhopi lābho labbhati, laddhopi sātthako hotīti ārogyaŋ paramo

lābho nāma. Taŋ sabbapaţhamaŋ icchitabbaŋ. Idamekaŋ atthassa

dvāranti ayamettha attho. Sīlañcāti ācārasīlaŋ. Iminā lokacārittaŋ dasseti.

Vuddhānumatanti guņavuddhānaŋ paņđitānaŋ anumataŋ. Iminā ñāņasampannānaŋ garūnaŋ ovādaŋ dasseti. Sutañcāti kāraņanissitaŋ sutaŋ.

Iminā imasmiŋ loke atthanissitaŋ bāhusaccaŋ dasseti. Dhammānuvattī

cāti tividhassa sucaritadhammassa anuvattanaŋ. Iminā duccaritadhammaŋ vajjetvā sucaritadhammassa anuvattanabhāvaŋ dasseti. Alīnatā cāti cittassa alīnatā anīcatā. Iminā cittassa asankocataŋ paņītabhāvaŋ uttamabhāvaŋ dasseti. Atthassa dvārā pamukhā chaļeteti attho nāma vuđđhi, tassa vuđđhi-sankhātassa lokiyalokuttarassa atthassa ete pamukhā uttamā cha dvārā upāyā adhigamamukhānīti.

Evaŋ bodhisatto puttassa atthassa dvārapañhaŋ kathesi. So tato

paţţhāya tesu chasu dhammesu vatti. Bodhisattopi dānādīni puññāni katvā

yathākammaŋ gato.

Satthā imaŋ dhammadesanaŋ āharitvā jātakaŋ samodhānesi– ‘tadā

puttova paccuppannaputto, mahāseţţhi pana ahameva ahosin’ ti.

Atthassadvārajātakavaņņanā catutthā.

[85] 5. Kiŋpakkajātakavaņņanā

Āyatiŋ dosaŋ nāññāyāti idaŋ satthā jetavane viharanto ekaŋ ukkaņţhitabhikkhuŋ ārabbha kathesi. Aññataro kira kulaputto buddhasāsane uraŋ

datvā pabbajito ekadivasaŋ sāvatthiyaŋ piņđāya caranto ekaŋ alankata-itthiŋ disvā ukkaņţhi. Atha naŋ ācariyupajjhāyā satthu santikaŋ ānayiŋsu. Satthā ‘saccaŋ kira tvaŋ bhikkhu ukkaņţhitosī’ ti pucchitvā (p. 1.390)

‘saccan’ ti vutte ‘pañca kāmaguņā nāmete bhikkhu paribhogakāle ramaņīyā. So pana tesaŋ paribhogo nirayādīsu paţisandhidāyakattā kiŋpakkaphalapa-ribhogasadiso hoti. Kiŋpakkaphalaŋ nāma vaņņagandharasasampannaŋ, khāditaŋ pana antāni khaņđitvā jīvitakkhayaŋ pāpeti. Pubbe bahū bālajanā tassa dosaŋ adisvā vaņņagandharasesu bajjhitvā taŋ phalaŋ paribhuñjitvā jīvitakkhayaŋ pāpuņiŋsū’ ti vatvā tehi yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto satthavāho

hutvā pañcahi sakaţasatehi pubbantāparantaŋ gacchanto aţavimukhaŋ

patvā manusse sannipātetvā ‘imissā aţaviyā visarukkhā nāma atthi, mā kho maŋ anāpucchā pubbe akhāditapubbāni phalāphalāni khāditthā’ ti ovadi.

Manussā aţaviŋ atikkamitvā aţavimukhe ekaŋ kiŋpakkarukkhaŋ phalabhāra-oņamitasākhaŋ addasaŋsu. Tassa khandhasākhāpattaphalāni saņţhānavaņņarasagandhehi ambasadisāneva. Tesu ekacce vaņņagandharasesu

bajjhitvā ambaphalasaññāya phalāni khādiŋsu, ekacce ‘satthavāhaŋ

pucchitvā khādissāmā’ ti gahetvā aţţhaŋsu. Bodhisatto taŋ ţhānaŋ patvā ye

gahetvā ţhitā, te phalāni chađđāpetvā, ye khādamānā aţţhaŋsu, te vamanaŋ

kāretvā tesaŋ bhesajjaŋ adāsi. Tesu ekacce arogā jātā, paţhamameva

khāditvā ţhitā pana jīvitakkhayaŋ pattā. Bodhisattopi icchitaţţhānaŋ sotthinā

gantvā lābhaŋ labhitvā puna sakaţţhānameva āgantvā dānādīni puññāni katvā yathākammaŋ gato.

Satthā taŋ vatthuŋ kathetvā abhisambuddho hutvā imaŋ gāthamāha–

85. ‘Āyatiŋ dosaŋ nāññāya, yo kāme paţisevati;

vipākante hananti naŋ, kiŋpakkamiva bhakkhitan’ ti.

Tattha āyatiŋ dosaŋ nāññāyāTi anāgate dosaŋ na aññāya, ajānitvāti

attho. Yo kāme paţisevatīti yo vatthukāme ca kilesakāme ca paţisevati. Vipākante hananti nanti te kāmā taŋ purisaŋ attano vipākasankhāte ante nirayā-dīsu uppannaŋ nānappakārena dukkhena saŋyojayamānā hananti. Kathaŋ? Kiŋpakkamiva bhakkhitanti, yathā paribhogakāle (p. 1.391) vaņņagandharasa-sampattiyā manāpaŋ kiŋpakkaphalaŋ anāgatadosaŋ adisvā bhakkhitaŋ ante hanati, jīvitakkhayaŋ pāpeti, evaŋ paribhogakāle manāpāpi kāmā vipā-kakāle hanantīti desanaŋ yathānusandhiŋ pāpetvā saccāni pakāsesi, sacca-pariyosāne ukkaņţhitabhikkhu sotāpattiphalaŋ pāpuņi. Sesaparisāyapi keci sotāpannā, keci sakadāgāmino, keci anāgāmino, keci arahanto ahesuŋ.

Satthāpi imaŋ dhammadesanaŋ āharitvā jātakaŋ samodhānesi– ‘tadā parisā buddhaparisā ahosi, satthavāho pana ahameva ahosin’ ti.

Kiŋpakkajātakavaņņanā pañcamā.

[86] 6. Sīlavīmaŋsakajātakavaņņanā

Sīlaŋ kireva kalyāņanti idaŋ satthā jetavane viharanto ekaŋ sīlavīmaŋsakaŋ brāhmaņaŋ ārabbha kathesi. So kira kosalarājānaŋ nissāya jīvati

tisaraņaŋ gato akhaņđapañcasīlo tiņņaŋ vedānaŋ pāragū. Rājā ‘ayaŋ sīlavā’ ti tassa atirekasammānaŋ karoti. So cintesi ‘ayaŋ rājā mayhaŋ aññehi

brāhmaņehi atirekasammānaŋ karoti, ativiya maŋ garuŋ katvā passati, kiŋ

nu kho esa mama jātigottakulappadesasippasampattiŋ nissāya imaŋ

sammānaŋ karoti, udāhu sīlasampattiŋ, vīmaŋsissāmi tāvā’ ti. So ekadivasaŋ rājūpaţţhānaŋ gantvā gharaŋ āgacchanto ekassa heraññikassa

phalakato anāpucchitvā ekaŋ kahāpaņaŋ gahetvā agamāsi, heraññiko

brāhmaņe garubhāvena kiñci avatvā nisīdi. Punadivase dve kahāpaņe gaņhi,

heraññiko tatheva adhivāsesi. Tatiyadivase kahāpaņamuţţhiŋ aggahesi,

atha naŋ heraññiko ‘ajja te tatiyo divaso rājakuţumbaŋ vilumpantassā’ ti

‘rājakuţumbavilumpakacoro me gahito’ ti tikkhattuŋ viravi. Atha naŋ

manussā ito cito ca āgantvā ‘ciraŋdāni tvaŋ sīlavā viya vicarī’ ti dve tayo

pahāre datvā bandhitvā rañño dassesuŋ.

Rājā (p. 1.392) vippaţisārī hutvā ‘kasmā, brāhmaņa, evarūpaŋ dussīlakammaŋ karosī’ ti vatvā ‘gacchatha, tassa rājāņaŋ karothā’ ti āha.

Brāhmaņo ‘nāhaŋ, mahārāja, coro’ ti āha. Atha ‘kasmā rājakuţumbikassa

phalakato kahāpaņe gaņhī’ ti? ‘Etaŋ mayā tayi mama atisammānaŋ karonte

‘kiŋ nu kho rājā mama jāti-ādīni nissāya atisammānaŋ karoti, udāhu sīlaŋ

nissāyā’ ti vīmaŋsanatthāya kataŋ, idāni pana mayā ekaŋsena ñātaŋ.

Yathā sīlameva nissāya tayā mama sammāno kato, na jāti-ādīni. Tathā hi me

idāni rājāņaŋ kāresi, svāhaŋ iminā kāraņena ‘imasmiŋ loke sīlameva

uttamaŋ sīlaŋ pamukhan’ ti sanniţţhānaŋ gato. Imassa panāhaŋ sīlassa

anucchavikaŋ karonto gehe ţhito kilese paribhuñjanto na sakkhissāmi kātuŋ,

ajjeva jetavanaŋ gantvā satthu santike pabbajissāmi, pabbajjaŋ me detha,

Atīte bārāņasiyaŋ brahmadatte rajjaŋ kārente bodhisatto tassa purohito

ahosi dānādhimutto sīlajjhāsayo akhaņđapañcasīlo. Rājā sesabrāhmaņehi

atirekaŋ tassa sammānaŋ karotīti sabbaŋ purimasadisameva. Bodhisatte

pana bandhitvā rañño santikaŋ nīyamāne (p. 1.393) ahituņđikā antaravīthiyaŋ

sappaŋ kīļāpentā nanguţţhe gaņhanti, gīvāya gaņhanti, gale veţhenti. Bodhisatto te disvā ‘mā, tātā, evaŋ sappaŋ nanguţţhe gaņhatha, mā gīvāya

gaņhatha, mā gale veţhetha. Ayañhi vo đaŋsitvā jīvitakkhayaŋ pāpeyyā’ ti

āha. Ahituņđikā ‘ayaŋ, brāhmaņa, sappo sīlavā ācārasampanno tādiso

dussīlo na hoti, tvaŋ pana attano dussīlatāya anācārena rājakuţumbavilumpa-kacoroti bandhitvā nīyasī’ ti āhaŋsu.

So cintesi ‘sappāpi tāva ađaŋsantā aviheţhentā ‘sīlavanto’ ti nāmaŋ

labhanti, kimangaŋ pana manussabhūtā. Sīlameva imasmiŋ loke uttamaŋ,

natthi tato uttaritaran’ ti. Atha naŋ netvā rañño dassesuŋ. Rājā ‘kiŋ idaŋ,

tātā’ ti pucchi. ‘Rājakuţumbavilumpako coro, devā’ ti. ‘Tena hissa rājāņaŋ

karothā’ ti. Brāhmaņo ‘nāhaŋ, mahārāja, coro’ ti āha. ‘Atha kasmā kahāpaņe

aggahesī’ ti ca vutte purimanayeneva sabbaŋ ārocento ‘svāhaŋ iminā kāraņena ‘imasmiŋ loke sīlameva uttamaŋ, sīlaŋ pāmokkhan’ ti sanniţţhānaŋ

gato’ ti vatvā ‘ tiţţhatu tāva idaŋ, āsīvisopi tāva ađaŋsanto aviheţhento ‘sīlavā’ ti vattabbataŋ labhati. Imināpi kāraņena sīlameva uttamaŋ, sīlaŋ pavaran’ ti sīlaŋ vaņņento imaŋ gāthamāha–

86. ‘Sīlaŋ kireva kalyāņaŋ, sīlaŋ loke anuttaraŋ;

passa ghoraviso nāgo, sīlavāti na haññatī’ ti.

Tattha sīlaŋ kirevāTi kāyavācācittehi avītikkamasankhātaŋ ācārasīlameva. Kirāti anussavavasena vadati. Kalyāņanti sundarataraŋ. Anuttaranti

jeţţhakaŋ sabbaguņadāyakaŋ. Passāti attanā diţţhakāraņaŋ abhimukhaŋ

karonto katheti. Sīlavāti na haññatīti ghoravisopi samāno ađaŋsana-aviheţhanamattakena sīlavāti pasaŋsaŋ labhati, na haññati na vihaññatīti. Imināpi kāraņena sīlameva uttamanti.

Evaŋ bodhisatto imāya gāthāya rañño dhammaŋ desetvā kāme pahāya isipabbajjaŋ pabbajitvā himavantaŋ pavisitvā pañcābhiññā aţţha samāpa-ttiyo nibbattetvā brahmalokaparāyaņo ahosi.

Satthā (p. 1.394) imaŋ dhammadesanaŋ āharitvā jātakaŋ samodhānesi–

‘tadā rājā ānando ahosi, rājaparisā buddhaparisā, purohito pana ahameva

ahosin’ ti.

Sīlavīmaŋsakajātakavaņņanā chaţţhā.

[87] 7. Mangalajātakavaņņanā

Yassa mangalā samūhatāTi idaŋ satthā veļuvane viharanto ekaŋ sāţakalakkhaņabrāhmaņaŋ ārabbha kathesi. Rājagahavāsiko kireko brāhmaņo

kotuhalamangaliko tīsu ratanesu appasanno micchādiţţhiko ađđho mahaddhano mahābhogo, tassa samugge ţhapitaŋ sāţakayugaŋ mūsikā

khādiŋsu. Athassa sīsaŋ nhāyitvā ‘sāţake āharathā’ ti vuttakāle mūsikāya

khāditabhāvaŋ ārocayiŋsu. So cintesi ‘sace idaŋ mūsikādaţţhaŋ sāţakayugaŋ imasmiŋ gehe bhavissati, mahāvināso bhavissati. Idañhi avamangalaŋ kāļakaņņisadisaŋ puttadhītādīnaŋ vā dāsakammakarādīnaŋ vā na sakkā dātuŋ. Yo hi idaŋ gaņhissati, sabbassa mahāvināso bhavissati, āma-kasusāne taŋ chađđāpessāmi, na kho pana sakkā dāsakammakarādīnaŋ hatthe dātuŋ. Te hi ettha lobhaŋ uppādetvā imaŋ gahetvā vināsaŋ pāpu-ņeyyuŋ, puttassa taŋ hatthe dassāmī’ ti. So puttaŋ pakkosāpetvā tamatthaŋ ārocetvā ‘tvampi naŋ, tāta, hatthena aphusitvā daņđakena gahetvā āmakasu-sāne chađđetvā sīsaŋ nhāyitvā ehī’ ti pesesi.

Satthāpi kho taŋ divasaŋ paccūsasamaye bodhaneyyabandhave olokento imesaŋ pitāputtānaŋ sotāpattiphalassa upanissayaŋ disvā migavīthiŋ

gahetvā migaluddako viya gantvā āmakasusānadvāre nisīdi chabbaņņabuddharasmiyo vissajjento. Māņavopi pitu vacanaŋ sampaţicchitvā ajagarasappaŋ viya taŋ yugasāţakaŋ yaţţhikoţiyā gahetvā āmakasusānadvāraŋ

pāpuņi. Atha naŋ satthā ‘kiŋ karosi māņavā’ ti āha. ‘Bho gotama, idaŋ sāţa-kayugaŋ mūsikādaţţhaŋ kāļakaņņisadisaŋ halāhalavisūpamaŋ, mama pitā ‘añño etaŋ chađđento lobhaŋ uppādetvā gaņheyyā’ ti (p. 1.395) bhayena maŋ pahiņi, ahametaŋ chađđetvā sīsaŋ nhāyissāmīti āgatomhi, bho gotamā’ ti.

‘Tena hi chađđehī’ ti. Māņavo chađđesi, satthā ‘amhākaŋ dāni vaţţatī’ ti

tassa sammukhāva gaņhi. ‘Avamangalaŋ, bho gotama, etaŋ kāļakaņņisadisaŋ, mā gaņhi mā gaņhī’ ti tasmiŋ vārayamāneyeva taŋ gahetvā veļuvanā-bhimukho pāyāsi.

Māņavo vegena gantvā pitu ārocesi ‘tāta, mayā āmakasusāne chađđitaŋ

sāţakayugaŋ samaņo gotamo ‘amhākaŋ vaţţatī’ ti mayā vāriyamānopi

gahetvā veļuvanaŋ gato’ ti. Brāhmaņo cintesi ‘taŋ sāţakayugaŋ avamangalaŋ kāļakaņņisadisaŋ, taŋ vaļañjento samaņopi gotamo nassissati, vihā-ropi nassissati, tato amhākaŋ garahā bhavissati, samaņassa gotamassa aññe bahū sāţake datvā taŋ chađđāpessāmī’ ti. So bahū sāţake gāhāpetvā puttena saddhiŋ veļuvanaŋ gantvā satthāraŋ disvā ekamantaŋ ţhito eva-māha ‘saccaŋ kira vo, bho gotama, āmakasusāne sāţakayugaŋ gahitan’ ti?

‘Saccaŋ, brāhmaņā’ ti. ‘Bho gotama, taŋ sāţakayugaŋ avamangalaŋ,

tumhe taŋ paribhuñjamānā nassissatha, sakalavihāropi nassissati. Sace vo

nivāsanaŋ vā pārupanaŋ vā nappahoti, ime sāţake gahetvā taŋ chađđāpethā’ ti. Atha naŋ satthā ‘mayaŋ brāhmaņa pabbajitā nāma, amhākaŋ āmakasusāne antaravīthiyaŋ sankāraţţhāne nhānatitthe mahāmaggeti evarūpesu

ţhānesu chađđitā vā patitā vā pilotikā vaţţati, tvaŋ pana na idāneva evaŋladdhiko, pubbepi evaŋladdhikoyevā’ ti vatvā tena yācito atītaŋ āhari.

Atīte magadharaţţhe rājagahanagare dhammiko magadharājā rajjaŋ

kāresi. Tadā bodhisatto ekasmiŋ udiccabrāhmaņakule nibbattitvā viññutaŋ

patto isipabbajjaŋ pabbajitvā abhiññā ca samāpattiyo ca nibbattetvā himavante vasamāno ekasmiŋ kāle himavantato nikkhamitvā rājagahanagare

rājuyyānaŋ patvā tattha vasitvā dutiyadivase bhikkhācāratthāya nagaraŋ

pāvisi. Rājā taŋ disvā pakkosāpetvā pāsāde nisīdāpetvā bhojetvā uyyāneyeva vasanatthāya paţiññaŋ gaņhi. Bodhisatto rañño nivesane bhuñjitvā

uyyāne vasati. Tasmiŋ kāle rājagahanagare dussalakkhaņabrāhmaņo (p. 1.396) nāma ahosi. Tassa samugge ţhapitaŋ sāţakayuganti sabbaŋ purimasadisa-meva.

Māņave pana susānaŋ gacchante bodhisatto paţhamataraŋ gantvā susānadvāre nisīditvā tena chađđitaŋ sāţakayugaŋ gahetvā uyyānaŋ agamāsi. Māņavo gantvā pitu ārocesi. Pitā ‘rājakulūpako tāpaso nasseyyā’ ti bodhisa-ttassa santikaŋ gantvā ‘tāpasa, tayā gahitasāţake chađđehi, mā nassī’ ti āha. Tāpaso ‘amhākaŋ susāne chađđitapilotikā vaţţati, na mayaŋ kotuhalamangalikā, kotuhalamangalaŋ nāmetaŋ na buddhapaccekabuddhabodhisa-ttehi vaņņitaŋ, tasmā paņđitena nāma kotuhalamangalikena na bhavitabban’-ti brāhmaņassa dhammaŋ desesi. Brāhmaņo dhammaŋ sutvā diţţhiŋ bhinditvā bodhisattaŋ saraņaŋ gato. Bodhisattopi aparihīnajjhāno brahmalo-kaparāyaņo ahosi.

Satthāpi imaŋ atītaŋ āharitvā abhisambuddho hutvā brāhmaņassa

dhammaŋ desento imaŋ gāthamāha–

87. ‘Yassa mangalā samūhatā, uppātā supinā ca lakkhaņā ca;

so mangaladosavītivatto, yugayogādhigato na jātumetī’ ti.

Tattha yassa mangalā samūhatāti yassa arahato khīņāsavassa diţţhamangalaŋ, sutamangalaŋ, mutamangalanti ete mangalā samucchinnā. Uppātā

supinā ca lakkhaņā cāti ‘evarūpo candaggāho bhavissati, evarūpo sūriyaggāho bhavissati, evarūpo nakkhattaggāho bhavissati, evarūpo ukkāpāto

bhavissati, evarūpo disāđāho bhavissatī’ ti ime pañca mahā-uppātā, nānappakārā supinā, subhagalakkhaņaŋ, dubbhagalakkhaņaŋ, itthilakkhaņaŋ, purisalakkhaņaŋ, dāsilakkhaņaŋ, dāsalakkhaņaŋ, asilakkhaņaŋ, hatthilakkhaņaŋ, assalakkhaņaŋ, usabhalakkhaņaŋ, āvudhalakkhaņaŋ, vatthalakkhaņanti evamādikāni lakkhaņāni ime ca diţţhiţţhānā yassa samūhatā, na

etehi uppātādīhi attano mangalaŋ vā avamangalaŋ vā pacceti. So mangaladosavītivattoti (p. 1.397) so khīņāsavo sabbamangaladose vītivatto atikkanto

pajahitvā ţhito. Yugayogādhigatoti ‘kodho ca upanāho ca, makkho ca paļāso

cā’ ti-ādinā (vibha. 833) nayena dve dve ekato āgatakilesā yugā nāma. Kāmayogo, bhavayogo, diţţhiyogo, avijjāyogoti ime saŋsāre yojanabhāvato cattāro

yogā nāma. Te yuge ca yoge cāti yugayoge adhigato abhibhavitvā gato vītivatto samatikkanto khīņāsavo bhikkhu. Na jātumetīti puna paţisandhivasena ekaŋseneva imaŋ lokaŋ na eti nāgacchatīti.

Evaŋ satthā imāya gāthāya brāhmaņassa dhammaŋ desetvā saccāni

pakāsesi, saccapariyosāne brāhmaņo saddhiŋ puttena sotāpattiphale patiţţhahi. Satthā jātakaŋ samodhānesi– ‘tadā eteva pitāputtā idāni pitāputtā

ahesuŋ, tāpaso pana ahameva ahosin’ ti.

Mangalajātakavaņņanā sattamā.

[88] 8. Sārambhajātakavaņņanā

Kalyāņimeva muñceyyāti idaŋ satthā jetavane viharanto omasavādasikkhāpadaŋ (pāci. 15) ārabbha kathesi. Dvepi vatthūni heţţhā nandivisālajātake vuttasadisāneva. Imasmiŋ pana jātake bodhisatto gandhāraraţţhe takka-silāyaŋ aññatarassa brāhmaņassa sārambho nāma balibaddo ahosi. Satthā idaŋ atītavatthuŋ kathetvā abhisambuddho hutvā imaŋ gāthamāha–

88. ‘Kalyāņimeva muñceyya, na hi muñceyya pāpikaŋ;

mokkho kalyāņiyā sādhu, mutvā tappati pāpikan’ ti.

Tattha kalyāņimeva muñceyyāTi catudosavinimuttaŋ kalyāņiŋ sundaraŋ

anavajjaŋ vācameva muñceyya vissajjeyya katheyya. Na hi muñceyya pāpikanti pāpikaŋ lāmikaŋ paresaŋ appiyaŋ amanāpaŋ na muñceyya na

katheyya. Mokkho (p. 1.398) kalyāņiyā sādhūti kalyāņavācāya vissajjanameva

imasmiŋ loke sādhu sundaraŋ bhaddakaŋ. Mutvā tappati pāpikanti pāpikaŋ

pharusavācaŋ muñcitvā vissajjetvā kathetvā so puggalo tappati socati kilamatīti.

Evaŋ satthā imaŋ dhammadesanaŋ āharitvā jātakaŋ samodhānesi–

‘tadā brāhmaņo ānando ahosi, brāhmaņī uppalavaņņā, sārambho pana aha-meva ahosin’ ti.

Sārambhajātakavaņņanā aţţhamā.

[89] 9. Kuhakajātakavaņņanā

Vācāva kira te āsīti idaŋ satthā jetavane viharanto ekaŋ kuhakabhikkhuŋ ārabbha kathesi. Kuhakavatthu uddālakajātake āvi bhavissati.

Atīte bārāņasiyaŋ brahmadatte rajjaŋ kārente ekaŋ gāmakaŋ upanissāya eko kūţajaţilo kuhakatāpaso vasati. Eko kuţumbiko tassa araññe

paņņasālaŋ kāretvā tattha naŋ vāsento attano gehe paņītāhārena paţijaggati. So taŋ kūţajaţilaŋ ‘sīlavā eso’ ti saddahitvā corabhayena suvaņņanikkhasataŋ tassa paņņasālaŋ netvā bhūmigataŋ katvā ‘idaŋ olokeyyāsi,

bhante’ ti āha. Atha naŋ tāpaso ‘pabbajitānaŋ nāma, āvuso, evarūpaŋ

kathetuŋ, na vaţţati, amhākaŋ pana parasantake lobho nāma natthī’ ti āha.

So ‘sādhu, bhante’ ti tassa vacanaŋ saddahitvā pakkāmi. Duţţhatāpaso

‘sakkā ettakena jīvitun’ ti katipāhaŋ atikkamitvā taŋ suvaņņaŋ gahetvā antarāmagge ekasmiŋ ţhāne ţhapetvā āgantvā paņņasālāyameva vasitvā punadivase tassa gehe bhattakiccaŋ katvā evamāha ‘āvuso, mayaŋ tumhe

nissāya ciraŋ vasimha, aticiraŋ ekasmiŋ ţhāne vasantānaŋ manussehi

saddhiŋ saŋsaggo hoti, saŋsaggo ca nāma pabbajitānaŋ malaŋ, tasmā

gacchāmahan’ ti vatvā tena punappunaŋ yāciyamānopi nivattituŋ na icchi.

Atha naŋ so ‘evaŋ sante gacchatha, bhante’ ti yāva gāmadvāraŋ anugantvā

nivatti. Tāpasopi thokaŋ gantvāva ‘imaŋ kuţumbikaŋ mayā vañcetuŋ vaţţatī’ ti cintetvā (p. 1.399) jaţānaŋ antare tiņaŋ ţhapetvā paţinivatti. Kuţumbiko

‘kiŋ, bhante, nivattitthā’ ti pucchi. Āvuso tumhākaŋ gehacchadanato me jaţāsu ekatiņaŋ laggaŋ, adinnādānañca nāma pabbajitānaŋ na vaţţati, taŋ ādāya āgatomhīti. Kuţumbiko ‘chađđetvā gacchatha, bhante’ ti vatvā ‘ tiņasa-lākampi nāma parasantakaŋ na gaņhāti, aho kukkuccako me ayyo’ ti pasī-ditvā vanditvā uyyojesi.

Tadā pana bodhisattena bhaņđatthāya paccantaŋ gacchantena tasmiŋ

nivesane nivāso gahito hoti. So tāpasassa vacanaŋ sutvāva ‘addhā iminā

duţţhatāpasena imassa kiñci gahitaŋ bhavissatī’ ti kuţumbikaŋ pucchi ‘atthi

pana te, samma, kiñci etassa tāpasassa santike nikkhittan’ ti? ‘Atthi, samma,

suvaņņanikkhasatan’ ti. ‘Tena hi gaccha, taŋ upadhārehī’ ti. So paņņasālaŋ

gantvā taŋ adisvā vegenāgantvā ‘natthi, sammā’ ti āha. ‘Na te suvaņņaŋ

aññena gahitaŋ, teneva kuhakatāpasena gahitaŋ, ehi, taŋ anubandhitvā

gaņhāmā’ ti vegena gantvā kūţatāpasaŋ gaņhitvā hatthehi ca pādehi ca

pothetvā suvaņņaŋ āharāpetvā gaņhiŋsu. Bodhisatto suvaņņaŋ disvā

‘nikkhasataŋ haramāno asajjitvā tiņamatte sattosī’ ti vatvā taŋ garahanto

imaŋ gāthamāha–

89. ‘Vācāva kira te āsi, saņhā sakhilabhāņino;

tiņamatte asajjittho, no ca nikkhasataŋ haran’ ti.

Tattha vācāva kira te āsi, saņhā sakhilabhāņinoTi ‘pabbajitānaŋ tiņamattampi adinnaŋ ādātuŋ na vaţţatī’ ti evaŋ sakhilaŋ muduvacanaŋ vadantassa vācā eva kira te saņhā āsi, vacanamattameva maţţhaŋ ahosīti attho.

Tiņamatte asajjitthoti kūţajaţila ekissā tiņasalākāya kukkuccaŋ kurumāno

tvaŋ satto āsatto laggo ahosi. No ca nikkhasataŋ haranti imaŋ pana nikkha-sataŋ haranto asatto nillaggova jātosīti.

Yo pubbe katakalyāņoti idaŋ satthā jetavane viharanto anāthapiņđikaŋ

ārabbha kathesi. Tassa kireko paccantavāsiko seţţhi adiţţhasahāyo ahosi. So

ekadā paccante uţţhānakabhaņđassa pañca sakaţasatāni pūretvā kammantikamanusse āha– ‘gacchatha, bho, imaŋ bhaņđaŋ sāvatthiŋ netvā amhākaŋ

sahāyakassa anāthapiņđikamahāseţţhissa paccagghena vikkiņitvā paţibhaņđaŋ āharathā’ ti. Te ‘sādhū’ ti tassa vacanaŋ sampaţicchitvā sāvatthiŋ

gantvā mahāseţţhiŋ disvā paņņākāraŋ datvā taŋ pavattiŋ ārocesuŋ. Mahāseţţhi ‘svāgataŋ vo’ ti tesaŋ āvāsañca paribbayañca dāpetvā sahāyakassa

sukhaŋ pucchitvā bhaņđaŋ vikkiņitvā paţibhaņđaŋ dāpesi. Te paccantaŋ

gantvā tamatthaŋ attano seţţhissa ārocesuŋ.

Aparabhāge anāthapiņđikopi tatheva pañca sakaţasatāni tattha pesesi.

Manussā tattha gantvā paņņākāraŋ ādāya paccantavāsikaseţţhiŋ passiŋsu. So ‘kuto āgacchathā’ ti pucchitvā ‘sāvatthito tumhākaŋ sahāyakassa anātha-piņđikassa santikā’ ti vutte ‘anāthapiņđikoti kassaci purisassa nāmaŋ bhavi-ssatī’ ti parihāsaŋ katvā paņņākāraŋ gahetvā ‘gacchatha tumhe’ ti uyyojesi, neva nivāsaŋ, na paribbayaŋ dāpesi. Te sayameva bhaņđaŋ vikkiņitvā paţi-bhaņđaŋ ādāya sāvatthiŋ āgantvā seţţhissa taŋ pavattiŋ ārocesuŋ.

Atha so paccantavāsī punapi ekavāraŋ tatheva pañca sakaţasatāni

sāvatthiŋ pesesi, manussā paņņākāraŋ ādāya mahāseţţhiŋ passiŋsu. Te (p. 1.401)

pana disvā anāthapiņđikassa manussā ‘mayaŋ, sāmi, etesaŋ nivāsañca

bhattañca paribbayañca jānissāmā’ ti vatvā tesaŋ sakaţāni bahinagare tathārūpe ţhāne mocāpetvā ‘tumhe idheva vasatha, amhākaŋ vo ghare yāgubhattañca paribbayo ca bhavissatī’ ti gantvā dāsakammakare sannipātetvā

majjhimayāmasamanantare pañca sakaţasatāni vilumpitvā nivāsanapārupanānipi nesaŋ acchinditvā goņe palāpetvā sakaţāni vicakkāni katvā bhūmiyaŋ

ţhapetvā cakkānipi gaņhitvāva agamaŋsu. Paccantavāsino nivāsanamattassapi sāmikā ahutvā bhītā vegena palāyitvā paccantameva gatā. Seţţhimanussāpi tamatthaŋ mahāseţţhino ārocesuŋ. So ‘atthi dānidaŋ kathāpābhatan’ti satthu santikaŋ gantvā ādito paţţhāya sabbaŋ taŋ pavattiŋ ārocesi.

Satthā ‘na kho, gahapati, so paccantavāsī idāneva evaŋsīlo, pubbepi evaŋ-sīloyeva ahosī’ ti vatvā tena yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto bārāņasiyaŋ

mahāvibhavo seţţhi ahosi. Tasseko paccantavāsiko seţţhi adiţţhasahāyo

ahosi. Sabbaŋ atītavatthu paccuppannavatthusadisameva bodhisatto pana

attano manussehi ‘ajja amhehi idaŋ nāma katan’ ti ārocite ‘paţhamaŋ

attano kataŋ upakāraŋ ajānantā pacchā evarūpaŋ labhantiyevā’ ti vatvā

sampattaparisāya dhammaŋ desento imaŋ gāthamāha–

90. ‘Yo pubbe katakalyāņo, katattho nāvabujjhati;

pacchā kicce samuppanne, kattāraŋ nādhigacchatī’ ti.

Tatrāyaŋ piņđattho– khattiyādīsu yo koci puriso pubbe paţhamataraŋ

aññena katakalyāņo katūpakāro katattho nipphāditakicco hutvā taŋ parena attani kataŋ kalyāņañceva atthañca na jānāti, so pacchā attano kicce samu-ppanne tassa kiccassa kattāraŋ nādhigacchati na labhatīti.

Evaŋ bodhisatto imāya gāthāya dhammaŋ desetvā dānādīni puññāni katvā yathākammaŋ gato.

Satthā (p. 1.402) imaŋ dhammadesanaŋ āharitvā jātakaŋ samodhānesi–

‘tadā paccantavāsī idānīpi paccantavāsīyeva, bārāņasiseţţhi pana ahameva ahosin’ ti.

Akataññujātakavaņņanā dasamā.

Apāyimhavaggo navamo.

Tassuddānaŋ–

Surāpānaŋ mittavindaŋ, kāļakaņņī atthadvāraŋ;

Kiŋpakkasīlavīmaŋsaŋ, mangalañcāpi sārambhaŋ;

Kuhakaŋ akataññū cāti.

10. Littavaggo

[91] 1. Littajātakavaņņanā

Littaŋ paramena tejasāti idaŋ satthā jetavane viharanto apaccavekkhitaparibhogaŋ ārabbha kathesi. Tasmiŋ kira kāle bhikkhū cīvarādīni labhitvā

yebhuyyena apaccavekkhitvā paribhuñjanti. Te cattāro paccaye apaccavekkhitvā paribhuñjamānā yebhuyyena nirayatiracchānayonito na muccanti.

Satthā taŋ kāraņaŋ ñatvā bhikkhūnaŋ anekapariyāyena dhammiŋ kathaŋ

kathetvā apaccavekkhitaparibhoge ādīnavaŋ dassetvā ‘bhikkhave,

bhikkhunā nāma cattāro paccaye labhitvā apaccavekkhitvā paribhuñjituŋ na

vaţţati, tasmā ito paţţhāya cattāro paccaye paccavekkhitvā paribhuñjeyyāthā’ti paccavekkhanavidhiŋ dassento ‘idha pana, bhikkhave, bhikkhu paţisankhā

yoniso cīvaraŋ paţisevati sītassa paţighātāyā’ ti-ādinā (ma. ni. 1.23; a. ni.

6.58) nayena tantiŋ ţhapetvā ‘bhikkhave, cattāro paccaye evaŋ paccavekkhitvā paribhuñjituŋ vaţţati, apaccavekkhitvā paribhogo nāma halāhalavisaparibhogasadiso. Porāņakā hi apaccavekkhitvā dosaŋ ajānitvā visaŋ paribhuñjitvā vipākante mahādukkhaŋ anubhaviŋsū’ ti vatvā atītaŋ āhari.

Atīte (p. 1.403) bārāņasiyaŋ brahmadatte rajjaŋ kārente bodhisatto aññatarasmiŋ mahābhogakule nibbattitvā vayappatto akkhadhutto ahosi. Athāparo

kūţakkhadhutto bodhisattena saddhiŋ kīļanto attano jaye vattamāne keļimaņđalaŋ na bhindati, parājayakāle pana akkhaŋ mukhe pakkhipitvā ‘akkho

naţţho’ ti keļimaņđalaŋ bhinditvā pakkamati. Bodhisatto tassa taŋ kāraņaŋ

ñatvā ‘hotu, jānissāmettha patirūpakāraņan’ ti akkhe ādāya attano ghare halāhalavisena rañjitvā punappunaŋ sukkhāpetvā te ādāya tassa santikaŋ

gantvā ‘ehi, samma, akkhehi kīļāmā’ ti āha. So ‘sādhu, sammā’ ti keļimaņđalaŋ sajjetvā tena saddhiŋ kīļanto attano parājayakāle ekaŋ akkhaŋ

mukhe pakkhipi. Atha naŋ bodhisatto tathā karontaŋ disvā ‘gilāhi tāva,

pacchā idaŋ nāmetanti jānissasī’ ti codetuŋ imaŋ gāthamāha–

91. ‘Littaŋ paramena tejasā, gilamakkhaŋ puriso na bujjhati;

gila re gila pāpadhuttaka, pacchā te kaţukaŋ bhavissatī’ ti.

Tattha littanti makkhitaŋ rañjitaŋ. Paramena tejasāti uttamatejasampannena halāhalavisena. Gilanti gilanto. Akkhanti guļakaŋ. Na bujjhatīti ‘ayaŋ

me gilato idaŋ nāma karissatī’ ti na jānāti. Gila reti gilāhi are. Gilāti punapi

codento vadati. Pacchā te kaţukaŋ bhavissatīti imasmiŋ te akkhe gilite

pacchā etaŋ visaŋ tikhiņaŋ bhavissatīti attho.

So bodhisattassa kathentasseva visavegena mucchito akkhīni parivattetvā

khandhaŋ nāmetvā pati. Bodhisatto ‘idānissa jīvitadānaŋ dātuŋ vaţţatī’ ti

osadhaparibhāvitaŋ vamanayogaŋ datvā vametvā sappiphāņitamadhusakkarādayo khādāpetvā arogaŋ katvā ‘puna evarūpaŋ mā akāsī’ ti ovaditvā dānādīni puññāni katvā yathākammaŋ gato.

Satthā imaŋ dhammadesanaŋ āharitvā ‘bhikkhave, apaccavekkhitapari-bhogo nāma apaccavekkhitvā katavisaparibhogasadiso hotī’ ti vatvā jātakaŋ samodhānesi– ‘tadā paņđitadhutto ahameva ahosiŋ, kūţadhutto (p. 1.404)

panettha na kathīyati, yathā ca ettha, evaŋ sabbattha. Yo pana imasmiŋ

kāle na paññāyati, so na kathīyatevā’ ti.

Littajātakavaņņanā paţhamā.

[92] 2. Mahāsārajātakavaņņanā

Ukkaţţhe sūramicchantīti idaŋ satthā jetavane viharanto āyasmantaŋ ānandattheraŋ ārabbha kathesi. Ekasmiñhi samaye kosalarañño itthiyo cintayiŋsu ‘buddhuppādo nāma dullabho, tathā manussapaţilābho, paripuņņāyatanatā ca. Mayañca imaŋ dullabhaŋ khaņasamavāyaŋ labhitvāpi attano

ruciyā vihāraŋ gantvā dhammaŋ vā sotuŋ buddhapūjaŋ vā kātuŋ dānaŋ

vā dātuŋ na labhāma, mañjūsāya pakkhittā viya vasāma, rañño kathetvā

amhākaŋ dhammaŋ desetuŋ anucchavikaŋ ekaŋ bhikkhuŋ pakkosāpetvā

tassa santike dhammaŋ sossāma, tato yaŋ sakkhissāma, taŋ uggaņhissāma, dānādīni ca puññāni karissāma. Evaŋ no ayaŋ khaņapaţilābho

saphalo bhavissatī’ ti. Tā sabbāpi rājānaŋ upasankamitvā attanā cintitakāraņaŋ kathayiŋsu. Rājā ‘sādhū’ ti sampaţicchi.

Athekadivasaŋ rājā uyyānakīļaŋ kīļitukāmo uyyānapālaŋ pakkosāpetvā ‘uyyānaŋ sodhehī’ ti āha. Uyyānapālo uyyānaŋ sodhento satthāraŋ aññata-rasmiŋ rukkhamūle nisinnaŋ disvā rañño santikaŋ gantvā ‘suddhaŋ, deva, uyyānaŋ, apicettha aññatarasmiŋ rukkhamūle bhagavā nisinno’ ti āha. Rājā ‘sādhu, samma, satthu santike dhammampi sossāmā’ ti alankatarathaŋ abhiruhitvā uyyānaŋ gantvā satthu santikaŋ agamāsi.

Tasmiñca samaye chattapāņi nāmeko anāgāmī upāsako satthu santike

dhammaŋ suņamāno nisinno hoti. Rājā taŋ disvā āsankamāno muhuttaŋ

ţhatvā puna ‘sacāyaŋ pāpako bhaveyya, na satthu santike nisīditvā

dhammaŋ suņeyya, apāpakena iminā bhavitabban’ ti cintetvā satthāraŋ upasankamitvā vanditvā ekamantaŋ nisīdi. Upāsako buddhagāravena rañño (p. 1.405)

paccuţţhānaŋ vā vandanaŋ vā na akāsi, tenassa rājā anattamano ahosi.

Satthā tassa anattamanabhāvaŋ ñatvā upāsakassa guņaŋ kathesi ‘ayaŋ,

mahārāja, upāsako bahussuto āgatāgamo kāmesu vītarāgo’ ti rājā ‘na iminā

orakena bhavitabbaŋ, yassa satthā guņaŋ vaņņetī’ ti cintetvā ‘upāsaka,

vadeyyāsi yena te attho’ ti āha. Upāsako ‘sādhū’ ti sampaţicchi. Rājā satthu

santike dhammaŋ sutvā satthāraŋ padakkhiņaŋ katvā pakkāmi.

So ekadivasaŋ uparipāsāde mahāvātapānaŋ vivaritvā ţhito taŋ upāsakaŋ

bhuttapātarāsaŋ chattamādāya jetavanaŋ gacchantaŋ disvā pakkosāpetvā

evamāha ‘tvaŋ kira, upāsaka, bahussuto, amhākañca itthiyo dhammaŋ sotukāmā ceva uggahetukāmā ca, sādhu vatassa sace tāsaŋ dhammaŋ vāceyyāsī’ ti. ‘Deva, gihīnaŋ nāma rājantepure dhammaŋ desetuŋ vā vācetuŋ vā

nappatirūpaŋ, ayyānaŋ eva patirūpan’ ti. Rājā ‘saccaŋ esa vadatī’ ti uyyojetvā itthiyo pakkosāpetvā ‘bhadde, ahaŋ tumhākaŋ dhammadesanatthāya

ca dhammavācanatthāya ca satthu santikaŋ gantvā ekaŋ bhikkhuŋ yācāmi,

asītiyā mahāsāvakesu kataraŋ yācāmī’ ti āha. Tā sabbāpi mantetvā dhammabhaņđāgārikaŋ ānandattherameva ārocesuŋ. Rājā satthu santikaŋ gantvā

vanditvā ekamantaŋ nisinno evamāha ‘bhante, amhākaŋ gehe itthiyo ānandattherassa santike dhammaŋ sotuñca uggaņhituñca icchanti, sādhu vata

sace thero amhākaŋ gehe dhammaŋ deseyya ceva vāceyya cā’ ti. Satthā

‘sādhū’ ti sampaţicchitvā theraŋ āņāpesi. Tato paţţhāya rañño itthiyo

therassa santike dhammaŋ suņanti ceva uggaņhanti ca.

Athekadivasaŋ rañño cūļāmaņi naţţho. Rājā tassa naţţhabhāvaŋ sutvā

amacce āņāpesi ‘sabbe antovaļañjanake manusse gahetvā cūļāmaņiŋ āha-rāpethā’ ti. Amaccā mātugāme ādiŋ katvā cūļāmaņiŋ paripucchantā adisvā mahājanaŋ kilamenti. Taŋ divasaŋ ānandatthero rājanivesanaŋ paviţţho.

Yathā tā itthiyo pubbe theraŋ disvāva haţţhatuţţhā dhammaŋ suņanti ceva

uggaņhanti ca, tathā akatvā sabbā domanassappattāva ahesuŋ. Tato

therena ‘kasmā tumhe ajja evarūpā (p. 1.406) jātā’ ti pucchitā evamāhaŋsu

‘bhante, rañño cūļāmaņiŋ pariyesāmāti amaccā mātugāme upādāya antovaļañjanake kilamenti, na jānāma kassa ‘kiŋ bhavissatī’ ti, tenamha domanassappattā’ ti. Thero ‘mā cintayitthā’ ti tā samassāsetvā rañño santikaŋ gantvā

paññattāsane nisīditvā ‘maņi kira te, mahārāja, naţţho’ ti pucchi. ‘Āma,

bhante’ ti. ‘Asakkhi pana taŋ āharāpetun’ ti. ‘Bhante, sabbaŋ antojanaŋ

gahetvā kilamentopi na sakkomi āharāpetun’ ti. ‘Mahārāja, mahājanaŋ akilametvāva āharaņūpāyo atthī’ ti. ‘Kataro, bhante’ ti? ‘Piņđadānaŋ, mahārājā’ ti. ‘Kataraŋ piņđadānaŋ, bhante’ ti? ‘Mahārāja, yattakesu āsankā atthi, te

gahetvā ekekassa ekekaŋ palālapiņđaŋ vā mattikāpiņđaŋ vā datvā ‘imaŋ

paccūsakāle āharitvā asukaţţhāne nāma pātethā’ ti vattabbaŋ. Yena gahito

bhavissati, so tasmiŋ pakkhipitvā āharissati. Sace paţhamadivaseyeva

pātenti, iccetaŋ kusalaŋ. No ce pātenti, dutiyadivasepi tatiyadivasepi

tatheva kātabbaŋ. Evaŋ mahājano ca na kilamissati, maņiñca labhissasī’ ti

evaŋ vatvā thero agamāsi.

Rājā vuttanayeneva tayo divase dāpesi, neva maņiŋ āhariŋsu. Thero tatiyadivase āgantvā ‘kiŋ, mahārāja, pātito maņī’ ti pucchi. ‘Na pātenti, bhante’ti. ‘Tena hi, mahārāja, mahātalasmiŋyeva paţicchannaţţhāne mahācāţiŋ

ţhapāpetvā udakassa pūrāpetvā sāņiŋ parikkhipāpetvā ‘sabbe antovaļañjanakamanussā ca itthiyo ca uttarāsangaŋ katvā ekekova antosāņiŋ pavisitvā

hatthaŋ dhovitvā āgacchantū’ ti vadehī’ ti thero imaŋ upāyaŋ ācikkhitvā

pakkāmi. Rājā tathā kāresi. Maņicoro cintesi ‘dhammabhaņđāgāriko imaŋ

adhikaraņaŋ ādāya maņiŋ adassetvā osakkissatīti aţţhānametaŋ, pātetuŋ

dāni vaţţatī’ ti maņiŋ paţicchannaŋ katvā ādāya antosāņiŋ pavisitvā cāţiyaŋ

pātetvā nikkhami. Sabbesaŋ nikkhantakāle udakaŋ chađđetvā maņiŋ addasaŋsu. Rājā ‘theraŋ nissāya mahājanaŋ akilametvāva me maņi laddho’ ti

tussi, antovaļañjanakamanussāpi ‘theraŋ nissāya mahādukkhato muttamhā’ti tussiŋsu. ‘Therassānubhāvena rañño (p. 1.407) cūļāmaņi laddho’ ti therassānubhāvo sakalanagare ceva bhikkhusanghe ca pākaţo jāto.

Dhammasabhāyaŋ sannisinnā bhikkhū therassa guņaŋ vaņņayiŋsu

‘āvuso, ānandatthero attano bahussutatāya paņđiccena upāyakusalatāya

mahājanaŋ akilametvā upāyeneva rañño maņiŋ dassesī’ ti. Satthā āgantvā

‘kāya nuttha, bhikkhave, etarahi kathāya sannisinnā’ ti pucchitvā ‘imāya

nāmā’ ti vutte ‘na, bhikkhave, idāni ānandeneva parahatthagataŋ bhaņđaŋ dassitaŋ, pubbepi paņđitā mahājanaŋ akilametvā upāyeneva tiracchānaha-tthagataŋ bhaņđaŋ dassayiŋsū’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto sabbasippesu

nipphattiŋ patto tasseva amacco ahosi. Athekadivasaŋ rājā mahantena

Sāpi kho dāsī paţibujjhitvā muttāhāraŋ apassantī kampamānā aññaŋ

upāyaŋ adisvā ‘puriso deviyā muttāhāraŋ gahetvā palāto’ ti mahāviravaŋ

viravi. Ārakkhamanussā tato tato sannipatitvā tassā vacanaŋ sutvā rañño

ārocayiŋsu. Rājā ‘coraŋ gaņhathā’ ti āha. Purisā uyyānā (p. 1.408) nikkhamitvā ‘coraŋ gaņhatha, coraŋ gaņhathā’ ti ito cito ca olokenti. Atheko jānapado balikārakapuriso taŋ saddaŋ sutvā kampamāno palāyi. Taŋ disvā rājapurisā ‘ayaŋ coro bhavissatī’ ti anubandhitvā taŋ gahetvā pothetvā ‘are,

duţţhacora, evaŋ mahāsāraŋ nāma piļandhanaŋ avaharissasī’ ti paribhāsiŋsu. So cintesi ‘sacāhaŋ ‘na gaņhāmī’ ti vakkhāmi, ajja me jīvitaŋ natthi,

pothentāyeva maŋ māressanti, sampaţicchāmi nan’ ti. So ‘āma, sāmi, gahitaŋ me’ ti āha. Atha naŋ bandhitvā rañño santikaŋ ānayiŋsu. Rājāpi naŋ pucchi ‘gahitaŋ te mahāsārapiļandhanan’ ti? ‘Āma, devā’ ti. ‘Idāni taŋ kahan’ ti. ‘Deva, mayā mahāsāraŋ nāma mañcapīţhampi na diţţhapubbaŋ, seţţhi pana maŋ mahāsārapiļandhanaŋ gaņhāpesi, sohaŋ taŋ gahetvāva tassa adāsiŋ, so naŋ jānātī’ ti.

Rājā seţţhiŋ pakkosāpetvā ‘gahitaŋ te imassa hatthato mahāsārapiļandhanan’ ti pucchi. ‘Āma, devā’ ti. ‘Kahaŋ tan’ ti. ‘Purohitassa me dinnan’ ti.

Purohitampi pakkosāpetvā tatheva pucchi, sopi sampaţicchitvā ‘gandhabbassa me dinnan’ ti āha. Tampi pakkosāpetvā ‘purohitassa hatthato te

mahāsārapiļandhanaŋ gahitan’ ti pucchi. ‘Āma, devā’ ti. ‘Kahaŋ tan’ ti. ‘Kile-savasena me vaņņadāsiyā dinnan’ ti. Tampi pakkosāpetvā pucchi, sā ‘na gaņhāmī’ ti āha. Te pañca jane pucchantānaññeva sūriyo atthaŋ gato. Rājā ‘idāni vikālo jāto, sve jānissāmā’ ti te pañca jane amaccānaŋ datvā nagaraŋ pāvisi.

Bodhisatto cintesi– ‘idaŋ piļandhanaŋ antovaļañje naţţhaŋ, ayañca gahapatiko bahivaļañjo, dvārepi balavārakkho, tasmā antovaļañjanakānampi taŋ

gahetvā palāyituŋ na sakkā. Evaŋ neva bahivaļañjanakānaŋ, na anto,

uyyāne vaļañjanakānaŋ gahaņūpāyo dissati. Iminā duggatamanussena

‘seţţhissa me dinnan’ ti kathentena attano mokkhatthāya kathitaŋ bhavissati,

seţţhināpi ‘purohitassa me dinnan’ ti kathentena ‘ekato hutvā nittharissāmī’ ti

cintetvā kathitaŋ bhavissati, purohitenāpi ‘gandhabbassa me dinnan’ ti kathentena ‘bandhanāgāre gandhabbaŋ nissāya sukhena vasissāmā’ ti cintetvā (p. 1.409)

kathitaŋ bhavissati, gandhabbenāpi ‘vaņņadāsiyā me dinnan’ ti kathentena

‘ekantena anukkaņţhitā bhavissāmā’ ti cintetvā kathitaŋ bhavissati, imehi

pañcahipi corehi na bhavitabbaŋ, uyyāne makkaţā bahū, piļandhanena

ekissā makkaţiyā hatthe āruļhena bhavitabban’ ti. So rājānaŋ upasankamitvā ‘mahārāja, core amhākaŋ niyyādetha, mayaŋ taŋ kiccaŋ sodhessā-mā’ ti āha. Rājā ‘sādhu, paņđita, sodhehī’ ti tassa niyyādesi.

Bodhisatto attano dāsapurise pakkosāpetvā te pañca jane ekasmiŋyeva ţhāne vasāpetvā samantā ārakkhaŋ katvā kaņņaŋ datvā ‘yaŋ te añña-maññaŋ kathenti, taŋ mayhaŋ ārocethā’ ti vatvā pakkāmi. Te tathā akaŋsu.

Tato manussānaŋ sannisinnavelāya seţţhi taŋ gahapatikaŋ āha– ‘are,

duţţhagahapati, tayā ahaŋ, mayā vā tvaŋ kahaŋ diţţhapubbo, kadā te

mayhaŋ piļandhanaŋ dinnan’ ti āha. So ‘sāmi mahāseţţhi, ahaŋ mahāsāraŋ

nāma rukkhasārapādakaŋ mañcapīţhampi na jānāmi, ‘taŋ nissāya pana

mokkhaŋ labhissāmī’ ti evaŋ avacaŋ, mā me kujjha, sāmī’ ti āha. Purohitopi

seţţhiŋ āha ‘mahāseţţhi, tvaŋ iminā attano adinnakameva mayhaŋ kathaŋ

adāsī’ ti? ‘Mayampi dve issarā, amhākaŋ ekato hutvā ţhitakāle kammaŋ

khippaŋ nipphajjissatī’ ti kathesinti. Gandhabbopi purohitaŋ āha ‘brāhmaņa,

kadā tayā mayhaŋ piļandhanaŋ dinnan’ ti? ‘Ahaŋ taŋ nissāya vasanaţţhāne sukhaŋ vasissāmī’ ti kathesinti. Vaņņadāsīpi gandhabbaŋ āha ‘are

duţţhagandhabba, ahaŋ kadā tava santikaŋ gatapubbā, tvaŋ vā mama

santikaŋ āgatapubbo, kadā te mayhaŋ piļandhanaŋ dinnan’ ti? Bhagini

kinkāraņā kujjhasi, ‘amhesu pañcasu ekato vasantesu gharāvāso bhavissati, anukkaņţhamānā sukhaŋ vasissāmā’ ti kathesinti. Bodhisatto payojitamanu-ssānaŋ santikā taŋ kathaŋ sutvā tesaŋ tathato acorabhāvaŋ ñatvā ‘makka-ţiyā gahitapiļandhanaŋ upāyeneva pātessāmī’ ti geņđumayāni bahūni piļandhanāni kāretvā uyyāne makkaţiyo gāhāpetvā hatthapādagīvāsu geņđupiļandhanāni piļandhāpetvā vissajjesi. Itarā makkaţī piļandhanaŋ rakkhamānā uyyāne eva nisīdi.

Bodhisatto manusse āņāpesi ‘gacchatha tumhe, uyyāne sabbā makkaţiyo upadhāretha, yassā taŋ piļandhanaŋ passatha, taŋ uttāsetvā piļandhanaŋ gaņhathā’ ti. Tāpi kho makkaţiyo ‘piļandhanaŋ no laddhan’ ti tuţţhapahaţţhā (p. 1.410) uyyāne vicarantiyo tassā santikaŋ gantvā ‘passa amhākaŋ piļandhanan’ ti āhaŋsu. Sā makkaţī asahamānā ‘kiŋ iminā geņđupiļandhanenā’-ti muttāhāraŋ piļandhitvā nikkhami. Atha naŋ te purisā disvā piļandhanaŋ chađđāpetvā āharitvā bodhisattassa adaŋsu. So taŋ ādāya rañño dassetvā ‘idaŋ te deva piļandhanaŋ, te pañcapi acorā, idaŋ pana uyyāne makkaţiyā ābhatan’ ti āha. ‘Kathaŋ pana te, paņđita, makkaţiyā hatthaŋ āruļhabhāvo ñāto, kathaŋ te gahitan’ ti? So sabbaŋ ācikkhi. Rājā tuţţhamānaso ‘sangā-masīsādīsu nāma sūrādayo icchitabbā hontī’ ti bodhisattassa thutiŋ karonto imaŋ gāthamāha–

92. ‘Ukkaţţhe sūramicchanti, mantīsu akutūhalaŋ;

piyañca annapānamhi, atthe jāte ca paņđitan’ ti.

Tattha ukkaţţheti upakaţţhe, ubhatobyūļhe sangāme sampahāre vattamāneti attho. Sūramicchantīti asaniyāpi matthake patamānāya apalāyinaŋ

sūraŋ icchanti, tasmiŋ khaņe evarūpo sangāmayodho patthetabbo hoti.

Mantīsu akutūhalanti kattabbākattabbakiccaŋ sammantanakāle uppanne

mantīsu yo akutūhalo avikiņņavāco mantaŋ na bhindati, taŋ icchanti, tādiso

tesu ţhānesu patthetabbo hoti. Piyañca annapānamhīti madhure annapāne

paccupaţţhite sahaparibhuñjanatthāya piyapuggalaŋ patthenti, tādiso tasmiŋ

kāle patthetabbo hoti. Atthe jāte ca paņđitanti atthagambhīre dhammagambhīre kismiñcideva kāraņe vā pañhe vā uppanne paņđitaŋ vicakkhaņaŋ icchanti. Tathārūpo hi tasmiŋ samaye patthetabbo hotīti.

Evaŋ rājā bodhisattaŋ vaņņetvā thometvā ghanavassaŋ vassento mahā-megho viya sattāhi ratanehi pūjetvā tassovāde ţhatvā dānādīni puññāni katvā yathākammaŋ gato, bodhisattopi yathākammaŋ gato.

Satthā imaŋ dhammadesanaŋ āharitvā therassa guņaŋ kathetvā jātakaŋ samodhānesi– ‘tadā rājā ānando ahosi, paņđitāmacco pana ahameva ahosin’-ti.

Mahāsārajātakavaņņanā dutiyā.

[93] 3. Vissāsabhojanajātakavaņņanā

Na (p. 1.411) vissase avissattheti idaŋ satthā jetavane viharanto vissāsabhojanaŋ ārabbha kathesi. Tasmiŋ kira samaye yebhuyyena bhikkhū

‘mātarā no dinnaŋ, pitarā no dinnaŋ, bhātarā, bhaginiyā, cūļamātarā, cūļapitarā, mātulena, mātulāniyā dinnaŋ. Amhākaŋ gihikālepi bhikkhukālepi ete

dātuŋ yuttarūpāvā’ ti ñātīhi dinne cattāro paccaye vissatthā hutvā apaccavekkhitvā paribhuñjanti. Satthā taŋ kāraņaŋ ñatvā ‘bhikkhūnaŋ mayā

dhammadesanaŋ kātuŋ vaţţatī’ ti bhikkhū sannipātāpetvā ‘bhikkhave,

bhikkhunā nāma ñātīhipi aññātīhipi dinnake cattāro paccaye paccavekkhitvāva paribhogo kātabbo. Apaccavekkhitvā paribhogaŋ katvā hi kālaŋ kuru-māno bhikkhu yakkhapeta-attabhāvato na muccati, apaccavekkhitaparibhogo nāmesa visaparibhogasadiso. Visañhi vissāsikena dinnakampi avissāsikena dinnakampi māretiyeva. Pubbepi vissāsena dinnaŋ visaŋ paribhuñjitvā jīvita-kkhayaŋ pattā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto mahāvibhavo

seţţhi ahosi. Tasseko gopālako kiţţhasambādhasamaye gāvo gahetvā

araññaŋ pavisitvā tattha gosālaŋ katvā rakkhanto vasati. Seţţhino ca kālena

kālaŋ gorasaŋ āharati. Athassa gosālāya avidūre sīho nivāsaŋ gaņhi.

Gāvīnaŋ sīhasantāsena milātānaŋ khīraŋ mandaŋ ahosi. Atha naŋ ekadivasaŋ sappiŋ ādāya āgataŋ seţţhi pucchi ‘kiŋ nu kho, samma gopālaka,

mandaŋ sappī’ ti? So taŋ kāraņaŋ ācikkhi. ‘Atthi pana, samma, tassa

sīhassa katthaci paţibandho’ ti? ‘Atthissa sāmi, ekāya migamātukāya

saddhiŋ saŋsaggo’ ti. ‘Sakkā pana taŋ gāhāpetun’ ti? ‘Sakkā, sāmī’ ti.

‘Tena hi taŋ gahetvā tassā nalāţato paţţhāya sarīre lomāni visena punappunaŋ rajitvā sukkhāpetvā dve tayo divase atikkāmetvā taŋ migamātukaŋ

vissajjehi, so tassā sinehena sarīraŋ lehitvā jīvitakkhayaŋ pāpuņissati.Athassa cammanakhadāţhā ceva vasañca maŋsañca gahetvā āgaccheyyā-sī’ ti halāhalavisaŋ datvā uyyojesi.

So (p. 1.412) gopālako jālaŋ khipitvā upāyena taŋ migamātukaŋ gaņhitvā

tathā akāsi. Sīho taŋ disvāva balavasinehena tassā sarīraŋ lehitvā jīvitakkhayaŋ pāpuņi. Gopālakopi cammādīni gahetvā bodhisattassa santikaŋ agamāsi. Bodhisatto taŋ kāraņaŋ ñatvā ‘paresu sineho nāma na kātabbo, evaŋ balasampannopi sīho migarājā kilesavasena saŋsaggaŋ nissāya miga-mātukāya sarīraŋ lehanto visaparibhogaŋ katvā jīvitakkhayaŋ patto’ ti vatvā sampattaparisāya dhammaŋ desento imaŋ gāthamāha–

93. ‘Na vissase avissatthe, vissatthepi na vissase;

vissāsā bhayamanveti, sīhaŋva migamātukā’ ti.

Tatrāyaŋ sankhepattho– yo pubbe sabhayo attani avissattho ahosi, tasmiŋ

avissatthe, yo pubbepi nibbhayo attani vissāsikoyeva, tasmiŋ vissatthepi na

vissase, neva vissāsaŋ kareyya. Kinkāraņā? Vissāsā bhayamanveti, yo hi

mittepi amittepi vissāso, tato bhayameva āgacchati. Kathaŋ? Sīhaŋva migamātukā, yathā mittasanthavavasena katavissāsāya migamātukāya santikā

sīhassa bhayaŋ anveti, upagataŋ sampattanti attho. Yathā vā vissāsavasena sīhaŋ migamātukā anvetā upagatātipi attho.

Evaŋ bodhisatto sampattaparisāya dhammaŋ desetvā dānādīni puññāni katvā yathākammaŋ gato.

Satthā imaŋ dhammadesanaŋ āharitvā jātakaŋ samodhānesi– ‘tadā mahāseţţhi ahameva ahosin’ ti.

Vissāsabhojanajātakavaņņanā tatiyā.

[94] 4. Lomahaŋsajātakavaņņanā

Sotatto (p. 1.413) sosinno cevāti idaŋ satthā vesāliŋ upanissāya pāţikārāme viharanto sunakkhattaŋ ārabbha kathesi. Ekasmiñhi samaye sunakkhatto satthu upaţţhāko hutvā pattacīvaramādāya vicaramāno korakkhattiyassa dhammaŋ rocento dasabalassa pattacīvaraŋ niyyādetvā korakkhattiyaŋ nissāya vasati. Tassa kālakañjika-asurayoniyaŋ nibbattakāle gihi

hutvā ‘natthi samaņassa gotamassa uttari manussadhammā alamariyañāņa-dassanaviseso, takkapariyāhataŋ samaņo gotamo dhammaŋ deseti vīmaŋ-sānucaritaŋ sayaŋpaţibhānaŋ. Yassa ca khvāssa atthāya dhammo desito, na so niyyāti takkarassa sammā dukkhakkhayāyā’ ti (ma. ni. 1.146) vesāliyaŋ tiņņaŋ pākārānaŋ antare vicaranto satthu avaņņaŋ bhāsati.

Athāyasmā sāriputto piņđāya caranto tassevaŋ avaņņaŋ bhāsantassa

sutvā piņđapātapaţikkanto tamatthaŋ bhagavato ārocesi. Bhagavā ‘kodhano,

sāriputta, sunakkhatto moghapuriso, kodhavasenevamāha, kodhavasenāpi

pana ‘na so niyyāti takkarassa sammā dukkhakkhayāyā’ ti vadanto ajānitvāpi

mayhaŋ guņameva bhāsati. Na kho pana so moghapuriso mayhaŋ guņaŋ

jānāti. Mayhañhi, sāriputta, cha abhiññā nāma atthi, ayampi me uttarimanussadhammova. Dasabalañāņāni atthi, catuvesārajjañāņaŋ atthi, catuyoniparicchedakañāņaŋ atthi, pañcagatiparicchedakañāņaŋ atthi, ayampi me uttarimanussadhammova. Evaŋ uttarimanussadhammasamannāgataŋ pana

maŋ yo evaŋ vadeyya ‘natthi samaņassa gotamassa uttarimanussadhammo’ ti, so taŋ vācaŋ appahāya taŋ cittaŋ appahāya taŋ diţţhiŋ appaţinissajjitvā yathābhataŋ nikkhitto evaŋ niraye’ ti evaŋ attano vijjamānaŋ uttarimanussadhammassa guņaŋ kathetvā ‘sunakkhatto kira, sāriputta, korakkhattiyassa dukkarakārikāya micchātape pasanno, micchātape pasīdantena

pana mayi eva pasīdituŋ vaţţati. Ahañhi ito ekanavutikappamatthake ‘atthi

nu kho ettha sāro’ ti bāhirakaŋ micchātapaŋ vīmaŋsanto caturangasamannāgataŋ brahmacariyavāsaŋ vasiŋ, tapassī sudaŋ homi paramatapassī,

lūkho (p. 1.414) sudaŋ homi paramalūkho, jegucchī sudaŋ homi paramajegucchī, pavivitto sudaŋ homi paramapavivitto’ ti vatvā therena yācito atītaŋ

āhari.

Atīte ekanavutikappamatthake bodhisatto ‘bāhirakatapaŋ vīmaŋsissāmī’ti ājīvakapabbajjaŋ pabbajitvā acelako ahosi rajojalliko, pavivitto ahosi ekavihārī. Manusse disvā migo viya palāyi, mahāvikatibhojano ahosi, vacchakagomayādīni paribhuñji, appamādavihāratthāya araññe ekasmiŋ bhiŋsanake

vanasaņđe vihāsi. Tasmimpi viharanto himapātasamaye antaraţţhake rattiŋ

vanasaņđā nikkhamitvā abbhokāse viharitvā sūriye uggate vanasaņđaŋ

pavisati. So yathā rattiŋ abbhokāse himodakena tinto, tatheva divā vanasaņđato paggharantehi udakabindūhi temayi. Evaŋ ahorattaŋ sītadukkhaŋ

anubhoti. Gimhānaŋ pana pacchime māse divā abbhokāse viharitvā rattiŋ

vanasaņđaŋ pavisati. So yathā divā abbhokāse ātapena pariļāhappatto,

tatheva rattiŋ nivāte vanasaņđe pariļāhaŋ pāpuņāti, sarīrā sedadhārā

muccanti. Athassa pubbe assutapubbā ayaŋ gāthā paţibhāsi–

94. ‘Sotatto sosinno ceva, eko bhiŋsanake vane;

naggo na caggimāsīno, esanāpasuto munī’ ti.

Tattha sotattoti sūriyasantāpena suţţhu tatto. Sosinnoti himodakena

susinno suţţhu tinto. Eko bhiŋsanake vaneTi yattha paviţţhānaŋ yebhuyyena lomāni haŋsanti, tathārūpe bhiŋsanakevanasaņđe eko adutiyova ahosinti dīpeti. Naggo na caggimāsīnoti naggo ca na ca aggimāsīno. Tathā

sītena pīļiyamānopi neva nivāsanapārupanaŋ vā ādiyiŋ, na ca aggiŋ

āgamma nisīdinti dīpeti. Esanāpasutoti abrahmacariyepi tasmiŋ brahmacariLomahaŋsajātakavaņņanā catutthā.

[95] 5. Mahāsudassanajātakavaņņanā

Aniccā vata sankhārāti idaŋ satthā parinibbānamañce nipanno ānandatthe-rassa ‘mā, bhante, bhagavā imasmiŋ khuddakanagarake’tyādivacanaŋ (dī.

ni. 2.210) ārabbha kathesi. Tathāgate hi jetavane viharante sāriputtatthero

kattikapuņņamāyaŋ nāļakagāmake jātovarake parinibbāyi, mahāmoggallāno

kattikamāsasseva kāļapakkha-amāvasiyaŋ. Evaŋ parinibbute aggasāvakayuge ‘ahampi kusinārāyaŋ parinibbāyissāmī’ ti anupubbena cārikaŋ caramāno tattha gantvā yamakasālānamantare uttarasīsake mañcake anuţţhānaseyyāya nipajji. Atha naŋ āyasmā ānandatthero ‘mā, bhante, bhagavā

imasmiŋ khuddakanagarake visame ujjangalanagarake, sākhānagarake

parinibbāyi, aññesaŋ campārājagahādīnaŋ mahānagarānaŋ aññatarasmiŋ

bhagavā parinibbāyatū’ ti yāci. Satthā ‘mā, ānanda, imaŋ ‘khuddakanagarakaŋ, ujjangalanagarakaŋ sākhānagarakan’ ti vadehi, ahañhi pubbe sudassanacakkavattirājakāle imasmiŋ nagare vasiŋ, tadā idaŋ dvādasayojanikena ratanapākārena parikkhittaŋ mahānagaraŋ ahosī’ ti vatvā therena

yācito atītaŋ āharanto mahāsudassanasuttaŋ (dī. ni. 2.241 ādayo) kathesi.

Tadā pana mahāsudassanaŋ sudhammapāsādā otaritvā avidūre sattaratanamaye tālavane paññattasmiŋ kappiyamañcake dakkhiņena passena (p. 1.416)

anuţţhānaseyyāya nipannaŋ disvā ‘imāni te, deva, caturāsīti nagarasahassāni kusāvatirājadhānippamukhāni, ettha chandaŋ karohī’ ti subhaddāya

deviyā vutte mahāsudassano ‘mā devi evaŋ avaca, atha kho ‘ettha chandaŋ

vinehi, mā apekkhaŋ akāsī’ ti evaŋ maŋ ovadā’ ti vatvā ‘kinkāraņā, devā’ ti

pucchito ‘ajjāhaŋ kālakiriyaŋ karissāmī’ ti. Atha naŋ devī rodamānā akkhīni

puñchitvā kicchena kasirena tathā vatvā rodi paridevi. Sesāpi caturāsītisahassa-itthiyo rodiŋsu parideviŋsu. Amaccādīsupi ekopi adhivāsetuŋ nāsakkhi, sabbepi rodiŋsu. Bodhisatto ‘alaŋ, bhaņe, mā saddamakatthā’ ti sabbe nivā-retvā deviŋ āmantetvā ‘mā tvaŋ devi rodi, mā paridevi. Tilaphalamattopi hi sankhāro nicco nāma natthi, sabbepi aniccā bhedanadhammā evā’ ti vatvā deviŋ ovadanto imaŋ gāthamāha–

95. ‘Aniccā vata sankhārā, uppādavayadhammino;

uppajjitvā nirujjhanti, tesaŋ vūpasamo sukho’ ti.

Tattha aniccā vata sankhārāti bhadde subhaddādevi, yattakā kehici paccayehi samāgantvā katā khandhāyatanādayo sankhārā, sabbe te aniccāyeva

nāma. Etesu hi rūpaŋ aniccaŋ …pe… viññāņaŋ aniccaŋ. Cakkhu aniccaŋ

…pe… dhammā aniccā. Yankiñci saviññāņakaŋ aviññāņakaŋ ratanaŋ,

sabbaŋ taŋ aniccameva. Iti ‘aniccā vata sankhārā’ ti gaņha. Kasmā? Uppādavayadhamminoti, sabbe hete uppādadhammino ceva vayadhammino ca

uppajjanabhijjanasabhāvāyeva, tasmā ‘aniccā’ ti veditabbā. Yasmā ca aniccā,

tasmā uppajjitvā nirujjhanti, uppajjitvā ţhitiŋ patvāpi nirujjhantiyeva. Sabbeva

hete nibbattamānā uppajjanti nāma, bhijjamānā nirujjhanti nāma. Tesaŋ

uppāde satiyeva ca ţhiti nāma hoti, ţhitiyā satiyeva bhango nāma hoti, na hi

anuppannassa ţhiti nāma, nāpi ţhitaŋ abhijjanakaŋ nāma atthi. Iti sabbepi

sankhārā tīņi lakkhaņāni patvā tattha tattheva nirujjhanti, tasmā sabbepime

aniccā khaņikā ittarā adhuvā pabhanguno calitā samīritā anaddhaniyā payātā tāvakālikā nissārā, tāvakālikaţţhena māyāmarīcipheņasadisā. Tesu bhadde subhaddādevi, kasmā sukhasaññaŋ uppādesi, evaŋ pana gaņha tesaŋ vūpa-samo sukhoti, sabbavaţţavūpasamanato tesaŋ vūpasamo nāma nibbānaŋ, tadevekaŋ ekantato sukhaŋ, tato aññaŋ sukhaŋ nāma natthīti.

Evaŋ (p. 1.417) mahāsudassano amatamahānibbānena desanāya kūţaŋ gahetvā avasesassapi mahājanassa ‘dānaŋ detha, sīlaŋ rakkhatha, uposa-thakammaŋ karothā’ ti ovādaŋ datvā devalokaparāyaņo ahosi.

Satthā imaŋ dhammadesanaŋ āharitvā jātakaŋ samodhānesi– ‘tadā

subhaddā devī rāhulamātā ahosi, pariņāyakaratanaŋ rāhulo, sesaparisā

buddhaparisā, mahāsudassano pana ahameva ahosin’ ti.

Mahāsudassanajātakavaņņanā pañcamā.

[96] 6. Telapattajātakavaņņanā

Samatittikaŋ anavasesakanti idaŋ satthā sumbharaţţhe sedakaŋ nāma nigamaŋ upanissāya aññatarasmiŋ vanasaņđe viharanto janapadakalyāņi-suttaŋ ārabbha kathesi. Tatra hi bhagavā–

‘Seyyathāpi, bhikkhave, ‘janapadakalyāņī janapadakalyāņī’ ti kho,

bhikkhave, mahājanakāyo sannipateyya, sā kho panassa janapadakalyāņī

paramapāsāvinī nacce, paramapāsāvinī gīte. ‘Janapadakalyāņī naccati

gāyatī’ ti kho, bhikkhave, bhiyyosomattāya mahājanakāyo sannipateyya.

Atha puriso āgaccheyya jīvitukāmo amaritukāmo sukhakāmo dukkhapaţikūlo. Tamenaŋ evaŋ vadeyya ‘ayaŋ te, ambho purisa, samatittiko telapatto antarena ca mahājanakāyassa antarena ca janapadakalyāņiyā pariharitabbo, puriso ca taŋ ukkhittāsiko piţţhito piţţhito anubandhissati ‘yattheva

naŋ thokampi chađđessasi, tattheva te sīsaŋ pātessāmī’’ ti. ‘Taŋ kiŋ

maññatha, bhikkhave, api nu so puriso amuŋ telapattaŋ amanasikaritvā

bahiddhā pamādaŋ āhareyyā’ ti? ‘No hetaŋ, bhante’. Upamā kho myāyaŋ,

bhikkhave, katā atthassa viññāpanāya. Ayamevettha attho– ‘samatittiko

telapatto’ ti kho, bhikkhave, kāyagatāyetaŋ satiyā adhivacanaŋ. Tasmātiha (p. 1.418), bhikkhave, evaŋ sikkhitabbaŋ ‘kāyagatā no sati bhāvitā

bhavissati susamāraddhā’ ti evañhi vo, bhikkhave, sikkhitabban’ ti (saŋ. ni.

5.386)–

Idaŋ janapadakalyāņisuttaŋ sātthaŋ sabyañjanaŋ kathesi.

Tatrāyaŋ sankhepattho– janapadakalyāņīti janapadamhi kalyāņī uttamā

chasarīradosarahitā pañcakalyāņasamannāgatā. Sā hi yasmā nātidīghā,

nātirassā, nātikisā, nātithūlā, nātikāļā, nāccodātā, atikkantā mānusakavaņņaŋ, apattā dibbavaņņaŋ, tasmā chasarīradosarahitā. Chavikalyāņaŋ,

maŋsakalyāņaŋ, nhārukalyāņaŋ, aţţhikalyāņaŋ, vayokalyāņanti imehi pana

pañcahi kalyāņehi samannāgatattā pañcakalyāņasamannāgatā nāma. Tassā

hi āgantukobhāsakiccaŋ nāma natthi, attano sarīrobhāseneva dvādasahatthe ţhāne ālokaŋ karoti, piyangusāmā vā hoti suvaņņasāmā vā. Ayamassā chavikalyāņatā. Cattāro panassā hatthapādā mukhapariyosānañca

lākhārasaparikammakataŋ viya rattapavāļarattakambalasadisaŋ hoti. Aya-massā maŋsakalyāņatā. Vīsati nakhapattāni maŋsato amuttaţţhāne lākhāra-sapūritāni viya, muttaţţhāne khīradhārāsadisāni. Ayamassā nhārukalyāņatā. Dvattiŋsa dantā suphusitā sudhotavajirapanti viya khāyanti. Ayamassā aţţhi-kalyāņatā. Vīsativassasatikāpi pana samānā soļasavassuddesikā viya hoti nibbalipalitā. Ayamassā vayokalyāņatā.

Paramapāsāvinīti ettha pana pasavanaŋ pasavo, pavattīti attho. Pasavo

eva pāsāvo, paramo pāsāvo paramapāsāvo, so assā atthīti paramapāsāvinī. Nacce ca gīte ca uttamappavatti seţţhakiriyā. Uttamameva naccaŋ naccati, gītañca gāyatīti vuttaŋ hoti.

Atha puriso āgaccheyyāti na attano ruciyā āgaccheyya, ayaŋ panettha

adhippāyo– athevaŋ mahājanamajjhe janapadakalyāņiyā naccamānāya

‘sādhu sādhū’ ti sādhukāresu anguliphoţanesu celukkhepesu ca pavattamānesu taŋ pavattiŋ sutvā rājā bandhanāgārato ekaŋ corapurisaŋ pakkosāpetvā (p. 1.419) nigaļāni chinditvā samatittikaŋ suparipuņņaŋ telapattaŋ

tassa hatthe datvā ubhohi hatthehi daļhaŋ gāhāpetvā ekaŋ asihatthaŋ

purisaŋ āņāpesi ‘etaŋ gahetvā janapadakalyāņiyā samajjaţţhānaŋ gaccha.

Yattheva cesa pamādaŋ āgamma ekampi telabinduŋ chađđeti, tatthevassa

sīsaŋ chindā’ ti. So puriso asiŋ ukkhipitvā taŋ tajjento tattha nesi. So maraņabhayatajjito jīvitukāmatāya pamādavasena taŋ amanasikaritvā sakimpi akkhīni ummīletvā taŋ janapadakalyāņiŋ na olokesi. Evaŋ bhūtapubbame-vetaŋ vatthu, sutte pana parikappavasenetaŋ vuttanti veditabbaŋ.

Upamā kho myāyanti ettha pana telapattassa tāva kāyagatāsatiyā opammasaŋsandanaŋ katameva. Ettha pana rājā viya kammaŋ daţţhabbaŋ,

asi viya kilesā, ukkhittāsikapuriso viya māro, telapattahattho puriso viya kāyagatāsatibhāvako vipassakayogāvacaro. Iti bhagavā ‘kāyagatāsatiŋ bhāvetukāmena bhikkhunā telapattahatthena tena purisena viya satiŋ avissajjetvā

appamattena kāyagatāsati bhāvetabbā’ ti imaŋ suttaŋ āharitvā dassesi.

Bhikkhū imaŋ suttañca atthañca sutvā evamāhaŋsu– ‘dukkaraŋ, bhante,

tena purisena kataŋ tathārūpiŋ janapadakalyāņiŋ anoloketvā telapattaŋ

ādāya gacchantenā’ ti. Satthā ‘na, bhikkhave, tena dukkaraŋ kataŋ, sukaramevetaŋ. Kasmā? Ukkhittāsikena purisena santajjetvā nīyamānatāya. Yaŋ

pana pubbe paņđitā appamādena satiŋ avissajjetvā abhisankhataŋ dibbarūpampi indriyāni bhinditvā anoloketvāva gantvā rajjaŋ pāpuņiŋsu, etaŋ

dukkaran’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto tassa rañño

puttasatassa sabbakaniţţho hutvā nibbatti, so anupubbena viññutaŋ pāpuņi.

Tadā ca rañño gehe paccekabuddhā bhuñjanti, bodhisatto tesaŋ veyyāvaccaŋ karoti. So ekadivasaŋ cintesi ‘mama bahū bhātaro, lacchāmi nu kho

ahaŋ imasmiŋ nagare kulasantakaŋ rajjaŋ, udāhu no’ ti? Athassa etadahosi ‘paccekabuddhe pucchitvā jānissāmī’ ti. So dutiyadivase paccekabuddhesu āgatesu dhamakaraņaŋ ādāya pānīyaŋ parissāvetvā pāde dhovitvā

telena makkhetvā tesaŋ antarakhajjakaŋ khāditvā (p. 1.420) nisinnakāle

vanditvā ekamantaŋ nisinno tamatthaŋ pucchi. Atha naŋ te avocuŋ–

kumāra, na tvaŋ imasmiŋ nagare rajjaŋ labhissasi, ito pana vīsayojanasatamatthake gandhāraraţţhe takkasilānagaraŋ nāma atthi, tattha gantuŋ

sakkonto ito sattame divase rajjaŋ lacchasi. Antarāmagge pana mahāvattani-aţaviyaŋ paripantho atthi, taŋ aţaviŋ pariharitvā gacchantassa yojanasatiko maggo hoti, ujukaŋ gacchantassa paññāsa yojanāni honti. So hi amanussakantāro nāma. Tattha yakkhiniyo antarāmagge gāme ca sālāyo ca

māpetvā upari suvaņņatārakavicittavitānaŋ mahārahaseyyaŋ paññāpetvā

nānāvirāgapaţasāņiyo parikkhipitvā dibbālankārehi attabhāvaŋ maņđetvā

sālāsu nisīditvā āgacchante purise madhurāhi vācāhi sangaņhitvā ‘kilantarūpā viya paññāyatha, idhāgantvā nisīditvā pānīyaŋ pivitvā gacchathā’ ti

pakkositvā āgatāgatānaŋ āsanāni datvā attano rūpalīlāvilāsehi palobhetvā

kilesavasike katvā attanā saddhiŋ ajjhācāre kate tattheva ne lohitena

paggharantena khāditvā jīvitakkhayaŋ pāpenti. Rūpagocaraŋ sattaŋ rūpeneva gaņhanti, saddagocaraŋ madhurena gītavāditasaddena, gandhagocaraŋ dibbagandhehi, rasagocaraŋ dibbena nānaggarasabhojanena,

phoţţhabbagocaraŋ ubhatolohitakūpadhānehi dibbasayanehi gaņhanti. Sace indriyāni bhinditvā tā anoloketvā satiŋ paccupaţţhāpetvā gamissasi, sattame divase tattha rajjaŋ lacchasīti.

Bodhisatto ‘hotu, bhante, tumhākaŋ ovādaŋ gahetvā kiŋ tā olokessāmī’ ti paccekabuddhehi parittaŋ kārāpetvā parittavālukañceva parittasuttañca ādāya paccekabuddhe ca mātāpitaro ca vanditvā nivesanaŋ gantvā

attano purise āha– ‘ahaŋ takkasilāyaŋ rajjaŋ gahetuŋ gacchāmi, tumhe

idheva tiţţhathā’ ti. Atha naŋ pañca janā āhaŋsu ‘mayampi anugacchāmā’ ti.

‘Na sakkā tumhehi anugantuŋ, antarāmagge kira yakkhiniyo rūpādigocare

manusse evañcevañca rūpādīhi palobhetvā gaņhanti, mahā paripantho, ahaŋ

pana attānaŋ takketvā gacchāmī’ ti. ‘Kiŋ pana, deva, mayaŋ tumhehi

saddhiŋ gacchantā attano piyāni rūpādīni olokessāma, mayampi (p. 1.421)

tatheva gamissāmā’ ti. Bodhisatto ‘tena hi appamattā hothā’ ti te pañca jane ādāya maggaŋ paţipajji.

Yakkhiniyo gāmādīni māpetvā nisīdiŋsu. Tesu rūpagocaro puriso tā

yakkhiniyo oloketvā rūpārammaņe paţibaddhacitto thokaŋ ohīyi. Bodhisatto

‘kiŋ bho, thokaŋ ohīyasī’ ti āha. ‘Deva, pādā me rujjanti, thokaŋ sālāyaŋ

nisīditvā āgacchāmī’ ti. ‘Ambho, etā yakkhiniyo, mā kho patthesī’ ti. ‘Yaŋ

hoti, taŋ hotu, na sakkomi, devā’ ti. ‘Tena hi paññāyissasī’ ti itare cattāro

ādāya agamāsi. Sopi rūpagocarako tāsaŋ santikaŋ agamāsi. Tā attanā

saddhiŋ ajjhācāre kate taŋ tattheva jīvitakkhayaŋ pāpetvā purato gantvā

aññaŋ sālaŋ māpetvā nānātūriyāni gahetvā gāyamānā nisīdiŋsu, tattha

saddagocarako ohīyi. Purimanayeneva tampi khāditvā purato gantvā nānappakāre gandhakaraņđake pūretvā āpaņaŋ pasāretvā nisīdiŋsu, tattha

gandhagocarako ohīyi. Tampi khāditvā purato gantvā nānaggarasānaŋ

dibbabhojanānaŋ bhājanāni pūretvā odanikāpaņaŋ pasāretvā nisīdiŋsu,

tattha rasagocarako ohīyi. Tampi khāditvā purato gantvā dibbasayanāni

paññāpetvā nisīdiŋsu, tattha phoţţhabbagocarako ohīyi. Tampi khādiŋsu,

bodhisatto ekakova ahosi.

Athekā yakkhinī ‘atikharamanto vatāyaŋ, ahaŋ taŋ khāditvāva nivattissāmī’ ti bodhisattassa pacchato pacchato agamāsi. Aţaviyā parabhāge vanakammikādayo yakkhiniŋ disvā ‘ayaŋ te purato gacchanto puriso kiŋ hotī’ ti

pucchiŋsu. ‘Komārasāmiko me, ayyā’ ti. ‘Ambho, ayaŋ evaŋ sukumālā

pupphadāmasadisā suvaņņavaņņā kumārikā attano kulaŋ chađđetvā

bhavantaŋ takketvā nikkhantā, kasmā etaŋ akilametvā ādāya na gacchasī’ ti? ‘Nesā, ayyā, mayhaŋ pajāpati, yakkhinī esā, etāya me pañca manussā

khāditā’ ti. ‘Ayyā, purisā nāma kuddhakāle attano pajāpatiyo yakkhiniyopi

karonti petiniyopī’ ti. Sā gacchamānā gabbhinivaņņaŋ dassetvā puna sakiŋ

vijātavaņņaŋ katvā puttaŋ ankena ādāya bodhisattaŋ anubandhi, diţţhadiţţhā (p. 1.422) purimanayeneva pucchanti. Bodhisattopi tatheva vatvā

gacchanto takkasilaŋ pāpuņi. Sā puttaŋ antaradhāpetvā ekikāva anubandhi.

Bodhisatto nagaradvāraŋ gantvā ekissā sālāya nisīdi. Sā bodhisattassa

tejena pavisituŋ asakkontī dibbarūpaŋ māpetvā sālādvāre aţţhāsi.

Tasmiŋ samaye takkasilarājā uyyānaŋ gacchanto taŋ disvā paţibaddhacitto hutvā ‘gaccha, imissā sassāmika-assāmikabhāvaŋ jānāhī’ ti manussaŋ

pesesi. So taŋ upasankamitvā ‘sassāmikāsī’ ti pucchi. ‘Āma, ayya, ayaŋ

issariyañca āņañca dātun’ ti. ‘Tena hi, deva, sace raţţhe vā nagare vā āņaŋ

dātuŋ na sakkotha, antonivesane (p. 1.423) antovaļañjanakānaŋ upari mama

vasaŋ vattanatthāya āņaŋ dethā’ ti. Rājā dibbaphoţţhabbena baddho tassā

vacanaŋ atikkamituŋ asakkonto ‘sādhu, bhadde, antovaļañjanakesu tuyhaŋ

āņaŋ dammi, tvaŋ ete attano vase vattāpehī’ ti āha. Sā ‘sādhū’ ti sampaţicchitvā rañño niddaŋ okkantakāle yakkhanagaraŋ gantvā yakkhe pakkositvā attanā rājānaŋ jīvitakkhayaŋ pāpetvā aţţhimattaŋ sesetvā sabbaŋ nhāruca-mmamaŋsalohitaŋ khādi, avasesā yakkhā mahādvārato paţţhāya antonive-sane kukkuţakukkure ādiŋ katvā sabbe khāditvā aţţhimattasese akaŋsu.

Punadivase dvāraŋ yathāpihitameva disvā manussā pharasūhi kavāţāni

koţţetvā anto pavisitvā sabbaŋ nivesanaŋ aţţhikaparikiņņaŋ disvā ‘saccaŋ

vata so puriso āha ‘nāyaŋ mayhaŋ pajāpati, yakkhinī esā’ ti. Rājā pana kiñci

ajānitvā taŋ gahetvā attano bhariyaŋ akāsi, sā yakkhe pakkositvā sabbaŋ

janaŋ khāditvā gatā bhavissatī’ ti āhaŋsu. Bodhisattopi taŋ divasaŋ tassāyeva sālāyaŋ parittavālukaŋ sīse katvā parittasuttañca parikkhipitvā

khaggaŋ gahetvā ţhitakova aruņaŋ uţţhāpesi. Manussā sakalarājanivesanaŋ sodhetvā haritūpalittaŋ katvā upari gandhehi vilimpitvā pupphāni vikiritvā pupphadāmāni osāretvā dhūmaŋ datvā navamālā bandhitvā sammantayiŋsu ‘ambho, yo puriso dibbarūpaŋ māpetvā pacchato āgacchantiŋ

yakkhiniŋ indriyāni bhinditvā olokanamattampi na akāsi, so ativiya uļārasatto dhitimā ñāņasampanno, tādise purise rajjaŋ anusāsante sabbaraţţhaŋ sukhitaŋ bhavissati, taŋ rājānaŋ karomā’ ti. Atha sabbe amaccā ca nāgarā ca ekacchandā hutvā bodhisattaŋ upasankamitvā ‘deva, tumhe imaŋ rajjaŋ kārethā’ ti nagaraŋ pavesetvā ratanarāsimhi ţhapetvā abhisiñcitvā takkasila-rājānaŋ akaŋsu. So cattāri agatigamanāni vajjetvā dasa rājadhamme ako-petvā dhammena rajjaŋ kārento dānādīni puññāni katvā yathākammaŋ gato.

Satthā imaŋ atītaŋ āharitvā abhisambuddho hutvā imaŋ gāthamāha–

96. ‘Samatittikaŋ (p. 1.424) anavasesakaŋ, telapattaŋ yathā parihareyya.

evaŋ sacittamanurakkhe, patthayāno disaŋ agatapubban’ ti.

Tattha samatittikanti antomukhavaţţilekhaŋ pāpetvā samabharitaŋ. Anavasesakanti anavasiñcanakaŋ aparissāvanakaŋ katvā. Telapattanti pakkhittatilatelapattaŋ. Parihareyyāti hareyya, ādāya gaccheyya. Evaŋ sacittamanurakkheti taŋ telabharitaŋ pattaŋ viya attano cittaŋ kāyagatāsatiyā gocare

ceva sampayuttasatiyā cāti ubhinnaŋ antare pakkhipitvā yathā muhuttampi bahiddhā gocare na vikkhipati, tathā paņđito yogāvacaro rakkheyya gopeyya. Kinkāraņā? Etassa hi–

‘Dunniggahassa lahuno, yatthakāmanipātino; cittassa damatho sādhu, cittaŋ dantaŋ sukhāvahan’ ti. (dha. pa. 35);

Tasmā–

‘Sududdasaŋ sunipuņaŋ, yatthakāmanipātinaŋ; cittaŋ rakkhetha medhāvī, cittaŋ guttaŋ sukhāvahaŋ’. (dha. pa. 36);

Idañhi–

‘Dūrangamaŋ ekacaraŋ, asarīraŋ guhāsayaŋ; ye cittaŋ saŋyamessanti, mokkhanti mārabandhanā’. (dha. pa. 37);

Itarassa pana–

‘Anavaţţhitacittassa, saddhammaŋ avijānato; pariplavapasādassa, paññā na paripūrati’. (dha. pa. 38);

Thirakammaţţhānasahāyassa pana–

‘Anavassutacittassa, ananvāhatacetaso; puññapāpapahīnassa, natthi jāgarato bhayaŋ’. (dha. pa. 39);

Tasmā etaŋ–

‘Phandanaŋ capalaŋ cittaŋ, dūrakkhaŋ dunnivārayaŋ; ujuŋ karoti medhāvī, usukārova tejanaŋ’. (dha. pa. 33);

Evaŋ ujuŋ karonto sacittamanurakkhe.

Patthayāno (p. 1.425) disaŋ agatapubbanti imasmiŋ kāyagatāsatikamma-ţţhāne kammaŋ ārabhitvā anamatagge saŋsāre agatapubbaŋ disaŋ patthento pihento vuttanayena sakaŋ cittaŋ rakkheyyāti attho. Kā panesā disā nāma?–

‘Mātāpitā disā pubbā, ācariyā dakkhiņā disā; puttadārā disā pacchā, mittāmaccā ca uttarā. ‘Dāsakammakarā heţţhā, uddhaŋ samaņabrāhmaņā; etā disā namasseyya, alamatto kule gihī’ ti. (dī. ni. 3.273)–

Ettha tāva puttadārādayo ‘disā’ ti vuttā.

‘Disā catasso vidisā catasso, uddhaŋ adho dasa disā imāyo;

katamaŋ disaŋ tiţţhati nāgarājā, yamaddasā supine chabbisāņan’ ti. (jā. 1.

16.104)–

Ettha puratthimādibhedā disāva ‘disā’ ti vuttā.

‘Agārino annadapānavatthadā, avhāyikā tampi disaŋ vadanti;

esā disā paramā setaketu, yaŋ patvā dukkhī sukhino bhavantī’ ti. (jā. 1.

6.9)–

Ettha pana nibbānaŋ ‘disā’ ti vuttaŋ. Idhāpi tadeva adhippetaŋ. Tañhi

‘khayaŋ virāgan’ ti-ādīhi dissati apadissati, tasmā ‘disā’ ti vuccati. Anamatagge pana saŋsāre kenaci bālaputhujjanena supinenapi agatapubbatāya

agatapubbā disā nāmāti vuttaŋ. Taŋ patthayantena kāyagatāsatiyā yogo

karaņīyoti.

Evaŋ satthā nibbānena desanāya kūţaŋ gahetvā jātakaŋ samodhānesi–

‘tadā rājaparisā buddhaparisā ahosi, rajjappattakumāro pana ahameva aho-sin’ ti.

Telapattajātakavaņņanā chaţţhā.

[97] 7. Nāmasiddhijātakavaņņanā

Jīvakañca (p. 1.426) mataŋ disvāti idaŋ satthā jetavane viharanto ekaŋ

nāmasiddhikaŋ bhikkhuŋ ārabbha kathesi. Eko kira kulaputto nāmena

pāpako nāma. So sāsane uraŋ datvā pabbajito bhikkhūhi ‘ehāvuso, pāpaka,

tiţţhāvuso, pāpakā’ ti vuccamāno cintesi ‘loke pāpakaŋ nāma lāmakaŋ kāļakaņņibhūtaŋ vuccati, aññaŋ mangalapaţisaŋyuttaŋ nāmaŋ āharāpessāmī’ti. So ācariyupajjhāye upasankamitvā ‘bhante, mayhaŋ nāmaŋ avamangalaŋ, aññaŋ me nāmaŋ karothā’ ti āha. Atha naŋ te evamāhaŋsu–

‘āvuso, nāmaŋ nāma paņņattimattaŋ, nāmena kāci atthasiddhi nāma natthi,

attano nāmeneva santuţţho hohī’ ti. So punappunaŋ yāciyeva. Tassāyaŋ

nāmasiddhikabhāvo bhikkhusanghe pākaţo jāto. Athekadivasaŋ dhammasabhāyaŋ sannisinnā bhikkhū kathaŋ samuţţhāpesuŋ ‘āvuso, asuko kira

bhikkhu nāmasiddhiko mangalaŋ nāmaŋ āharāpetī’ ti. Atha satthā dhammasabhaŋ āgantvā ‘kāya nuttha, bhikkhave, etarahi kathāya sannisinnā’ ti

pucchitvā ‘imāya nāmā’ ti vutte ‘na, bhikkhave, so idāneva, pubbepi nāmasi-ddhikoyevā’ ti vatvā atītaŋ āhari.

Atīte takkasilāyaŋ bodhisatto disāpāmokkho ācariyo hutvā pañca māņavakasatāni mante vācesi. Tasseko māņavo pāpako nāma nāmena. So ‘ehi,

pāpaka, yāhi, pāpakā’ ti vuccamāno cintesi ‘mayhaŋ nāmaŋ avamangalaŋ,

aññaŋ nāmaŋ āharāpessāmī’ ti. So ācariyaŋ upasankamitvā ‘ācariya,

mayhaŋ nāmaŋ avamangalaŋ, aññaŋ me nāmaŋ karothā’ ti āha. Atha naŋ

ācariyo avoca ‘gaccha, tāta, janapadacārikaŋ caritvā attano abhirucitaŋ

ekaŋ mangalanāmaŋ gahetvā ehi, āgatassa te nāmaŋ parivattetvā aññaŋ

nāmaŋ karissāmī’ ti. So ‘sādhū’ ti pātheyyaŋ gahetvā nikkhanto gāmena

gāmaŋ caranto ekaŋ nagaraŋ pāpuņi. Tattha ceko puriso kālakato jīvako

nāma nāmena. So taŋ ñātijanena āļāhanaŋ nīyamānaŋ disvā ‘kiŋ nāmako

esa puriso’ ti pucchi. ‘Jīvako nāmeso’ ti. ‘Jīvakopi maratī’ ti? ‘Jīvakopi

marati, ajīvakopi marati, nāmaŋ nāma paņņattimattaŋ, tvaŋ bālo maññe’ ti.

So taŋ kathaŋ sutvā nāme majjhatto hutvā antonagaraŋ pāvisi.

Athekaŋ (p. 1.427) dāsiŋ bhatiŋ adadamānaŋ sāmikā dvāre nisīdāpetvā

rajjuyā paharanti, tassā ca ‘dhanapālī’ ti nāmaŋ hoti. So antaravīthiyā

gacchanto taŋ pothiyamānaŋ disvā ‘kasmā imaŋ pothethā’ ti pucchi.

‘Bhatiŋ dātuŋ na sakkotī’ ti. ‘Kiŋ panassā nāman’ ti? ‘Dhanapālī nāmā’ ti.

Nāmena dhanapālī samānāpi bhatimattaŋ dātuŋ na sakkotīti dhanapāliyopi

adhanapāliyopi duggatā honti, nāmaŋ nāma paņņattimattaŋ, tvaŋ bālo

maññeti. So nāme majjhattataro hutvā nagarā nikkhamma maggaŋ paţipanno antarāmagge maggamūļhapurisaŋ disvā ‘ambho kiŋ karonto vicarasī’ ti pucchi. ‘Maggamūļhomhi, sāmī’ ti. ‘Kiŋ pana te nāman’ ti? ‘Panthako

nāmā’ ti. ‘Panthakopi maggamūļho hotī’ ti? ‘Panthakopi apanthakopi maggamūļho hoti, nāmaŋ nāma paņņattimattaŋ tvaŋ pana bālo maññeti’. So

nāme atimajjhatto hutvā bodhisattassa santikaŋ gantvā ‘kiŋ, tāta, nāmaŋ

rocetvā āgatosī’ ti vutte ‘ācariya, jīvakāpi nāma maranti ajīvakāpi, dhanapāliyopi duggatā honti adhanapāliyopi, panthakāpi maggamūļhā honti apanthakāpi, nāmaŋ nāma paņņattimattaŋ, nāmena siddhi natthi, kammeneva

siddhi. Alaŋ mayhaŋ aññena nāmena, tadeva me nāmaŋ hotū’ ti āha.

Bodhisatto tena diţţhañca katañca saŋsandetvā imaŋ gāthamāha–

97. ‘Jīvakañca mataŋ disvā, dhanapāliñca duggataŋ;

panthakañca vane mūļhaŋ, pāpako punarāgato’ ti.

Tattha punarāgatoti imāni tīņi kāraņāni disvā puna āgato, ra-kāro sandhivasena vutto.

Satthā imaŋ dhammadesanaŋ āharitvā ‘na, bhikkhave, idāneva, pubbepesa nāmasiddhikoyevā’ ti vatvā jātakaŋ samodhānesi– ‘tadā nāmasiddhiko

idānipi nāmasiddhikoyeva, ācariyaparisā buddhaparisā, ācariyo pana ahameva ahosin’ ti.

Nāmasiddhijātakavaņņanā sattamā.

[98] 8. Kūţavāņijajātakavaņņanā

Sādhu (p. 1.428) kho paņđito nāmāti idaŋ satthā jetavane viharanto ekaŋ

kūţavāņijaŋ ārabbha kathesi. Sāvatthiyañhi dve janā ekato vaņijjaŋ karontā

bhaņđaŋ sakaţenādāya janapadaŋ gantvā laddhalābhā paccāgamiŋsu.

Tesu kūţavāņijo cintesi ‘ayaŋ bahū divase dubbhojanena dukkhaseyyāya

kilanto, idāni attano ghare nānaggarasehi yāvadatthaŋ subhojanaŋ

bhuñjitvā ajīrakena marissati. Athāhaŋ imaŋ bhaņđaŋ tayo koţţhāse katvā

ekaŋ tassa dārakānaŋ dassāmi, dve koţţhāse attanā gahessāmī’ ti. So ‘ajja

bhājessāma, sve bhājessāmā’ ti bhaņđaŋ bhājetuŋ na icchi. Atha naŋ

paņđitavāņijo akāmakaŋ nippīļetvā bhājāpetvā vihāraŋ gantvā satthāraŋ

vanditvā katapaţisanthāro ‘atipapañco te kato, idhāgantvāpi cirena buddhupaţţhānaŋ āgatosī’ ti vutte taŋ pavattiŋ bhagavato ārocesi. Satthā ‘na kho so,

upāsaka, idāneva kūţavāņijo, pubbepi kūţavāņijoyeva. Idāni pana taŋ vañcetukāmo jāto, pubbe paņđitepi vañcetuŋ ussahī’ ti vatvā tena yācito atītaŋ

āhari.

Atīte bārāņasiyaŋ brahmadatte rajjaŋ kārente bodhisatto bārāņasiyaŋ

vāņijakule nibbatti, nāmaggahaņadivase cassa ‘paņđito’ ti nāmaŋ akaŋsu.

So vayappatto aññena vāņijena saddhiŋ ekato hutvā vaņijjaŋ karoti, tassa

‘atipaņđito’ ti nāmaŋ ahosi. Te bārāņasito pañcahi sakaţasatehi bhaņđaŋ ādāya janapadaŋ gantvā vaņijjaŋ katvā laddhalābhā puna bārāņasiŋ āga-miŋsu. Atha nesaŋ bhaņđabhājanakāle atipaņđito āha ‘mayā dve koţţhāsā laddhabbā’ ti. ‘Kinkāraņā’ ti? ‘Tvaŋ paņđito, ahaŋ atipaņđito. Paņđito ekaŋ laddhuŋ arahati, atipaņđito dve’ ti. ‘Nanu amhākaŋ dvinnaŋ bhaņđamūla-kampi goņādayopi samasamāyeva, tvaŋ kasmā dve koţţhāse laddhuŋ araha-sī’ ti. ‘Atipaņđitabhāvenā’ ti. Evaŋ te kathaŋ vađđhetvā kalahaŋ akaŋsu.

Tato atipaņđito ‘attheko upāyo’ ti cintetvā attano pitaraŋ ekasmiŋ susirarukkhe pavesetvā ‘tvaŋ amhesu āgatesu (p. 1.429) ‘atipaņđito dve koţţhāse

laddhuŋ arahatī’ ti vadeyyāsī’ ti vatvā bodhisattaŋ upasankamitvā ‘samma,

mayhaŋ dvinnaŋ koţţhāsānaŋ yuttabhāvaŋ vā ayuttabhāvaŋ vā esā

rukkhadevatā jānāti, ehi, taŋ pucchissāmā’ ti taŋ tattha netvā ‘ayye rukkhadevate, amhākaŋ aţţaŋ pacchindā’ ti āha. Athassa pitā saraŋ parivattetvā

‘tena hi kathethā’ ti āha. ‘Ayye, ayaŋ paņđito, ahaŋ atipaņđito. Amhehi

ekato vohāro kato, tattha kena kiŋ laddhabbanti. Paņđitena eko koţţhāso, atipaņđitena pana dve koţţhāsā laddhabbā’ ti. Bodhisatto evaŋ vinicchitaŋ

aţţaŋ sutvā ‘idāni devatābhāvaŋ vā adevatābhāvaŋ vā jānissāmī’ ti palālaŋ

āharitvā susiraŋ pūretvā aggiŋ adāsi, atipaņđitassa pitā jālāya phuţţhakāle

ađđhajjhāmena sarīrena upari āruyha sākhaŋ gahetvā olambanto bhūmiyaŋ patitvā imaŋ gāthamāha–

98. ‘Sādhu kho paņđito nāma, na tveva atipaņđito;

atipaņđitena puttena, manamhi upakūļito’ ti.

Tattha sādhu kho paņđito nāmāTi imasmiŋ loke paņđiccena samannāgato

kāraņākāraņaññū puggalo sādhu sobhano. Atipaņđitoti nāmamattena atipaņđito kūţapuriso na tveva varaŋ. Manamhi upakūļitoti thokenamhi jhāmo,

ađđhajjhāmakova muttoti attho. Te ubhopi majjhe bhinditvā samaññeva

koţţhāsaŋ gaņhitvā yathākammaŋ gatā.

Satthā ‘pubbepi esa kūţavāņijoyevā’ ti imaŋ atītaŋ āharitvā jātakaŋ samo-dhānesi– ‘tadā kūţavāņijo paccuppannepi kūţavāņijoyeva, paņđitavāņijo pana ahameva ahosin’ ti.

Kūţavāņijajātakavaņņanā aţţhamā.

[99] 9. Parosahassajātakavaņņanā

Parosahassampi (p. 1.430) samāgatānanti idaŋ satthā jetavane viharanto puthujjanapucchāpañcakaŋ ārabbha kathesi. Vatthu sarabhajātake (jā. 1.13.

134 ādayo) āvi bhavissati. Ekasmiŋ pana samaye bhikkhū dhammasabhāyaŋ sannipatitvā ‘āvuso, dasabalena sankhittena kathitaŋ dhammasenāpati sāriputto vitthārena byākāsī’ ti therassa guņaŋ kathayamānā nisīdiŋsu. Satthā āgantvā ‘kāya nuttha, bhikkhave, etarahi kathāya sannisinnā’ti pucchitvā ‘imāya nāmā’ ti vutte ‘na, bhikkhave, sāriputto idāneva mayā

sankhittena bhāsitaŋ vitthārena byākaroti, pubbepi byākāsiyevā’ ti vatvā

atītaŋ āhari.

Atīte bārāņasiyaŋ brahmadatte rajjaŋ kārente bodhisatto udiccabrāhmaņakule nibbattitvā takkasilāyaŋ sabbasippāni uggaņhitvā kāme pahāya isipabbajjaŋ pabbajitvā pañcābhiññā aţţha samāpattiyo nibbattetvā himavante

vihāsi. Parivāropissa pañca tāpasasatāni ahesuŋ. Athassa jeţţhantevāsiko

vassārattasamaye upađđhaŋ isigaņaŋ ādāya loņambilasevanatthāya manussapathaŋ agamāsi. Tadā bodhisattassa kālakiriyāsamayo jāto. Atha naŋ

antevāsikā ‘ācariya, kataro vo guņo laddho’ ti adhigamaŋ pucchiŋsu. So

‘natthi kiñcī’ ti vatvā ābhassarabrahmaloke nibbatti. Bodhisattā hi arūpasamāpattilābhino hutvāpi abhabbaţţhānattā āruppe na nibbattanti. Antevāsikā ‘ācariyassa adhigamo natthī’ ti āļāhane sakkāraŋ na kariŋsu.

Jeţţhantevāsiko āgantvā ‘kahaŋ ācariyo’ ti pucchitvā ‘kālakato’ ti sutvā

‘api ācariyaŋ adhigamaŋ pucchitthā’ ti āha. ‘Āma, pucchimhā’ ti. ‘Kiŋ kathesī’ ti? ‘Natthi kiñcīti tena vuttaŋ, athassa amhehi sakkāro na kato’ ti āhaŋsu.

Jeţţhantevāsiko ‘tumhe ācariyassa vacanatthaŋ na jānātha, ākiñcaññāyatanasamāpattilābhī ācariyo’ ti āha. Te tasmiŋ punappunaŋ kathentepi na

saddahiŋsu. Bodhisatto taŋ kāraņaŋ ñatvā ‘andhabālā mama jeţţhantevāsikassa vacanaŋ na saddahanti. Imaŋ (p. 1.431) tesaŋ kāraņaŋ pākaţaŋ karissāmī’ ti brahmalokā āgantvā assamapadamatthake mahantenānubhāvena

ākāse ţhatvā jeţţhantevāsikassa paññānubhāvaŋ vaņņento imaŋ gāthamāha–

99. ‘Parosahassampi samāgatānaŋ, kandeyyuŋ te vassasataŋ apaññā;

ekova seyyo puriso sapañño, yo bhāsitassa vijānāti atthan’ ti.

Tattha parosahassampīti atirekasahassampi. Samāgatānanti sannipatitānaŋ bhāsitassa atthaŋ jānituŋ asakkontānaŋ bālānaŋ. Kandeyyuŋ te

vassasataŋ apaññāti te evaŋ samāgatā apaññā ime bālatāpasā viya vassa-satampi vassasahassampi rodeyyuŋ parideveyyuŋ, rodamānāpi pana atthaŋ vā kāraņaŋ vā neva jāneyyunti dīpeti. Ekova seyyo puriso sapaññoti evarūpānaŋ bālānaŋ parosahassatopi eko paņđitapurisova seyyo varataroti attho. Kīdiso sapaññoti? Yo bhāsitassa vijānāti atthaŋ ayaŋ jeţţhantevāsiko viyāti.

Evaŋ mahāsatto ākāse ţhitova dhammaŋ desetvā tāpasagaņaŋ bujjhā-petvā brahmalokameva gato. Tepi tāpasā jīvitapariyosāne brahmalokaparā-yaņā ahesuŋ.

Satthā imaŋ dhammadesanaŋ āharitvā jātakaŋ samodhānesi– ‘tadā jeţţhantevāsiko sāriputto ahosi, mahābrahmā pana ahameva ahosin’ ti.

Parosahassajātakavaņņanā navamā.

[100] 10. Asātarūpajātakavaņņanā

Asātaŋ sātarūpenāti idaŋ satthā kuņđiyanagaraŋ upanissāya kuņđadhānavane viharanto koliyarājadhītaraŋ suppavāsaŋ upāsikaŋ ārabbha

kathesi. Sā hi tasmiŋ samaye satta vassāni kucchinā gabbhaŋ pariharitvā

sattāhaŋ mūļhagabbhā ahosi, adhimattā vedanā pavattiŋsu. Sā (p. 1.432)

evaŋ adhimattavedanābhibhūtāpi ‘sammāsambuddho vata so bhagavā, yo

evarūpassa dukkhassa pahānāya dhammaŋ deseti. Suppaţipanno vata

tassa bhagavato sāvakasangho, yo evarūpassa dukkhassa pahānāya paţipanno. Susukhaŋ vata nibbānaŋ, yattheva rūpaŋ dukkhaŋ natthī’ ti (udā.

18) imehi tīhi vitakkehi adhivāsesi. Sā sāmikaŋ pakkosetvā tañca attano

pavattiŋ vandanasāsanañca ārocetuŋ satthu santikaŋ pesesi. Satthā vandanasāsanaŋ sutvāva ‘sukhinī hotu suppavāsā koliyadhītā, sukhinī arogā

arogaŋ puttaŋ vijāyatū’ ti āha. Saha vacaneneva pana bhagavato suppavāsā koliyadhītā sukhinī arogā arogaŋ puttaŋ vijāyi. Athassā sāmiko gehaŋ

gantvā taŋ vijātaŋ disvā ‘acchariyaŋ vata, bho’ ti ativiya tathāgatassa ānubhāvena acchariyabbhutacittajāto ahosi.

Suppavāsāpi puttaŋ vijāyitvā sattāhaŋ buddhappamukhassa sanghassa

dānaŋ dātukāmā puna nimantanatthāya taŋ pesesi. Tena kho pana samayena mahāmoggallānassa upaţţhākena buddhappamukho sangho nimantito

hoti. Satthā suppavāsāya dānassa okāsadānatthāya theraŋ tassa santikaŋ

pesetvā taŋ saññāpetvā sattāhaŋ tassā dānaŋ paţiggahesi saddhiŋ

bhikkhusanghena. Sattame pana divase suppavāsā puttaŋ sīvalikumāraŋ

maņđetvā satthārañceva bhikkhusanghañca vandāpesi. Tasmiŋ paţipāţiyā

sāriputtattherassa santikaŋ nīte thero tena saddhiŋ ‘kacci te, sīvali, khamanīyan’ ti paţisanthāramakāsi. So ‘kuto me, bhante, sukhaŋ, svāhaŋ satta

vassāni lohitakumbhiyaŋ vasin’ ti therena saddhiŋ evarūpaŋ kathaŋ

kathesi. Suppāvāsā tassa vacanaŋ sutvā ‘sattāhajāto me putto anubuddhena dhammasenāpatinā saddhiŋ mantetī’ ti somanassappattā ahosi.

Satthā ‘api nu suppavāse aññepi evarūpe putte icchasī’ ti āha. ‘Sace, bhante, evarūpe aññe satta putte labheyyaŋ, iccheyyamevāhan’ ti. Satthā udānaŋ udānetvā anumodanaŋ katvā pakkāmi. Sīvalikumāropi kho sattavassikakāle-yeva sāsane uraŋ datvā pabbajitvā paripuņņavasso upasampadaŋ labhitvā puññavā lābhaggappatto hutvā pathaviŋ unnādetvā arahattaŋ patvā puñña-vantānaŋ antare etadaggaţţhānaŋ pāpuņi.

Athekadivasaŋ (p. 1.433) bhikkhū dhammasabhāyaŋ sannipatitvā ‘āvuso,

sīvalitthero nāma evarūpo mahāpuñño patthitapatthano pacchimabhavikasatto satta vassāni lohitakumbhiyaŋ vasitvā sattāhaŋ mūļhagabbhabhāvaŋ

āpajji, aho mātāputtā mahantaŋ dukkhaŋ anubhaviŋsu, kiŋ nu kho kammaŋ

akaŋsū’ ti kathaŋ samuţţhāpesuŋ. Satthā tatthāgantvā ‘kāya nuttha,

bhikkhave, etarahi kathāya sannisinnā’ ti pucchitvā ‘imāya nāmā’ ti vutte

‘bhikkhave, sīvalino mahāpuññatova satta vassāni lohitakumbhiyaŋ nivāso

ca sattāhaŋ mūļhagabbhabhāvappatti ca attanā katakammamūlakāva,

suppavāsāyapi satta vassāni kucchinā gabbhapariharaņadukkhañca

sattāhaŋ mūļhagabbhadukkhañca attanā katakammamūlakamevā’ ti vatvā

tehi yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto tassa aggamahesiyā kucchismiŋ paţisandhiŋ gaņhitvā vayappatto takkasilāyaŋ sabbasippāni uggaņhitvā pitu accayena rajjaŋ patvā dhammena rajjaŋ kāresi.

Tasmiŋ samaye kosalamahārājā mahantena balenāgantvā bārāņasiŋ

gahetvā rājānaŋ māretvā tasseva aggamahesiŋ attano aggamahesiŋ akāsi.

Bārāņasirañño pana putto pitu maraņakāle niddhamanadvārena palāyitvā

balaŋ saŋharitvā bārāņasiŋ āgantvā avidūre nisīditvā tassa rañño paņņaŋ

pesesi ‘rajjaŋ vā detu yuddhaŋ vā’ ti. So ‘yuddhaŋ demī’ ti paţipaņņaŋ

pesesi. Rājakumārassa pana mātā taŋ sāsanaŋ sutvā ‘yuddhena kammaŋ

natthi, sabbadisāsu sañcāraŋ pacchinditvā bārāņasinagaraŋ parivāretu, tato

dārūdakabhattaparikkhayena kilantamanussaŋ nagaraŋ vināva yuddhena

gaņhissasī’ ti paņņaŋ pesesi. So mātu sāsanaŋ sutvā satta divasāni

sañcāraŋ pacchinditvā nagaraŋ rundhi, nāgarā sañcāraŋ alabhamānā

sattame divase tassa rañño sīsaŋ gahetvā kumārassa adaŋsu. Kumāro

pana nagaraŋ pavisitvā rajjaŋ gahetvā jīvitapariyosāne yathākammaŋ gato.

So etarahi satta divasāni sañcāraŋ pacchinditvā nagaraŋ rundhitvā gahitakammanissandena satta vassāni lohitakumbhiyaŋ vasitvā sattāhaŋ mūļhagabbhabhāvaŋ āpajji. Yaŋ pana so padumuttarassa bhagavato pādamūle

‘lābhīnaŋ aggo bhaveyyan’ ti mahādānaŋ datvā patthanaŋ akāsi, yañca

vipassibuddhakāle (p. 1.434) nāgarehi saddhiŋ sahassagghanakaŋ guļadadhiŋ datvā patthanamakāsi, tassānubhāvena lābhīnaŋ aggo jāto. Suppavāsāpi ‘nagaraŋ rundhitvā gaņha, tātā’ ti pesitabhāvena satta vassāni

kucchinā gabbhaŋ pariharitvā sattāhaŋ mūļhagabbhā jātā.

Satthā imaŋ atītaŋ āharitvā abhisambuddho hutvā imaŋ gāthamāha–

100. ‘Asātaŋ sātarūpena, piyarūpena appiyaŋ;

dukkhaŋ sukhassa rūpena, pamattamativattatī’ ti.

Tattha asātaŋ sātarūpenāti amadhurameva madhurapatirūpakena. Pamattamativattatīti asātaŋ appiyaŋ dukkhanti etaŋ tividhampi etena sātarūpādinā ākārena sativippavāsavasena pamattaŋ puggalaŋ ativattati abhibhavati ajjhottharatīti attho. Idaŋ bhagavatā yañca te mātāputtā iminā gabbhapariharaņagabbhavāsasankhātena asātādinā pubbe nagararundhanasātādipatirūpakena ajjhotthaţā, yañca idāni sā upāsikā punapi sattakkhattuŋ evarūpaŋ

asātaŋ appiyaŋ dukkhaŋ pemavatthubhūtena puttasankhātena sātādipatirūpakena ajjhotthaţā hutvā tathā avaca, taŋ sabbampi sandhāya vuttanti veditabbaŋ.

Satthā imaŋ dhammadesanaŋ āharitvā jātakaŋ samodhānesi– ‘tadā

nagaraŋ rundhitvā rajjappattakumāro sīvali ahosi, mātā suppavāsā, pitā

pana bārāņasirājā ahameva ahosin’ ti.

Asātarūpajātakavaņņanā dasamā.

Littavaggo dasamo.

Tassuddānaŋ–

Littatejaŋ mahāsāraŋ, vissāsa lomahaŋsanaŋ; sudassana telapattaŋ, nāmasiddhi kūţavāņijaŋ; parosahassa asātarūpanti.

Majjhimapaņņāsako niţţhito.

11. Parosatavaggo

[101] 1. Parosatajātakavaņņanā

101. ‘Parosatañcepi (p. 1.435) samāgatānaŋ, jhāyeyyuŋ te vassasataŋ apaññā;

ekova seyyo puriso sapañño, yo bhāsitassa vijānāti atthan’ ti.–

Idaŋ jātakaŋ vatthuto ca veyyākaraņato ca samodhānato ca parosahassajātakasadisameva. Kevalañhettha ‘jhāyeyyun’ ti padamattameva viseso.

Tassattho– vassasatampi apaññā jhāyeyyuŋ olokeyyuŋ upadhāreyyuŋ,

evaŋ olokentāpi pana atthaŋ vā kāraņaŋ vā na passanti, tasmā yo bhāsitassa atthaŋ jānāti, so ekova sapañño seyyoti.

Parosatajātakavaņņanā paţhamā.

[102] 2. Paņņikajātakavaņņanā

Yo dukkhaphuţţhāya bhaveyya tāņanti idaŋ satthā jetavane viharanto

ekaŋ paņņikaŋ upāsakaŋ ārabbha kathesi. So kira sāvatthivāsī upāsako

nānappakārāni mūlapaņņādīni ceva lābukumbhaņđādīni ca vikkiņitvā jīvikaŋ

kappeti. Tassekā dhītā abhirūpā pāsādikā ācārasīlasampannā hirottappasamannāgatā kevalaŋ niccappahasitamukhā. Tassā samānakulesu vāreyyatthāya āgatesu so cintesi ‘imissā vāreyyaŋ vattati, ayañca niccappahasitamukhā. Kumārikādhamme pana asati kumārikāya parakulaŋ gatāya mātāpitūnaŋ garahā hoti, ‘atthi nu kho imissā kumārikādhammo, natthī’ ti vīmaŋsissāmi nan’ ti. So ekadivasaŋ dhītaraŋ pacchiŋ gāhāpetvā paņņatthāya

araññaŋ gantvā vīmaŋsanavasena kilesasannissito viya hutvā rahassakathaŋ kathetvā taŋ hatthe gaņhi. Sā gahitamattāva rodantī kandantī ‘ayuttametaŋ, tāta, udakato aggipātubhāvasadisaŋ, mā evarūpaŋ karothā’ ti āha.

‘Amma, mayā vīmaŋsanatthāya (p. 1.436) tvaŋ hatthe gahitā, na ca kilesavasena. Vadehi, atthi dāni te kumārikādhammo’ ti. ‘Āma, tāta, atthi. Mayā hi

lobhavasena na koci puriso olokitapubbo’ ti. So dhītaraŋ assāsetvā gharaŋ

netvā mangalaŋ katvā parakulaŋ pesetvā ‘satthāraŋ vandissāmī’ ti gandhamālādihattho jetavanaŋ gantvā satthāraŋ vanditvā pūjetvā ekamantaŋ

nisīdi, ‘cirassamāgatosī’ ti ca vutte tamatthaŋ bhagavato ārocesi. Satthā

paritāyitā patiţţhā bhaveyya. So me pitā dubbhi vane karotīti so mayhaŋ

dukkhaparitāyako pitāva imasmiŋ vane evarūpaŋ mittadubbhi kammaŋ

karoti, attano jātāya dhītari vītikkamaŋ kātuŋ maññatīti attho. Sā kassa kandāmīti kassa rodāmi, ko me patiţţhā bhavissatīti dīpeti. Yo tāyitā so sahasaŋ

karotīti yo mayhaŋ tāyitā rakkhitā avassayo bhavituŋ arahati, so pitāyeva

sāhasikakammaŋ karotīti attho.

Atha naŋ pitā assāsetvā ‘amma, rakkhitattāsī’ ti pucchi. ‘Āma, tāta

rakkhito me attā’ ti. So taŋ gharaŋ netvā maņđetvā mangalaŋ katvā para-kulaŋ pesesi.

Satthā (p. 1.437) imaŋ dhammadesanaŋ āharitvā saccāni pakāsetvā jātakaŋ samodhānesi, saccapariyosāne upāsako sotāpattiphale patiţţhahi.

Tadā pitā etarahi pitāva, dhītā ca etarahi dhītāva, taŋ kāraņaŋ paccakkhato diţţharukkhadevatā pana ahameva ahosinti.

Paņņikajātakavaņņanā dutiyā.

[103] 3. Verijātakavaņņanā

Yattha verī nivisatīti idaŋ satthā jetavane viharanto anāthapiņđikaŋ

ārabbha kathesi. Anāthapiņđiko kira bhogagāmaŋ gantvā āgacchanto antarāmagge core disvā ‘antarāmagge vasituŋ na yuttaŋ, sāvatthimeva gamissāmī’ ti vegena goņe pājetvā sāvatthimeva āgantvā punadivase vihāraŋ gato

satthu etamatthaŋ ārocesi. Satthā ‘pubbepi gahapati paņđitā antarāmagge

core disvā antarā avilambamānā attano vasanaţţhānameva gamiŋsū’ ti

vatvā tena yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto mahāvibhavo

seţţhi hutvā ekaŋ gāmakaŋ nimantanaŋ bhuñjanatthāya gantvā paccāgacchanto antarāmagge core disvā antarāmagge avasitvāva vegena goņe

pājento attano gehameva āgantvā nānaggarasehi bhuñjitvā mahāsayane

nisinno ‘corānaŋ hatthato muccitvā nibbhayaţţhānaŋ attano gehaŋ āgato-mhī’ ti udānavasena imaŋ gāthamāha–

103. ‘Yattha verī nivisati, na vase tattha paņđito;

ekarattaŋ dirattaŋ vā, dukkhaŋ vasati verisū’ ti.

Tattha verīti veracetanāsamangipuggalo. NivisatīTi patiţţhāti. Na vase

tattha paņđitoti so verīpuggalo yasmiŋ ţhāne patiţţhito hutvā vasati, tattha

paņđito paņđiccena samannāgato na vaseyya. Kinkāraņā? Ekarattaŋ

dirattaŋ vā, dukkhaŋ vasati verisūti, verīnañhi antare vasanto ekāhampi

dvīhampi dukkhameva vasatīti attho.

Evaŋ (p. 1.438) mahāsatto udānaŋ udānetvā dānādīni puññāni katvā yathā-kammaŋ gato.

Satthā imaŋ dhammadesanaŋ āharitvā jātakaŋ samodhānesi– ‘tadā aha-meva bārāņasiseţţhi ahosin’ ti.

Verijātakavaņņanā tatiyā.

[104] 4. Mittavindakajātakavaņņanā

Catubbhi aţţhajjhagamāti idaŋ satthā jetavane viharanto ekaŋ dubbacabhikkhuŋ ārabbha kathesi. Vatthu heţţhā mittavindakajātake vuttanayena

vitthāretabbaŋ. Idaŋ pana jātakaŋ kassapabuddhakālikaŋ. Tasmiñhi kāle

uracakkaŋ ukkhipitvā niraye paccamāno eko nerayikasatto ‘bhante, kiŋ nu

kho pāpakammaŋ akāsin’ ti bodhisattaŋ pucchi. Bodhisatto ‘tayā idañcidañca pāpakammaŋ katan’ ti vatvā imaŋ gāthamāha–

104. ‘Catubbhi aţţhajjhagamā, aţţhāhipi ca soļasa;

soļasāhi ca bāttiŋsa, atricchaŋ cakkamāsado; icchāhatassa posassa, cakkaŋ bhamati matthake’ ti.

Tattha catubbhi aţţhajjhagamāti samuddantare catasso vimānapetiyo

labhitvā tāhi asantuţţho atricchatāya parato gantvā aparā aţţha adhigatosīti

attho. Sesapadadvayepi eseva nayo. Atricchaŋ cakkamāsadoti evaŋ sakalābhena asantuţţho atra atra icchanto parato parato lābhaŋ patthento idāni

cakkamāsado idaŋ uracakkaŋ pattosi. Tassa te evaŋ icchāhatassa posassa

taņhāya hatassa upahatassa tava cakkaŋ bhamati matthake. Pāsāņacakkaŋ,

ayacakkanti imesu dvīsu khuradhāraŋ ayacakkaŋ tassa matthake punappunaŋ patanavasena bhamantaŋ disvā evamāha. Vatvā ca pana attano devalokameva gato. Sopi nerayikasatto attano pāpe khīņe yathākammaŋ gato.

Satthā (p. 1.439) imaŋ dhammadesanaŋ āharitvā jātakaŋ samodhānesi–

‘tadā mittavindako dubbacabhikkhu ahosi, devaputto pana ahameva ahosin’-ti.

Mittavindakajātakavaņņanā catutthā.

[105] 5. Dubbalakaţţhajātakavaņņanā

Bahumpetaŋ vane kaţţhanti idaŋ satthā jetavane viharanto ekaŋ uttasitabhikkhuŋ ārabbha kathesi. So kira sāvatthivāsī eko kulaputto satthu

dhammadesanaŋ sutvā pabbajitvā maraņabhīruko ahosi, rattiţţhānadivāţţhānesu vātassa vā vījantassa sukkhadaņđakassa vā patantassa pakkhicatuppadānaŋ vā saddaŋ sutvā maraņabhayatajjito mahāravaŋ ravanto palāyati.

Tassa hi ‘maritabbaŋ mayā’ ti satimattampi natthi. Sace hi so ‘ahaŋ mari-ssāmī’ ti jāneyya, na maraņaŋ bhāyeyya. Maraņassatikammaţţhānassa pana tassa abhāvitattāva bhāyati. Tassa so maraņabhīrukabhāvo bhikkhusanghe pākaţo jāto.

Athekadivasaŋ dhammasabhāyaŋ bhikkhū kathaŋ samuţţhāpesuŋ

‘āvuso, asuko nāma bhikkhu maraņabhīruko maraņaŋ bhāyati, bhikkhunā

nāma ‘avassaŋ mayā maritabban’ ti maraņassatikammaţţhānaŋ bhāvetuŋ

vaţţatī’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte taŋ bhikkhuŋ pakkosāpetvā ‘saccaŋ

kira tvaŋ maraņabhīruko’ ti pucchitvā ‘saccaŋ, bhante’ ti vutte ‘bhikkhave,

mā etassa bhikkhuno anattamanā hotha, nāyaŋ idāneva maraņabhīruko, pubbepi maraņabhīrukoyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto himavante

rukkhadevatā hutvā nibbatti. Tasmiŋ kāle bārāņasirājā attano mangalahatthiŋ āneñjakāraņaŋ sikkhāpetuŋ hatthācariyānaŋ adāsi. Taŋ āļāne

niccalaŋ bandhitvā tomarahatthā manussā parivāretvā āneñjakāraņaŋ

kārenti. So taŋ kāraņaŋ kāriyamāno vedanaŋ adhivāsetuŋ asakkonto

āļānaŋ bhinditvā manusse palāpetvā himavantaŋ (p. 1.440) pāvisi. Manussā taŋ gahetuŋ asakkontā nivattiŋsu. So tattha maraņabhīruko ahosi, vātasa-ddāni sutvā kampamāno maraņabhayatajjito soņđaŋ vidhunitvā vegena palā-yati, āļāne bandhitvā āneñjakāraņaŋ karaņakālo viyassa hoti, kāyassādaŋ vā cittassādaŋ vā alabhanto kampamāno vicarati.

Rukkhadevatā taŋ disvā khandhaviţape ţhatvā imaŋ gāthamāha–

105. ‘Bahumpetaŋ vane kaţţhaŋ, vāto bhañjati dubbalaŋ;

tassa ce bhāyasi nāga, kiso nūna bhavissasī’ ti.

Tatthāyaŋ piņđattho– yaŋ etaŋ dubbalaŋ kaţţhaŋ puratthimādibhedo

vāto bhañjati, taŋ imasmiŋ vane bahuŋ sulabhaŋ, tattha tattha saŋvijjati.Sace tvaŋ tassa bhāyasi, evaŋ sante niccaŋ bhīto maŋsalohitakkhayaŋ patvā kiso nūna bhavissasi, imasmiŋ pana vane tava bhayaŋ nāma natthi, tasmā ito paţţhāya mā bhāyīti.

Evaŋ devatā tassa ovādaŋ adāsi, sopi tato paţţhāya nibbhayo ahosi.

Satthā imaŋ dhammadesanaŋ āharitvā saccāni pakāsetvā jātakaŋ samodhānesi, saccapariyosāne so bhikkhu sotāpattiphale patiţţhahi. ‘Tadā nāgo

ayaŋ bhikkhu ahosi, rukkhadevatā pana ahameva ahosin’ ti.

Dubbalakaţţhajātakavaņņanā pañcamā.

[106] 6. Udañcanījātakavaņņanā

Sukhaŋ vata maŋ jīvantanti idaŋ satthā jetavane viharanto thullakumārikāpalobhanaŋ ārabbha kathesi. Vatthu terasakanipāte cūļanāradakassapajātake (jā. 1.13.40 ādayo) āvi bhavissati. Taŋ pana bhikkhuŋ satthā ‘saccaŋ

kira tvaŋ bhikkhu ukkaņţhitosī’ ti pucchitvā ‘saccaŋ, bhagavā’ ti vutte ‘kattha

te cittaŋ paţibaddhan’ ti pucchi. So ‘ekissā thullakumārikāyā’ ti āha. Atha (p. 1.441)naŋ satthā ‘ayaŋ te bhikkhu anatthakārikā, pubbepi tvaŋ etaŋ nissāya sīla-byasanaŋ patvā kampanto vicaramāno paņđite nissāya sukhaŋ labhī’ ti vatvā atītaŋ āhari.

Atīte bārāņasiyaŋ brahmadatte rajjaŋ kārenteti atītavatthupi cūļanāradakassapajātakeyeva āvi bhavissati. Tadā pana bodhisatto sāyaŋ phalāphale

ādāya āgantvā paņņasālādvāraŋ vivaritvā pavisitvā puttaŋ cūļatāpasaŋ etadavoca ‘tāta, tvaŋ aññesu divasesu dārūni āharasi, pānīyaŋ paribhojanīyaŋ

āharasi, aggiŋ karosi, ajja pana ekampi akatvā kasmā dummukho pajjhāyanto nipannosī’ ti? ‘Tāta, tumhesu phalāphalatthāya gatesu ekā itthī

āgantvā maŋ palobhetvā ādāya gantuŋ ārabhi, ahaŋ pana ‘tumhehi vissajjito gamissāmī’ ti na gacchiŋ, asukaţţhāne pana naŋ nisīdāpetvā āgatomhi,

idāni gacchāmahaŋ tātā’ ti. Bodhisatto ‘na sakkā etaŋ nivattetun’ ti ñatvā

‘tena hi, tāta, gaccha, esā pana taŋ netvā yadā macchamaŋsādīni vā khāditukāmā bhavissati, sappiloņataņđulādīhi vā panassā attho bhavissati, tadā

‘idañcidañcāharā’ ti taŋ kilamessati. Tadā mayhaŋ guņaŋ saritvā palāyitvā

idheva āgaccheyyāsī’ ti vissajjesi. So tāya saddhiŋ manussapathaŋ agamāsi. Atha naŋ sā attano vasaŋ gametvā ‘maŋsaŋ āhara, macchaŋ āharā’ti yena yena atthikā hoti, taŋ taŋ āharāpeti. Tadā so ‘ayaŋ maŋ attano

dāsaŋ viya kammakāraŋ viya ca katvā pīļetī’ ti palāyitvā pitu santikaŋ

āgantvā pitaraŋ vanditvā ţhitakova imaŋ gāthamāha–

106. ‘Sukhaŋ vata maŋ jīvantaŋ, pacamānā udañcanī;

corī jāyappavādena, telaŋ loņañca yācatī’ ti.

Tattha sukhaŋ vata maŋ jīvantanti tāta, tumhākaŋ santike maŋ sukhaŋ

jīvantaŋ. Pacamānāti tāpayamānā pīļayamānā, yaŋ yaŋ vā khāditukāmā

hoti, taŋ taŋ pacamānā. Udakaŋ añcanti etāyāti udañcanī, cāţito vā kūpato

vā udaka-ussiñcanaghaţikāyetaŋ nāmaŋ. Sā pana udañcanī viya, udakaŋ

viya ghaţikā, yena yenatthikā hoti, taŋ taŋ ākađđhatiyevāti attho (p. 1.442).Corī jāyappavādenāti ‘bhariyā’ ti nāmena ekā corī maŋ madhuravacanena upalāpetvā tattha netvā telaŋ loņañca yañca aññaŋ icchati, taŋ sabbaŋ yācati, dāsaŋ viya kammakāraŋ viya ca katvā āharāpetīti tassā aguņaŋ kathesi.

Atha naŋ bodhisatto assāsetvā ‘hotu, tāta, ehi tvaŋ mettaŋ bhāvehi,

karuņaŋ bhāvehī’ ti cattāro brahmavihāre ācikkhi, ācikkhitvā kasiņaparikammaŋ ācikkhi. So na cirasseva abhiññā ca samāpattiyo ca uppādetvā

brahmavihāre bhāvetvā saddhiŋ pitarā brahmaloke nibbatti.

Satthā imaŋ dhammadesanaŋ āharitvā saccāni pakāsetvā jātakaŋ samo-dhānesi, saccapariyosāne so bhikkhu sotāpattiphale patiţţhahi.

‘Tadā thullakumārikāva etarahi thullakumārikā. Cūļatāpaso ukkaņţhitabhikkhu ahosi, pitā pana ahameva ahosin’ ti.

Udañcanījātakavaņņanā chaţţhā.

[107] 7. Sālittakajātakavaņņanā
Sādhū kho sippakaŋ nāmāti idaŋ satthā jetavane viharanto ekaŋ haŋsapaharanakaŋ bhikkhuŋ ārabbha kathesi. So kireko sāvatthivāsī kulaputto

sālittakasippe nipphattiŋ patto. ‘Sālittakasippan’ ti sakkharākhipanasippaŋ

vuccati. So ekadivasaŋ dhammaŋ sutvā sāsane uraŋ datvā pabbajitvā upasampadaŋ labhi, na pana sikkhākāmo, na paţipattisādhako ahosi. So ekadivasaŋ ekaŋ daharabhikkhuŋ ādāya aciravatiŋ gantvā nhāyitvā nadītīre

aţţhāsi. Tasmiŋ samaye dve setahaŋsā ākāsena gacchanti. So taŋ daharaŋ

āha ‘imaŋ pacchimahaŋsaŋ sakkharāya akkhimhi paharitvā pādamūle pātemī’ ti. Itaro ‘kathaŋ pātessasi, na sakkhissasi paharitun’ ti āha. Itaro ‘ tiţţhatu

tāvassa orato akkhi, parato akkhimhi taŋ paharāmī’ ti. Idāni pana tvaŋ

asantaŋ kathesīti. ‘Tena hi upadhārehī’ ti ekaŋ tikhiņasakkharaŋ gahetvā

anguliyā pariyante katvā tassa (p. 1.443) haŋsassa pacchato khipi. Sā ‘run’ ti

saddaŋ akāsi, haŋso ‘parissayena bhavitabban’ ti nivattitvā saddaŋ sotuŋ

ārabhi. Itaro tasmiŋ khaņe ekaŋ vaţţasakkharaŋ gahetvā tassa nivattitvā

olokentassa parabhāge akkhiŋ pahari. Sakkharā itarampi akkhiŋ vinivijjhitvā

gatā. Haŋso mahāravaŋ ravanto pādamūleyeva pati. Tato tato bhikkhū

āgantvā garahitvā ‘ananucchavikaŋ te katan’ ti satthu santikaŋ netvā

‘bhante, iminā idaŋ nāma katan’ ti tamatthaŋ ārocesuŋ. Satthā taŋ

bhikkhuŋ garahitvā ‘na, bhikkhave, idānevesa etasmiŋ sippe kusalo,

pubbepi kusaloyeva ahosī’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto tassa amacco

ahosi. Tasmiŋ kāle rañño purohito atimukharo hoti bahubhāņī, tasmiŋ

kathetuŋ āraddhe aññe okāsameva na labhanti. Rājā cintesi ‘kadā nu kho

etassa vacanupacchedakaŋ kañci labhissāmī’ ti. So tato paţţhāya tathārūpaŋ

ekaŋ upadhārento vicarati. Tasmiŋ kāle bārāņasiyaŋ eko pīţhasappī

sakkharākhipanasippe nipphattiŋ patto hoti. Gāmadārakā taŋ rathakaŋ āropetvā ākađđhamānā bārāņasinagaradvāramūle eko viţapasampanno mahāpalāyiŋsu, pīţhasappī tattheva nipajji. Rājā nigrodhamūlaŋ patvā rathe

nisinno pattānaŋ chiddatāya chāyaŋ kabarakabaraŋ disvā olokento

sabbesaŋ pattānaŋ chiddabhāvaŋ disvā ‘kenetāni evaŋ katānī’ ti pucchi.

‘Pīţhasappinā, devā’ ti. Rājā ‘imaŋ nissāya brāhmaņassa vacanupacchedaŋ

kātuŋ sakkā bhavissatī’ ti cintetvā ‘kahaŋ, bhaņe, pīţhasappī’ ti pucchi. Vicinantā mūlantare nipannaŋ disvā ‘ayaŋ, devā’ ti āhaŋsu. Rājā naŋ pakkosāpetvā parisaŋ ussāretvā pucchi ‘amhākaŋ santike eko mukharabrāhmaņo

atthi, sakkhissasi taŋ nissaddaŋ kātun’ ti. Nāļimattā ajalaņđikā labhanto

sakkhissāmi, devāti. Rājā pīţhasappiŋ gharaŋ netvā antosāņiyaŋ nisīdāpetvā sāņiyaŋ chiddaŋ kāretvā brāhmaņassa chiddābhimukhaŋ (p. 1.444)

āsanaŋ paññapetvā nāļimattā sukkhā ajalaņđikā pīţhasappissa santike

ţhapāpetvā brāhmaņaŋ upaţţhānakāle āgataŋ tasmiŋ āsane nisīdāpetvā

kathaŋ samuţţhāpesi. Brāhmaņo aññesaŋ okāsaŋ adatvā raññā saddhiŋ kathetuŋ ārabhi. Athassa so pīţhasappī sāņicchiddena ekekaŋ ajalaņđikaŋ pacchiyaŋ pavesento viya tālutalamhiyeva pāteti, brāhmaņo āgatāgataŋ nāļiyaŋ telaŋ pavesento viya gilati, sabbā parikkhayaŋ gamiŋsu. Tassetā nāļimattā ajalaņđikā kucchiŋ paviţţhā ađđhāļhakamattā ahesuŋ.

Rājā tāsaŋ parikkhīņabhāvaŋ ñatvā āha– ‘ācariya, tumhe atimukharatāya

nāļimattā ajalaņđikā gilantā kiñci na jānittha, ito dāni uttari jīrāpetuŋ na

sakkhissatha. Gacchatha, piyangudakaŋ pivitvā chađđetvā attānaŋ arogaŋ

karothā’ ti brāhmaņo tato paţţhāya pihitamukho viya hutvā kathentenāpi

saddhiŋ akathanasīlo ahosi. Rājā ‘iminā me kaņņasukhaŋ katan’ ti pīţhasa-ppissa satasahassuţţhānake catūsu disāsu cattāro gāme adāsi. Bodhisatto rājānaŋ upasankamitvā ‘deva, sippaŋ nāma loke paņđitehi uggahitabbaŋ, pīţhasappinā sālittakamattenāpi ayaŋ sampatti laddhā’ ti vatvā imaŋ gātha-māha–

107. ‘Sādhuŋ kho sippakaŋ nāma, api yādisa kīdisaŋ;

passa khañjappahārena, laddhā gāmā catuddisā’ ti.

Tattha passa khañjappahārenāTi passa, mahārāja, iminā khañjapīţhasappinā ajalaņđikāpahārena catuddisā cattāro gāmā laddhā, aññesaŋ

sippānaŋ ko ānisaŋsaparicchedoti sippaguņaŋ kathesi.

Satthā imaŋ dhammadesanaŋ āharitvā jātakaŋ samodhānesi– ‘tadā

pīţhasappī ayaŋ bhikkhu ahosi, rājā ānando, paņđitāmacco pana ahameva ahosin’ ti.

Sālittakajātakavaņņanā sattamā.

[108] 8. Bāhiyajātakavaņņanā

Sikkheyya (p. 1.445) sikkhitabbānīti idaŋ satthā vesāliŋ upanissāya mahāvane kūţāgārasālāyaŋ viharanto ekaŋ licchaviŋ ārabbha kathesi. So kira

licchavirājā saddho pasanno buddhappamukhaŋ bhikkhusanghaŋ nimantetvā attano nivesane mahādānaŋ pavattesi. Bhariyā panassa thūlangapaccangā uddhumātakanimittasadisā anākappasampannā ahosi. Satthā bhattakiccāvasāne anumodanaŋ katvā vihāraŋ gantvā bhikkhūnaŋ ovādaŋ datvā

gandhakuţiŋ pāvisi. Bhikkhū dhammasabhāyaŋ kathaŋ samuţţhāpesuŋ

‘āvuso, tassa nāma licchavirañño tāva abhirūpassa tādisā bhariyā thūlangapaccangā anākappasampannā, kathaŋ so tāya saddhiŋ abhiramatī’ ti.

Satthā āgantvā ‘kāya nuttha, bhikkhave, etarahi kathāya sannisinnā’ ti

pucchitvā ‘imāya nāmā’ ti vutte ‘na, bhikkhave, esa idāneva, pubbepi thūlasarīrāya eva itthiyā saddhiŋ abhiramī’ ti vatvā tehi yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto tassa amacco

ahosi. Athekā janapaditthī thūlasarīrā anākappasampannā bhatiŋ kurumānā

rājangaņassa avidūrena gacchamānā sarīravaļañjapīļitā hutvā nivatthasāţakena sarīraŋ paţicchādetvā nisīditvā sarīravaļañjaŋ muñcitvā khippameva

uţţhāsi. Tasmiŋ khaņe bārāņasirājā vātapānena rājangaņaŋ olokento taŋ

disvā cintesi ‘ayaŋ evarūpe angaņaţţhāne sarīravaļañjaŋ muñcamānā hirottappaŋ appahāya nivāsaneneva paţicchannā hutvā sarīravaļañjaŋ mocetvā

khippaŋ uţţhitā, imāya nirogāya bhavitabbaŋ, etissā vatthu visadaŋ bhavissati, visade pana vatthusmiŋ eko putto labbhamāno visado puññavā bhavissati, imaŋ mayā aggamahesiŋ kātuŋ vaţţatī’ ti. So tassā apariggahitabhāvaŋ ñatvā āharāpetvā aggamahesiţţhānaŋ adāsi. Sā tassa piyā ahosi

manāpā, na cirasseva ekaŋ puttaŋ vijāyi. So panassā putto cakkavattī rājā

ahosi.

Bodhisatto tassā sampattiŋ disvā tathārūpaŋ vacanokāsaŋ labhitvā

‘deva, sikkhitabbayuttakaŋ nāma sippaŋ kasmā na sikkhitabbaŋ, yatra hi

nāmāyaŋ mahāpuññā hirottappaŋ appahāya paţicchannākārena sarīravaļañjaŋ kurumānā tumhe (p. 1.446) ārādhetvā evarūpaŋ sampattiŋ pattā’ ti

vatvā sikkhitabbayuttakānaŋ sippānaŋ vaņņaŋ kathento imaŋ gāthamāha–

108. ‘Sikkheyya sikkhitabbāni, santi sacchandino janā;

bāhiyā hi suhannena, rājānamabhirādhayī’ ti.

Tattha santi sacchandino janāti tesu tesu sippesu sacchandā janā atthiyeva. Bāhiyāti bahijanapade jātā saŋvađđhā itthī. Suhannenāti hirottappaŋ appahāya paţicchannenākārena hannaŋ suhannaŋ nāma, tena suhannena. Rājānamabhirādhayīti devaŋ abhirādhayitvā imaŋ sampattiŋ pattāti. Evaŋ mahāsatto sikkhitabbayuttakānaŋ sippānaŋ guņaŋ kathesi.

Satthā imaŋ dhammadesanaŋ āharitvā jātakaŋ samodhānesi– ‘tadā jaya-mpatikā etarahipi jayampatikāva, paņđitāmacco pana ahameva ahosin’ ti.

Bāhiyajātakavaņņanā aţţhamā.

[109] 9. Kuņđakapūvajātakavaņņanā

Yathanno puriso hotīti idaŋ satthā sāvatthiyaŋ viharanto mahāduggataŋ

ārabbha kathesi. Sāvatthiyañhi kadāci ekameva kulaŋ buddhappamukhassa

bhikkhusanghassa dānaŋ deti, kadāci tīņi cattāri ekato hutvā, kadāci gaņabandhanena, kadāci vīthisabhāgena, kadāci sakalanagaraŋ chandakaŋ saŋharitvā. Tadā pana vīthibhattaŋ nāma ahosi. Atha manussā buddhappamukhassa bhikkhusanghassa yāguŋ datvā ‘khajjakaŋ āharathā’ ti āhaŋsu.

Tadā paneko paresaŋ bhatikārako duggatamanusso tassaŋ vīthiyaŋ vasamāno cintesi ‘ahaŋ yāguŋ dātuŋ na sakkhissāmi, khajjakaŋ pana dassāmī’ti saņhasaņhaŋ kuņđakaŋ vađđhāpetvā udakena temetvā akkapaņņena

veţhetvā kukkuļe pacitvā ‘idaŋ buddhassa dassāmī’ ti taŋ ādāya gantvā

satthu santike ţhito ‘khajjakaŋ āharathā’ ti ekasmiŋ vacane vuttamatte

sabbapaţhamaŋ gantvā taŋ pūvaŋ satthu patte patiţţhāpesi, satthā aññehi dīyamānaŋ khajjakaŋ aggahetvā tameva pūvakhajjakaŋ paribhuñji.

Tasmiŋyeva (p. 1.447) pana khaņe ‘sammāsambuddhena kira mahāduggatassa kuņđakakhajjakaŋ ajigucchitvā amataŋ viya paribhuttan’ ti sakalanagaraŋ ekakolāhalaŋ ahosi. Rājarājamahāmattādayo antamaso dovārike upādāya sabbeva sannipatitvā satthāraŋ vanditvā mahāduggataŋ upasankamitvā ‘handa bho, sataŋ gahetvā, dve satāni gahetvā, pañca satāni gahetvā

amhākaŋ pattiŋ dehī’ ti vadiŋsu. So ‘satthāraŋ paţipucchitvā jānissāmī’ ti

satthu santikaŋ gantvā tamatthaŋ ārocesi. Satthā ‘dhanaŋ gahetvā vā

aggahetvā vā sabbasattānaŋ pattiŋ dehī’ ti āha. So dhanaŋ gahetuŋ

ārabhi. Manussā diguņacatugguņa-aţţhaguņādivasena dadantā nava hirañña-koţiyo adaŋsu. Satthā anumodanaŋ katvā vihāraŋ gantvā bhikkhūhi vatte dassite sugatovādaŋ datvā gandhakuţiŋ pāvisi. Rājā sāyanhasamaye mahā-duggataŋ pakkosāpetvā seţţhiţţhānena pūjesi.

Bhikkhū dhammasabhāyaŋ kathaŋ samuţţhāpesuŋ ‘āvuso, satthā mahāduggatena dinnaŋ kuņđakapūvaŋ ajigucchanto amataŋ viya paribhuñji,

mahāduggatopi bahudhanañca seţţhiţţhānañca labhitvā mahāsampattiŋ

patto’ ti. Satthā āgantvā ‘kāya nuttha, bhikkhave, etarahi kathāya sannisinnā’ti pucchitvā ‘imāya nāmā’ ti vutte ‘na, bhikkhave, idāneva mayā ajigucchantena tassa kuņđakapūvo paribhutto, pubbepi rukkhadevatāya hutvā paribhuttoyeva, tadāpi cesa maŋ nissāya seţţhiţţhānaŋ alatthevā’ ti vatvā atītaŋ

āhari.

Atīte bārāņasiyaŋ brahmadatte rajjaŋ kārente bodhisatto ekasmiŋ ţhāne

eraņđarukkhe rukkhadevatā hutvā nibbatti. Tadā tasmiŋ gāmake manussā

devatāmangalikā honti. Athekasmiŋ chaņe sampatte manussā attano attano

rukkhadevatānaŋ balikammaŋ akaŋsu. Atheko duggatamanusso te

manusse rukkhadevatā paţijaggante disvā ekaŋ eraņđarukkhaŋ paţijaggi.

Te manussā attano attano devatānaŋ nānappakārāni mālāgandhavilepanādīni ceva khajjabhojjāni ca ādāya gacchiŋsu. So pana kuņđakapūvañceva uļunkena ca udakaŋ ādāya gantvā eraņđarukkhassa avidūre ţhatvā cintesi

‘devatā nāma dibbakhajjakāni khādanti, mayhaŋ devatā imaŋ (p. 1.448)

kuņđakapūvaŋ na khādissati, kiŋ imaŋ akāraņena nāsemi, ahameva naŋ

khādissāmī’ ti tatova nivatti. Bodhisatto khandhaviţape ţhatvā ‘bho purisa,

sace tvaŋ issaro bhaveyyāsi, mayhaŋ madhurakhajjakaŋ dadeyyāsi. Tvaŋ pana duggato, ahaŋ tava pūvaŋ na khāditvā aññaŋ kiŋ khādissāmi, mā me koţţhāsaŋ nāsehī’ ti vatvā imaŋ gāthamāha–

109. ‘Yathanno puriso hoti, tathannā tassa devatā;

āharetaŋ kuņđapūvaŋ, mā me bhāgaŋ vināsayā’ ti.

Tattha yathannoti yathārūpabhojano hoti. Tathannāti tassa purisassa devatāpi tathārūpabhojanāva hoti. Āharetaŋ kuņđapūvanti etaŋ kuņđakena

pakkapūvaŋ ānehi, mayhaŋ bhāgaŋ mā vināsehīti.

So nivattitvā bodhisattaŋ oloketvā balikammamakāsi. Bodhisatto tato ojaŋ

paribhuñjitvā ‘purisa, tvaŋ kimatthaŋ maŋ paţijaggasī’ ti āha. ‘Duggatomhi,

sāmi, taŋ nissāya duggatabhāvato muccitukāmatāya paţijaggāmī’ ti. ‘Bho

purisa, mā cintayi, tayā kataññussa katavedino pūjā katā, imaŋ eraņđaŋ

parikkhipitvā nidhikumbhiyo gīvāya gīvaŋ āhaccaţhitā. Tvaŋ rañño ācikkhitvā sakaţehi dhanaŋ āharāpetvā rājangaņe rāsiŋ kārehi, rājā te tussitvā

seţţhiţţhānaŋ dassatī’ ti vatvā bodhisatto antaradhāyi. So tathā akāsi.

Rājāpi tassa seţţhiţţhānaŋ adāsi. Iti so bodhisattaŋ nissāya mahāsampattiŋ

patvā yathākammaŋ gato.

Satthā imaŋ dhammadesanaŋ āharitvā jātakaŋ samodhānesi– ‘tadā

duggato etarahi duggatova, eraņđarukkhadevatā pana ahameva ahosin’ ti.

Kuņđakapūvajātakavaņņanā navamā.

[110] 10. Sabbasaŋhārakapañhajātakavaņņanā

Sabbasaŋhārako natthīti (p. 1.449) ayaŋ sabbasaŋhārakapañho sabbākā-rena umangajātake āvi bhavissatīti.

Sabbasaŋhārakapañhajātakavaņņanā dasamā.

Parosatavaggo ekādasamo.

Tassuddānaŋ–

Parosatampi paņņikaŋ, verī ca mittavindakaŋ; dubbalañca udañcanī, sālittampi ca bāhiyaŋ; kuņđakapūvasabbasaŋhārakanti.

12. Haŋcivaggo

[111] 1. Gadrabhapañhajātakavaņņanā

Haŋci tuvaŋ evamaññasīti ayampi gadrabhapañho mahā-umangajātake-yeva (jā. 2.22.590 ādayo) āvi bhavissati.

Gadrabhapañhajātakavaņņanā paţhamā.

[112] 2. Amarādevīpañhajātakavaņņanā

Yena sattubilangā cāti ayampi amarādevipañho nāma tattheva āvi bhavissati.

Amarādevīpañhajātakavaņņanā dutiyā.

[113] 3. Singālajātakavaņņanā

Saddahāsi (p. 1.450) singālassāti idaŋ satthā veļuvane viharanto devadattaŋ ārabbha kathesi. Tasmiñhi samaye bhikkhū dhammasabhāyaŋ

sannipatitvā ‘āvuso, devadattena pañca bhikkhusatāni ādāya gayāsīsaŋ

gantvā ‘yaŋ samaņo gotamo karoti, na so dhammo. Yamahaŋ karomi, ayameva dhammo’ ti te bhikkhū attano laddhiŋ gāhāpetvā ţhānappattaŋ musāvādaŋ katvā sanghaŋ bhinditvā ekasīmāya dve uposathā katā’ ti devadattassa aguņakathaŋ kathentā nisīdiŋsu. Satthā āgantvā ‘kāya nuttha,

bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na,

bhikkhave, devadatto idāneva musāvādī, pubbepi musāvādīyevā’ ti vatvā

atītaŋ āhari.

Atīte bārāņasiyaŋ brahmadatte rajjaŋ kārente bodhisatto susānavane

nagarā nikkhamitvā thokaŋ agamāsi. Atha naŋ singālo pucchi ‘kataraţţhānaŋ, brāhmaņā’ ti? ‘Asukaŋ nāmā’ ti. ‘Aññaŋ thokaŋ ţhānaŋ

gacchā’ ti. Evaŋ punappunaŋ vadanto mahāsusānaŋ patvā ‘idha maŋ otārehī’ ti (p. 1.451) āha. Tattha naŋ otāresi. Atha singālo ‘tena hi, brāhmaņa,

uttarisāţakaŋ pattharā’ ti āha. So dhanalobhena ‘sādhū’ ti patthari. Atha naŋ

‘imaŋ rukkhamūlaŋ khaņāhī’ ti pathavikhaņane yojetvā brāhmaņassa uttarisāţakaŋ abhiruyha catūsu kaņņesu ca majjhe cāti pañcasu ţhānesu sarīranissandaŋ pātetvā makkhetvā ceva temetvā ca susānavanaŋ pāvisi. Bodhisatto rukkhaviţape ţhatvā imaŋ gāthamāha–

113. ‘Saddahāsi singālassa, surāpītassa brāhmaņa;

sippikānaŋ sataŋ natthi, kuto kaŋsasatā duve’ ti.

Tattha saddahāsīti saddahasi, ayameva vā pāţho, pattiyāyasīti attho. Sippikānaŋ sataŋ natthīTi etassa hi sippikāsatampi natthi. Kuto kaŋsasatā

duveti dve kahāpaņasatāni panassa kuto evāti.

Bodhisatto imaŋ gāthaŋ vatvā ‘gaccha, brāhmaņa, tava sāţakaŋ dhovitvā nhāyitvā attano kammaŋ karohī’ ti vatvā antaradhāyi. Brāhmaņo tathā katvā ‘vañcito vatamhī’ ti domanassappatto pakkāmi.

Satthā imaŋ dhammadesanaŋ āharitvā jātakaŋ samodhānesi– ‘tadā singālo devadatto ahosi, rukkhadevatā pana ahameva ahosin’ ti.

Singālajātakavaņņanā tatiyā.

[114] 4. Mitacintījātakavaņņanā

Bahucintī appacintīti idaŋ satthā jetavane viharanto dve mahallakatthere

ārabbha kathesi. Te kira janapade ekasmiŋ araññāvāse vassaŋ vasitvā

‘satthu dassanatthāya gacchissāmā’ ti pātheyyaŋ sajjetvā ‘ajja gacchāma,

sve gacchāmā’ ti māsaŋ atikkāmetvā puna pātheyyaŋ sajjetvā tatheva

māsaŋ, puna māsanti evaŋ attano kusītabhāvena ceva nivāsaţţhāne ca apekkhāya tayo māse atikkāmetvā (p. 1.452) tato nikkhamma jetavanaŋ gantvā

sabhāgaţţhāne pattacīvaraŋ paţisāmetvā satthāraŋ passiŋsu. Atha ne

bhikkhū pucchiŋsu ‘ciraŋ vo, āvuso, buddhupaţţhānaŋ akarontānaŋ,

kasmā evaŋ cirāyitthā’ ti? Te tamatthaŋ ārocesuŋ. Atha nesaŋ so ālasiyakusītabhāvo bhikkhusanghe pākaţo jāto. Dhammasabhāyampi tesaŋ

bhikkhūnameva ālasiyabhāvaŋ nissāya kathaŋ samuţţhāpesuŋ. Satthā

āgantvā ‘kāya nuttha, bhikkhave, etarahi kathāya sannisinnā’ ti pucchitvā

‘imāya nāmā’ ti vutte te pakkosāpetvā ‘saccaŋ kira tumhe, bhikkhave, alasā

kusītā’ ti pucchitvā ‘saccaŋ, bhante’ ti vutte ‘na, bhikkhave, idānevete alasā,

pubbepi alasā ceva nivāsaţţhāne ca sālayā sāpekkhā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bārāņasinadiyaŋ tayo

macchā ahesuŋ, bahucintī, appacintī, mitacintīti tesaŋ nāmāni. Te araññato

manussapathaŋ āgamiŋsu. Tattha mitacintī itare dve evamāha ‘ayaŋ manussapatho nāma sāsanko sappaţibhayo, kevaţţā nānappakārāni jālakuminādīni khipitvā macche gaņhanti, mayaŋ araññameva gacchāmā’ ti. Itare dve

janā alasatāya ceva āmisagiddhatāya ca ‘ajja gacchāma, sve gacchāmā’ ti

tayo māse atikkāmesuŋ. Atha kevaţţā nadiyaŋ jālaŋ khipiŋsu. Bahucintī ca

appacintī ca gocaraŋ gaņhantā purato gacchanti. Te attano andhabālatāya

jālagandhaŋ asallakkhetvā jālakucchimeva pavisiŋsu. Mitacintī pacchato

āgacchanto jālagandhaŋ sallakkhetvā tesañca jālakucchiŋ paviţţhabhāvaŋ

ñatvā ‘imesaŋ kusītānaŋ andhabālānaŋ jīvitadānaŋ dassāmī’ ti cintetvā

bahipassena jālakucchiţţhānaŋ gantvā jālakucchiŋ phāletvā nikkhantasadiso hutvā udakaŋ āluļento jālassa purato patitvā puna jālakucchiŋ pavisitvā

pacchimabhāgena phāletvā nikkhantasadiso udakaŋ āluļento pacchimabhāge pati. Kevaţţā ‘macchā jālaŋ phāletvā gatā’ ti maññamānā jālakoţiyaŋ

gahetvā ukkhipiŋsu. Te dvepi macchā jālato muccitvā udake patiŋsu. Iti

tehi mitacintiŋ nissāya jīvitaŋ laddhaŋ.

Satthā (p. 1.453) imaŋ atītaŋ āharitvā abhisambuddho hutvā imaŋ gātha-māha–

114. ‘Bahucintī appacintī, ubho jāle abajjhare;

mitacintī pamocesi, ubho tattha samāgatā’ ti.

Tattha bahucintīti bahucintanatāya vitakkabahulatāya evaŋladdhanāmo.

Itaresupi dvīsu ayameva nayo. Ubho tattha samāgatāti mitacintiŋ nissāya

laddhajīvitā tattha udake puna ubhopi janā mitacintinā saddhiŋ samāgatāti

attho.

Evaŋ satthā imaŋ dhammadesanaŋ āharitvā saccāni pakāsetvā jātakaŋ

samodhānesi, saccapariyosāne mahallakā bhikkhū sotāpattiphale patiţţhahiŋsu. Tadā bahucintī ca appacintī ca ime dve ahesuŋ, mitacintī pana ahameva ahosinti.

Mitacintījātakavaņņanā catutthā.

[115] 5. Anusāsikajātakavaņņanā

Yāyaññe manusāsatīti idaŋ satthā jetavane viharanto ekaŋ anusāsikaŋ

bhikkhuniŋ ārabbha kathesi. Sā kira sāvatthivāsinī ekā kuladhītā pabbajitvā

upasampannakālato paţţhāya samaņadhamme ananuyuttā āmisagiddhā

hutvā yattha aññā bhikkhuniyo na gacchanti, tādise nagarassa ekadese

piņđāya carati. Athassā manussā paņītapiņđapātaŋ denti. Sā rasataņhāya

bajjhitvā ‘sace imasmiŋ padese aññāpi bhikkhuniyo piņđāya carissanti,

mayhaŋ lābho parihāyissati. Yathā etaŋ padesaŋ aññā nāgacchanti, evaŋ

mayā kātuŋ vaţţatī’ ti cintetvā bhikkhunūpassayaŋ gantvā ‘ayye, asukaţţhāne caņđo hatthī, caņđo asso, caņđo meņđo, caņđo kukkuro carati, saparissayaţţhānaŋ, mā tattha piņđāya caritthā’ ti bhikkhuniyo anusāsati. Tassā

vacanaŋ sutvā ekā bhikkhunīpi taŋ padesaŋ gīvaŋ parivattetvā na olokesi.

Tassā ekasmiŋ divase tasmiŋ padese piņđāya carantiyā vegenekaŋ (p. 1.454)

gehaŋ pavisantiyā caņđo meņđako paharitvā ūruţţhikaŋ bhindi. Manussā

vegena upadhāvitvā dvidhā bhinnaŋ ūruţţhikaŋ ekato bandhitvā taŋ

bhikkhuniŋ mañcenādāya bhikkhunūpassayaŋ nayiŋsu. Bhikkhuniyo ‘ayaŋ

aññā bhikkhuniyo anusāsitvā sayaŋ tasmiŋ padese carantī ūruţţhikaŋ

bhindāpetvā āgatā’ ti parihāsaŋ akaŋsu. Tampi tāya katakāraņaŋ na cira-sseva bhikkhusanghe pākaţaŋ ahosi.

Athekadivasaŋ dhammasabhāyaŋ bhikkhū ‘āvuso, asukā anusāsikā

bhikkhunī aññaŋ anusāsitvā sayaŋ tasmiŋ padese caramānā caņđena

meņđakena ūruŋ bhindāpesī’ ti tassā aguņakathaŋ kathesuŋ. Satthā

āgantvā ‘kāya nuttha, bhikkhave, etarahi kathāya sannisinnā’ ti pucchitvā

‘imāya nāmā’ ti vutte ‘na, bhikkhave, idāneva, pubbepesā aññe anusāsatiyeva, sayaŋ pana na vattati, niccakālaŋ dukkhameva anubhotī’ ti vatvā

atītaŋ āhari.

Atīte bārāņasiyaŋ brahmadatte rajjaŋ kārente bodhisatto araññe sakuņayoniyaŋ nibbattitvā vayappatto sakuņajeţţhako hutvā anekasakuņasahassaparivāro himavantaŋ pāvisi. Tassa tattha vasanakāle ekā caņđasakuņikā

mahāvattanimaggaŋ gantvā gocaraŋ gaņhāti. Sā tattha sakaţehi patitāni

vīhimuggabījādīni labhitvā ‘yathā idāni imaŋ padesaŋ aññe sakuņā nāgacchanti, tathā karissāmī’ ti cintetvā sakuņasanghassa ovādaŋ deti ‘vattanimahāmaggo nāma sappaţibhayo, hatthi-assādayo ceva caņđagoņayuttayānādīni ca sañcaranti, sahasā uppatitumpi na sakkā hoti, na tattha gantabban’ ti.

Sakuņasangho tassā ‘anusāsikā’teva nāmaŋ akāsi.

Sā ekadivasaŋ vattanimahāmagge carantī atimahāvegena āgacchantassa

yānassa saddaŋ sutvā nivattitvā oloketvā ‘dūre tāvā’ ti caratiyeva. Atha naŋ

yānaŋ vātavegena sīghameva sampāpuņi, sā uţţhātuŋ nāsakkhi, cakkena

dvidhā chinditvā gatā. Sakuņajeţţhako sakuņe samānento taŋ adisvā ‘anusāsikā na dissati, upadhāretha nan’ ti āha. Sakuņā upadhārentā taŋ mahāmagge dvidhā chinnaŋ disvā sakuņajeţţhakassa ārocesuŋ. Sakuņajeţţhako

‘sā aññā sakuņikā vāretvā sayaŋ tattha caramānā dvidhā chinnā’ ti vatvā

imaŋ gāthamāha–

115. ‘Yāyaññe (p. 1.455) manusāsati, sayaŋ loluppacārinī;

sāyaŋ vipakkhikā seti, hatā cakkena sāsikā’ ti.

Tattha yāyaññe manusāsatīti yakāro padasandhikaro, yā aññe anusāsatīti attho. Sayaŋ loluppacārinīti attanā loluppacārinī samānā. Sāyaŋ vipakkhikā setīti sā esā vihatapakkhā hutvā mahāmagge sayati. Hatā cakkena sāsikāti yānacakkena hatā sāsikā sakuņikāti.

Satthā imaŋ dhammadesanaŋ āharitvā jātakaŋ samodhānesi– ‘tadā anu-sāsikā sakuņikā ayaŋ anusāsikā bhikkhunī ahosi, sakuņajeţţhako pana aha-meva ahosin’ ti.

Anusāsikajātakavaņņanā pañcamā.

[116] 6. Dubbacajātakavaņņanā

Atikaramakarācariyāti idaŋ satthā jetavane viharanto ekaŋ dubbacabhikkhuŋ ārabbha kathesi. Tassa vatthu navakanipāte gijjhajātake (jā. 1.9.1

ādayo) āvi bhavissati. Satthā pana taŋ bhikkhuŋ āmantetvā ‘bhikkhu na

tvaŋ idāneva dubbaco, pubbepi dubbacoyeva. Dubbacabhāveneva paņđitānaŋ ovādaŋ akaronto sattippahārena jīvitakkhayaŋ pattosī’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto langhanaţakayoniyaŋ paţisandhiŋ gahetvā vayappatto paññavā upāyakusalo ahosi. So

ekassa langhanakassa santike sattilanghanasippaŋ sikkhitvā ācariyena

saddhiŋ sippaŋ dassento vicarati. Ācariyo panassa catunnaŋyeva sattīnaŋ

langhanasippaŋ jānāti, na pañcannaŋ. So ekadivasaŋ ekasmiŋ gāmake

sippaŋ dassento surāmadamatto ‘pañca sattiyo langhissāmī’ ti paţipāţiyā

ţhapesi. Atha naŋ bodhisatto āha ‘ācariya, tvaŋ pañcasattilanghanasippaŋ

na jānāsi, ekaŋ sattiŋ hara. Sace langhissasi, pañcamāya sattiyā viddho

marissasī’ ti. So suţţhu mattatāya ‘tvañhi mayhaŋ pamāņaŋ na jānāsī’ ti

tassa vacanaŋ anādiyitvā catasso langhitvā pañcamāya (p. 1.456) sattiyā

daņđake madhukapupphaŋ viya āvuto paridevamāno nipajji. Atha naŋ

bodhisatto ‘paņđitānaŋ vacanaŋ akatvā imaŋ byasanaŋ pattosī’ ti imaŋ

gāthamāha–

116. ‘Atikaramakarācariya, mayhampetaŋ na ruccati;

catutthe langhayitvāna, pañcamāyasi āvuto’ ti.

Tattha atikaramakarācariyāti ācariya ajja tvaŋ atikaraŋ akari, attano karaņato atirekaŋ karaņaŋ akarīti attho. Mayhampetaŋ na ruccatīti mayhaŋ

antevāsikassapi samānassa etaŋ tava karaņaŋ na ruccati, tena te ahaŋ

paţhamameva kathesinti dīpeti. Catutthe langhayitvānāti catutthe sattithale

apatitvā attānaŋ langhayitvā. Pañcamāyasi āvutoti paņđitānaŋ vacanaŋ

aggaņhanto idāni pañcamāya sattiyā āvutosīti. Idaŋ vatvā ācariyaŋ sattito

apanetvā kattabbayuttakaŋ akāsi.

Satthā imaŋ atītaŋ āharitvā jātakaŋ samodhānesi– ‘tadā ācariyo ayaŋ

dubbaco ahosi, antevāsiko pana ahameva ahosin’ ti.

Dubbacajātakavaņņanā chaţţhā.

[117] 7. Tittirajātakavaņņanā

Accuggatātibalatāti idaŋ satthā jetavane viharanto kokālikaŋ ārabbha

kathesi. Tassa vatthu terasakanipāte takkāriyajātake (jā. 1.13.104 ādayo)

āvi bhavissati. Satthā pana ‘na, bhikkhave, kokāliko idāneva attano vācaŋ

nissāya naţţho, pubbepi naţţhoyevā’ ti vatvā atītaŋ āhari.

Atīte (p. 1.457) bārāņasiyaŋ brahmadatte rajjaŋ kārente bodhisatto udiccabrāhmaņakule nibbattitvā vayappatto takkasilāyaŋ sabbasippāni uggaņhitvā

kāme pahāya isipabbajjaŋ pabbajitvā pañcābhiññā aţţha samāpattiyo nibbattesi. Himavantappadese sabbo isigaņo sannipatitvā taŋ ovādācariyaŋ

katvā parivāresi. So pañcannaŋ isisatānaŋ ovādācariyo hutvā jhānakīļaŋ

kīļanto himavante vasati. Tadā eko cettha paņđurogī tāpaso kuţhāriŋ

gahetvā kaţţhaŋ phāleti. Atheko mukharatāpaso tassa santike nisīditvā ‘idha

pahāraŋ dehi, idha pahāraŋ dehī’ ti taŋ tāpasaŋ rosesi. So kujjhitvā ‘na

dāni me tvaŋ dāruphālanasippaŋ sikkhāpanakācariyo’ ti tiņhaŋ kuţhāriŋ

ukkhipitvā naŋ ekappahāreneva jīvitakkhayaŋ pāpesi. Bodhisatto tassa sarīrakiccaŋ kāresi. Tadā assamato avidūre ekasmiŋ vammikapāde eko tittiro

vasati. So sāyaŋ pātaŋ tasmiŋ vammikamatthake ţhatvā mahāvassitaŋ

vassati. Taŋ sutvā eko luddako ‘ tittirena bhavitabban’ ti cintetvā saddasaññāya tattha gantvā taŋ vadhitvā ādāya gato.

Bodhisatto tassa saddaŋ asuņanto ‘asukaţţhāne tittiro vasati, kiŋ nu kho

tassa saddo na sūyatī’ ti tāpase pucchi. Te tassa tamatthaŋ ārocesuŋ. So ubhopi tāni kāraņāni saŋsandetvā isigaņamajjhe imaŋ gāthamāha–

117. ‘Accuggatātibalatā, ativelaŋ pabhāsitā;

vācā hanati dummedhaŋ, tittiraŋ vātivassitan’ ti.

Tattha accuggatāti ati-uggatā. Atibalatāti punappunaŋ bhāsanena atibalasabhāvā. Ativelaŋ pabhāsitāti atikkantavelā pamāņātikkamena bhāsitā.

Tittiraŋ vātivassitanti yathā tittiraŋ ativassitaŋ hanati, tathā evarūpā vācā

dummedhaŋ bālapuggalaŋ hanatīti.

Evaŋ bodhisatto isigaņassa ovādaŋ datvā cattāro brahmavihāre

bhāvetvā brahmalokaparāyaņo ahosi.

Satthā (p. 1.458) ‘na, bhikkhave, kokāliko idāneva attano vacanaŋ nissāya

naţţho, pubbepi naţţhoyevā’ ti vatvā imaŋ dhammadesanaŋ āharitvā jātakaŋ

[118] 8. Vaţţajātakavaņņanā

Nācintayanto purisoti idaŋ satthā jetavane viharanto uttaraseţţhiputtaŋ

ārabbha kathesi. Sāvatthiyaŋ kira uttaraseţţhi nāma ahosi mahāvibhavo.

Tassa bhariyāya kucchiyaŋ eko puññavā satto brahmalokā cavitvā paţisandhiŋ gahetvā vayappatto abhirūpo pāsādiko ahosi brahmavaņņī. Atha

ekadivasaŋ sāvatthiyaŋ kattikachaņe nakkhatte ghuţţhe sabbo loko nakkhattanissito ahosi. Tassa sahāyakā aññe seţţhiputtā sapajāpatikā ahesuŋ. Uttaraseţţhiputtassa pana dīgharattaŋ brahmaloke vasitattā kilesesu cittaŋ na

allīyati. Athassa sahāyakā ‘uttaraseţţhiputtassapi ekaŋ itthiŋ ānetvā

nakkhattaŋ kīļissāmā’ ti sammantayitvā taŋ upasankamitvā ‘samma,

imasmiŋ nagare kattikachaņo ghuţţho, tuyhampi ekaŋ itthiŋ ānetvā

nakkhattaŋ kīļissāmā’ ti āhaŋsu. ‘Na me attho itthiyā’ ti ca vuttepi punappunaŋ nibandhitvā sampaţicchāpetvā ekaŋ vaņņadāsiŋ sabbālankārapaţimaņđitaŋ katvā tassa gharaŋ netvā ‘tvaŋ seţţhiputtassa santikaŋ gacchā’ti sayanigharaŋ pesetvā nikkhamiŋsu. Taŋ sayanigharaŋ paviţţhampi

seţţhiputto neva oloketi, nālapati. Sā cintesi ‘ayaŋ evaŋ rūpasobhaggappattaŋ uttamavilāsasampannaŋ maŋ neva oloketi, nālapati, idāni naŋ

attano itthikuttalīlāya olokāpessāmī’ ti itthilīlaŋ dassentī pahaţţhākārena

aggadante vivaritvā hasitaŋ akāsi. Seţţhiputto oloketvā dantaţţhike nimittaŋ

gaņhi. Athassa aţţhikasaññā uppajji, sakalampi taŋ sarīraŋ aţţhikasankhalikā viya paññāyi. So tassā paribbayaŋ datvā ‘gacchā’ ti uyyojesi.

Taŋ tassa gharā otiņņaŋ eko issaro antaravīthiyaŋ disvā paribbayaŋ

datvā attano gharaŋ nesi, sattāhe vītivatte nakkhattaŋ ositaŋ. Vaņņadāsiyā

(p. 1.459) mātā dhītu āgamanaŋ adisvā seţţhiputtānaŋ santikaŋ gantvā

‘kahaŋ sā’ ti pucchi. Te uttaraseţţhiputtassa gharaŋ gantvā ‘kahaŋ sā’ ti

pucchiŋsu. ‘Tankhaņaññeva tassā paribbayaŋ datvā uyyojesin’ ti. Athassā

mātā rodantī ‘dhītaraŋ me na passāmi, dhītaraŋ me samānethā’ ti uttaraseţţhiputtaŋ ādāya rañño santikaŋ agamāsi. Rājā aţţaŋ vinicchinanto ‘ime te

seţţhiputtā vaņņadāsiŋ ānetvā tuyhaŋ adaŋsū’ ti pucchi. ‘Āma, devā’ ti.

‘Idāni sā kahan’ ti? ‘Na jānāmi, tankhaņaññeva naŋ uyyojesin’ ti. ‘Idāni taŋ

samānetuŋ sakkosī’ ti? ‘Na sakkomi, devā’ ti. Rājā ‘sace samānetuŋ na

sakkoti, rājāņamassa karothā’ ti āha. Atha naŋ pacchābāhaŋ bandhitvā

‘rājāņaŋ karissāmā’ ti gahetvā pakkamiŋsu. ‘Seţţhiputtaŋ kira vaņņadāsiŋ samānetuŋ asakkontaŋ rājā rājāņaŋ kāretī’ ti sakalanagaraŋ ekakolāhalaŋ ahosi. Mahājano ure hatthe ţhapetvā ‘kiŋ nāmetaŋ, sāmi, attano te ananu-cchavikaŋ laddhan’ ti paridevati. Seţţhipi puttassa pacchato pacchato paride-vanto gacchati.

Seţţhiputto cintesi ‘idaŋ mayhaŋ evarūpaŋ dukkhaŋ agāre vasanabhāvena uppannaŋ. Sace ito muccissāmi, mahāgotamasammāsambuddhassa

santike pabbajissāmī’ ti. Sāpi kho vaņņadāsī taŋ kolāhalasaddaŋ sutvā

‘kiŋsaddo nāmeso’ ti pucchitvā taŋ pavattiŋ sutvā vegena otaritvā ‘ussaratha, ussaratha, sāmī, maŋ rājapurisānaŋ daţţhuŋ dethā’ ti attānaŋ

dassesi. Rājapurisā taŋ disvā mātaraŋ paţicchāpetvā seţţhiputtaŋ muñcitvā

pakkamiŋsu. So sahāyakaparivutova nadiŋ gantvā sasīsaŋ nhāyitvā gehaŋ

gantvā bhuttapātarāso mātāpitaro vanditvā pabbajjaŋ anujānāpetvā cīvarasāţake ādāya mahantena parivārena satthu santikaŋ gantvā vanditvā

pabbajjaŋ yācitvā pabbajjañca upasampadañca labhitvā avissaţţhakammaţţhāno vipassanaŋ vađđhetvā na cirasseva arahatte patiţţhāsi.

Athekadivasaŋ dhammasabhāyaŋ sannipatitā bhikkhū ‘āvuso, uttaraseţţhiputto attano bhaye uppanne sāsanassa guņaŋ jānitvā ‘imamhā dukkhā

muccamāno pabbajissāmī’ ti cintetvā tena sucintitena maraņamutto ceva,

pabbajito ca aggaphale patiţţhito’ ti tassa guņakathaŋ kathesuŋ. Satthā

āgantvā ‘kāya nuttha, bhikkhave, etarahi kathāya sannisinnā’ ti (p. 1.460)

pucchitvā ‘imāya nāmā’ ti vutte ‘na, bhikkhave, uttaraseţţhiputtova attano

bhaye uppanne ‘iminā upāyena imamhā dukkhā muccissāmī’ ti cintetvā maraņabhayā mutto, atīte paņđitāpi attano bhaye uppanne ‘iminā upāyena

imamhā dukkhā muccissāmā’ ti cintetvā maraņabhayato mucciŋsuyevā’ ti

vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto cutipaţisandhivasena parivattanto vaţţakayoniyaŋ nibbatti. Tadā eko vaţţakaluddako araññā

bahū vaţţake āharitvā gehe ţhapetvā gocaraŋ datvā mūlaŋ gahetvā āgatāgatānaŋ hatthe vaţţake vikkiņanto jīvikaŋ kappeti. So ekadivasaŋ bahūhi vaţţakehi saddhiŋ bodhisattampi gahetvā ānesi. Bodhisatto cintesi ‘sacāhaŋ

iminā dinnaŋ gocarañca pānīyañca paribhuñjissāmi, ayaŋ maŋ gahetvā āgatānaŋ manussānaŋ dassati. Sace pana na paribhuñjissāmi, ahaŋ milāyissāmi, atha maŋ milāyantaŋ disvā manussā na gaņhissanti. Evaŋ me

sotthi bhavissati, imaŋ upāyaŋ karissāmī’ ti. So tathā karonto milāyitvā

aţţhicammamatto ahosi. Manussā taŋ disvā na gaņhiŋsu. Luddako bodhisattaŋ ţhapetvā sesesu vaţţakesu parikkhīņesu pacchiŋ nīharitvā dvāre

ţhapetvā bodhisattaŋ hatthatale katvā ‘kiŋ nu kho ayaŋ vaţţako’ ti cintetvā

oloketuŋ āraddho. Athassa pamattabhāvaŋ ñatvā bodhisatto pakkhe pasāretvā uppatitvā araññameva gato. Aññe vaţţakā taŋ disvā ‘kiŋ nu kho na

paññāyasi, kahaŋ gatosī’ ti pucchitvā ‘luddakena gahitomhī’ ti vutte ‘kinti

katvā muttosī’ ti pucchiŋsu. Bodhisatto ‘ahaŋ tena dinnaŋ gocaraŋ agga-hetvā pānīyaŋ apivitvā upāyacintāya mutto’ ti vatvā imaŋ gāthamāha–

118. ‘Nācintayanto puriso, visesamadhigacchati;

cintitassa phalaŋ passa, muttosmi vadhabandhanā’ ti.

Tatthāyaŋ piņđattho– puriso Dukkhaŋ patvā ‘iminā nāma upāyena

imamhā dukkhā muccissāmī’ ti acintayanto attano dukkhā mokkhasankhātaŋ

visesaŋ nādhigacchati. Idāni pana mayā cintitakammassa phalaŋ passa.

Teneva upāyena (p. 1.461) muttosmi vadhabandhanā, maraņato ca bandhanato ca muttosmi ahanti. Evaŋ bodhisatto attanā katakāraņaŋ ācikkhi.

Satthā imaŋ dhammadesanaŋ āharitvā jātakaŋ samodhānesi– ‘tadā maraņamutto vaţţako ahameva ahosin’ ti.

Vaţţajātakavaņņanā aţţhamā.

[119] 9. Akālarāvijātakavaņņanā

Amātāpitarasaŋvaddhoti idaŋ satthā jetavane viharanto ekaŋ akālarāviŋ

bhikkhuŋ ārabbha kathesi. So kira sāvatthivāsī kulaputto sāsane pabbajitvā

vattaŋ vā sikkhaŋ vā na uggaņhi. So ‘imasmiŋ kāle mayā vattaŋ kātabbaŋ,

imasmiŋ kāle upaţţhātabbaŋ, imasmiŋ kāle uggahetabbaŋ, imasmiŋ kāle

sajjhāyitabban’ ti na jānāti, paţhamayāmepi majjhimayāmepi pacchimayāmepi pabuddhapabuddhakkhaņeyeva mahāsaddaŋ karoti, bhikkhū niddaŋ

na labhanti. Dhammasabhāyaŋ bhikkhū ‘āvuso, asuko nāma bhikkhu evarūpe ratanasāsane pabbajitvā vattaŋ vā sikkhaŋ vā kālaŋ vā akālaŋ vā na

jānātī’ ti tassa aguņakathaŋ kathesuŋ. Satthā āgantvā ‘kāya nuttha,

bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na,

bhikkhave, idānevesa akālarāvī, pubbepi akālarāvīyeva, kālākālaŋ ajānanabhāvena ca gīvāya vaţţitāya jīvitakkhayaŋ patto’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto udiccabrāhmaņakule nibbattitvā vayappatto sabbasippesu pāraŋ gantvā bārāņasiyaŋ disāpāmokkho ācariyo hutvā pañcasate māņave sippaŋ vāceti. Tesaŋ māņavānaŋ

eko kālarāvī kukkuţo atthi, te tassa vassitasaddena uţţhāya sippaŋ sikkhanti.

So kālamakāsi. Te aññaŋ kukkuţaŋ pariyesantā caranti. Atheko māņavako

susānavane dārūni uddharanto ekaŋ kukkuţaŋ disvā ānetvā pañjare

ţhapetvā paţijaggati. So susāne vađđhitattā ‘asukavelāya nāma vassitabban’ti ajānanto kadāci atirattiŋ vassati, kadāci aruņuggamane. Māņavā (p. 1.462)

tassa atirattiŋ vassitakāle sippaŋ sikkhantā yāva aruņuggamanā sikkhituŋ

na sakkonti, niddāyamānā gahitaţţhānampi na passanti. Atipabhāte vassitakāle sajjhāyassa okāsameva na labhanti. Māņavā ‘ayaŋ atirattiŋ vā vassati

atipabhāte vā, imaŋ nissāya amhākaŋ sippaŋ na niţţhāyissatī’ ti taŋ

gahetvā gīvaŋ vaţţetvā jīvitakkhayaŋ pāpetvā ‘akālarāvī kukkuţo amhehi

ghātito’ ti ācariyassa kathesuŋ. Ācariyo ‘ovādaŋ aggahetvā saŋvađđhitabhāvena maraņaŋ patto’ ti vatvā imaŋ gāthamāha–

119. ‘Amātāpitara-saŋvaddho, anācerakule vasaŋ;

nāyaŋ kālaŋ akālaŋ vā, abhijānāti kukkuţo’ ti.

Tattha amātāpitarasaŋvaddhoti mātāpitaro nissāya tesaŋ ovādaŋ aggahetvā saŋvađđho. Anācerakule vasanti ācariyakulepi avasamāno, ācārasikkhāpakaŋ kañci nissāya avasitattāti attho. Nāyaŋ kālaŋ akālaŋ vāti

‘imasmiŋ kāle vassitabbaŋ, imasmiŋ na vassitabban’ ti evaŋ vassitabbayuttakaŋ kālaŋ vā akālaŋ vā esa kukkuţo na jānāti, ajānanabhāveneva jīvitakkhayaŋ pattoti. Idaŋ kāraņaŋ dassetvā bodhisatto yāvatāyukaŋ ţhatvā yathākammaŋ gato.

Satthā imaŋ dhammadesanaŋ āharitvā jātakaŋ samodhānesi– ‘tadā akālarāvī kukkuţo ayaŋ bhikkhu ahosi, antevāsikā buddhaparisā, ācariyo pana

ahameva ahosin’ ti.

Akālarāvijātakavaņņanā navamā.

[120] 10. Bandhanamokkhajātakavaņņanā

Abaddhā tattha bajjhantīti idaŋ satthā jetavane viharanto ciñcamāņavikaŋ ārabbha kathesi. Tassā vatthu dvādasakanipāte mahāpadumajātake (jā. 1.12. 106 ādayo) āvi bhavissati. Tadā pana satthā ‘na, bhikkhave, ciñcamāņavikā idāneva maŋ abhūtena abbhācikkhati, pubbepi abbhācikkhiyevā’ ti vatvā atītaŋ āhari.

Atīte (p. 1.463) bārāņasiyaŋ brahmadatte rajjaŋ kārente bodhisatto purohitassa gehe nibbattitvā vayappatto pitu accayena tasseva purohito ahosi.

Tena aggamahesiyā varo dinno hoti ‘bhadde, yaŋ icchasi, taŋ vadeyyāsī’ ti.

Sā evamāha ‘na mayhaŋ añño varo nāma dullabho, ito pana te paţţhāya

aññā itthī kilesavasena na oloketabbā’ ti. So paţikkhipitvā punappunaŋ nippīļiyamāno tassā vacanaŋ atikkamituŋ asakkonto sampaţicchitvā tato

paţţhāya soļasasu nāţakitthisahassesu kilesavasena ekitthimpi na olokesi.

Athassa paccanto kuppi, paccante ţhitā yodhā corehi saddhiŋ dve tayo

sangāme katvā ‘ito uttari mayaŋ na sakkomā’ ti rañño paņņaŋ pesesuŋ.

Rājā tattha gantukāmo balakāyaŋ saŋharitvā taŋ pakkosāpetvā ‘bhadde,

ahaŋ paccantaŋ gacchāmi, tattha nānappakārāni yuddhāni honti, jayaparājayopi anibaddho, tādisesu ţhānesu mātugāmo dupparihāro, tvaŋ idheva nivattāhī’ ti āha. Sā ‘na sakkā, deva, mayā nivattitun’ ti punappunaŋ raññā paţikkhittā āha ‘tena hi ekekaŋ yojanaŋ gantvā mayhaŋ sukhadukkhajānanatthaŋ ekekaŋ manussaŋ peseyyāthā’ ti. Rājā ‘sādhū’ ti sampaţicchitvā

bodhisattaŋ nagare ţhapetvā mahantena balakāyena nikkhamitvā gacchanto

yojane yojane ekekaŋ purisaŋ ‘amhākaŋ ārogyaŋ ārocetvā deviyā sukhadukkhaŋ jānitvā āgacchā’ ti pesesi. Sā āgatāgataŋ purisaŋ ‘rājā kimatthaŋ

taŋ pesetī’ ti pucchitvā ‘tumhākaŋ sukhadukkhajānanatthāyā’ ti vutte ‘tena

hi ehī’ ti tena saddhiŋ asaddhammaŋ paţisevati. Rājā dvattiŋsayojanamaggaŋ gacchanto dvattiŋsa jane pesesi, sā sabbehipi tehi saddhiŋ

tatheva akāsi.

Rājā paccantaŋ vūpasametvā janapadaŋ samassāsetvā puna āgacchantopi tatheva dvattiŋsa jane pesesi, sā tehipi saddhiŋ tatheva vippaţipajjiyeva. Rājā āgantvā jayakkhandhāvāraţţhāne ţhatvā ‘nagaraŋ paţijaggāpetū’ti bodhisattassa paņņaŋ pesesi. Bodhisatto sakalanagaraŋ paţijaggāpetvā

rājanivesanaŋ paţijaggāpento deviyā vasanaţţhānaŋ agamāsi. Sā bodhisattassa rūpasobhaggappattaŋ kāyaŋ disvā saņţhātuŋ asakkontī ‘ehi (p. 1.464),

brāhmaņa, sayanaŋ abhiruhā’ ti āha. Bodhisatto ‘mā evaŋ avaca, rājāpi

garu, akusalampi bhāyāmi, na sakkā mayā evaŋ kātun’ ti āha. ‘Catusaţţhiyā

pādamūlikānaŋ neva rājā garu, na akusalaŋ bhāyanti. Taveva rājā garu,

tvaŋyeva ca akusalaŋ bhāyasī’ ti. ‘Āma, devi, sace tesampi evaŋ bhaveyya,

na evarūpaŋ kareyyuŋ’. ‘Ahaŋ pana jānamāno evarūpaŋ sāhasiyakammaŋ na karissāmī’ ti. ‘Kiŋ bahuŋ vippalapasi, sace me vacanaŋ na

karosi, sīsaŋ te chindāpessāmī’ ti. ‘ tiţţhatu tāva ekasmiŋ attabhāve sīsaŋ,

attabhāvasahassepi sīse chijjante na sakkā mayā evarūpaŋ kātun’ ti. Sā

‘hotu, jānissāmī’ ti bodhisattaŋ tajjetvā attano gabbhaŋ pavisitvā sarīre

nakhavaļañjaŋ dassetvā telena gattāni abbhañjitvā kiliţţhavatthaŋ nivāsetvā

gilānālayaŋ katvā dāsiyo āņāpesi ‘raññā kahaŋ devī’ ti vutte ‘gilānā’ ti katheyyāthā’ ti.

Bodhisattopi rañño paţipathaŋ agamāsi. Rājā nagaraŋ padakkhiņaŋ

katvā pāsādaŋ āruyha deviŋ apassanto ‘kahaŋ, devī’ ti pucchi. ‘Gilānā,

devā’ ti. Sopi sirigabbhaŋ pavisitvā tassā piţţhiŋ parimajjanto ‘kiŋ te,

bhadde, aphāsukan’ ti pucchi. Sā tuņhī ahosi. Tatiyavāre rājānaŋ oloketvā

‘tvampi, mahārāja, jīvasi nāma, mādisāpi itthiyo sassāmikāyeva nāmā’ ti āha.

‘Kiŋ etaŋ, bhadde’ ti? Tumhehi nagaraŋ rakkhanatthāya ţhapito purohito

‘tumhākaŋ nivesanaŋ paţijaggāmī’ ti idhāgantvā attano vacanaŋ akarontiŋ

maŋ paharitvā attano manaŋ pūretvā gatoti. Rājā aggimhi pakkhittaloņasakkharā viya kodhena taţataţāyanto sirigabbhā nikkhamitvā dovārikapādamūlikādayo pakkosāpetvā ‘gacchatha, bhaņe, purohitaŋ pacchābāhaŋ

bandhitvā vajjhabhāvappattaŋ katvā nagarā nīharitvā āghātanaŋ netvā sīsamassa chindathā’ ti āha. Te vegena gantvā taŋ pacchābāhaŋ bandhitvā

vajjhabheriŋ carāpesuŋ.

Bodhisatto cintesi– ‘addhā tāya duţţhadeviyā rājā puretarameva paribhinno, ajja dānāhaŋ attano baleneva attānaŋ mocessāmī’ ti. So te purise

āha ‘bho, tumhe maŋ mārentā rañño dassetvāva mārethā’ ti. ‘Kinkāraņā’ ti?

‘Ahaŋ rājakammiko, bahu me kammaŋ kataŋ, bahūni mahānidhiţţhānāni

mocāpetvā sabbesaŋ yathāsakāni ţhānāni dāpesi. Evaŋ te sabbe mocetvā

sakaţţhāne patiţţhāpetvā bodhisatto rājānaŋ upasankamitvā ‘mahārāja,

andhabālānaŋ nāma avatthukena vacanena abandhitabbayuttakāpi paņđitā

pacchābāhaŋ baddhā, paņđitānaŋ kāraņayuttena vacanena pacchābāhaŋ

baddhāpi muttā. Evaŋ bālā nāma abandhitabbayuttakepi bandhāpenti,

paņđitā baddhepi mocentī’ ti vatvā imaŋ gāthamāha–

120. ‘Abaddhā tattha bajjhanti, yattha bālā pabhāsare;

baddhāpi tattha muccanti, yattha dhīrā pabhāsare’ ti.

Tattha (p. 1.466) abaddhāti abandhitabbayuttā. Pabhāsareti pabhāsanti

vadanti kathenti.

Evaŋ mahāsatto imāya gāthāya rañño dhammaŋ desetvā ‘mayā imaŋ

dukkhaŋ agāre vasanabhāvena laddhaŋ, idāni me agārena kiccaŋ natthi,

pabbajjaŋ me anujāna, devā’ ti pabbajjaŋ anujānāpetvā assumukhaŋ ñātijanaŋ mahantañca vibhavaŋ pahāya isipabbajjaŋ pabbajitvā himavante

vasanto abhiññā ca samāpattiyo ca nibbattetvā brahmalokaparāyaņo ahosi.

Satthā imaŋ dhammadesanaŋ āharitvā jātakaŋ samodhānesi– ‘tadā duţţhadevī ciñcamāņavikā ahosi, rājā ānando, purohito pana ahameva ahosin’-ti.

Bandhanamokkhajātakavaņņanā dasamā.

Haŋcivaggo dvādasamo.

Tassuddānaŋ–

Gadrabhapañhā amarā, singālaŋ mitacinti ca; anusāsikadubbacaŋ, tittiraŋ vaţţakaŋ puna; akālarāvi bandhananti.

13. Kusanāļivaggo

[121] 1. Kusanāļijātakavaņņanā

Kare sarikkhoti idaŋ satthā jetavane viharanto anāthapiņđikassa mittaŋ

ārabbha kathesi. Anāthapiņđikassa hi mittasuhajjañātibandhavā ekato hutvā

‘mahāseţţhi ayaŋ tayā jātigottadhanadhaññādīhi neva sadiso, na uttaritaro,

kasmā etena saddhiŋ santhavaŋ karosi, mā karohī’ ti punappunaŋ nivāresuŋ. Anāthapiņđiko pana ‘mittasanthavo nāma hīnehipi samehipi atirekehipi kattabboyevā’ ti tesaŋ (p. 1.467) vacanaŋ aggahetvā bhogagāmaŋ

gacchanto taŋ kuţumbarakkhakaŋ katvā agamāsīti sabbaŋ kāļakaņņivatthusmiŋ vuttanayeneva veditabbaŋ. Idha pana anāthapiņđikena attano

ghare pavattiyā ārocitāya satthā ‘gahapati, mitto nāma khuddako natthi,

mittadhammaŋ rakkhituŋ samatthabhāvovettha pamāņaŋ, mitto nāma

attanā samopi hīnopi seţţhopi gahetabbo. Sabbepi hete attano pattabhāraŋ

nittharantiyeva, idāni tāva tvaŋ attano nīcamittaŋ nissāya kuţumbassa

sāmiko jāto, porāņā pana nīcamittaŋ nissāya vimānasāmikā jātā’ ti vatvā

tena yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto rañño uyyāne

kusanāļigacche devatā hutvā nibbatti. Tasmiŋyeva ca uyyāne mangalasilaŋ

nissāya ujugatakkhandho parimaņđalasākhāviţapasampanno rañño santikā

laddhasammāno rucamangalarukkho atthi, ‘mukhako’ tipi vuccati. Tasmiŋ

eko mahesakkho devarājā nibbatti. Bodhisattassa tena saddhiŋ mittasanthavo ahosi. Tadā rājā ekasmiŋ ekatthambhake pāsāde vasati, tassa so

thambho cali. Athassa calitabhāvaŋ rañño ārocesuŋ. Rājā vađđhakī pakkosāpetvā ‘tātā, mama ekatthambhakassa mangalapāsādassa thambho calito,

ekaŋ sāratthambhaŋ āharitvā taŋ niccalaŋ karothā’ ti āha. Te ‘sādhu, devā’ti rañño vacanaŋ sampaţicchitvā tadanucchavikaŋ rukkhaŋ pariyesamānā

aññattha adisvā uyyānaŋ pavisitvā taŋ mukhakarukkhaŋ disvā rañño

santikaŋ gantvā ‘kiŋ, tātā, diţţho vo tadanucchaviko rukkho’ ti vutte ‘diţţho,

deva, apica taŋ chindituŋ na visahāmā’ ti āhaŋsu. ‘Kinkāraņā’ ti? Mayañhi aññattha rukkhaŋ apassantā uyyānaŋ pavisimha, tatrapi ţhapetvā mangala-rukkhaŋ aññaŋ na passāma. Iti naŋ mangalarukkhatāya chindituŋ na visa-hāmāti. Gacchatha, taŋ chinditvā pāsādaŋ thiraŋ karotha, mayaŋ aññaŋ mangalarukkhaŋ karissāmāti. Te ‘sādhū’ ti balikammaŋ gahetvā uyyānaŋ gantvā ‘sve chindissāmā’ ti rukkhassa balikammaŋ katvā nikkhamiŋsu.

Rukkhadevatā taŋ kāraņaŋ ñatvā ‘sve mayhaŋ vimānaŋ nāsessanti,

dārake gahetvā kuhiŋ gamissāmī’ ti gantabbaţţhānaŋ apassantī puttake

gīvāya (p. 1.468) gahetvā parodi. Tassā sandiţţhasambhattā rukkhadevatā

āgantvā ‘kiŋ etan’ ti pucchitvā taŋ kāraņaŋ sutvā sayampi vađđhakīnaŋ

paţikkamanūpāyaŋ apassantiyo taŋ parissajitvā rodituŋ ārabhiŋsu. Tasmiŋ

samaye bodhisatto ‘rukkhadevataŋ passissāmī’ ti tattha gantvā taŋ kāraņaŋ

sutvā ‘hotu, mā cintayittha, ahaŋ rukkhaŋ chindituŋ na dassāmi, sve

vađđhakīnaŋ āgatakāle mama kāraņaŋ passathā’ ti tā devatā samassāsetvā

punadivase vađđhakīnaŋ āgatavelāya kakaņţakavesaŋ gahetvā vađđhakīnaŋ purato gantvā mangalarukkhassa mūlantaraŋ pavisitvā taŋ rukkhaŋ

susiraŋ viya katvā rukkhamajjhena abhiruhitvā khandhamatthakena nikkhamitvā sīsaŋ kampayamāno nipajji. Mahāvađđhakī taŋ kakaņţakaŋ disvā

rukkhaŋ hatthena paharitvā ‘susirarukkho eso nissāro, hiyyo anupadhāretvāva balikammaŋ karimhā’ ti ekaghanaŋ mahārukkhaŋ garahitvā pakkāmi.

Rukkhadevatā bodhisattaŋ nissāya vimānassa sāminī jātā.

Tassā paţisanthāratthāya sandiţţhasambhattā bahū devatā sannipatiŋsu.

Rukkhadevatā ‘vimānaŋ me laddhan’ ti tuţţhacittā tāsaŋ devatānaŋ majjhe

bodhisattassa guņaŋ kathayamānā ‘bho, devatā, mayaŋ mahesakkhā

hutvāpi dandhapaññatāya imaŋ upāyaŋ na jānimha, kusanāļidevatā pana

attano ñāņasampattiyā amhe vimānasāmike akāsi, mitto nāma sadisopi adhi-kopi hīnopi kattabbova. Sabbepi hi attano thāmena sahāyakānaŋ uppannaŋ dukkhaŋ nittharitvā sukhe patiţţhāpentiyevā’ ti mittadhammaŋ vaņņetvā imaŋ gāthamāha–

121. ‘Kare sarikkho atha vāpi seţţho, nihīnako vāpi kareyya eko;

kareyyumete byasane uttamatthaŋ, yathā ahaŋ kusanāļi rucāyan’ ti.

Tattha kare sarikkhoTi jāti-ādīhi sadisopi mittadhammaŋ kareyya. Atha

vāpi seţţhoti jāti-ādīhi adhikopi kareyya. Nihīnako vāpi kareyya ekoti eko

jāti-ādīhi hīnopi mittadhammaŋ kareyya. Tasmā sabbepi ete mittā kātabbāyevāti dīpeti. Kinkāraņā? Kareyyumete (p. 1.469) byasane uttamatthanti sabbepete sahāyassa byasane uppanne attano attano pattabhāraŋ vahamānā uttamatthaŋ kareyyuŋ, kāyikacetasikadukkhato taŋ sahāyakaŋ moceyyumevāti attho. Tasmā hīnopi mitto kātabboyeva, pageva itare. Tatridaŋ

opammaŋ– yathā ahaŋ kusanāļi rucāyanti, yathā ahaŋ rucāyaŋ nibbattadevatā ayañca kusanāļidevatā, appesakkhāpi mittasanthavaŋ karimha, tatrapāhaŋ mahesakkhāpi samānā attano uppannadukkhaŋ bālatāya anupāyaku-salatāya harituŋ nāsakkhiŋ, imaŋ pana appesakkhampi samānaŋ paņđita-devataŋ nissāya dukkhato muttomhi. Tasmā aññehipi dukkhā muccitukā-mehi samavisiţţhabhāvaŋ anoloketvā hīnopi paņđito mitto kātabboti.

Rucādevatā imāya gāthāya devasanghassa dhammaŋ desetvā yāvatā-yukaŋ ţhatvā saddhiŋ kusanāļidevatāya yathākammaŋ gatā.

Satthā imaŋ dhammadesanaŋ āharitvā jātakaŋ samodhānesi– ‘tadā rucā-devatā ānando ahosi, kusanāļidevatā pana ahameva ahosin’ ti.

Kusanāļijātakavaņņanā paţhamā.

[122] 2. Dummedhajātakavaņņanā

Yasaŋ laddhāna dummedhoti idaŋ satthā veļuvane viharanto devadattaŋ

ārabbha kathesi. Dhammasabhāyañhi bhikkhū ‘āvuso devadatto, tathāgatassa puņņacandasassirikamukhaŋ asītānubyañjanadvattiŋsamahāpurisalakkhaņapaţimaņđitaŋ byāmappabhāparikkhittaŋ āveļāveļābhūtā yamakayamakabhūtā ghanabuddharasmiyo vissajjentaŋ paramasobhaggappattaŋ

attabhāvañca oloketvā cittaŋ pasādetuŋ na sakkoti, usūyameva karoti.

‘Buddhā nāma evarūpena sīlena samādhinā paññāya vimuttiyā vimuttiñāņa-dassanena samannāgatā’ ti vuccamāne vaņņaŋ sahituŋ na sakkoti, usūya-meva karotī’ ti devadattassa aguņakathaŋ kathayiŋsu. Satthā āgantvā (p. 1.470)

‘kāya nuttha, bhikkhave, etarahi kathāya sannisinnā’ ti pucchitvā ‘imāya

nāmā’ ti vutte ‘na, bhikkhave, idāneva devadatto mama vaņņe bhaññamāne usūyaŋ karoti, pubbepi akāsiyevā’ ti vatvā atītaŋ āhari.

Atīte magadharaţţhe rājagahanagare ekasmiŋ magadharāje rajjaŋ

kārente bodhisatto hatthiyoniyaŋ nibbattitvā sabbaseto ahosi heţţhā vaņņitasadisāya rūpasampattiyā samannāgato. Atha naŋ ‘lakkhaņasampanno ayan’ti so rājā mangalahatthiŋ akāsi. Athekasmiŋ chaņadivase sakalanagaraŋ

devanagaraŋ viya alankārāpetvā sabbālankārapaţimaņđitaŋ mangalahatthiŋ abhiruhitvā mahantena rājānubhāvena nagaraŋ padakkhiņaŋ akāsi.

Mahājano tattha tattha ţhatvā mangalahatthino rūpasobhaggappattaŋ

sarīraŋ disvā ‘aho rūpaŋ, aho gati, aho līļā, aho lakkhaņasampatti, evarūpo

nāma sabbasetavaravāraņo cakkavattirañño anucchaviko’ ti mangalahatthimeva vaņņesi.

Rājā mangalahatthissa vaņņaŋ sutvā sahituŋ asakkonto usūyaŋ uppādetvā ‘ajjeva taŋ pabbatapāde pātetvā jīvitakkhayaŋ pāpessāmī’ ti hatthācariyaŋ pakkosāpetvā ‘kinti katvā tayā ayaŋ nāgo sikkhāpito’ ti āha. ‘Susikkhāpito, devā’ ti. ‘Na susikkhito, dusikkhito’ ti. ‘Susikkhito, devā’ ti. ‘Yadi susikkhito, sakkhissasi naŋ vepullapabbatamatthakaŋ āropetun’ ti. ‘Āma, devā’ti. ‘Tena hi ehī’ ti sayaŋ otaritvā hatthācariyaŋ āropetvā pabbatapādaŋ

gantvā hatthācariyena hatthipiţţhiyaŋ nisīditvāva hatthimhi vepullapabbatamatthakaŋ āropite sayampi amaccagaņaparivuto pabbatamatthakaŋ abhiruhitvā hatthiŋ papātābhimukhaŋ kāretvā ‘tvaŋ ‘mayā esa susikkhāpito’ ti

vadesi, tīhiyeva tāva naŋ pādehi ţhapehī’ ti āha. Hatthācariyo piţţhiyaŋ nisīditvāva ‘bho tīhi pādehi tiţţhā’ ti hatthissa paņhikāya saññaŋ adāsi, mahāsatto tathā akāsi. Puna rājā ‘dvīhi purimapādehiyeva ţhapehī’ ti āha, mahāsatto dve pacchimapāde ukkhipitvā purimapādehi aţţhāsi. ‘Pacchimapādehiyevā’ ti vuttepi dve purimapāde ukkhipitvā pacchimapādehi aţţhāsi, ‘ekenā’ ti

vuttepi tayo pāde ukkhipitvā ekeneva (p. 1.471) aţţhāsi. Athassa apatanabhāvaŋ ñatvā ‘sace pahosi, ākāse naŋ ţhapehī’ ti āha.

Ācariyo cintesi– ‘sakalajambudīpe iminā sadiso susikkhito hatthī nāma

natthi, nissaŋsayaŋ panetaŋ esa papāte pātetvā māretukāmo bhavissatī’ ti.

So tassa kaņņamūle mantesi ‘tāta, ayaŋ rājā taŋ papāte pātetvā māretukāmo, na tvaŋ etassa anucchaviko. Sace te ākāsena gantuŋ balaŋ atthi,

maŋ yathānisinnaŋyeva ādāya vehāsaŋ abbhuggantvā bārāņasiŋ gacchā’ti. Puññiddhiyā samannāgato mahāsatto tankhaņaññeva ākāse aţţhāsi.

Hatthācariyo ‘mahārāja, ayaŋ hatthī puññiddhiyā samannāgato, na tādisassa mandapuññassa dubbuddhino anucchaviko, paņđitassa puññasampannassa rañño anucchaviko, tādisā nāma mandapuññā evarūpaŋ vāhanaŋ labhitvā tassa guņaŋ ajānantā tañceva vāhanaŋ avasesañca yasasampattiŋ nāsentiyevā’ ti vatvā hatthikkhandhe nisinnova imaŋ gāthamāha–

122. ‘Yasaŋ laddhāna dummedho, anatthaŋ carati attano;

attano ca paresañca, hiŋsāya paţipajjatī’ ti.

Tatrāyaŋ sankhepattho– mahārāja, tādiso dummedho nippañño puggalo parivārasampattiŋ labhitvā attano anatthaŋ carati. Kinkāraņā? So hi yasa-madamatto kattabbākattabbaŋ ajānanto attano ca paresañca hiŋsāya paţi-pajjati. Hiŋsā vuccati kilamanaŋ dukkhuppādanaŋ, tadatthāya eva paţipajja-tīti.

Evaŋ imāya gāthāya rañño dhammaŋ desetvā ‘ tiţţha dāni tvan’ ti vatvā

ākāse uppatitvā bārāņasinagaraŋ gantvā rājangaņe ākāse aţţhāsi. Sakalana-garaŋ sankhubhitvā ‘amhākaŋ rañño ākāsena setavaravāraņo āgantvā rājangaņe ţhito’ ti ekakolāhalaŋ ahosi. Vegena raññopi ārocesuŋ. Rājā nikkha-mitvā ‘sace mayhaŋ upabhogatthāya āgatosi, bhūmiyaŋ patiţţhāhī’ ti āha.

Bodhisatto bhūmiyaŋ patiţţhāsi, ācariyo otaritvā rājānaŋ vanditvā ‘kuto āgatosi, tātā’ ti vutte ‘rājagahato’ ti vatvā sabbaŋ pavattiŋ ārocesi. Rājā

‘manāpaŋ te, tāta, kataŋ idhāgacchantenā’ ti tuţţhahaţţho (p. 1.472) nagaraŋ

sajjāpetvā vāraņaŋ mangalahatthiţţhāne ţhapetvā sakalarajjaŋ tayo

koţţhāse katvā ekaŋ bodhisattassa adāsi, ekaŋ ācariyassa, ekaŋ attanā

aggahesi. Bodhisattassa āgatakālato paţţhāyeva pana rañño sakalajambudīpe rajjaŋ hatthagatameva jātaŋ. So jambudīpe aggarājā hutvā dānādīni

puññāni katvā yathākammaŋ agamāsi.

Satthā imaŋ dhammadesanaŋ āharitvā jātakaŋ samodhānesi– ‘tadā

magadharājā devadatto ahosi, bārāņasirājā sāriputto, hatthācariyo ānando,

hatthī pana ahameva ahosin’ ti.

Dummedhajātakavaņņanā dutiyā.

[123] 3. Nangalīsajātakavaņņanā

Asabbatthagāmiŋ vācanti idaŋ satthā jetavane viharanto lāļudāyittheraŋ

ārabbha kathesi. So kira dhammaŋ kathento ‘imasmiŋ ţhāne idaŋ kathetabbaŋ, imasmiŋ ţhāne idaŋ na kathetabban’ ti yuttāyuttaŋ na jānāti,

mangale avamangalaŋ vadanto ‘ tirokuţţesu tiţţhanti, sandhisinghāţakesu cā’ti idaŋ avamangalaŋ mangalaŋ katvā anumodanaŋ katheti. Avamangalesu

anumodanaŋ karonto ‘bahū devā manussā ca, mangalāni acintayun’ ti vatvā

‘evarūpānaŋ mangalānaŋ satampi sahassampi kātuŋ samatthā hothā’ ti

Athekadivasaŋ bodhisatto sāyamāsaŋ bhuñjitvā sayane nipanno taŋ

māņavaŋ hatthapādapiţţhiparikammāni katvā gacchantaŋ āha ‘tāta, mañca-pāde upatthambhetvā yāhī’ ti. Māņavo ekaŋ pādaŋ upatthambhetvā ekassa upatthambhakaŋ alabhanto attano ūrumhi ţhapetvā rattiŋ khepesi.

Bodhisatto paccūsasamaye uţţhāya taŋ disvā ‘kiŋ, tāta, nisinnosī’ ti

pucchi. ‘Ācariya, ekassa mañcapādassa upatthambhakaŋ alabhanto

ūrumhi ţhapetvā nisinnomhī’ ti. Bodhisatto saŋviggamānaso hutvā ‘ayaŋ

ati viya mayhaŋ upakāro, ettakānaŋ pana māņavakānaŋ antare ayameva

dandho sippaŋ sikkhituŋ na sakkoti, kathaŋ nu kho ahaŋ imaŋ paņđitaŋ

kareyyan’ ti cintesi. Athassa etadahosi ‘attheko upāyo, ahaŋ imaŋ māņavaŋ

dāru-atthāya paņņatthāya ca vanaŋ gantvā āgataŋ ‘ajja te kiŋ diţţhaŋ, kiŋ

katan’ ti pucchissāmi. Atha me ‘idaŋ nāma ajja mayā diţţhaŋ, idaŋ katan’ ti

ācikkhissati. Atha naŋ ‘tayā diţţhañca katañca kīdisan’ ti pucchissāmi, so

‘evarūpaŋ nāmā’ ti upamāya ca kāraņena ca kathessati. Iti naŋ navaŋ

navaŋ upamañca kāraņañca kathāpetvā iminā upāyena paņđitaŋ karissāmī’ti. So taŋ pakkosāpetvā ‘tāta māņava, ito paţţhāya dāru-atthāya vā paņņatthāya vā gataţţhāne yaŋ te tattha diţţhaŋ vā sutaŋ vā bhuttaŋ vā pītaŋ vā khāditaŋ vā hoti, taŋ āgantvā mayhaŋ āroceyyāsī’ ti āha.

So ‘sādhū’ ti paţissuņitvā ekadivasaŋ māņavehi saddhiŋ dāru-atthāya

araññaŋ gato tattha sappaŋ disvā āgantvā ‘ācariya, sappo me diţţho’ ti ārocesi. ‘Sappo nāma, tāta, kīdiso hotī’ ti? ‘Seyyathāpi nangalīsā’ ti. ‘Sādhu,

tāta, manāpā te upamā āhaţā, sappā nāma nangalīsasadisāva hontī’ ti. Atha

bodhisatto ‘māņavakena manāpā upamā āhaţā, sakkhissāmi naŋ paņđitaŋ

kātun’ ti cintesi. Māņavo puna ekadivasaŋ araññe hatthiŋ disvā ‘hatthī me

ācariya diţţho’ ti āha. ‘Hatthī nāma, tāta, kīdiso’ ti? ‘Seyyathāpi, nangalīsā’ ti.

Bodhisatto ‘hatthissa (p. 1.474) soņđā nangalīsasadisā honti, dantādayo evarūpā ca evarūpā ca. Ayaŋ pana bālatāya vibhajitvā kathetuŋ asakkonto

soņđaŋ sandhāya kathesi maññe’ ti tuņhī ahosi. Athekadivasaŋ nimantane

ucchuŋ labhitvā ‘ācariya, ajja mayaŋ ucchu khādimhā’ ti āha. ‘Ucchu nāma

kīdiso’ ti vutte ‘seyyathāpi nangalīsā’ ti āha. Ācariyo ‘thokaŋ patirūpaŋ

kāraņaŋ kathesī’ ti tuņhī jāto.

Punekadivasaŋ nimantane ekacce māņavā guļaŋ dadhinā bhuñjiŋsu,

ekacce khīrena. So āgantvā ‘ācariya, ajja mayaŋ dadhinā khīrena ca bhuñjimhā’ ti vatvā ‘dadhikhīraŋ nāma kīdisaŋ hotī’ ti vutte ‘seyyathāpi nangalīsā’ti āha. Ācariyo ‘ayaŋ māņavo ‘sappo nangalīsasadiso’ ti kathento tāva sukathitaŋ kathesi, ‘hatthī nangalīsasadiso’ ti kathentenāpi soņđaŋ sandhāya

lesena kathitaŋ. ‘Ucchu nangalīsasadisan’ ti kathanepi leso atthi, ‘dadhikhīrāni pana niccaŋ paņđarāni pakkhittabhājanasaņţhānānī’ ti idha sabbena

sabbaŋ upamaŋ na kathesi, na sakkā imaŋ lāļakaŋ sikkhāpetun’ ti vatvā imaŋ gāthamāha–

123. ‘Asabbatthagāmiŋ vācaŋ, bālo sabbattha bhāsati;

nāyaŋ dadhiŋ vedi na nangalīsaŋ, dadhippayaŋ maññati nangalīsan’-ti.

Tatrāyaŋ sankhepattho– yā vācā opammavasena sabbattha na gacchati,

taŋ asabbatthagāmiŋ vācaŋ bālo dandhapuggalo sabbattha bhāsati,

‘dadhi nāma kīdisan’ ti puţţhopi ‘seyyathāpi, nangalīsā’ ti vadateva. Evaŋ

vadanto nāyaŋ dadhiŋ vedi na nangalīsaŋ. Kinkāraņā? Dadhippayaŋ

maññati nangalīsaŋ, yasmā ayaŋ dadhimpi nangalīsameva maññati. Atha

vā dadhīti dadhimeva, payanti khīraŋ, dadhi ca payañca dadhippayaŋ.Yasmā dadhikhīrānipi ayaŋ nangalīsameva maññati, ediso cāyaŋ bālo, kiŋ imināti antevāsikānaŋ dhammakathaŋ kathetvā paribbayaŋ datvā taŋ uyyo-jesi.

Satthā imaŋ dhammadesanaŋ āharitvā jātakaŋ samodhānesi– ‘tadā lāļa-kamāņavo lāļudāyī ahosi, disāpāmokkho ācariyo pana ahameva ahosin’ ti.

Nangalīsajātakavaņņanā tatiyā.

[124] 4. Ambajātakavaņņanā

Vāyametheva (p. 1.475) purisoti idaŋ satthā jetavane viharanto ekaŋ vattasampannaŋ bhikkhuŋ ārabbha kathesi. So kira sāvatthivāsī kulaputto

sāsane uraŋ datvā pabbajito vattasampanno ahosi, ācariyupajjhāyavattāni

pānīyaparibhojanīya-uposathāgārajantāgharādivattāni ca sādhukaŋ karoti,

cuddasasu mahāvattesu asītikhandhakavattesu ca paripūrakārīyeva hoti,

vihāraŋ sammajjati, pariveņaŋ vitakkamāļakaŋ vihāramaggaŋ sammajjati,

manussānaŋ pānīyaŋ deti. Manussā tassa vattasampattiyaŋ pasīditvā

pañcasatamattāni dhuvabhattāni adaŋsu, mahālābhasakkāro uppajji. Taŋ

nissāya bahūnaŋ phāsuvihāro jāto. Athekadivasaŋ dhammasabhāyaŋ

bhikkhū kathaŋ samuţţhāpesuŋ ‘āvuso, asuko nāma bhikkhu attano vattasampattiyā mahantaŋ lābhasakkāraŋ nibbattesi, etaŋ ekaŋ nissāya bahūnaŋ

phāsuvihāro jāto’ ti. Satthā āgantvā ‘kāya nuttha, bhikkhave, etarahi kathāya

sannisinnā’ ti pucchitvā ‘imāya nāmā’ ti vutte ‘na, bhikkhave, idāneva, pubbe-pāyaŋ bhikkhu vattasampanno, pubbepetaŋ ekaŋ nissāya pañca isisatāni phalāphalatthāya araññaŋ agantvā eteneva ānītaphalāphalehi yāpesun’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto udiccabrāhmaņakule nibbattitvā vayappatto isipabbajjaŋ pabbajitvā pañcasata-isiparivāro

pabbatapāde vihāsi. Tadā himavante caņđo nidāgho ahosi, tattha tattha pānīyāni chijjiŋsu, tiracchānā pānīyaŋ alabhamānā kilamanti. Atha tesu tāpasesu eko tāpaso tesaŋ pipāsadukkhaŋ disvā ekaŋ rukkhaŋ chinditvā doņiŋ

katvā pānīyaŋ ussiñcitvā doņiŋ pūretvā tesaŋ pānīyaŋ adāsi. Bahūsu

sannipatitvā pānīyaŋ pivantesu tāpasassa phalāphalatthāya gamanokāso

nāhosi. So nirāhāropi pānīyaŋ detiyeva. Migagaņā cintesuŋ ‘ayaŋ

amhākaŋ pānīyaŋ dento phalāphalatthāya gantuŋ okāsaŋ na labhati, nirāhāratāya ativiya kilamati, handamayaŋ katikaŋ karomā’ ti. Te katikaŋ

akaŋsu ‘ito paţţhāya pānīyaŋ pivanatthāya āgacchantena attano balānurūpena phalāphalaŋ gahetvāva āgantabban’ ti. Te tato paţţhāya ekeko tiracchāno (p. 1.476) attano attano balānurūpena madhuramadhurāni ambajambu-panasādīnigahetvāva āgacchati. Ekassa atthāya ābhataŋ phalāphalaŋ ađđhateyyasakaţabhārappamāņaŋ ahosi. Pañcasatatāpasā tadeva paribhu-ñjanti. Atirekaŋ chađđiyittha.

Bodhisatto taŋ disvā ‘ekaŋ nāma vattasampannaŋ nissāya ettakānaŋ

tāpasānaŋ phalāphalatthāya agantvā yāpanaŋ uppannaŋ, vīriyaŋ nāma

kātabbamevā’ ti vatvā imaŋ gāthamāha–

124. ‘Vāyametheva puriso, na nibbindeyya paņđito;

vāyāmassa phalaŋ passa, bhuttā ambā anītihan’ ti.

Tatrāyaŋ sankhepattho– paņđito attano vattapūraņādike kammasmiŋ

vāyametheva, na ukkaņţheyya. Kinkāraņā? Vāyāmassa nipphalatāya abhāvato. Iti mahāsatto ‘vāyāmo nāmesa saphalova hotī’ ti isigaņaŋ ālapanto

‘vāyāmassa phalaŋ passā’ ti āha. Kīdisaŋ? Bhuttā ambā anītihaŋ. Tattha

ambāTi desanāmattaŋ, tehi pana nānappakārāni phalāphalāni ābhatāni.

Tesu sampannatarānaŋ ussannatarānaŋ vā vasena ‘ambā’ ti vuttaŋ. Ye

imehi pañcahi isisatehi sayaŋ araññaŋ agantvā ekassa atthāya ānītā ambā bhuttā, idaŋ vāyāmassa phalaŋ. Tañca kho pana anītihaŋ, ‘iti āha iti āhā’ ti evaŋ itihītihena gahetabbaŋ na hoti, paccakkhameva taŋ phalaŋ passāti. Evaŋ mahāsatto isigaņassa ovādaŋ adāsi.

Satthā imaŋ dhammadesanaŋ āharitvā jātakaŋ samodhānesi– ‘tadā vattasampanno tāpaso ayaŋ bhikkhu ahosi, gaņasatthā pana ahameva aho-sin’ ti.

Ambajātakavaņņanā catutthā.

[125] 5. Kaţāhakajātakavaņņanā

Bahumpi (p. 1.477) so vikattheyyāti idaŋ satthā jetavane viharanto ekaŋ

vikatthakabhikkhuŋ ārabbha kathesi. Tassa vatthu heţţhā kathitasadisameva.

Atīte pana bārāņasiyaŋ brahmadatte rajjaŋ kārente bodhisatto mahāvibhavo seţţhi ahosi. Tassa bhariyā puttaŋ vijāyi, dāsīpissa taŋ divasaññeva

puttaŋ vijāyi. Te ekatova vađđhiŋsu. Seţţhiputte lekhaŋ sikkhante dāsopissa phalakaŋ vahamāno gantvā teneva saddhiŋ lekhaŋ sikkhi, gaņanaŋ

sikkhi, dve tayo vohāre akāsi. So anukkamena vacanakusalo vohārakusalo

yuvā abhirūpo ahosi, nāmena kaţāheko nāma. So seţţhighare bhaņđāgārikakammaŋ karonto cintesi ‘na maŋ ime sabbakālaŋ bhaņđāgārikakammaŋ

kāressanti, kiñcideva dosaŋ disvā tāļetvā bandhitvā lakkhaņena anketvā

dāsaparibhogenapi paribhuñjissanti. Paccante kho pana seţţhissa sahāyako

seţţhi atthi, yaŋnūnāhaŋ seţţhissa vacanena lekhaŋ ādāya tattha gantvā

‘ahaŋ seţţhiputto’ ti vatvā taŋ seţţhiŋ vañcetvā tassa dhītaraŋ gahetvā

sukhaŋ vaseyyan’ ti. So sayameva paņņaŋ gahetvā ‘ahaŋ asukaŋ nāma

mama puttaŋ tava santikaŋ pahiņiŋ, āvāhavivāhasambandho nāma

mayhañca tayā, tuyhañca mayā saddhiŋ patirūpo, tasmā tvaŋ imassa dārakassa attano dhītaraŋ datvā etaŋ tattheva vasāpehi, ahampi okāsaŋ

labhitvā āgamissāmī’ ti likhitvā seţţhisseva muddikāya lañjetvā yathārucitaŋ paribbayañceva gandhavatthādīni ca gahetvā paccantaŋ gantvā seţţhiŋ disvā vanditvā aţţhāsi.

Atha naŋ seţţhi ‘kuto āgatosi, tātā’ ti pucchi. ‘Bārāņasito’ ti. ‘Kassa puttosī’ ti? ‘Bārāņasiseţţhissā’ ti. ‘Kenatthenāgatosī’ ti? Tasmiŋ khaņe kaţāhako

‘idaŋ disvā jānissathā’ ti paņņaŋ adāsi. Seţţhi paņņaŋ vācetvā ‘idānāhaŋ

jīvāmi nāmā’ ti tuţţhacitto dhītaraŋ datvā patiţţhāpesi. Tassa parivāro

mahanto ahosi. So yāgukhajjakādīsu vā vatthagandhādīsu vā upanītesu

‘evampi nāma yāguŋ (p. 1.478) pacanti, evaŋ khajjakaŋ, evaŋ bhattaŋ, aho

paccantavāsikā nāmā’ ti yāgu-ādīni garahati. ‘Ime paccantavāsibhāveneva

ahatasāţake vaļañjituŋ na jānanti, gandhe pisituŋ, pupphāni ganthituŋ na

jānantī’ ti vatthakammantikādayo garahati.

Bodhisattopi dāsaŋ apassanto ‘kaţāhako na dissati, kahaŋ gato, pariyesatha nan’ ti samantā manusse payojesi. Tesu eko tattha gantvā taŋ disvā

sañjānitvā attānaŋ ajānāpetvā āgantvā bodhisattassa ārocesi. Bodhisatto

taŋ pavattiŋ sutvā ‘ayuttaŋ tena kataŋ, gantvā naŋ gahetvā āgacchissāmī’ti rājānaŋ āpucchitvā mahantena parivārena nikkhami. ‘Seţţhi kira

paccantaŋ gacchatī’ ti sabbattha pākaţo jāto. Kaţāhako ‘seţţhi kira āgacchatī’ ti sutvā cintesi ‘na so aññena kāraņena āgacchissati, maŋ nissāyevassa

āgamanena bhavitabbaŋ. Sace panāhaŋ palāyissāmi, puna āgantuŋ na

sakkā bhavissati. Atthi panesa upāyo. Mama sāmikassa paţipathaŋ gantvā

dāsakammaŋ katvā tameva ārādhessāmī’ ti. So tato paţţhāya parisamajjhe

evaŋ bhāsati ‘aññe bālamanussā attano bālabhāvena mātāpitūnaŋ guņaŋ

ajānantā tesaŋ bhojanavelāya apacitikammaŋ akatvā tehi saddhiŋyeva

bhuñjanti, mayaŋ pana mātāpitūnaŋ bhojanakāle paţiggahaŋ upanema,

kheļamallakaŋ upanema, bhājanāni upanema, pānīyampi bījanimpi gahetvā upatiţţhāmā’ ti yāva sarīravaļañjanakāle udakakalasaŋ ādāya paţicchanna-ţţhānagamanā sabbaŋ dāsehi sāmikānaŋ kattabbakiccaŋ pakāsesi.

So evaŋ parisaŋ uggaņhāpetvā bodhisattassa paccantasamīpaŋ āgatakāle sasuraŋ avoca ‘tāta, mama kira pitā tumhākaŋ dassanatthāya āgacchati, tumhe khādanīyabhojanīyaŋ paţiyādāpetha, ahaŋ paņņākāraŋ

gahetvā paţipathaŋ gamissāmī’ ti. So ‘sādhu, tātā’ ti sampaţicchi. Kaţāhako

bahuŋ paņņākāramādāya mahantena parivārena gantvā bodhisattaŋ

vanditvā paņņākāraŋ adāsi. Bodhisattopi paņņākāraŋ gahetvā tena saddhiŋ

paţisanthāraŋ katvā pātarāsakāle khandhāvāraŋ nivāsetvā sarīravaļañjanatthāya paţicchannaţţhānaŋ pāvisi. Kaţāhako attano parivāraŋ (p. 1.479) nivattetvā kalasaŋ ādāya bodhisattassa santikaŋ gantvā udakakiccapariyosāne

pādesu patitvā ‘sāmi, ahaŋ tumhākaŋ yattakaŋ icchatha, tattakaŋ dhanaŋ

dassāmi, mā me yasaŋ antaradhāpayitthā’ ti āha. Bodhisatto tassa vattasampadāya pasīditvā ‘mā bhāyi, natthi te mama santikā antarāyo’ ti samassāsetvā paccantanagaraŋ pāvisi. Mahanto sakkāro ahosi, kaţāhakopissa nirantaraŋ dāsena kattabbakiccaŋ karoti. Atha naŋ ekāya velāya sukhanisinnaŋ paccantaseţţhi āha ‘mahāseţţhi, mayā tumhākaŋ paņņaŋ disvāva tumhākaŋ puttassa dārikā dinnā’ ti bodhisatto kaţāhakaŋ puttameva katvā tadanucchavikaŋ piyavacanaŋ vatvā seţţhiŋ tosesi. Tato paţţhāya kaţāha-kassa mukhaŋ ulloketuŋ samattho nāma nāhosi.

Athekadivasaŋ mahāsatto seţţhidhītaraŋ pakkositvā ‘ehi, amma, sīse me

ūkā vicināhī’ ti vatvā taŋ āgantvā ūkā gahetvā ţhitaŋ piyavacanaŋ vatvā

‘kathehi, amma, kacci te mama putto sukhadukkhesu appamatto, ubho janā

sammodamānā samaggavāsaŋ vasathā’ ti pucchi. ‘Tāta, mahāseţţhi

tumhākaŋ puttassa añño doso natthi, kevalaŋ āhāraŋ garahatī’ ti. ‘Amma,

niccakālamesa dukkhasīlova, apica te ahaŋ tassa mukhabandhanamantaŋ

dassāmi, taŋ tvaŋ sādhukaŋ uggaņhitvā mama puttassa bhojanakāle garahantassa uggahitaniyāmeneva purato ţhatvā vadeyyāsī’ ti gāthaŋ uggaņhāpetvā katipāhaŋ vasitvā bārāņasimeva agamāsi. Kaţāhakopi bahuŋ khādanīyabhojanīyaŋ ādāya anumaggaŋ gantvā bahudhanaŋ datvā vanditvā

nivatti. So bodhisattassa gatakālato paţţhāya atirekamānī ahosi. So ekadivasaŋ seţţhidhītāya nānaggarasabhojanaŋ upanetvā kaţacchuŋ ādāya parivisantiyā bhattaŋ garahituŋ ārabhi. Seţţhidhītā bodhisattassa santike uggahitaniyāmeneva imaŋ gāthamāha–

125. ‘Bahumpi so vikattheyya, aññaŋ janapadaŋ gato;

anvāgantvāna dūseyya, bhuñja bhoge kaţāhakā’ ti.

Tattha bahumpi so vikattheyya, aññaŋ janapadaŋ gatoti yo attano jātibhūmito aññaŋ janapadaŋ gato hoti, yatthassa jātiŋ na jānanti, so (p. 1.480)

bahumpi vikattheyya, vambhanavacanaŋ vañcanavacanaŋ vadeyya. Anvāgantvāna dūseyyāti imaŋ tāva vāraŋ sāmikassa paţipathaŋ gantvā dāsakiTathevekassa kalyāņanti idaŋ satthā jetavane viharanto kosalarañño asilakkhaņapāţhakaŋ brāhmaņaŋ ārabbha kathesi. So kira kammārehi rañño

asīnaŋ āhaţakāle asiŋ upasinghitvā asilakkhaņaŋ udāharati. So yesaŋ

hatthato lābhaŋ labhati, tesaŋ asiŋ ‘lakkhaņasampanno mangalasaŋyutto’ti vadati. Yesaŋ hatthato lābhaŋ na labhati, tesaŋ asiŋ ‘avalakkhaņo’ ti

garahati. Atheko kammāro asiŋ katvā kosiyaŋ sukhumaŋ maricacuņņaŋ

pakkhipitvā rañño asiŋ āhari. Rājā brāhmaņaŋ pakkosāpetvā ‘asiŋ vīmaŋsā’ ti āha. Brāhmaņassa asiŋ ākađđhitvā upasinghantassa maricacuņņāni

nāsaŋ pavisitvā (p. 1.481) khipitukāmataŋ uppādesuŋ. Tassa khipantassa

nāsikā asidhārāya paţihatā dvidhā chijji. Tassevaŋ nāsikāya chinnabhāvo

bhikkhusanghe pākaţo jāto. Athekadivasaŋ dhammasabhāyaŋ bhikkhū

kathaŋ samuţţhāpesuŋ ‘āvuso, rañño kira asilakkhaņapāţhako asiŋ upasinghanto nāsikaŋ chindāpesī’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva so brāhmaņo asiŋ upasinghanto nāsikāchedaŋ patto, pubbepi pattoye-vā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente tassa asilakkhaņapāţhako brāhmaņo ahosīti sabbaŋ paccuppannavatthusadisameva. Rājā pana tassa vejje datvā nāsikākoţiŋ phāsukaŋ kārāpetvā lākhāya paţināsikaŋ kāretvā puna taŋ upaţţhākameva akāsi. Bārāņasirañño pana putto natthi, ekā dhītā ceva bhāgineyyo ca ahesuŋ. So ubhopi te attano santikeyeva vađđhāpesi. Te ekato vađđhantā aññamaññaŋ paţibaddhacittā ahesuŋ. Rājāpi amacce pakkosāpetvā ‘mayhaŋ bhāgineyyopi imassa rajjassa sāmikova, dhītaraŋ etasseva datvā abhisekamassa karomī’ ti vatvā puna cintesi ‘mayhaŋ bhāgineyyo sabbathāpi ñātakoyeva, etassa aññaŋ rājadhītaraŋ ānetvā abhisekaŋ katvā dhītaraŋ aññassa rañño dassāmi, evaŋ no ñātakā bahū bhavissanti, dvinnampi rajjānaŋ mayameva sāmikā bhavissāmā’ ti. So amaccehi saddhiŋ sammantetvā ‘ubhopete visuŋ kātuŋ vaţţatī’ ti bhāgineyyaŋ aññasmiŋ nive-sane, dhītaraŋ aññasmiŋ vāsesi.

Te soļasavassuddesikabhāvaŋ pattā ativiya paţibaddhacittā ahesuŋ. Rājakumāro ‘kena nu kho upāyena mātuladhītaraŋ rājagehā nīharāpetuŋ sakkā

bhaveyyā’ ti cintento ‘attheko upāyo’ ti mahā-ikkhaņikaŋ pakkosāpetvā tassā

sahassabhaņđikaŋ datvā ‘kiŋ mayā kattabban’ ti vutte ‘amma, tayi karontiyā anipphatti nāma natthi, kiñcideva kāraņaŋ vatvā yathā mama mātulo

rājā dhītaraŋ antogehā nīharāpeti, tathā karohī’ ti āha. Sādhu, sāmi, ahaŋ

rājānaŋ upasankamitvā evaŋ vakkhāmi ‘deva, rājadhītāya upari kāļakaņņī

atthi, ettakaŋ kālaŋ nivattitvā olokentopi natthi, ahaŋ rājadhītaraŋ asukadivase (p. 1.482) nāma rathaŋ āropetvā bahu-āvudhahatthe purise ādāya mahantena parivārena susānaŋ gantvā maņđalapīţhikāya heţţhāmañce matamanussaŋ nipajjāpetvā uparimañce rājadhītaraŋ ţhapetvā gandhodakaghaţānaŋ aţţhuttarasatena nhāpetvā kāļakaņņiŋ pavāhessāmī’ ti evaŋ vatvā

rājadhītaraŋ susānaŋ nessāmi, tvaŋ amhākaŋ tattha gamanadivase

amhehi puretarameva thokaŋ maricacuņņaŋ ādāya āvudhahatthehi attano

manussehi parivuto rathaŋ abhiruyha susānaŋ gantvā rathaŋ susānadvāre

ekapadese ţhapetvā āvudhahatthe manusse susānavanaŋ pesetvā sayaŋ

susāne maņđalapīţhikaŋ pasāretvā matako viya paţikujjo hutvā nipajja. Ahaŋ

tattha āgantvā tava upari mañcakaŋ attharitvā rājadhītaraŋ ukkhipitvā

mañce sayāpessāmi, tvaŋ tasmiŋ khaņe maricacuņņaŋ nāsikāya pakkhipitvā dve tayo vāre khipeyyāsi. Tayā khipitakāle mayaŋ rājadhītaraŋ pahāya

palāyissāma. Atha tvaŋ rājadhītaraŋ sīsaŋ nhāpetvā sayampi sīsaŋ

nhāyitvā taŋ ādāya attano nivesanaŋ gaccheyyāsīti. So ‘sādhu sundaro upāyo’ ti sampaţicchi.

Sāpi gantvā rañño tamatthaŋ ārocesi, rājāpi sampaţicchi. Rājadhītāyapi

taŋ antaraŋ ācikkhi, sāpi sampaţicchi. Sā nikkhamanadivase kumārassa

saññaŋ datvā mahantena parivārena susānaŋ gacchantī ārakkhamanussānaŋ bhayajananatthaŋ āha– ‘mayā rājadhītāya mañce ţhapitakāle heţţhāmañce matapuriso khipissati, khipitvā ca heţţhāmañcā nikkhamitvā yaŋ

paţhamaŋ passissati, tameva gahessati, appamattā bhaveyyāthā’ ti. Rājakumāro puretaraŋ gantvā vuttanayeneva tattha nipajji. Mahā-ikkhaņikā rājadhītaraŋ ukkhipitvā maņđalapīţhikāţhānaŋ gacchantī ‘mā bhāyī’ ti saññāpetvā

mañce ţhapesi. Tasmiŋ khaņe kumāro maricacuņņaŋ nāsāya pakkhipitvā

khipi. Tena khipitamatteyeva mahā-ikkhaņikā rājadhītaraŋ pahāya mahāravaŋ ravamānā sabbapaţhamaŋ palāyi, tassā palātakālato paţţhāya ekopi

ţhātuŋ samattho nāma nāhosi, gahitagahitāni āvudhāni chađđetvā sabbe

palāyiŋsu. Kumāro yathāsammantitaŋ sabbaŋ katvā rājadhītaraŋ ādāya

attano nivesanaŋ agamāsi.

Ikkhaņikā (p. 1.483) gantvā taŋ kāraņaŋ rañño ārocesi. Rājā ‘pakatiyāpi sā

mayā tassevatthāya puţţhā, pāyāse chađđitasappi viya jātan’ ti sampaţicchitvā aparabhāge bhāgineyyassa rajjaŋ datvā dhītaraŋ mahādeviŋ

kāresi. So tāya saddhiŋ samaggavāsaŋ vasamāno dhammena rajjaŋ

kāresi. Sopi asilakkhaņapāţhako tasseva upaţţhāko ahosi. Tassekadivasaŋ

rājūpaţţhānaŋ āgantvā paţisūriyaŋ ţhatvā upaţţhahantassa lākhā vilīyi, paţināsikā bhūmiyaŋ pati. So lajjāya adhomukho aţţhāsi. Atha naŋ rājā parihasanto ‘ācariya, mā cintayittha, khipitaŋ nāma ekassa kalyāņaŋ hoti, ekassa pāpakaŋ. Tumhehi khipitena nāsikā chijjīyittha, mayaŋ pana khipantā mātu-ladhītaraŋ labhitvā rajjaŋ pāpuņimhā’ ti vatvā imaŋ gāthamāha–

126. ‘Tathevekassa kalyāņaŋ, tathevekassa pāpakaŋ;

tasmā sabbaŋ na kalyāņaŋ, sabbaŋ vāpi na pāpakan’ ti.

Tattha tathevekassāti tadevekassa. Ayameva vā pāţho. Dutiyapadepi

eseva nayo.

Iti so imāya gāthāya taŋ kāraņaŋ āharitvā dānādīni puññāni katvā yathākammaŋ gato.

Satthā imāya desanāya lokasammatānaŋ kalyāņapāpakānaŋ anekaŋsi-kabhāvaŋ pakāsetvā jātakaŋ samodhānesi– ‘tadā asilakkhaņapāţhakova etarahi asilakkhaņapāţhako, bhāgineyyarājā pana ahameva ahosin’ ti.

Asilakkhaņajātakavaņņanā chaţţhā.

[127] 7. Kalaņđukajātakavaņņanā

Te desā tāni vatthūnīti idaŋ satthā jetavane viharanto ekaŋ vikatthakabhikkhuŋ ārabbha kathesi. Tattha dvepi vatthūni kaţāhakajātakasadisāneva.

Idha (p. 1.484) panesa bārāņasiseţţhino dāso kalaņđuko nāma ahosi. Tassa

palāyitvā paccantavāsiseţţhino dhītaraŋ gahetvā mahantena parivārena

vasanakāle bārāņasiseţţhi pariyesāpetvāpi tassa gataţţhānaŋ ajānanto

‘gaccha, kalaņđukaŋ pariyesā’ ti attanā puţţhaŋ sukapotakaŋ pesesi. Sukapotako ito cito ca vicaranto taŋ nagaraŋ pāpuņi. Tasmiñca kāle kalaņđuko

nadīkīļaŋ kīļitukāmo bahuŋ mālāgandhavilepanañceva khādanīyabhojanīyāni ca gāhāpetvā nadiŋ gantvā seţţhidhītāya saddhiŋ nāvaŋ āruyha udake

kīļati. Tasmiñca padese nadīkīļaŋ kīļantā issarajātikā tikhiņabhesajjaparibhāvitaŋ khīraŋ pivanti, tena tesaŋ divasabhāgampi udake kīļantānaŋ sītaŋ na

bādhati. Ayaŋ pana kalaņđuko khīragaņđūsaŋ gahetvā mukhaŋ vikkhāletvā

taŋ khīraŋ nuţţhubhati. Nuţţhubhantopi udake anuţţhubhitvā seţţhidhītāya

sīse nuţţhubhati. Sukapotakopi nadītīraŋ gantvā ekissā udumbarasākhāya

nisīditvā oloketvā kalaņđukaŋ sañjānitvā seţţhidhītāya sīse nuţţhubhantaŋ

disvā ‘are, kalaņđuka dāsa, attano jātiñca vasanaţţhānañca anussara, khīragaņđūsaŋ gahetvā mukhaŋ vikkhāletvā jātisampannāya sukhasaŋvađđhāya seţţhidhītāya sīse mā nuţţhubhi, attano pamāņaŋ na jānāsī’ ti vatvā

imaŋ gāthamāha–

127. ‘Te desā tāni vatthūni, ahañca vanagocaro;

anuvicca kho taŋ gaņheyyuŋ, piva khīraŋ kalaņđukā’ ti.

Tattha te desā tāni vatthūnīti mātukucchiŋ sandhāya vadati. Ayametthādhippāyo– yattha te vasitaŋ, na te khattiyadhītādīnaŋ kucchidesā. Yattha

vāsi patiţţhito, na tāni khattiyadhītādīnaŋ kucchivatthūni. Atha kho dāsikucchiyaŋ tvaŋ vasi ceva patiţţhito cāti. Ahañca vanagocaroti tiracchānabhūtopi etamatthaŋ jānāmīti dīpeti. Anuvicca kho taŋ gaņheyyunti evaŋ anācāraŋ caramānaŋ mayā gantvā ārocite anuvicca jānitvā tava sāmikā tāļetvā ceva lakkhaņāhatañca katvā taŋ gaņheyyuŋ, gahetvā gamissanti, tasmā attano pamāņaŋ ñatvā seţţhidhītāya sīse anuţţhubhitvā piva khīraŋ. Kalaņđu-kāti taŋ nāmenālapati.

Kalaņđukopi (p. 1.485) suvapotakaŋ sañjānitvā ‘maŋ pākaţaŋ kareyyā’ ti

bhayena ‘ehi, sāmi, kadā āgatosī’ ti āha. Suko ‘na esa maŋ hitakāmatāya

pakkosati, gīvaŋ pana me vaţţetvā māretukāmo’ ti ñatvāva ‘na me tayā attho’ti tato uppatitvā bārāņasiŋ gantvā yathādiţţhaŋ seţţhino vitthārena kathesi.

Seţţhi ‘ayuttaŋ tena katan’ ti vatvā gantvā tassa āņaŋ kāretvā bārāņasimeva naŋ ānetvā dāsaparibhogena paribhuñji.

Satthā imaŋ dhammadesanaŋ āharitvā jātakaŋ samodhānesi– ‘tadā kala-ņđuko ayaŋ bhikkhu ahosi, bārāņasiseţţhi pana ahameva ahosin’ ti.

Kalaņđukajātakavaņņanā sattamā.

[128] 8. Biļāravatajātakavaņņanā

Yo ve dhammaŋ dhajaŋ katvāti idaŋ satthā jetavane viharanto ekaŋ

kuhakabhikkhuŋ ārabbha kathesi. Tadā hi satthā tassa kuhakabhāve ārocite ‘na, bhikkhave, idāneva, pubbepesa kuhakoyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto mūsikayoniyaŋ

paţisandhiŋ gahetvā vuđđhimanvāya mahāsarīro sūkaracchāpakasadiso

hutvā anekasatamūsikāhi parivuto araññe viharati. Atheko singālo ito cito ca

vicaranto taŋ mūsikayūthaŋ disvā ‘imā mūsikā vañcetvā khādissāmī’ ti

cintetvā mūsikānaŋ āsayassa avidūre sūriyābhimukho vātaŋ pivanto ekena

pādena aţţhāsi. Bodhisatto gocarāya caramāno taŋ disvā ‘sīlavā eso bhavissatī’ ti tassa santikaŋ gantvā ‘bhante, tvaŋ ko nāmo’ ti pucchi. ‘Dhammiko

nāmā’ ti. ‘Cattāro pāde bhūmiyaŋ aţhapetvā kasmā ekeneva ţhitosī’ ti.

‘Mayi cattāro pāde pathaviyaŋ ţhapente pathavī vahituŋ na sakkoti, tasmā

ekeneva tiţţhāmī’ ti. ‘Mukhaŋ vivaritvā kasmā ţhitosī’ ti? ‘Mayaŋ aññaŋ na

bhakkhayāma, vātameva bhakkhayāmā’ ti. ‘Atha kasmā sūriyābhimukho (p. 1.486)

tiţţhasī’ ti? ‘Sūriyaŋ namassāmī’ ti. Bodhisatto tassa vacanaŋ sutvā ‘sīlavā

eso bhavissatī’ ti tato paţţhāya mūsikagaņena saddhiŋ sāyaŋ pātaŋ tassa

upaţţhānaŋ gacchati.

Athassa upaţţhānaŋ katvā gamanakāle singālo sabbapacchimaŋ mūsikaŋ

gahetvā maŋsaŋ khāditvā ajjhoharitvā mukhaŋ puñchitvā tiţţhati. Anupubbena mūsikagaņo tanuko jāto. Mūsikā ‘pubbe amhākaŋ ayaŋ āsayo nappahoti, nirantarā tiţţhāma. Idāni sithilā, evampi āsayo na pūrateva, kiŋ nu kho

etan’ ti bodhisattassa taŋ pavattiŋ ārocesuŋ. Bodhisatto ‘kena nu kho kāra-ņena musikā tanuttaŋ gatā’ ti cintento singāle āsankaŋ ţhapetvā ‘vīmaŋsi-ssāmi nan’ ti upaţţhānakāle sesamūsikā purato katvā sayaŋ pacchato ahosi. Singālo tassa upari pakkhandi, bodhisatto attano gahaņatthāya taŋ pakkhandantaŋ disvā nivattitvā ‘bho singāla, idaŋ te vatasamādānaŋ na dhamma-sudhammatāya, paresaŋ pana vihiŋsanatthāya dhammaŋ dhajaŋ katvā carasī’ ti vatvā imaŋ gāthamāha–

128. ‘Yo ve dhammaŋ dhajaŋ katvā, nigūļho pāpamācare;

vissāsayitvā bhūtāni, biļāraŋ nāma taŋ vatan’ ti.

Tattha yo veti khattiyādīsu yo kocideva. Dhammaŋ dhajaŋ katvāti dasakusalakammapathadhammaŋ dhajaŋ karitvā, kūţaŋ karonto viya ussāpetvā

dassentoti attho. Vissāsayitvāti ‘sīlavā ayan’ ti saññāya sañjātavissāsāni

katvā. Biļāraŋ nāma taŋ vatanti taŋ evaŋ dhammaŋ dhajaŋ katvā raho pāpāni karontassa vataŋ kerāţikavataŋ nāma hotīti attho.

Mūsikarājā kathentova uppatitvā tassa gīvāyaŋ patitvā hanukassa heţţhā antogalanāļiyaŋ đaŋsitvā galanāļiŋ phāletvā jīvitakkhayaŋ pāpesi. Mūsika-gaņo nivattitvā singālaŋ ‘muru murū’ ti khāditvā agamāsi. Paţhamāgatāva kirassa maŋsaŋ labhiŋsu, pacchā āgatā na labhiŋsu. Tato paţţhāya mūsika-gaņo nibbhayo jāto.

Satthā (p. 1.487) imaŋ dhammadesanaŋ āharitvā jātakaŋ samodhānesi–

‘tadā singālo kuhakabhikkhu ahosi, mūsikarājā pana ahameva ahosin’ ti.

Biļāravatajātakavaņņanā aţţhamā.

[129] 9. Aggikabhāradvājajātakavaņņanā

Nāyaŋ sikhā puññahetūti idaŋ satthā jetavane viharanto kuhakaññeva

bhikkhuŋ ārabbha kathesi.

Atītasmiñhi bārāņasiyaŋ brahmadatte rajjaŋ kārente bodhisatto mūsikarājā hutvā araññe vasati. Atheko singālo davađāhe uţţhite palāyituŋ asakkonto ekasmiŋ rukkhe sīsaŋ āhacca aţţhāsi. Tassa sakalasarīre lomāni

jhāyiŋsu, rukkhaŋ āhacca ţhitaţţhāne pana matthake cūļā viya thokāni

lomāni aţţhaŋsu. So ekadivasaŋ soņđiyaŋ pānīyaŋ pivanto chāyaŋ olokento cūļaŋ disvā ‘uppannaŋ dāni me bhaņđamūlan’ ti araññe vicaranto taŋ

mūsikādariŋ disvā ‘imā mūsikā vañcetvā khādissāmī’ ti heţţhā vuttanayeneva avidūre aţţhāsi. Atha naŋ bodhisatto gocarāya caranto disvā ‘sīlavā

ayan’ ti saññāya upasankamitvā ‘tvaŋ kinnāmosī’ ti pucchi. ‘Ahaŋ aggika-bhāradvājo nāmā’ ti. ‘Atha kasmā āgatosī’ ti? ‘Tumhākaŋ rakkhanatthāyā’ ti.

‘Kinti katvā amhe rakkhissasī’ ti? ‘Ahaŋ anguţţhagaņanaŋ nāma jānāmi,

tumhākaŋ pātova nikkhamitvā gocarāya gamanakāle ‘ettakā’ ti gaņetvā

paccāgamanakālepi gaņessāmi, evaŋ sāyaŋ pātaŋ gaņento rakkhissāmī’ ti.

‘Tena hi rakkha mātulā’ ti. So ‘sādhū’ ti sampaţicchitvā nikkhamanakāle ‘eko

mūsikagaņo anguţţhagaņanaŋ na gacchati na upeti na pūreti, parikkhayaŋ

gacchatīti attho. Alaŋ te hotu aggikāti singālaŋ nāmena ālapanto āha. Ettāvatā te alaŋ hotu, na ito paraŋ mūsike khādissasi. Amhehi vā tayā saddhiŋ

saŋvāso alaŋ hotu, na mayaŋ idāni tayā saddhiŋ vasissāmātipi attho.

Sesaŋ purimasadisameva.

Satthā imaŋ dhammadesanaŋ āharitvā jātakaŋ samodhānesi ‘tadā singālo ayaŋ bhikkhu ahosi, mūsikarājā pana ahameva ahosin’ ti.

Aggikabhāradvājajātakavaņņanā navamā.

[130] 10. Kosiyajātakavaņņanā

Yathā vācā ca bhuñjassūti idaŋ satthā jetavane viharanto ekaŋ sāvatthiyaŋ mātugāmaŋ ārabbha kathesi. Sā kirekassa saddhāsampannassa

upāsakabrāhmaņassa brāhmaņī dussīlā pāpadhammā rattiŋ aticaritvā divā

kiñci kammaŋ akatvā gilānālayaŋ dassetvā nitthunamānā nipajjati. Atha naŋ

brāhmaņo ‘kiŋ te bhadde aphāsukan’ ti pucchi. ‘Vātā me vijjhantī’ ti. ‘Atha

kiŋ laddhuŋ vaţţatī’ ti? ‘Siniddhamadhurāni paņītapaņītāni yāgubhattatelādīnī’ ti. Brāhmaņo yaŋ yaŋ sā icchati, taŋ taŋ āharitvā deti, dāso viya sabbakiccāni karoti. Sā pana brāhmaņassa gehaŋ paviţţhakāle nipajjati, bahi

nikkhantakāle jārehi saddhiŋ vītināmeti.

Atha brāhmaņo ‘imissā sarīre vijjhanavātānaŋ pariyanto na paññāyatī’ ti

ekadivasaŋ gandhamālādīni ādāya jetavanaŋ gantvā satthāraŋ pūjetvā

vanditvā ekamantaŋ nisīditvā ‘kiŋ, brāhmaņa, na paññāyasī’ ti vutte ‘bhante,

brāhmaņiyā kira me sarīre vātā vijjhanti, svāhaŋ tassā (p. 1.489) sappitelādīni ceva paņītapaņītabhojanāni ca pariyesāmi, sarīramassā ghanaŋ vippasannacchavivaņņaŋ jātaŋ, vātarogassa pana pariyanto na paññāyati. Ahaŋ

taŋ paţijaggantova idhāgamanassa okāsaŋ na labhāmī’ ti āha. Satthā

brāhmaņiyā pāpabhāvaŋ ñatvā ‘brāhmaņa, ‘evaŋ nipannassa mātugāmassa roge avūpasamante idañcidañca bhesajjaŋ kātuŋ vaţţatī’ ti pubbepi te paņđitehi kathitaŋ, bhavasankhepagatattā pana na sallakkhesī’ ti vatvā tena yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto brāhmaņamahāsālakule nibbattitvā vayappatto takkasilāyaŋ sabbasippāni uggaņhitvā bārāņasiyaŋ disāpāmokkho ācariyo ahosi. Ekasatarājadhānīsu khattiyakumārā

ca brāhmaņakumārā ca yebhuyyena tasseva santike sippaŋ uggaņhanti.

Atheko janapadavāsī brāhmaņamāņavo bodhisattassa santike tayo vede

aţţhārasa ca vijjāţţhānāni uggaņhitvā bārāņasiyaŋyeva kuţumbaŋ saņţhapetvā divase divase dvattikkhattuŋ bodhisattassa santikaŋ āgacchati. Tassa brāhmaņī dussīlā ahosi pāpadhammāti sabbaŋ paccuppannavatthusadisa-meva.

Bodhisatto pana ‘iminā kāraņena ovādagahaņāya okāsaŋ na labhāmī’ ti

vutte ‘sā māņavikā imaŋ vañcetvā nipajjatī’ ti ñatvā ‘tassā rogānucchavikaŋ

bhesajjaŋ ācikkhissāmī’ ti cintetvā āha ‘tāta, tvaŋ ito paţţhāya tassā sappikhīrarasādīni mā adāsi, gomutte pana pañcapaņņāni phalādīni ca pakkhipitvā

koţţetvā navatambalohabhājane pakkhipitvā lohagandhaŋ gāhāpetvā rajjuŋ

vā yottaŋ vā rukkhaŋ vā lataŋ vā gahetvā ‘idaŋ te rogassa anucchavikabhesajjaŋ, idaŋ vā piva, uţţhāya vā tayā bhuttabhattassa anucchavikaŋ

kammaŋ karohī’ ti vatvā imaŋ gāthaŋ vadeyyāsi. ‘Sace bhesajjaŋ na pivati,

atha naŋ rajjuyā vā yottena vā rukkhena vā latāya vā katici pahāre paharitvā

kesesu gahetvā ākađđhitvā kapparena potheyyāsi, sā tankhaņaññeva

uţţhāya kammaŋ karissatī’ ti. So ‘sādhū’ ti sampaţicchitvā vuttaniyāmeneva

bhesajjaŋ katvā ‘bhadde, imaŋ bhesajjaŋ pivā’ ti āha. ‘Kena te idaŋ ācikkhitan’ ti? (p. 1.490) ‘Ācariyena, bhadde’ ti. ‘Apanehi taŋ, na pivissāmī’ ti.

Māņavo ‘na tvaŋ attano ruciyā pivissasī’ ti rajjuŋ gahetvā ‘attano rogassa

anucchavikaŋ bhesajjaŋ vā piva, yāgubhattānucchavikaŋ kammaŋ vā karo-hī’ ti vatvā imaŋ gāthamāha–

130. ‘Yathāvācā ca bhuñjassu, yathābhuttañca byāhara;

ubhayaŋ te na sameti, vācā bhuttañca kosiye’ ti.

Tattha yathāvācā ca bhuñjassūTi yathā te vācā, tathā bhuñjassu, ‘vātā me

vijjhantī’ ti vācāya anucchavikameva katvā bhuñjassūti attho. ‘Yathāvācaŋ

vā’ tipi pāţho yujjati, ‘yathāvācāyā’ tipi paţhanti, sabbattha ayameva attho.

Yathābhuttañca byāharāti yaŋ yathā te bhuttaŋ, tassa anucchavikameva

byāhara, ‘arogamhī’ ti vatvā gehe kattabbaŋ karosīti attho. ‘Yathābhūtañcā’-tipi pāţho, atha vā arogamhīti yathābhūtameva vatvā kammaŋ karohīti attho.

Ubhayaŋ te na sameti, vācābhuttañca kosiyeti yā ca te ayaŋ vācā ‘vātā

maŋ vijjhantī’ ti yañca te idaŋ paņītabhojanaŋ bhuttaŋ, idaŋ ubhayampi tuyhaŋ na sameti, tasmā uţţhāya kammaŋ karohi. ‘Kosiye’ ti taŋ gottenāla-pati.

Evaŋ vutte kosiyabrāhmaņadhītā ‘ācariyena ussukkaŋ āpannakālato

paţţhāya na sakkā mayā esa vañcetuŋ, uţţhāya kammaŋ karissāmī’ ti

uţţhāya kammaŋ akāsi. ‘Ācariyena me dussīlabhāvo ñāto, idāni na sakkā ito

paţţhāya puna evarūpaŋ kātun’ ti ācariye gāravena pāpakammatopi viramitvā sīlavatī ahosi. Sāpi brāhmaņī ‘sammāsambuddhena kiramhi ñātā’ ti

sattharipi gāravena na puna anācāraŋ akāsi.

Satthā imaŋ dhammadesanaŋ āharitvā jātakaŋ samodhānesi– ‘tadā jaya-mpatikā idāni jayampatikāva, ācariyo pana ahameva ahosin’ ti.

Kosiyajātakavaņņanā dasamā.

Kusanāļivaggo terasamo.

Tassuddānaŋ–

Kusanāļi (p. 1.491) ca dummedhaŋ, nangalīsambakaţāhaŋ; asilakkhaņakalaņđukaŋ, biļāraggikakosiyanti.

14. Asampadānavaggo

[131] 1. Asampadānajātakavaņņanā

Asampadānenitarītarassāti idaŋ satthā veļuvane viharanto devadattaŋ

ārabbha kathesi. Tasmiñhi kāle bhikkhū dhammasabhāyaŋ kathaŋ samuţţhāpesuŋ ‘āvuso devadatto, akataññū tathāgatassa guņaŋ na jānātī’ ti.

Satthā āgantvā ‘kāya nuttha, bhikkhave, etarahi kathāya sannisinnā’ ti

pucchitvā ‘imāya nāmā’ ti vutte ‘na, bhikkhave, idāneva devadatto akataññū,

pubbepi akataññūyevā’ ti vatvā atītaŋ āhari.

Atīte magadharaţţhe rājagahe ekasmiŋ magadharaññe rajjaŋ kārente

bodhisatto tasseva seţţhi ahosi asītikoţivibhavo sankhaseţţhīti nāmena. Bārāņasiyaŋ pīļiyaseţţhi nāma asītikoţivibhavova ahosi. Te aññamaññaŋ sahāyakā ahesuŋ. Tesu bārāņasiyaŋ pīļiyaseţţhissa kenacideva kāraņena

mahantaŋ bhayaŋ uppajji, sabbaŋ sāpateyyaŋ parihāyi. So daliddo appaţisaraņo hutvā bhariyaŋ ādāya sankhaseţţhiŋ paccayaŋ katvā bārāņasito

nikkhamitvā padasāva rājagahaŋ patvā sankhaseţţhissa nivesanaŋ agamāsi. So taŋ disvāva ‘sahāyo me āgato’ ti parissajitvā sakkārasammānaŋ

katvā katipāhaŋ vītināmetvā ekadivasaŋ ‘samma, kenaţţhena āgatosī’ ti

pucchi. ‘Bhayaŋ me, samma, uppannaŋ, sabbaŋ dhanaŋ parikkhīņaŋ, upatthambho me hohī’ ti. ‘Sādhu samma, mā bhāyī’ ti bhaņđāgāraŋ vivarāpetvā

cattālīsa hiraññakoţiyo dāpetvā sesampi paricchadaparivāraŋ sabbaŋ

attano santakaŋ saviññāņakaŋ aviññāņakaŋ majjhe bhinditvā upađđhameva adāsi. So taŋ vibhavaŋ ādāya puna bārāņasiŋ gantvā nivāsaŋ

kappesi.

Aparabhāge (p. 1.492) sankhaseţţhissapi tādisameva bhayaŋ uppajji. So

attano paţisaraņaŋ upadhārento ‘sahāyassa me mahā-upakāro kato, upađđhavibhavo dinno. Na so maŋ disvā pariccajissati, tassa santikaŋ gamissāmī’ ti cintetvā bhariyaŋ ādāya padasāva bārāņasiŋ gantvā bhariyaŋ āha

‘bhadde, tava mayā saddhiŋ antaravīthiyā gamanaŋ nāma na yuttaŋ, mayā

pesitayānamāruyha mahantena parivārena pacchā āgamissasi. Yāva yānaŋ

pesemi, tāva idheva hohī’ ti vatvā taŋ sālāya ţhapetvā sayaŋ nagaraŋ pavisitvā seţţhissa gharaŋ gantvā ‘rājagahanagarato tumhākaŋ sahāyo sankhaseţţhi nāma āgato’ ti ārocāpesi. So ‘āgacchatū’ ti pakkosāpetvā taŋ disvā

neva āsanā vuţţhāsi, na paţisanthāraŋ akāsi, kevalaŋ ‘kimatthaŋ āgatosī’ ti pucchi. ‘Tumhākaŋ dassanatthaŋ āgatomhī’ ti. ‘Nivāso te kahaŋ gahito’ ti?

‘Na tāva nivāsaţţhānaŋ atthi, seţţhigharaņimpi sālāya ţhapetvāva āgatomhī’ti. ‘Tumhākaŋ idha nivāsaţţhānaŋ natthi, nivāpaŋ gahetvā ekasmiŋ ţhāne

pacāpetvā bhuñjitvā gacchatha, puna amhākaŋ gharaŋ mā pavisathā’ ti

vatvā ‘mayhaŋ sahāyassa dussante bandhitvā ekaŋ bahalapalāpatumbaŋ

dehī’ ti dāsaŋ āņāpesi. Taŋ divasaŋ kira so rattasālīnaŋ sakaţasahassamattaŋ ophunāpetvā koţţhāgāraŋ pūrāpesi, cattālīsakoţidhanaŋ gahetvā

āgato akataññū mahācoro sahāyakassa tumbamatte palāpe dāpesi. Dāso

pacchiyaŋ ekaŋ palāpatumbaŋ pakkhipitvā bodhisattassa santikaŋ agamāsi.

Bodhisatto cintesi– ‘ayaŋ asappuriso mama santikā cattālīsakoţidhanaŋ

labhitvā idāni palāpatumbaŋ dāpesi, gaņhāmi nu kho, na gaņhāmī’ ti?Athassa etadahosi ‘ayaŋ tāva akataññū mittadubbhī katavināsakabhāvena mayā saddhiŋ mittabhāvaŋ bhindi. Sacāhaŋ etena dinnaŋ palāpatumbaŋ lāmakattā na gaņhissāmi, ahampi mittabhāvaŋ bhindissāmi. Andhabālā parittakaŋ laddhaŋ aggaņhantā mittabhāvaŋ vināsenti, ahaŋ pana etena dinnaŋ palāpatumbaŋ gahetvā mama vasena mittabhāvaŋ patiţţhāpessā-mī’ ti. So palāpatumbaŋ dussante bandhitvā pāsādā oruyha sālaŋ agamāsi.

Atha naŋ bhariyā ‘kiŋ te, ayya, laddhan’ ti pucchi. ‘Bhadde amhākaŋ

sahāyo pīļiyaseţţhi palāpatumbaŋ datvā amhe ajjeva (p. 1.493) vissajjesī’ ti.Sā ‘ayya, kimatthaŋ aggahesi, kiŋ etaŋ cattālīsakoţidhanassa anucchavikan’ ti rodituŋ ārabhi. Bodhisattopi ‘bhadde, mā rodi, ahaŋ tena saddhiŋ mitta-bhāvabhedanabhayena mama vasena mittabhāvaŋ patiţţhāpetuŋ gaņhiŋ, tvaŋ kinkāraņā rodasī’ ti vatvā imaŋ gāthamāha–

131. ‘Asampadānenitarītarassa, bālassa mittāni kalībhavanti;

tasmā harāmi bhusaŋ ađđhamānaŋ, mā me mitti jīyittha sassatān’ ti.

Tattha asampadānenāTi asampādānena. Akāralope sandhi, aggahaņenāti

attho. Itarītarassāti yassa kassaci lāmakālāmakassa. Bālassa mittāni kalībhavantīti dandhassa apaññassa mittāni kalīni kāļakaņņisadisāni honti, bhijjantīti attho. Tasmā harāmi bhusaŋ ađđhamānanti tena kāraņena ahaŋ sahāyena dinnaŋ ekapalāpatumbaŋ harāmi gaņhāmīti dasseti. ‘Mānan’ ti hi

aţţhannaŋ nāļīnaŋ nāmaŋ, catunnaŋ ađđhamānaŋ, catasso ca nāļiyo

tumbo nāma. Tena vuttaŋ ‘palāpatumban’ ti. Mā me mitti jīyittha sassatāyanti mama sahāyena saddhiŋ mitti mā bhijjittha, sassatāva ayaŋ hotūti

attho.

Evaŋ vuttepi seţţhibhariyā rodateva. Tasmiŋ khaņe sankhaseţţhinā pīļiyaseţţhissa dinno kammantadāso sālādvārena āgacchanto seţţhibhariyāya

rodanasaddaŋ sutvā sālaŋ pavisitvā attano sāmike disvā pādesu nipatitvā

roditvā kanditvā ‘kimatthaŋ idhāgatattha, sāmī’ ti pucchi. Seţţhi sabbaŋ ārocesi. Kammantadāso ‘hotu, sāmi, mā cintayitthā’ ti ubhopi assāsetvā attano gehaŋ netvā gandhodakena nhāpetvā bhojetvā ‘sāmikā, vo āgatā’ ti sesa-dāse sannipātetvā dassetvā katipāhaŋ vītināmetvā sabbe dāse gahetvā rājangaņaŋ gantvā uparavaŋ akāsi. Rājā pakkosāpetvā ‘kiŋ etan’ ti pucchi, te sabbaŋ taŋ pavattiŋ rañño ārocesuŋ.

Rājā (p. 1.494) tesaŋ vacanaŋ sutvā ubhopi seţţhī pakkosāpetvā sankhaseţţhiŋ pucchi ‘saccaŋ kira tayā mahāseţţhi pīļiyaseţţhissa cattālīsakoţidhanaŋ dinnan’ ti? ‘Āma, mahārāja, mama sahāyassa maŋ takketvā rājagahaŋ āgatassa na kevalaŋ dhanaŋ, sabbaŋ vibhavajātaŋ saviññāņakaŋ

aviññāņakaŋ dve koţţhāse katvā samabhāge adāsinti. Rājā ‘saccametan’ ti

pīļiyaseţţhiŋ pucchi. ‘Āma, devā’ ti. ‘Tayā panassa taññeva takketvā āgatassa atthi koci sakkāro vā sammāno vā kato’ ti. So tuņhī ahosi. Api pana te

etassa palāpatumbamattaŋ dussante pakkhipāpetvā dāpitaŋ atthīti. Tampi

sutvā tuņhīyeva ahosi. Rājā ‘kiŋ kātabban’ ti amaccehi saddhiŋ mantetvā

taŋ paribhāsitvā ‘gacchatha, pīļiyaseţţhissa ghare sabbaŋ vibhavaŋ sankhaseţţhissa dethā’ ti āha. Bodhisatto ‘mahārāja, mayhaŋ parasantakena attho

natthi, mayā dinnamattameva pana dāpethā’ ti āha. Rājā bodhisattassa

santakaŋ dāpesi. Bodhisatto sabbaŋ attano dinnavibhavaŋ paţilabhitvā

dāsaparivuto rājagahameva gantvā kuţumbaŋ saņţhapetvā dānādīni

puññāni katvā yathākammaŋ gato.

Satthā imaŋ dhammadesanaŋ āharitvā jātakaŋ samodhānesi– ‘tadā pīļi-yaseţţhi devadatto ahosi, sankhaseţţhi pana ahameva ahosin’ ti.

Asampadānajātakavaņņanā paţhamā.

[132] 2. Bhīrukajātakavaņņanā

Kusalūpadese dhitiyā daļhāya cāti idaŋ satthā jetavane viharanto ajapālanigrodhe māradhītānaŋ palobhanasuttantaŋ ārabbha kathesi. Bhagavatā hi ādito paţţhāya vuttaŋ–

‘Daddallamānā āgañchuŋ, taņhā ca aratī ragā;

tā tattha panudī satthā, tūlaŋ bhaţţhaŋva māluto’ ti. (saŋ. ni. 1.161);

Evaŋ yāva pariyosānā tassa suttantassa kathitakāle dhammasabhāyaŋ

sannipatitā bhikkhū kathaŋ samuţţhāpesuŋ ‘āvuso, sammāsambuddho

soļasasahassanāţakitthiyo naccagītavāditakusalā uttamavilāsasampannā

naccagītavāditāni payojesuŋ. Gītavāditasaddena rājabhavanaŋ meghatthanitapūritā mahāsamuddakucchi viya ekaninnādaŋ ahosi. Bodhisatto taŋ attano sirisobhaggaŋ olokayamānova cintesi ‘sacāhaŋ tāsaŋ yakkhinīnaŋ abhisankhataŋ dibbarūpaŋ olokessaŋ, jīvitakkhayaŋ patto abhavissaŋ, imaŋ sirisobhaggaŋ na olokessaŋ. Paccekabuddhānaŋ pana ovāde ţhita-bhāvena idaŋ mayā sampattan’ ti. Evañca pana cintetvā udānaŋ udānento imaŋ gāthamāha–

132. ‘Kusalūpadese dhitiyā daļhāya ca, anivattitattā bhayabhīrutāya ca;

na rakkhasīnaŋ vasamāgamimhase, sa sotthibhāvo mahatā bhayena me’ ti.

Tattha (p. 1.496) kusalūpadeseTi kusalānaŋ upadese, paccekabuddhānaŋ

ovādeti attho. Dhitiyā daļhāya cāti daļhāya dhitiyā ca, thirena abbocchinnanirantaravīriyena cāti attho. Anivattitattā bhayabhīrutāya cāti bhayabhīrutāya

anivattitatāya ca. Tattha bhayanti cittutrāsamattaŋ parittabhayaŋ. Bhīrutāti

sarīrakampanappattaŋ mahābhayaŋ. Idaŋ ubhayampi mahāsattassa

‘yakkhiniyo nāmetā manussakhādikā’ ti bheravārammaņaŋ disvāpi nāhosi.

Tenāha ‘anivattitattā bhayabhīrutāya cā’ ti. Bhayabhīrutāya abhāveneva

bheravārammaņaŋ disvāpi anivattanabhāvenāti attho. Na rakkhasīnaŋ vasamāgamimhaseti yakkhakantāre tāsaŋ rakkhasīnaŋ vasaŋ na agamimha.

Yasmā amhākaŋ kusalūpadese dhiti ca daļhā ahosi, bhayabhīrutābhāvena

ca anivattanasabhāvā ahumhā, tasmā rakkhasīnaŋ vasaŋ na agamimhāti

vuttaŋ hoti. Sa sotthibhāvo mahatā bhayena meti so mayhaŋ ayaŋ ajja

mahatā bhayena rakkhasīnaŋ santikā pattabbena dukkhadomanassena

sotthibhāvo khemabhāvo pītisomanassabhāvoyeva jātoti.

Evaŋ mahāsatto imāya gāthāya dhammaŋ desetvā dhammena rajjaŋ kāretvā dānādīni puññāni katvā yathākammaŋ gato.

Satthā imaŋ dhammadesanaŋ āharitvā jātakaŋ samodhānesi– ‘ahaŋ tena samayena takkasilaŋ gantvā rajjappattakumāro ahosin’ ti.

Bhīrukajātakavaņņanā dutiyā.

[133] 3. Ghatāsanajātakavaņņanā

Khemaŋ yahinti idaŋ satthā jetavane viharanto aññataraŋ bhikkhuŋ

ārabbha kathesi. So hi bhikkhu satthu santike kammaţţhānaŋ gahetvā

paccantaŋ gantvā ekaŋ gāmakaŋ upanissāya araññasenāsane vassaŋ upa-gañchi. Tassa paţhamamāseyeva piņđāya paviţţhassa paņņasālā jhāyittha. So vasanaţţhānābhāvena kilamanto upaţţhākānaŋ ācikkhi. Te ‘hotu, bhante, paņņasālaŋ karissāma, kasāma tāva, vapāma tāvā’ ti-ādīni vadantā (p. 1.497)

temāsaŋ vītināmesuŋ. So senāsanasappāyābhāvena kammaţţhānaŋ

matthakaŋ pāpetuŋ nāsakkhi. So nimittamattampi anuppādetvā vutthavasso jetavanaŋ gantvā satthāraŋ vanditvā ekamantaŋ nisīdi. Satthā tena

saddhiŋ paţisanthāraŋ katvā ‘kiŋ nu kho te, bhikkhu, kammaţţhānaŋ

sappāyaŋ jātan’ ti pucchi. So ādito paţţhāya asappāyabhāvaŋ kathesi.

Satthā ‘pubbe kho, bhikkhu, tiracchānāpi attano sappāyāsappāyaŋ ñatvā

sappāyakāle vasitvā asappāyakāle vasanaţţhānaŋ pahāya aññattha agamaŋsu, tvaŋ kasmā attano sappāyāsappāyaŋ na aññāsī’ ti vatvā tena yācito atītaŋ āhari.

Atīte bārāņasiyaŋ brahmadatte rajjaŋ kārente bodhisatto sakuņayoniyaŋ

nibbattitvā viññutaŋ patvā sobhaggappatto sakuņarājā hutvā ekasmiŋ araññāyatane jātassaratīre sākhāviţapasampannaŋ bahalapattapalāsaŋ mahārukkhaŋ upanissāya saparivāro vāsaŋ kappesi. Bahū sakuņā tassa

rukkhassa udakamatthake patthaţasākhāsu vasantā sarīravaļañjaŋ udake

pātenti. Tasmiñca jātassare caņđo nāgarājā vasati. Tassa etadahosi ‘ime

sakuņā mayhaŋ nivāse jātassare sarīravaļañjaŋ pātenti, yaŋnūnāhaŋ udakato aggiŋ uţţhāpetvā rukkhaŋ jhāpetvā ete palāpeyyan’ ti. So kuddhamānaso rattibhāge sabbesaŋ sakuņānaŋ sannipatitvā rukkhasākhāsu nipannakāle paţhamaŋ tāva uddhanāropitaŋ viya udakaŋ pakkudhāpetvā dutiyavāre dhūmaŋ uţţhāpetvā tatiyavāre tālakkhandhappamāņaŋ jālaŋ uţţhāpesi. Bodhisatto udakato jālaŋ uţţhahamānaŋ disvā ‘bho, sakuņā, agginā ādittaŋ nāma udakena nibbāpenti, idāni pana udakameva ādittaŋ. Na sakkā amhehi idha vasituŋ, aññattha gamissāmā’ ti vatvā imaŋ gāthamāha–

133. ‘Khemaŋ yahiŋ tattha arī udīrito, dakassa majjhe jalate ghatāsano;

na ajja vāso mahiyā mahīruhe, disā bhajavho saraņājja nobhayan’ ti.

Tattha khemaŋ yahiŋ tattha arī udīritoti yasmiŋ udakapiţţhe khemabhāvo nibbhayabhāvo, tasmiŋ attapaccatthiko sapatto uţţhito. Dakassāti udakassa.

Ghatāsanoti aggi. So hi ghataŋ asnāti, tasmā ‘ghatāsano’ ti (p. 1.498)

vuccati. Na ajja vāsoti ajja no vāso natthi. Mahiyā mahīruheti mahiruho

vuccati rukkho, tasmiŋ imissā mahiyā jāte rukkheti attho. Disā bhajavhoti

disā bhajatha gacchatha. Saraņājja no bhayanti ajja amhākaŋ saraņato

bhayaŋ jātaŋ, paţisaraņaţţhānato bhayaŋ uppannanti attho.

Evaŋ vatvā bodhisatto attano vacanakare sakuņe ādāya uppatitvā

aññattha gato. Bodhisattassa vacanaŋ aggahetvā ţhitasakuņā jīvitakkhayaŋ

pattā.

Satthā imaŋ dhammadesanaŋ āharitvā saccāni pakāsetvā jātakaŋ samo-dhānesi, saccapariyosāne so bhikkhu arahatte patiţţhāsi.

Tadā bodhisattassa vacanakarā sakuņā buddhaparisā ahesuŋ, sakuņarājā pana ahameva ahosinti.

Ghatāsanajātakavaņņanā tatiyā.

[134] 4. Jhānasodhanajātakavaņņanā

Ye saññinoti idaŋ satthā jetavane viharanto sankassanagaradvāre attanā

sankhittena pucchitapañhassa dhammasenāpatino vitthārabyākaraņaŋ

ārabbha kathesi. Tatridaŋ atītavatthu– atīte kira bārāņasiyaŋ brahmadatte

rajjaŋ kārente bodhisatto araññāyatane kālaŋ karonto antevāsikehi pucchito ‘nevasaññīnāsaññī’ ti āha …pe… tāpasā jeţţhantevāsikassa kathaŋ na gaņhiŋsu. Bodhisatto ābhassarato āgantvā ākāse ţhatvā imaŋ gāthamāha–

134. ‘Ye saññino tepi duggatā, yepi asaññino tepi duggatā;

etaŋ ubhayaŋ vivajjaya, taŋ samāpattisukhaŋ anangaņan’ ti.

Tattha ye saññinoti ţhapetvā nevasaññānāsaññāyatanalābhino avasese

sacittakasatte dasseti. Tepi duggatāti tassā samāpattiyā alābhato tepi

duggatā nāma. Yepi asaññinoti asaññabhave (p. 1.499) nibbatte acittakasatte

dasseti. Tepi duggatāti tepi imissāyeva samāpattiyā alābhato duggatāyeva

nāma. Etaŋ ubhayaŋ vivajjayāti etaŋ ubhayampi saññibhavañca asaññibhavañca vivajjaya pajahāti antevāsikaŋ ovadati. Taŋ samāpattisukhaŋ anangaņanti taŋ nevasaññānāsaññāyatanasamāpattilābhino santaţţhena ‘sun’ ti sankhaŋ gataŋ jhānasukhaŋ anangaņaŋ niddosaŋ balavacittekaggatāsabhāvenapi taŋ anangaņaŋ nāma jātaŋ.

Evaŋ bodhisatto dhammaŋ desetvā antevāsikassa guņaŋ kathetvā

brahmalokameva agamāsi. Tadā sesatāpasā jeţţhantevāsikassa saddahiŋsu.

Satthā imaŋ dhammadesanaŋ āharitvā jātakaŋ samodhānesi– ‘tadā jeţţhantevāsiko sāriputto, mahābrahmā pana ahameva ahosin’ ti.

Jhānasodhanajātakavaņņanā catutthā.

[135] 5. Candābhajātakavaņņanā

Candābhanti idaŋ satthā jetavane viharanto sankassanagaradvāre therasseva pañhabyākaraņaŋ ārabbha kathesi. Atīte kira bārāņasiyaŋ brahmadatte rajjaŋ kārente bodhisatto araññāyatane kālaŋ karonto antevāsikehi

pucchito ‘candābhaŋ sūriyābhan’ ti vatvā ābhassare nibbatto. Tāpasā jeţţhantevāsikassa na saddahiŋsu. Bodhisatto ābhassarato āgantvā ākāse ţhito imaŋ gāthamāha–

135. ‘Candābhaŋ sūriyābhañca, yodha paññāya gādhati;

avitakkena jhānena, hoti ābhassarūpago’ ti.

Tattha candābhanti odātakasiņaŋ dasseti. Sūriyābhanti pītakasiņaŋ.

Yodha paññāya gādhatīti yo puggalo idha sattaloke idaŋ kasiņadvayaŋ

paññāya gādhati, ārammaņaŋ katvā anupavisati, tattheva patiţţhahati (p. 1.500).

Atha vā candābhaŋ sūriyābhañca, yodha paññāya gādhatīti yattakaŋ ţhānaŋ

candābhā ca sūriyābhā ca patthaţā, tatthake ţhāne paţibhāgakasiņaŋ

vađđhetvā taŋ ārammaņaŋ katvā jhānaŋ nibbattento ubhayampetaŋ ābhaŋ

paññāya gādhati nāma. Tasmā ayampettha atthoyeva. Avitakkena jhānena,

hoti ābhassarūpagoti so puggalo tathā katvā paţiladdhena dutiyena jhānena

ābhassarabrahmalokūpago hotīti.

Evaŋ bodhisatto tāpase bodhetvā jeţţhantevāsikassa guņaŋ kathetvā

brahmalokameva gato.

Satthā imaŋ dhammadesanaŋ āharitvā jātakaŋ samodhānesi– ‘tadā jeţţhantevāsiko sāriputto, mahābrahmā pana ahameva ahosin’ ti.

Candābhajātakavaņņanā pañcamā.

[136] 6. Suvaņņahaŋsajātakavaņņanā

Yaŋ laddhaŋ tena tuţţhabbanti idaŋ satthā jetavane viharanto thullanandaŋ bhikkhuniŋ ārabbha kathesi. Sāvatthiyañhi aññataro upāsako

bhikkhunisanghaŋ lasuņena pavāretvā khettapālaŋ āņāpesi ‘sace bhikkhuniyo āgacchanti, ekekāya bhikkhuniyā dve tayo bhaņđike dehī’ ti. Tato

paţţhāya bhikkhuniyo tassa gehampi khettampi lasuņatthāya gacchanti. Athekasmiŋ ussavadivase tassa gehe lasuņaŋ parikkhayaŋ agamāsi. Thullanandā bhikkhunī saparivārā gehaŋ gantvā ‘lasuņenāvuso attho’ ti vatvā

‘natthayye, yathābhataŋ lasuņaŋ parikkhīņaŋ, khettaŋ gacchathā’ ti vuttā

khettaŋ gantvā na mattaŋ jānitvā lasuņaŋ āharāpesi. Khettapālo ujjhāyi

‘kathañhi nāma bhikkhuniyo na mattaŋ jānitvā lasuņaŋ harāpessantī’ ti?

Tassa kathaŋ sutvā yā tā bhikkhuniyo appicchā, tāpi, tāsaŋ sutvā bhikkhūpi,

ujjhāyiŋsu. Ujjhāyitvā ca pana bhagavato etamatthaŋ ārocesuŋ. Bhagavā

thullanandaŋ bhikkhaniŋ garahitvā ‘bhikkhave, mahiccho puggalo nāma vijātamātuyāpi appiyo hoti amanāpo, appasanne pasādetuŋ, pasannānaŋ vā

bhiyyosomattāya pasādaŋ janetuŋ, anuppannaŋ vā lābhaŋ uppādetuŋ,

uppannaŋ vā (p. 1.501) pana lābhaŋ thiraŋ kātuŋ na sakkoti. Appiccho pana

puggalo appasanne pasādetuŋ, pasannānaŋ vā bhiyyosomattāya pasādaŋ

janetuŋ, anuppannaŋ vā lābhaŋ uppādetuŋ, uppannaŋ vā pana lābhaŋ

thiraŋ kātuŋ sakkotī’ ti-ādinā nayena bhikkhūnaŋ tadanucchavikaŋ

dhammaŋ kathetvā ‘na, bhikkhave, thullanandā idāneva mahicchā, pubbepi

mahicchāyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto aññatarasmiŋ

brāhmaņakule nibbatti. Tassa vayappattassa samānajātikā kulā pajāpatiŋ

āhariŋsu. Tassā nandā nandāvatī sundarīnandāti tisso dhītaro ahesuŋ. Tāsu

patikulaŋ agatāsuyeva bodhisatto kālaŋ katvā suvaņņahaŋsayoniyaŋ

nibbatti, jātissarañāņañcassa uppajji. So vayappatto suvaņņasañchannaŋ

sobhaggappattaŋ mahantaŋ attabhāvaŋ disvā ‘kuto nu kho cavitvā ahaŋ

idhūpapanno’ ti āvajjento ‘manussalokato’ ti ñatvā puna ‘kathaŋ nu kho me

brāhmaņī ca dhītaro ca jīvantī’ ti upadhārento ‘paresaŋ bhatiŋ katvā

kicchena jīvantī’ ti ñatvā cintesi ‘mayhaŋ sarīre sovaņņamayāni pattāni koţţanaghaţţanakhamāni, ito tāsaŋ ekekaŋ pattaŋ dassāmi, tena me pajāpati ca

dhītaro ca sukhaŋ jīvissantī’ ti. So tattha gantvā piţţhivaŋsakoţiyaŋ nilīyi,

brāhmaņī ca dhītaro ca bodhisattaŋ disvā ‘kuto āgatosi, sāmī’ ti pucchiŋsu.

‘Ahaŋ tumhākaŋ pitā kālaŋ katvā suvaņņahaŋsayoniyaŋ nibbatto tumhe

daţţhuŋ āgato. Ito paţţhāya tumhākaŋ paresaŋ bhatiŋ katvā dukkhajīvikāya

jīvanakiccaŋ natthi, ahaŋ vo ekekaŋ pattaŋ dassāmi, taŋ vikkiņitvā

sukhena jīvathā’ ti ekaŋ pattaŋ datvā agamāsi. So eteneva niyāmena antarantarā āgantvā ekekaŋ pattaŋ deti, brāhmaņī ca dhītaro ca ađđhā sukhitā

ahesuŋ.

Athekadivasaŋ sā brāhmaņī dhītaro āmantesi ‘ammā, tiracchānānaŋ

nāma cittaŋ dujjānaŋ. Kadāci vo pitā idha nāgaccheyya, idānissa āgatakāle

sabbāni pattānipi luñcitvā gaņhāmā’ ti. Tā ‘evaŋ no pitā kilamissatī’ ti na

sampaţicchiŋsu. Brāhmaņī pana mahicchatāya puna ekadivasaŋ suvaņņahaŋsarājassa āgatakāle ‘ehi tāva, sāmī’ ti vatvā taŋ attano santikaŋ upagataŋ ubhohi hatthehi gahetvā (p. 1.502) sabbapattāni luñci. Tāni pana bodhi-sattassa ruciŋ vinā balakkārena gahitattā sabbāni bakapattasadisāni ahesuŋ. Bodhisatto pakkhe pasāretvā gantuŋ nāsakkhi. Atha naŋ sā mahācāţiyaŋ pakkhipitvā posesi. Tassa puna uţţhahantāni pattāni setāni sampajjiŋsu. So sañjātapatto uppatitvā attano vasanaţţhānameva gantvā na puna āgamāsi.

Satthā imaŋ atītaŋ āharitvā ‘na, bhikkhave, thullanandā idāneva

mahicchā, pubbepi mahicchāyeva, mahicchatāya ca pana suvaņņamhā parihīnā. Idāni pana attano mahicchatāya eva lasuņamhāpi parihāyissati, tasmā

ito paţţhāya lasuņaŋ khādituŋ na labhissati. Yathā ca thullanandā, evaŋ taŋ

nissāya sesabhikkhuniyopi. Tasmā bahuŋ labhitvāpi pamāņameva jānitabbaŋ, appaŋ labhitvā pana yathāladdheneva santoso kātabbo, uttari na

patthetabban’ ti vatvā imaŋ gāthamāha–

136. ‘Yaŋ laddhaŋ tena tuţţhabbaŋ, atilobho hi pāpako;

haŋsarājaŋ gahetvāna, suvaņņā parihāyathā’ ti.

Tattha tuţţhabbanti tussitabbaŋ.

Suvaņņahaŋsajātakavaņņanā chaţţhā.

[137] 7. Babbujātakavaņņanā

Yattheko labhate babbūti idaŋ satthā jetavane viharanto kāņamātusikkhāpadaŋ (pāci. 230 ādayo) ārabbha kathesi. Sāvatthiyañhi kāņamātā nāma (p. 1.503)

dhītuvasena pākaţanāmā upāsikā ahosi sotāpannā ariyasāvikā. Sā dhītaraŋ

kāņaŋ aññatarasmiŋ gāmake samānajātikassa purisassa adāsi. Kāņā kenacideva karaņīyena mātu gharaŋ agamāsi. Athassā sāmiko katipāhaccayena

dūtaŋ pāhesi ‘āgacchatu kāņā, icchāmi kāņāya āgamanan’ ti. Kāņā dūtassa

vacanaŋ sutvā ‘amma, gamissāmī’ ti mātaraŋ āpucchi. Kāņamātā ‘ettakaŋ

kālaŋ vasitvā kathaŋ tucchahatthāva gamissasī’ ti pūvaŋ paci. Tasmiŋyeva

khaņe eko piņđacāriko bhikkhu tassā nivesanaŋ agamāsi, upāsikā taŋ nisīdāpetvā pattapūraŋ pūvaŋ dāpesi. So bhikkhu nikkhamitvā aññassa ācikkhi,

tassapi tatheva dāpesi. Sopi nikkhamitvā aññassa ācikkhi, tassapi tathevāti

evaŋ catunnaŋ janānaŋ dāpesi. Yathāpaţiyattaŋ pūvaŋ parikkhayaŋ aga-māsi, kāņāya gamanaŋ na sampajji. Athassā sāmiko dutiyampi, tatiyampi dūtaŋ pāhesi. Tatiyaŋ pāhento ca ‘sace kāņā nāgacchissati, ahaŋ aññaŋ pajāpatiŋ ānessāmī’ ti pāhesi. Tayopi vāre teneva upāyena gamanaŋ na sampajji, kāņāya sāmiko aññaŋ pajāpatiŋ ānesi. Kāņā taŋ pavattiŋ sutvā rodamānā aţţhāsi.

Satthā taŋ kāraņaŋ ñatvā pubbaņhasamayaŋ nivāsetvā pattacīvaramādāya kāņamātāya nivesanaŋ gantvā paññattāsane nisīditvā kāņamātaraŋ

pucchi ‘kissāyaŋ kāņā rodatī’ ti? ‘Iminā nāma kāraņenā’ ti ca sutvā kāņamātaraŋ samassāsetvā dhammiŋ kathaŋ kathetvā uţţhāyāsanā vihāraŋ agamāsi. Atha tesaŋ catunnaŋ bhikkhūnaŋ tayo vāre yathāpaţiyattapūvaŋ

gahetvā kāņāya gamanassa upacchinnabhāvo bhikkhusanghe pākaţo jāto.

Athekadivasaŋ bhikkhū dhammasabhāyaŋ kathaŋ samuţţhāpesuŋ ‘āvuso,

catūhi nāma bhikkhūhi tayo vāre kāņamātāya pakkapūvaŋ khāditvā kāņāya

gamanantarāyaŋ katvā sāmikena pariccattaŋ dhītaraŋ nissāya mahā-upāsikāya domanassaŋ uppāditan’ ti. Satthā āgantvā ‘kāya nuttha, bhikkhave,

etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave,

idāneva te cattāro bhikkhū kāņamātāya santakaŋ khāditvā tassā domanassaŋ uppādesuŋ, pubbepi uppādesuŋyevā’ ti vatvā atītaŋ āhari.

Atīte (p. 1.504) bārāņasiyaŋ brahmadatte rajjaŋ kārente bodhisatto pāsāņakoţţakakule nibbattitvā vayappatto pariyodātasippo ahosi. Kāsiraţţhe

ekasmiŋ nigame eko mahāvibhavo seţţhi ahosi, tassa nidhānagatāyeva

cattālīsa hiraññakoţiyo ahesuŋ. Athassa bhariyā kālaŋ katvā dhanasinehena gantvā dhanapiţţhiyaŋ mūsikā hutvā nibbatti. Evaŋ anukkamena

sabbampi taŋ kulaŋ abbhatthaŋ agamāsi, vaŋso upacchijji. So gāmopi

chađđito apaņņattikabhāvaŋ agamāsi. Tadā bodhisatto tasmiŋ purāņagāma-ţţhāne pāsāņe uppāţetvā koţţeti. Atha sā mūsikā gocarāya caramānā bodhi-sattaŋ punappunaŋ passantī uppannasinehā hutvā cintesi ‘mayhaŋ dhanaŋ bahu nikkāraņena nassissati, iminā saddhiŋ ekato hutvā idaŋ dhanaŋ datvā maŋsaŋ vikkiņāpetvā khādissāmī’ ti. Sā ekadivasaŋ ekaŋ kahāpaņaŋ mukhena đaŋsitvā bodhisattassa santikaŋ agamāsi. So taŋ disvā piyavā-cāya samālapanto ‘kiŋ nu kho, amma, kahāpaņaŋ gahetvā āgatāsī’ ti āha.

Tāta, imaŋ gahetvā attanāpi paribhuñja, mayhampi maŋsaŋ āharāti. So

‘sādhū’ ti sampaţicchitvā kahāpaņaŋ ādāya gharaŋ gantvā ekena māsakena

maŋsaŋ kiņitvā āharitvā tassā adāsi. Sā taŋ gahetvā attano nivāsaţţhānaŋ

gantvā yathāruciyā khādi. Tato paţţhāya imināva niyāmena divase divase

bodhisattassa kahāpaņaŋ deti, sopissā maŋsaŋ āharati.

Athekadivasaŋ taŋ mūsikaŋ biļāro aggahesi. Atha naŋ sā evamāha ‘mā,

samma, maŋ māresī’ ti. Kinkāraņā na māressāmi? Ahañhi chāto maŋsaŋ

khāditukāmo, na sakkā mayā na māretunti. Kiŋ pana ekadivasameva

maŋsaŋ khāditukāmosi, udāhu niccakālanti? ‘Labhamāno niccakālampi

khāditukāmomhī’ ti. ‘Yadi evaŋ ahaŋ te niccakālaŋ maŋsaŋ dassāmi,

vissajjehi man’ ti. Atha naŋ biļāro ‘tena hi appamattā hohī’ ti vissajjesi. Tato

paţţhāya sā attano ābhataŋ maŋsaŋ dve koţţhāse katvā ekaŋ biļārassa

deti, ekaŋ sayaŋ khādati. Atha naŋ ekadivasaŋ aññopi biļāro aggahesi,

tampi tatheva saññāpetvā attānaŋ vissajjāpesi. Tato paţţhāya tayo koţţhāse

katvā khādanti. Puna añño aggahesi, tampi tatheva saññāpetvā (p. 1.505)

attānaŋ mocāpesi. Tato paţţhāya cattāro koţţhāse katvā khādanti. Puna

añño aggahesi, tampi tatheva saññāpetvā attānaŋ mocāpesi. Tato paţţhāya

pañca koţţhāse katvā khādanti. Sā pañcamaŋ koţţhāsaŋ khādamānā appāhāratāya kilantā kisā ahosi appamaŋsalohitā

Bodhisatto taŋ disvā ‘amma, kasmā milātāsī’ ti vatvā ‘iminā nāma kāraņenā’ ti vutte ‘tvaŋ ettakaŋ kālaŋ kasmā mayhaŋ nācikkhi, ahamettha

kātabbaŋ jānissāmī’ ti taŋ samassāsetvā suddhaphalikapāsāņena guhaŋ

katvā āharitvā ‘amma, tvaŋ imaŋ guhaŋ pavisitvā nipajjitvā āgatāgatānaŋ

pharusāhi vācāhi santajjeyyāsī’ ti āha. Sā guhaŋ pavisitvā nipajji. Atheko

biļāro āgantvā ‘dehi, ajja me maŋsan’ ti āha. Atha naŋ mūsikā ‘are, duţţhabiļāra, kiŋ te ahaŋ maŋsahārikā, attano puttānaŋ maŋsaŋ khādā’ ti tajjesi.

Biļāro phalikaguhāya nipannabhāvaŋ ajānanto kodhavasena mūsikaŋ

gaņhissāmī’ ti sahasāva pakkhanditvā hadayena phalikaguhāyaŋ pahari.

Tāvadevassa hadayaŋ bhijji, akkhīni nikkhamanākārappattāni jātāni. So

tattheva jīvitakkhayaŋ patvā ekamantaŋ paţicchannaţţhāne pati. Etenūpāyena aparopi aparopīti cattāropi janā jīvitakkhayaŋ pāpuņiŋsu. Tato

paţţhāya mūsikā nibbhayā hutvā bodhisattassa devasikaŋ dve tayo kahāpaņe deti. Evaŋ anukkamena sabbampi dhanaŋ bodhisattasseva adāsi. Te ubhopi yāvajīvaŋ mettiŋ abhinditvā yathākammaŋ gatā.

Satthā imaŋ atītaŋ āharitvā abhisambuddho hutvā imaŋ gāthamāha–

137. ‘Yattheko labhate babbu, dutiyo tattha jāyati;

tatiyo ca catuttho ca, idaŋ te babbukā bilan’ ti.

Tattha yatthāti yasmiŋ ţhāne. Babbūti biļāro. Dutiyo tattha jāyatīti yattha

eko mūsikaŋ vā maŋsaŋ vā labhati, dutiyopi tattha biļāro jāyati uppajjati,

tathā tatiyo ca catuttho ca. Evaŋ te tadā cattāro biļārā ahesuŋ. Hutvā ca

pana divase divase maŋsaŋ khādantā te babbukā idaŋ phalikamayaŋ bilaŋ urena paharitvā sabbepi jīvitakkhayaŋ pattāti.

Evaŋ (p. 1.506) satthā imaŋ dhammadesanaŋ āharitvā jātakaŋ samodhānesi– ‘tadā cattāro biļārā cattāro bhikkhū ahesuŋ, mūsikā kāņamātā, pāsāņa-koţţakamaņikāro pana ahameva ahosin’ ti.

Babbujātakavaņņanā sattamā.

[138] 8. Godhājātakavaņņanā

Kiŋ te jaţāhi dummedhāti idaŋ satthā jetavane viharanto ekaŋ kuhakabhikkhuŋ ārabbha kathesi. Paccuppannavatthu heţţhā kathitasadisameva.

Atīte pana bārāņasiyaŋ brahmadatte rajjaŋ kārente bodhisatto godhāyoniyaŋ paţisandhiŋ gaņhi. Tadā eko pañcābhiñño uggatapo tāpaso ekaŋ

paccantagāmaŋ nissāya araññāyatane paņņasālāyaŋ vasati, gāmavāsino

tāpasaŋ sakkaccaŋ upaţţhahanti. Bodhisatto tassa cankamanakoţiyaŋ

ekasmiŋ vammike vasati, vasanto ca pana divase divase dve tayo vāre

tāpasaŋ upasankamitvā dhammūpasaŋhitaŋ atthūpasaŋhitañca vacanaŋ

sutvā tāpasaŋ vanditvā vasanaţţhānameva gacchati. Aparabhāge tāpaso

gāmavāsino āpucchitvā pakkāmi. Pakkamante ca pana tasmiŋ sīlavatasampanne tāpase añño kūţatāpaso āgantvā tasmiŋ assamapade vāsaŋ

kappesi. Bodhisatto ‘ayampi sīlavā’ ti sallakkhetvā purimanayeneva tassa

santikaŋ agamāsi.

Athekadivasaŋ nidāghasamaye akālameghe vuţţhe vammikehi makkhikā

nikkhamiŋsu, tāsaŋ khādanatthaŋ godhā āhiņđiŋsu. Gāmavāsino nikkhamitvā makkhikākhādakā godhā gahetvā siniddhasambhārasaŋyuttaŋ ambilānambilaŋ godhāmaŋsaŋ sampādetvā tāpasassa adaŋsu. Tāpaso godhāmaŋsaŋ khāditvā rasataņhāya baddho ‘idaŋ maŋsaŋ atimadhuraŋ, kissa

maŋsaŋ nāmetan’ ti pucchitvā ‘godhāmaŋsan’ ti sutvā ‘mama santikaŋ

mahāgodhā āgacchati, taŋ māretvā maŋsaŋ khādissāmī’ ti cintesi. Cintetvā

ca pana bhājanañca sappiloņādīni ca āharāpetvā ekamante ţhapetvā muggaramādāya kāsāvena paţicchādetvā paņņasālādvāre bodhisattassa āgamanaŋ olokayamāno upasantūpasanto viya hutvā nisīdi (p. 1.507) bodhisatto

sāyanhasamaye ‘tāpasassa santikaŋ gamissāmī’ ti nikkhamitvā upasankamantova tassa indriyavippakāraŋ disvā cintesi ‘nāyaŋ tāpaso aññesu divasesu nisīdanākārena nisinno, ajjesa maŋ olokentopi duţţhindriyo hutvā oloketi, pariggaņhissāmi nan’ ti. So tāpasassa heţţhāvāte ţhatvā godhāmaŋsagandhaŋ ghāyitvā ‘iminā kūţatāpasena ajja godhāmaŋsaŋ khāditaŋ bhavissati, tenesa rasataņhāya baddho ajja maŋ attano santikaŋ upasankamantaŋ muggarena paharitvā maŋsaŋ pacitvā khāditukāmo bhavissatī’ ti

tassa santikaŋ anupagantvāva paţikkamitvā vicarati.

Tāpaso bodhisattassa anāgamanabhāvaŋ ñatvā ‘iminā ‘ayaŋ maŋ paharitukāmo’ ti ñātaŋ bhavissati, tena kāraņena nāgacchati, anāgacchantassāpissa kuto muttī’ ti muggaraŋ nīharitvā khipi. So tassa aggananguţţhameva

āsādesi. Bodhisatto vegena vammikaŋ pavisitvā aññena chiddena sīsaŋ

ukkhipitvā ‘ambho kūţajaţila, ahaŋ tava santikaŋ upasankamanto ‘sīlavā’ ti

saññāya upasankamiŋ, idāni pana te mayā kūţabhāvo ñāto, tādisassa mahā-corassa kiŋ iminā pabbajjālingenā’ ti vatvā taŋ garahanto imaŋ gāthamāha–

138. ‘Kiŋ te jaţāhi dummedha, kiŋ te ajinasāţiyā;

abbhantaraŋ te gahanaŋ, bāhiraŋ parimajjasī’ ti.

Tattha kiŋ te jaţāhi dummedhāti ambho dummedha, nippañña etā pabbajitena dhāretabbā jaţā, pabbajjāguņarahitassa kiŋ te tāhi jaţāhīti attho. Kiŋ te

ajinasāţiyāti ajinasāţiyā anucchavikassa saŋvarassa abhāvakālato paţţhāya

kiŋ te ajinasāţiyā. Abbhantaraŋ te gahananti tava abbhantaraŋ hadayaŋ

rāgadosamohagahanena gahanaŋ paţicchannaŋ. Bāhiraŋ parimajjasīti so

tvaŋ abbhantare gahane nhānādīhi ceva lingagahanena ca bāhiraŋ parimajjasi, taŋ parimajjanto kañjikapūritalābu viya visapūritacāţi viya āsīvisapūritavammiko viya gūthapūritacittaghaţo viya ca bahimaţţhova hosi, kiŋ tayā

corena idha vasantena, sīghaŋ ito palāyāhi, no (p. 1.508) ce palāyasi, gāmavā-sīnaŋ te ācikkhitvā niggahaŋ kārāpessāmīti.

Evaŋ bodhisatto kūţatāpasaŋ tajjetvā vammikameva pāvisi, kūţatāpasopi tato pakkāmi.

Satthā imaŋ dhammadesanaŋ āharitvā jātakaŋ samodhānesi– ‘tadā kūţatāpaso ayaŋ kuhako ahosi, purimo sīlavantatāpaso sāriputto, godhāpa-ņđito pana ahameva ahosin’ ti.

Godhājātakavaņņanā aţţhamā.

[139] 9. Ubhatobhaţţhajātakavaņņanā

Akkhī bhinnā paţo naţţhoti idaŋ satthā veļuvane viharanto devadattaŋ

ārabbha kathesi. Tadā kira dhammasabhāyaŋ bhikkhū kathaŋ samuţţhāpesuŋ ‘āvuso, seyyathāpi nāma chavālātaŋ ubhatopadittaŋ majjhe gūthagataŋ nevāraññe kaţţhatthaŋ pharati, na gāme kaţţhatthaŋ pharati, evameva devadatto evarūpe niyyānikasāsane pabbajitvā ubhato bhaţţho ubhato

paribāhiro jāto, gihiparibhogā ca parihīno, sāmaññatthañca na paripūretī’ ti.

Satthā āgantvā ‘kāya nuttha, bhikkhave, etarahi kathāya sannisinnā’ ti

pucchitvā ‘imāya nāmā’ ti vutte ‘na, bhikkhave, devadatto idāneva ubhato

bhaţţho hoti, atītepi ubhato bhaţţho ahosiyevā’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto rukkhadevatā

hutvā nibbatti. Tadā ekasmiŋ gāmake bāļisikā vasanti. Atheko bāļisiko

baļisaŋ ādāya daharena puttena saddhiŋ yasmiŋ sobbhe pakatiyāpi bāļisikā macche gaņhanti, tattha gantvā baļisaŋ khipi. Baļiso udakapaţicchanne

ekasmiŋ khāņuke laggi. Bāļisiko taŋ ākađđhituŋ asakkonto cintesi ‘ayaŋ

baļiso mahāmacche laggo bhavissati, puttakaŋ mātu santikaŋ pesetvā paţivissakehi saddhiŋ kalahaŋ kārāpemi, evaŋ ito na koci koţţhāsaŋ paccāsīsissatī’ ti. So puttaŋ āha ‘gaccha, tāta, amhehi mahāmacchassa laddhabhāvaŋ mātu ācikkhāhi, ‘paţivissakehi (p. 1.509) kira saddhiŋ kalahaŋ karohī’ ti vadehī’ ti. So puttaŋ pesetvā baļisaŋ ākađđhituŋ asakkonto rajjucchedanabhayena uttarisāţakaŋ thale ţhapetvā udakaŋ otaritvā macchalobhena

macchaŋ upadhārento khāņukehi paharitvā dvepi akkhīni bhindi. Thale

ţhapitasāţakaŋpissa coro hari. So vedanāppatto hutvā hatthena akkhīni

uppīļayamāno gahetvā udakā uttaritvā kampamāno sāţakaŋ pariyesati.

Sāpissa bhariyā ‘kalahaŋ katvā kassaci apaccāsīsanabhāvaŋ karissāmī’ti ekasmiŋyeva kaņņe tālapaņņaŋ piļandhitvā ekaŋ akkhiŋ ukkhalimasiyā

añjetvā kukkuraŋ ankenādāya paţivissakagharaŋ agamāsi. Atha naŋ ekā

sahāyikā evamāha ‘ekasmiŋyeva te kaņņe tālapaņņaŋ piļandhitaŋ, ekaŋ

akkhi añjitaŋ, piyaputtaŋ viya kukkuraŋ ankenādāya gharato gharaŋ

gacchasi, kiŋ ummattikāsi jātā’ ti. ‘Nāhaŋ ummattikā, tvaŋ pana maŋ akāraņena akkosasi paribhāsasi, idāni taŋ gāmabhojakassa santikaŋ gantvā

aţţha kahāpaņe daņđāpessāmī’ ti evaŋ kalahaŋ katvā ubhopi gāmabhojakassa santikaŋ agamaŋsu. Kalahe visodhiyamāne tassāyeva matthake

daņđo pati. Atha naŋ bandhitvā ‘daņđaŋ dehī’ ti pothetuŋ ārabhiŋsu.

Rukkhadevatā gāme tassā imaŋ pavattiŋ, araññe cassā patino taŋ

byasanaŋ disvā khandhantare ţhitā ‘bho purisa, tuyhaŋ udakepi kammanto paduţţho thalepi, ubhatobhaţţho jāto’ ti vatvā imaŋ gāthamāha–

139. ‘Akkhī bhinnā paţo naţţho, sakhigehe ca bhaņđanaŋ;

ubhato paduţţhā kammantā, udakamhi thalamhi cā’ ti.

Niccaŋ ubbiggahadayāti idaŋ satthā jetavane viharanto ñātatthacariyaŋ ārabbha kathesi. Paccuppannavatthu dvādasakanipāte bhaddasālajātake (jā. 1.12.13 ādayo) āvi bhavissati.

Atīte bārāņasiyaŋ brahmadatte rajjaŋ kārente bodhisatto kākayoniyaŋ

nibbatti. Athekadivasaŋ rañño purohito bahinagare nadiyaŋ nhāyitvā

gandhe vilimpitvā mālaŋ piļandhitvā varavatthanivattho nagaraŋ pāvisi.

Nagaradvāratoraņe dve kākā nisinnā honti. Tesu eko ekaŋ āha– ‘samma,

ahaŋ imassa brāhmaņassa matthake sarīravaļañjaŋ pātessāmī’ ti. Itaro ‘mā

te etaŋ rucci, ayaŋ brāhmaņo issaro, issarajanena ca saddhiŋ veraŋ nāma

pāpakaŋ. Ayañhi kuddho sabbepi kāke vināseyyā’ ti. ‘Na sakkā mayā na

kātun’ ti. ‘Tena hi paññāyissasī’ ti vatvā itaro kāko palāyi. So toraņassa

heţţhābhāgaŋ sampatte brāhmaņe olambakaŋ cālento viya tassa matthake vaccaŋ pātesi. Brāhmaņo kujjhitvā kākesu veraŋ bandhi.

Tasmiŋ kāle ekā bhatiyā vīhikoţţikadāsī vīhiŋ gehadvāre ātape pattharitvā

rakkhantī nisinnāva niddaŋ okkami. Tassā pamādaŋ ñatvā eko dīghalomako

eļako āgantvā vīhiŋ khādi, sā pabujjhitvā taŋ disvā palāpesi. Eļako dutiyampi, tatiyampi tassā tatheva niddāyanakāle āgantvā vīhiŋ khādi. Sāpi taŋ

tikkhattuŋ palāpetvā cintesi ‘ayaŋ punappunaŋ khādanto upađđhavīhiŋ

khādissati, bahu me chedo bhavissati, idānissa puna anāgamanakāraņaŋ

karissāmī’ ti. Sā alātaŋ gahetvā niddāyamānā viya nisīditvā vīhikhādanatthāya eļake sampatte uţţhāya alātena (p. 1.511) eļakaŋ pahari, lomāni aggiŋ

gaņhiŋsu. So sarīre jhāyante ‘aggiŋ nibbāpessāmī’ ti vegena gantvā hatthisālāya samīpe ekissā tiņakuţiyā sarīraŋ ghaŋsi, sā pajjali. Tato uţţhitā jālā

hatthisālaŋ gaņhi. Hatthisālāsu jhāyantīsu hatthipiţţhāni jhāyiŋsu, bahū

hatthī vaņitasarīrā ahesuŋ. Vejjā hatthī aroge kātuŋ asakkontā rañño ārocesuŋ. Rājā purohitaŋ āha ‘ācariya, hatthivejjā hatthī tikicchituŋ na

sakkonti, api kiñci bhesajjaŋ jānāsī’ ti. ‘Jānāmi, mahārājā’ ti. ‘Kiŋ laddhuŋ

vaţţatī’ ti? ‘Kākavasā, mahārājā’ ti. Rājā ‘tena hi kāke māretvā vasaŋ āharathā’ ti āha. Tato paţţhāya kāke māretvā vasaŋ alabhitvā tattha tattheva rāsiŋ

karonti, kākānaŋ mahābhayaŋ uppajji.

Tadā bodhisatto asītikākasahassaparivāro mahāsusāne vasati. Atheko

kāko gantvā kākānaŋ uppannabhayaŋ bodhisattassa ārocesi. So cintesi

‘ţhapetvā maŋ añño mayhaŋ ñātakānaŋ uppannabhayaŋ harituŋ

samattho nāma natthi, harissāmi nan’ ti dasa pāramiyo āvajjetvā mettāpāramiŋ purecārikaŋ katvā ekavegena pakkhanditvā vivaţamahāvātapānena

pavisitvā rañño āsanassa heţţhā pāvisi. Atha naŋ eko manusso gahitukāmo

ahosi. Rājā ‘saraņaŋ paviţţho, mā gaņhī’ ti vāresi. Mahāsatto thokaŋ vissamitvā mettāpāramiŋ āvajjetvā heţţhāsanā nikkhamitvā rājānaŋ āha– ‘mahārāja, raññā nāma chandādivasena agantvā rajjaŋ kāretuŋ vaţţati. Yaŋ yaŋ

kammaŋ kattabbaŋ hoti, sabbaŋ nisamma upadhāretvā kātuŋ vaţţati.

Yañca kayiramānaŋ nipphajjati, tadeva kātuŋ vaţţati, na itaraŋ. Sace hi

rājāno yaŋ kayiramānaŋ na nipphajjati, taŋ karonti, mahājanassa maraņabhayapariyosānaŋ mahābhayaŋ uppajjati. Purohito veravasiko hutvā musāvādaŋ abhāsi, kākānaŋ vasā nāma natthī’ ti. Taŋ sutvā rājā pasannacitto

bodhisattassa kañcanabhaddapīţhaŋ dāpetvā tattha nisinnassa pakkhantarāni satapākasahassapākatelehi makkhāpetvā kañcanataţţake rājārahaŋ

subhojanaŋ bhojāpetvā pānīyaŋ pāyetvā suhitaŋ vigatadarathaŋ mahāsattaŋ etadavoca ‘paņđita, tvaŋ ‘kākānaŋ vasā nāma natthī’ ti vadesi, kena kāraņena nesaŋ vasā na hotī’ ti bodhisatto ‘iminā (p. 1.512) ca iminā ca kāra-ņenā’ ti sakalanivesanaŋ ekaravaŋ katvā dhammaŋ desento imaŋ gātha-māha–

140. ‘Niccaŋ ubbiggahadayā, sabbalokavihesakā;

tasmā nesaŋ vasā natthi, kākānamhāka ñātinan’ ti.

Tatrāyaŋ sankhepattho– mahārāja, kākā nāma niccaŋ ubbiggamānasā

bhayappattāva viharanti, sabbalokassa Ca vihesakā, khattiyādayo manussepi itthipurisepi kumārakumārikādayopi viheţhentā kilamentāva vicaranti,

tasmā imehi dvīhi kāraņehi nesaŋ amhākaŋ ñātīnaŋ kākānaŋ vasā nāma natthi. Atītepi na bhūtapubbā, anāgatepi na bhavissatīti.

Evaŋ mahāsatto imaŋ kāraņaŋ uttānaŋ katvā ‘mahārāja, raññā nāma

anisamma anupadhāretvā kammaŋ na kattabban’ ti rājānaŋ bodhesi. Rājā

tussitvā bodhisattaŋ rajjena pūjesi. Bodhisatto rajjaŋ raññoyeva paţidatvā

rājānaŋ pañcasu sīlesu patiţţhāpetvā sabbasattānaŋ abhayaŋ yāci. Rājā tassa dhammadesanaŋ sutvā sabbasattānaŋ abhayaŋ datvā kākānaŋ niba-ddhadānaŋ paţţhapesi. Divase divase taņđulambaņassa bhattaŋ pacitvā nānaggarasehi omadditvā kākānaŋ dīyati, mahāsattassa pana rājabhojana-meva dīyittha.

Satthā imaŋ dhammadesanaŋ āharitvā jātakaŋ samodhānesi– ‘tadā bārā-ņasirājā ānando ahosi, kākarājā pana ahameva ahosin’ ti.

Kākajātakavaņņanā dasamā.

Asampadānavaggo cuddasamo.

Tassuddānaŋ–

Asampadānabhīrukaŋ, ghatāsanajhānasodhaŋ; candābhaŋ suvaņņahaŋsaŋ, babbugodhubhatobhaţţhaŋ; kākarājāti te dasāti.

15. Kakaņţakavaggo

[141] 1. Godhājātakavaņņanā

Na (p. 1.513) pāpajanasaŋsevīti idaŋ satthā veļuvane viharanto ekaŋ vipa-kkhaseviŋ bhikkhuŋ ārabbha kathesi. Paccuppannavatthu mahiļāmukhajā-take kathitasadisameva.

Atīte bārāņasiyaŋ brahmadatte rajjaŋ kārente bodhisatto godhāyoniyaŋ

paţisandhiŋ gaņhi. So vayappatto nadītīre mahābile anekagodhāsataparivāro vāsaŋ kappesi. Tassa putto godhāpillako ekena kakaņţakena saddhiŋ

santhavaŋ katvā tena saddhiŋ sammodamāno viharanto ‘kakaņţakaŋ parissajissāmī’ ti avattharati. Tassa tena saddhiŋ vissāsaŋ godhārājassa ārocesuŋ. Godhārājā puttaŋ pakkosāpetvā ‘tāta, tvaŋ aţţhāne vissāsaŋ

karosi, kakaņţakā nāma nīcajātikā, tehi saddhiŋ vissāso na kattabbo. Sace

tvaŋ tena saddhiŋ vissāsaŋ karissasi, taŋ kakaņţakaŋ nissāya sabbampetaŋ godhākulaŋ vināsaŋ pāpuņissati, ito paţţhāya etena saddhiŋ

vissāsaŋ mā akāsī’ ti āha. So karotiyeva. Bodhisatto punappunaŋ kathentopi tassa tena saddhiŋ vissāsaŋ vāretuŋ asakkonto ‘avassaŋ amhākaŋ etaŋ kakaņţakaŋ nissāya bhayaŋ uppajjissati, tasmiŋ uppanne palāyana-maggaŋ sampādetuŋ vaţţatī’ ti ekena passena vātabilaŋ kārāpesi.

Puttopissa anukkamena mahāsarīro ahosi, kakaņţako pana purimappamāņoyeva. Itaro ‘kakaņţakaŋ parissajissāmī’ ti antarantarā avattharatiyeva,

kakaņţakassa pabbatakūţena avattharaņakālo viya hoti. So kilamanto

cintesi ‘sace ayaŋ aññāni katipayāni divasāni maŋ evaŋ parissajissati,

jīvitaŋ me natthi, ekena luddakena saddhiŋ ekato hutvā imaŋ godhākulaŋ

vināsessāmī’ ti. Athekadivasaŋ nidāghasamaye meghe vuţţhe vammikamakkhikā uţţhahiŋsu, tato tato godhā nikkhamitvā makkhikāyo khādanti. Eko

godhāluddako godhābilaŋ bhindanatthāya kuddālaŋ gahetvā sunakhehi

saddhiŋ araññaŋ pāvisi. Kakaņţako taŋ disvā ‘ajja attano manorathaŋ pūressāmī’ ti taŋ upasankamitvā avidūre nipajjitvā ‘bho purisa, kasmā araññe

vicarasī’ ti pucchi. So ‘godhānaŋ (p. 1.514) atthāyā’ ti āha. ‘Ahaŋ anekasatānaŋ godhānaŋ āsayaŋ jānāmi, aggiñca palālañca ādāya ehī’ ti taŋ tattha

netvā ‘imasmiŋ ţhāne palālaŋ pakkhipitvā aggiŋ datvā dhūmaŋ katvā

samantā sunakhe ţhapetvā sayaŋ mahāmuggaraŋ gahetvā nikkhantā

nikkhantā godhā paharitvā māretvā rāsiŋ katvā yāhī’ ti evañca pana vatvā

‘ajja paccāmittassa piţţhiŋ passissāmī’ ti ekasmiŋ ţhāne sīsaŋ ukkhipitvā

nipajji. Luddakopi palāladhūmaŋ akāsi, dhūmo bilaŋ pāvisi, godhā

dhūmandhā maraņabhayatajjitā nikkhamitvā palāyituŋ āraddhā. Luddako

nikkhantaŋ nikkhantaŋ paharitvā māresi, tassa hatthato muttā sunakhā

gaņhiŋsu. Godhānaŋ mahāvināso uppajji.

Bodhisatto ‘kakaņţakaŋ nissāya bhayaŋ uppannan’ ti ñatvā ‘pāpapurisa-saŋsaggo nāma na kattabbo, pāpe nissāya hitasukhaŋ nāma natthi, ekassa pāpakakaņţakassa vasena ettakānaŋ godhānaŋ vināso jāto’ ti vātabilena palāyanto imaŋ gāthamāha–

141. ‘Na pāpajanasaŋsevī, accantasukhamedhati;

godhākulaŋ kakaņţāva, kaliŋ pāpeti attānan’ ti.

Tatrāyaŋ sankhepattho– pāpajanasaŋsevī puggalo accantasukhaŋ ekantasukhaŋ nirantarasukhaŋ nāma na edhati na vindati na paţilabhati. Yathā

kiŋ? Godhākulaŋ kakaņţāva. Yathā kakaņţakato godhākulaŋ sukhaŋ na

labhati, evaŋ pāpajanasaŋsevī puggalo sukhaŋ na labhati. Pāpajanaŋ

pana sevanto ekanteneva kaliŋ pāpeti attānaŋ, kali vuccati vināso, ekanteneva pāpasevī attānañca aññe ca attanā saddhiŋ vasante vināsaŋ pāpeti. Pāļiyaŋ pana ‘phalaŋ pāpeyyā’ ti likhanti. Taŋ byañjanaŋ aţţhakathāyaŋ natthi, atthopissa na yujjati. Tasmā yathāvuttameva gahetabbaŋ.

Satthā imaŋ dhammadesanaŋ āharitvā jātakaŋ samodhānesi– ‘tadā kakaņţako devadatto ahosi, bodhisattassa putto anovādako godhāpillako vipakkhasevī bhikkhu, godhārājā pana ahameva ahosin’ ti.

Godhājātakavaņņanā paţhamā.

[142] 2. Singālajātakavaņņanā

Etañhi (p. 1.515) te durājānanti idaŋ satthā veļuvane viharanto devadattassa vadhāya parisakkanaŋ ārabbha kathesi. Dhammasabhāyañhi

bhikkhūnaŋ kathaŋ sutvā satthā ‘na, bhikkhave, devadatto idāneva mayhaŋ vadhāya parisakkati, pubbepi parisakkiyeva, na ca maŋ māretuŋ asakkhi, sayameva pana kilanto’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto singālayoniyaŋ

nibbattitvā singālarājā hutvā singālagaņaparivuto susānavane vihāsi. Tena

samayena rājagahe ussavo ahosi, yebhuyyena manussā suraŋ pivanti, surāchaņoyeva kireso. Athettha sambahulā dhuttā bahuŋ surañca maŋsañca

āharāpetvā maņđitapasādhitā gāyitvā gāyitvā surañca pivanti, maŋsañca

khādanti. Tesaŋ paţhamayāmāvasāne maŋsaŋ khīyi, surā pana bahukāva.

Atheko dhutto ‘maŋsakhaņđaŋ dehī’ ti āha. ‘Maŋsaŋ khīņan’ ti ca vutte

‘mayi ţhite maŋsakkhayo nāma natthī’ ti vatvā ‘āmakasusāne matamanussamaŋsaŋ khādanatthāya āgate singāle māretvā maŋsaŋ āharissāmī’ ti

muggaraŋ gahetvā niddhamanamaggena nagarā nikkhamitvā susānaŋ

gantvā muggaraŋ gahetvā matako viya uttāno nipajji. Tasmiŋ khaņe bodhisatto singālagaņaparivuto tattha gato taŋ disvā ‘nāyaŋ matako’ ti ñatvāpi

‘suţţhutaraŋ upaparikkhissāmī’ ti tassa adhovātena gantvā sarīragandhaŋ ghāyitvā tathatovassa amatakabhāvaŋ ñatvā ‘lajjāpetvā naŋ uyyojessāmī’ ti gantvā muggarakoţiyaŋ đaŋsitvā ākađđhi, dhutto muggaraŋ na vissaji, upa-sankamantampi na olokento naŋ gāļhataraŋ aggahesi. Bodhisatto paţikka-mitvā ‘bho purisa, sace tvaŋ matako bhaveyyāsi, na mayi muggaraŋ āka-đđhante gāļhataraŋ gaņheyyāsi, iminā kāraņena tava matakabhāvo vā ama-takabhāvo vā dujjāno’ ti vatvā imaŋ gāthamāha–

142. ‘Etañhi te durājānaŋ, yaŋ sesi matasāyikaŋ;

yassa te kađđhamānassa, hatthā daņđo na muccatī’ ti.

Tattha (p. 1.516) etañhi te durājānanti etaŋ kāraņaŋ tava duviññeyyaŋ. Yaŋ

sesi matasāyikanti yena kāraņena tvaŋ matasāyikaŋ sesi, matako viya

hutvā sayasi. Yassa te kađđhamānassāti yassa tava daņđakoţiyaŋ gahetvā kađđhiyamānassa hatthato daņđo na muccati, so tvaŋ tathato matako nāma na hosīti.

Evaŋ vutte so dhutto ‘ayaŋ mama amatakabhāvaŋ jānātī’ ti uţţhāya

daņđaŋ khipi, daņđo virajjhi. Dhutto ‘gaccha, viraddho dānisi mayā’ ti āha.

Bodhisatto nivattitvā ‘bho purisa, maŋ virajjhantopi tvaŋ aţţha mahāniraye

soļasa ca ussadaniraye aviraddhoyevā’ ti vatvā pakkāmi. Dhutto kiñci alabhitvā susānā nikkhamitvā parikhāyaŋ nhāyitvā āgatamaggeneva nagaraŋ pāvisi.

Satthā imaŋ dhammadesanaŋ āharitvā jātakaŋ samodhānesi– ‘tadā dhutto devadatto ahosi, singālarājā pana ahameva ahosin’ ti.

Singālajātakavaņņanā dutiyā.

[143] 3. Virocajātakavaņņanā

Lasī ca te nipphalitāti idaŋ satthā veļuvane viharanto devadattassa gayāsīse sugatālayassa dassitabhāvaŋ ārabbha kathesi. Devadatto hi parihīnajjhāno lābhasakkāraparihīno ‘attheko upāyo’ ti cintetvā satthāraŋ pañca

vatthūni yācitvā alabhamāno dvinnaŋ aggasāvakānaŋ saddhivihārike

adhunā pabbajite dhammavinayamhi akovide pañcasate bhikkhū gahetvā

gayāsīsaŋ gantvā sanghaŋ bhinditvā ekasīmāyaŋ āveņikaŋ sanghakammaŋ akāsi. Satthā tesaŋ bhikkhūnaŋ ñāņaparipākakālaŋ ñatvā dve

aggasāvake pesesi. Te disvā devadatto tuţţhamānaso rattiŋ dhammaŋ desayamāno ‘buddhalīlaŋ karissāmī’ ti sugatālayaŋ dassento ‘vigatathinamiddho kho, āvuso sāriputta, bhikkhusangho, paţibhātu taŋ bhikkhūnaŋ

dhammīkathā, piţţhi me āgilāyati, tamahaŋ āyamissāmī’ ti vatvā niddaŋ upaAtīte bārāņasiyaŋ brahmadatte rajjaŋ kārente bodhisatto kesarasīho

hutvā himavantappadese kañcanaguhāyaŋ vāsaŋ kappesi. So ekadivasaŋ

kañcanaguhāya nikkhamitvā vijambhitvā catuddisaŋ oloketvā sīhanādaŋ

naditvā gocarāya pakkanto mahāmahiŋsaŋ vadhitvā varamaŋsaŋ khāditvā

ekaŋ saraŋ otaritvā maņivaņņassa udakassa kucchiŋ pūretvā guhaŋ

sandhāya pāyāsi. Atheko singālo gocarappasuto sahasāva sīhaŋ disvā palāyituŋ asakkonto sīhassa purato pādesu patitvā nipajji. ‘Kiŋ, jambukā’ ti ca

vutte ‘ahaŋ te, sāmi, pāde upaţţhātukāmo’ ti āha. Sīho ‘sādhu ehi, maŋ upa-ţţhaha, varamaŋsāni taŋ khādāpessāmī’ ti vatvā singālaŋ ādāya kañcana-guhaŋ agamāsi. Singālo tato paţţhāya sīhavighāsaŋ khādati. So katipāha-ccayeneva thūlasarīro ahosi.

Atha naŋ ekadivasaŋ guhāya nipannakova sīho āha ‘gaccha jambuka,

pabbatasikhare ţhatvā pabbatapāde sañcarantesu hatthi-assamahiŋsādīsu

yassa maŋsaŋ khāditukāmosi, taŋ oloketvā āgantvā ‘asukamaŋsaŋ khāditukāmomhī’ ti vatvā maŋ vanditvā ‘viroca, sāmī’ ti vadāhi, ahaŋ taŋ vadhitvā

madhuramaŋsaŋ khāditvā tuyhampi dassāmī’ ti. Singālo pabbatasikharaŋ

abhiruhitvā nānappakāre mige oloketvā yasseva maŋsaŋ khāditukāmo hoti,

kañcanaguhaŋ pavisitvā tameva sīhassa (p. 1.518) ārocetvā pādesu patitvā

‘viroca, sāmī’ ti vadati. Sīho vegena pakkhanditvā sacepi mattavaravāraņo

hoti, tattheva naŋ jīvitakkhayaŋ pāpetvā sayampi varamaŋsaŋ khādati,

singālassapi deti. Singālo kucchipūraŋ maŋsaŋ khāditvā guhaŋ pavisitvā

niddāyati. So gacchante gacchante kāle mānaŋ vađđhesi ‘ahampi catuppadova, kinkāraņā divase divase parehi posiyamāno viharāmi, ito paţţhāya

ahampi hatthi-ādayo hanitvā maŋsaŋ khādissāmi, sīhopi migarājā ‘viroca, sāmī’ ti vuttameva padaŋ nissāya varavāraņe vadheti, ahampi sīhena ‘viroca, jambukā’ ti maŋ vadāpetvā ekaŋ varavāraņaŋ vadhitvā maŋsaŋ khādissā-mī’ ti.

So sīhaŋ upasankamitvā etadavoca ‘sāmi, mayā dīgharattaŋ tumhehi

vadhitavaravāraņānaŋ maŋsaŋ khāditaŋ, ahampi ekaŋ varavāraņaŋ

māretvā maŋsaŋ khāditukāmo, tasmā tumhehi nipannaţţhāne kañcanaguhāyaŋ nipajjissāmi, tumhe pabbatapāde vicarantaŋ varavāraņaŋ oloketvā

mama santikaŋ āgantvā ‘viroca, jambukā’ ti vadetha, ettakamattasmiŋ

maccheraŋ mā karitthā’ ti. Atha naŋ sīho āha ‘na, tvaŋ jambuka, vāraņe

vadhituŋ samatthe sīhakule uppanno, vāraņaŋ vadhitvā maŋsaŋ khādanasamattho singālo nāma loke natthi, mā te etaŋ rucci, mayā vadhitavaravāraņānaññeva maŋsaŋ khāditvā vasā’ ti. So evaŋ vuttepi viramituŋ na icchi,

punappunaŋ yāciyeva. Sīho taŋ vāretuŋ asakkonto sampaţicchitvā ‘tena hi

mama vasanaţţhānaŋ pavisitvā nipajjā’ ti jambukaŋ kañcanaguhāyaŋ nipajjāpetvā sayaŋ pabbatapāde mattavaravāraņaŋ oloketvā guhādvāraŋ

gantvā ‘viroca, jambukā’ ti āha. Singālo kañcanaguhāya nikkhamitvā vijambhitvā catuddisaŋ oloketvā tikkhattuŋ vassitvā ‘mattavaravāraņassa

kumbhe patissāmī’ ti pakkhanditvā virajjhitvā pādamūle pati. Vāraņo dakkhiņapādaŋ ukkhipitvā tassa sīsaŋ akkami, sīsaţţhīni cuņņavicuņņāni ahesuŋ.

Athassa sarīraŋ vāraņo pādena sangharitvā rāsiŋ katvā upari laņđaŋ

pātetvā koñcanādaŋ nadanto araññaŋ pāvisi.

Bodhisatto imaŋ pavattiŋ disvā ‘idāni viroca, jambukā’ ti vatvā imaŋ

gāthamāha–

143. ‘Lasī (p. 1.519) ca te nipphalitā, matthako ca padālito;

sabbā te phāsukā bhaggā, ajja kho tvaŋ virocasī’ ti.

Tattha lasīti matthalungaŋ. Nipphalitāti nikkhantā. Evaŋ bodhisatto imaŋ

gāthaŋ vatvā yāvatāyukaŋ ţhatvā yathākammaŋ gato.

Satthā imaŋ dhammadesanaŋ āharitvā jātakaŋ samodhānesi– ‘tadā singālo devadatto ahosi, sīho pana ahameva ahosin’ ti.

Virocajātakavaņņanā tatiyā.

[144] 4. Nanguţţhajātakavaņņanā

Bahumpetaŋ asabbhi jātavedāTi idaŋ satthā jetavane viharanto ājīvakānaŋ micchātapaŋ ārabbha kathesi. Tadā kira ājīvakā jetavanapiţţhiyaŋ

nānappakāraŋ micchātapaŋ caranti. Sambahulā bhikkhū tesaŋ ukkuţikappadhānavaggulivatakaņţakāpassayapañcātapatapanādibhedaŋ micchātapaŋ disvā bhagavantaŋ pucchiŋsu ‘atthi nu kho, bhante, imaŋ micchātapaŋ nissāya kusalaŋ vā vuđđhi vā’ ti. Satthā ‘na, bhikkhave, evarūpaŋ

micchātapaŋ nissāya kusalaŋ vā vuđđhi vā atthi, pubbe paņđitā ‘evarūpaŋ tapaŋ nissāya kusalaŋ vā vuđđhi vā bhavissatī’ ti saññāya jātaggiŋ gahetvā araññaŋ pavisitvā aggijuhanādivasena kiñci vuđđhiŋ apassantā aggiŋ uda-kena nibbāpetvā kasiņaparikammaŋ katvā abhiññā ca samāpattiyo ca nibba-ttetvā brahmalokaparāyaņā ahesun’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto udiccabrāhmaņakule nibbatti. Tassa jātadivase mātāpitaro jātaggiŋ gahetvā ţhapesuŋ. Atha

naŋ soļasavassakāle etadavocuŋ ‘mayaŋ te, putta, jātadivase aggiŋ

gaņhimha. Sacesi agāraŋ ajjhāvasitukāmo, tayo vede uggaņha. Atha

brahmalokaŋ gantukāmo, aggiŋ gahetvā araññaŋ pavisitvā aggiŋ paricaranto mahābrahmānaŋ ārādhetvā brahmalokaparāyaņo hohī’ ti. So ‘na

mayhaŋ agārena attho’ ti aggiŋ gahetvā araññaŋ pavisitvā assamapadaŋ

māpetvā aggiŋ paricaranto araññe vihāsi. So ekadivasaŋ paccantagāmake

godakkhiņaŋ labhitvā taŋ goņaŋ (p. 1.520) assamapadaŋ netvā cintesi

‘aggibhagavantaŋ gomaŋsaŋ khādāpessāmī’ ti. Athassa etadahosi ‘idha

loņaŋ natthi, aggibhagavā aloņaŋ khādituŋ na sakkhissati, gāmato loņaŋ āharitvā aggibhagavantaŋ saloņakaŋ khādāpessāmī’ ti. So taŋ tattheva bandhitvā loņatthāya gāmakaŋ agamāsi. Tasmiŋ gate sambahulā luddakā taŋ ţhānaŋ āgatā. Goņaŋ disvā vadhitvā maŋsaŋ pacitvā khāditvā nangu-ţţhañca janghañca cammañca tattheva chađđetvā avasesamaŋsaŋ ādāya agamaŋsu.

Brāhmaņo āgantvā nanguţţhādimattameva disvā cintesi ‘ayaŋ aggibha-gavā attano santakampi rakkhituŋ na sakkoti, maŋ pana kadā rakkhissati.

Iminā aggiparicaraņena niratthakena bhavitabbaŋ, natthi itonidānaŋ

kusalaŋ vā vuđđhi vā’ ti. So aggiparicariyāya vigatacchando ‘hambho aggibhagavā, tvaŋ attanopi santakaŋ rakkhituŋ asakkonto maŋ kadā rakkhissasi, maŋsaŋ natthi, ettakenapi tussāhī’ ti nanguţţhādīni aggimhi pakkhipanto imaŋ gāthamāha–

144. ‘Bahumpetaŋ asabbhi jātaveda, yaŋ taŋ vāladhinābhipūjayāma;

maŋsārahassa natthajja maŋsaŋ, nanguţţhampi bhavaŋ paţiggahātū’-ti.

Tattha bahumpetanti ettakampi bahuŋ. Asabbhīti asappurisa asādhujātika.

Jātavedāti aggiŋ ālapati. Aggi hi jātamattova vediyati paññāyati pākaţo hoti,

tasmā ‘jātavedo’ ti vuccati. Yaŋ taŋ vāladhinābhipūjayāmāti yaŋ ajja mayaŋ

attanopi santakaŋ rakkhituŋ asamatthaŋ bhagavantaŋ vāladhinā abhipūjayāma, etampi tava bahumevāti dasseti. Maŋsārahassāti maŋsaŋ arahassa

tuyhaŋ natthi ajja maŋsaŋ. Nanguţţhampi bhavaŋ paţiggahātūti attano

santakaŋ rakkhituŋ asakkonto bhavaŋ imaŋ sajanghacammaŋ nanguţţhampi paţiggaņhātūti.

Evaŋ vatvā mahāsatto aggiŋ udakena nibbāpetvā isipabbajjaŋ pabbajitvā abhiññā ca samāpattiyo ca nibbattetvā brahmalokaparāyaņo ahosi.

Satthā (p. 1.521) imaŋ dhammadesanaŋ āharitvā jātakaŋ samodhānesi–

‘nibbutaggitāpaso ahameva tena samayenā’ ti.

Nanguţţhajātakavaņņanā catutthā.

[145] 5. Rādhajātakavaņņanā

Na tvaŋ rādha vijānāsīti idaŋ satthā jetavane viharanto purāņadutiyikāpalobhanaŋ ārabbha kathesi. Paccuppannavatthu indriyajātake āvi bhavissati. Satthā pana taŋ bhikkhuŋ āmantetvā ‘bhikkhu mātugāmo nāma arakkhiyo, ārakkhaŋ ţhapetvā rakkhantāpi rakkhituŋ na sakkonti. Tvampi pubbe etaŋ ārakkhaŋ ţhapetvā rakkhantopi rakkhituŋ nāsakkhi, idāni kathaŋ rakkhissa-sī’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto sukayoniyaŋ

nibbatti. Kāsiraţţhe eko brāhmaņo bodhisattañca kaniţţhabhātarañcassa

puttaţţhāne ţhapetvā posesi. Tesu bodhisattassa ‘poţţhapādo’ ti nāmaŋ

ahosi, itarassa ‘rādho’ ti. Tassa pana brāhmaņassa bhariyā anācārā hoti

dussīlā. So vohāratthāya gacchanto ubhopi bhātaro āha– ‘tātā, sace vo mātā

brāhmaņī anācāraŋ ācarati, vāreyyātha nan’ ti. Bodhisatto āha ‘sādhu, tāta,

vāretuŋ sakkontā vāreyyāma, asakkontā tuņhī bhavissāmā’ ti. Evaŋ

brāhmaņo brāhmaņiŋ sukānaŋ niyyādetvā vohāratthāya gato.

Tassa pana gatadivasato paţţhāya brāhmaņī aticarituŋ āraddhā, pavisantānañca nikkhamantānañca anto natthi, tassā kiriyaŋ disvā rādho bodhisattaŋ

āha– ‘bhātika, amhākaŋ pitā ‘sace vo mātā anācāraŋ ācarati, vāreyyāthā’ ti

vatvā gato, idāni cesā anācāraŋ ācarati, vārema nan’ ti. Bodhisatto ‘tāta,

tvaŋ attano abyattatāya bālabhāvena evaŋ vadesi, mātugāmaŋ nāma

ukkhipitvā carantāpi rakkhituŋ na sakkonti. Yaŋ kammaŋ kātuŋ na sakkā, na taŋ kātuŋ vaţţatī’ ti vatvā imaŋ gāthamāha–

145. ‘Na (p. 1.522) tvaŋ rādha vijānāsi, ađđharatte anāgate;

abyayataŋ vilapasi, virattā kosiyāyane’ ti.

Tattha na tvaŋ rādha vijānāsi, ađđharatte anāgateti tāta rādha, tvaŋ na

jānāsi, ađđharatte anāgate paţhamayāmeyeva ettakā janā āgatā, idāni ko

jānāti, kittakāpi āgamissanti. Abyayataŋ vilapasīti tvaŋ abyattavilāpaŋ vilapasi. Virattā kosiyāyaneti mātā no kosiyāyanī brāhmaņī virattā amhākaŋ

pitari nippemā jātā. Sacassā tasmiŋ sineho vā pemaŋ vā bhaveyya, na eva-rūpaŋ anācāraŋ kareyyāti imamatthaŋ etehi byañjanehi pakāsesi.

Evaŋ pakāsetvā ca pana brāhmaņiyā saddhiŋ rādhassa vattuŋ na adāsi.

Sāpi yāva brāhmaņassa anāgamanā yathāruciyā vicari. Brāhmaņo āgantvā

poţţhapādaŋ pucchi– ‘tāta, kīdisī vo mātā’ ti. Bodhisatto brāhmaņassa

sabbaŋ yathābhūtaŋ kathetvā ‘kiŋ te, tāta, evarūpāya dussīlāyā’ ti vatvā

‘tāta, amhehi mātuyā dosassa kathitakālato paţţhāya na sakkā idha vasitun’ti brāhmaņassa pāde vanditvā saddhiŋ rādhena uppatitvā araññaŋ agamāsi.

Satthā imaŋ dhammadesanaŋ āharitvā saccāni pakāsesi, saccapariyosāne ukkaņţhitabhikkhu sotāpattiphale patiţţhahi. ‘Tadā brāhmaņo ca

brāhmaņī ca eteyeva dve janā ahesuŋ, rādho ānando, poţţhapādo pana ahameva ahosin’ ti.

Rādhajātakavaņņanā pañcamā.

[146] 6. Samuddakākajātakavaņņanā

Api nu hanukā santāti idaŋ satthā jetavane viharanto sambahule mahallake bhikkhū ārabbha kathesi. Te kira gihikāle sāvatthiyaŋ kuţumbikā ađđhā

mahaddhanā aññamaññasahāyakā ekato hutvā puññāni karontā satthu

dhammadesanaŋ sutvā ‘mayaŋ mahallakā, kiŋ no gharāvāsena, satthu

santike ramaņīye buddhasāsane pabbajitvā dukkhassantaŋ karissāmā’ ti (p. 1.523)

sabbaŋ sāpateyyaŋ puttadhītādīnaŋ datvā assumukhaŋ ñātisanghaŋ

pahāya satthāraŋ pabbajjaŋ yācitvā pabbajiŋsu. Pabbajitvā pana pabbajjānurūpaŋ samaņadhammaŋ na kariŋsu, mahallakabhāvena dhammampi na

pariyāpuņiŋsu, gihikāle viya pabbajitakālepi vihārapariyante paņņasālaŋ

kāretvā ekatova vasiŋsu. Piņđāya carantāpi aññattha agantvā yebhuyyena attano puttadārasseva gehaŋ gantvā bhuñjiŋsu. Tesu ekassa purāņaduti-yikā sabbesampi mahallakattherānaŋ upakārā ahosi, tasmā sesāpi attanā laddhaŋ āhāraŋ gahetvā tassāyeva gehe nisīditvā bhuñjanti. Sāpi tesaŋ yathāsannihitaŋ sūpabyañjanaŋ deti. Sā aññatarena rogena phuţţhā kālama-kāsi. Atha te mahallakattherā vihāraŋ gantvā aññamaññaŋ gīvāsu gahetvā ‘madhurahattharasā upāsikā kālakatā’ ti vihārapaccante rodantā vicariŋsu.

Tesaŋ saddaŋ sutvā ito cito ca bhikkhū sannipatitvā ‘āvuso, kasmā rodathā’ti pucchiŋsu. Te ‘amhākaŋ sahāyassa purāņadutiyikā madhurahattharasā

kālakatā amhākaŋ ativiya upakārā, ‘idāni kuto tathārūpiŋ labhissāmā’ ti

iminā kāraņena rodimhā’ ti āhaŋsu.

Tesaŋ taŋ vippakāraŋ disvā bhikkhū dhammasabhāyaŋ kathaŋ samuţţhāpesuŋ ‘āvuso, iminā nāma kāraņena mahallakattherā aññamaññaŋ

gīvāsu gahetvā vihārapaccante rodantā vicarantī’ ti. Satthā āgantvā ‘kāya

nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti

vutte ‘na, bhikkhave, idānevete tassā kālakiriyāya rodantā vicaranti, pubbepete imaŋ kākayoniyaŋ nibbattitvā samudde mataŋ nissāya ‘samudda-udakaŋ ussiñcitvā etaŋ nīharissāmā’ ti vāyamantā paņđite nissāya jīvitaŋ

labhiŋsū’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto samuddadevatā

hutvā nibbatti. Atheko kāko attano bhariyaŋ kākiŋ ādāya gocaraŋ pariyesamāno samuddatīraŋ agamāsi. Tasmiŋ kāle manussā samuddatīre khīrapāyāsamacchamaŋsasurādīhi nāgabalikammaŋ katvā pakkamiŋsu. Atha so

kāko balikammaţţhānaŋ gantvā khīrādīni disvā saddhiŋ kākiyā khīrapāyāsamacchamaŋsādīni bhuñjitvā bahuŋ suraŋ pivi. Te ubhopi surāmadamattā

‘samuddakīļaŋ kīļissāmā’ ti velante nisīditvā nhāyituŋ ārabhiŋsu (p. 1.524)

athekā ūmi āgantvā kākiŋ gahetvā samuddaŋ pavesesi. Tameko maccho

maŋsaŋ khāditvā ajjhohari. Kāko ‘bhariyā me matā’ ti rodi paridevi. Athassa

paridevanasaddaŋ sutvā bahū kākā sannipatitvā ‘kinkāraņā rodasī’ ti

pucchiŋsu. ‘Sahāyikā vo velante nhāyamānā ūmiyā haţā’ ti. Te sabbepi ekakilantā. Oramāma na pāremāti mayaŋ attano balena mahāsamudda-udakaŋ

ākađđhāma osārema, tucchaŋ pana naŋ kātuŋ na sakkoma. Ayañhi pūrateva mahodadhīti.

Evañca pana vatvā sabbepi te kākā ‘tassā kākiyā evarūpaŋ nāma tuņđaŋ ahosi, evarūpāni vaţţakkhīni, evarūpaŋ chavisaņţhānaŋ, evarūpo madhura-saddo. Sā no imaŋ corasamuddaŋ nissāya naţţhā’ ti bahuŋ vippalapiŋsu. Te evaŋ vippalapamāne samuddadevatā bheravarūpaŋ dassetvā palāpesi, evaŋ tesaŋ sotthi ahosi.

Satthā imaŋ dhammadesanaŋ āharitvā jātakaŋ samodhānesi– ‘tadā kākī ayaŋ purāņadutiyikā ahosi, kāko mahallakatthero, sesakākā sesamahallaka-ttherā, samuddadevatā pana ahameva ahosin’ ti.

Samuddakākajātakavaņņanā chaţţhā.

[147] 7. Puppharattajātakavaņņanā

Nayidaŋ (p. 1.525) dukkhaŋ aduŋ dukkhanti idaŋ satthā jetavane viharanto ekaŋ ukkaņţhitabhikkhuŋ ārabbha kathesi. So hi bhagavatā ‘saccaŋ

kira tvaŋ bhikkhu ukkaņţhito’ ti vutte ‘saccan’ ti vatvā ‘kena ukkaņţhāpitosī’ ti ca puţţho ‘purāņadutiyikāyā’ ti vatvā ‘madhurahattharasā, bhante, sā

itthī, na sakkomi taŋ vinā vasitun’ ti āha. Atha naŋ satthā ‘esā te bhikkhu

anatthakārikā, pubbepi tvaŋ etaŋ nissāya sūle uttāsito etaññeva patthayamāno kālaŋ katvā niraye nibbatto, idāni naŋ kasmā puna patthesī’ ti vatvā

atītaŋ āhari.

Atīte bārāņasiyaŋ brahmadatte rajjaŋ kārente bodhisatto ākāsaţţhadevatā

ahosi. Atha bārāņasiyaŋ kattikarattivārachaņo sampatto hoti, nagaraŋ devanagaraŋ viya alankariŋsu. Sabbo jano khaņakīļānissito ahosi. Ekassa pana

duggatamanussassa ekameva ghanasāţakayugaŋ ahosi. So taŋ sudhotaŋ

dhovāpetvā obhañjāpetvā satavalikaŋ sahassavalikaŋ kāretvā ţhapesi. Atha

naŋ bhariyā evamāha ‘icchāmahaŋ, sāmi, ekaŋ kusumbharattaŋ nivāsetvā

ekaŋ pārupitvā tava kaņţhe laggā kattikarattivāraŋ caritun’ ti. ‘Bhadde, kuto

amhākaŋ daliddānaŋ kusumbhaŋ, suddhavatthaŋ nivāsetvā kīļāhī’ ti? ‘Kusumbharattaŋ alabhamānā chaņakīļaŋ na kīļissāmi, tvaŋ aññaŋ itthiŋ gahetvā kīļassū’ ti. ‘Bhadde, kiŋ maŋ pīļesi, kuto amhākaŋ kusumbhan’ ti?

‘Sāmi, purisassa icchāya sati kiŋ nāma natthi, nanu rañño kusumbhavatthusmiŋ bahu kusumbhan’ ti. ‘Bhadde, taŋ ţhānaŋ rakkhasapariggahitapokkharaņisadisaŋ, balavārakkhā, na sakkā upasankamituŋ, mā te etaŋ rucci,

yathāladdheneva tussassū’ ti. ‘Sāmi, rattibhāge andhakāre sati purisassa

agamanīyaţţhānaŋ nāma natthī’ ti. Iti so tāya punappunaŋ kathentiyā kilesavasena tassā vacanaŋ gahetvā ‘hotu bhadde, mā cintayitthā’ ti taŋ samassāsetvā rattibhāge jīvitaŋ pariccajitvā nagarā nikkhamitvā rañño kusumbhavatthuŋ gantvā vatiŋ madditvā antovatthuŋ pāvisi. Ārakkhamanussā vatisaddaŋ sutvā ‘coro coro’ ti parivāretvā gahetvā paribhāsitvā koţţetvā

bandhitvā pabhātāya rattiyā rañño dassesuŋ. Rājā (p. 1.526) ‘gacchatha, naŋ

sūle uttāsethā’ ti āha. Atha naŋ pacchābāhaŋ bandhitvā vajjhabheriyā vajjamānāya nagarā nikkhamāpetvā sūle uttāsesuŋ. Balavavedanā pavattanti,

kākā sīse nilīyitvā kaņayaggasadisehi tuņhehi akkhīni vijjhanti.

So tathārūpampi dukkhaŋ amanasikaritvā tameva itthiŋ anussaritvā ‘tāya nāmamhi ghanapuppharattavatthanivatthāya kaņţhe āsattabāhuyugaļāya saddhiŋ kattikarattivārato parihīno’ ti cintetvā imaŋ gāthamāha–

147. ‘Nayidaŋ dukkhaŋ aduŋ dukkhaŋ, yaŋ maŋ tudati vāyaso;

yaŋ sāmā puppharattena, kattikaŋ nānubhossatī’ ti.

Tattha nayidaŋ dukkhaŋ aduŋ dukkhaŋ, yaŋ maŋ tudati vāyasoti yañca

idaŋ sūle lagganapaccayaŋ kāyikacetasikadukkhaŋ, yañca lohamayehi viya

tuņđehi vāyaso tudati, idaŋ sabbampi mayhaŋ na dukkhaŋ, aduŋ dukkhaŋ

etaŋyeva pana me dukkhanti attho. Kataraŋ? Yaŋ sāmā puppharattena,

kattikaŋ nānubhossatīti, yaŋ sā piyangusāmā mama bhariyā ekaŋ kusumbharattaŋ nivāsetvā ekaŋ pārupitvā evaŋ ghanapuppharattena vatthayu-gena acchannā mama kaņţhe gahetvā kattikarattivāraŋ nānubhavissati, idaŋ mayhaŋ dukkhaŋ, etadeva hi maŋ bādhatīti? So evaŋ mātugāmaŋ ārabbha vippalapantoyeva kālaŋ katvā niraye nibbatti.

Satthā imaŋ dhammadesanaŋ āharitvā jātakaŋ samodhānesi– ‘tadā jaya-mpatikāva idāni jayampatikā, taŋ kāraņaŋ paccakkhaŋ katvā ţhitā ākāsa-ţţhadevatā pana ahameva ahosin’ ti.

Puppharattajātakavaņņanā sattamā.

[148] 8. Singālajātakavaņņanā

Nāhaŋ punaŋ na ca punanti idaŋ satthā jetavane viharanto kilesaniggahaŋ ārabbha kathesi. Sāvatthiyaŋ kira pañcasatamattā sahāyakā mahāvibhavā seţţhiputtā satthu dhammadesanaŋ sutvā sāsane uraŋ datvā pabbajitvā jetavane antokoţisanthāre vihariŋsu. Athekadivasaŋ tesaŋ ađđharattasamaye kilesanissito sankappo uppajji. Te ukkaņţhitvā (p. 1.527) attanā jahitakilese puna gaņhituŋ cittaŋ uppādayiŋsu. Atha satthā ađđharattasamanantare sabbaññutaññāņadaņđadīpakaŋ ukkhipitvā ‘katarāya nu kho ratiyā jetavane bhikkhū viharantī’ ti bhikkhūnaŋ ajjhāsayaŋ olokento tesaŋ

bhikkhūnaŋ abbhantare kāmarāgasankappassa uppannabhāvaŋ aññāsi.

Satthā ca nāma ekaputtikā itthī attano puttaŋ viya, ekacakkhuko puriso

cakkhuŋ viya attano sāvake rakkhati. Pubbaņhādīsu yasmiŋ yasmiŋ

samaye tesaŋ kilesā uppajjanti, te tesaŋ kilese tato paraŋ vađđhituŋ

adatvā tasmiŋ tasmiŋyeva samaye niggaņhāti. Tenassa etadahosi ‘ayaŋ cakkavattirañño antonagareyeva corānaŋ uppannakālo viya vattati, idāneva tesaŋ dhammadesanaŋ katvā te kilese niggaņhitvā arahattaŋ dassāmī’ ti.

So surabhigandhakuţito nikkhamitvā madhurassarena ‘ānandā’ ti āyasmantaŋ dhammabhaņđāgārikaŋ ānandattheraŋ āmantesi. Thero ‘kiŋ,

bhante’ ti āgantvā vanditvā aţţhāsi. ‘Ānanda, yattakā bhikkhū antokoţisanthāre viharanti, sabbeva gandhakuţipariveņe sannipātehī’ ti. Evaŋ kirassa

ahosi ‘sacāhaŋ teyeva pañcasate bhikkhū pakkosāpessāmi. ‘Satthārā no

abbhantare kilesānaŋ uppannabhāvo ñāto’ ti saŋviggamānasā dhammadesanaŋ sampaţicchituŋ na sakkhissantī’ ti. Tasmā ‘sabbe sannipātehī’ ti āha. Thero ‘sādhu, bhante’ ti avāpuraņaŋ ādāya pariveņena pariveņaŋ āhiņđitvā sabbe bhikkhū gandhakuţipariveņe sannipātetvā buddhāsanaŋ paññapesi.

Satthā pallankaŋ ābhujitvā ujuŋ kāyaŋ paņidhāya silāpathaviyaŋ patiţţhahamāno sineru viya paññatte buddhāsane nisīdi āveļāveļā yamakayamakā

chabbaņņaghanabuddharasmiyo vissajjento. Tāpi rasmiyo pātimattā chattamattā kūţāgārakucchimattā chijjitvā chijjitvā gaganatale vijjulatā viya sañcariŋsu, aņņavakucchiŋ khobhetvā bālasūriyuggamanakālo viya ahosi.

Bhikkhusanghopi satthāraŋ vanditvā garucittaŋ paccupaţţhapetvā rattakambalasāņiyā parikkhipanto viya parivāretvā nisīdi. Satthā brahmassaraŋ

nicchārento bhikkhū āmantetvā ‘na, bhikkhave, bhikkhunā nāma kāmavitakkaŋ byāpādavitakkaŋ vihiŋsāvitakkanti ime (p. 1.528) tayo akusalavitakke vitakketuŋ vaţţati. Anto uppannakileso hi ‘parittako’ ti avamaññituŋ na

vaţţati, kileso nāma paccāmittasadiso. Paccāmitto ca khuddako nāma natthi,

okāsaŋ labhitvā vināsameva pāpeti, evameva appamattakopi kileso uppajjitvā vađđhituŋ labhanto mahāvināsaŋ pāpeti. Kileso nāmesa halāhalavisūpamo uppāţitacchavigaņđasadiso āsīvisapaţibhāgo asani-aggisadiso allīyituŋ

na yutto āsankitabbo. Uppannuppannakkhaņeyeva paţisankhānabalena

bhāvanābalena yathā muhuttampi hadaye aţţhatvā paduminipattā udakabindu viya vivaţţati, evaŋ pajahitabbo. Porāņakapaņđi tāpi appamattakampi

kilesaŋ garahitvā yathā puna abbhantare nuppajjati, evaŋ niggaņhiŋsū’ ti

vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto singālayoniyaŋ

paţisandhiŋ gahetvā araññe nadītīre nivāsaŋ kappesi. Atheko jarahatthī

gangātīre kālamakāsi. Singālo gocarappasuto taŋ matahatthisarīraŋ disvā

‘mahā me gocaro uppanno’ ti gantvā taŋ soņđe đaŋsi, nangalīsāya daţţhakālo viya ahosi. So ‘natthettha khāditabbayuttakan’ ti dantesu đaŋsi,

thambhe daţţhakālo viya ahosi. Kaņņe đaŋsi, suppakoţiyaŋ daţţhakālo viya

ahosi. Udare đaŋsi, kusūle daţţhakālo viya ahosi. Pāde đaŋsi, udukkhale

daţţhakālo viya ahosi. Nanguţţhe đaŋsi, musale daţţhakālo viya ahosi. So

‘etthāpi natthi khāditabbayuttakan’ ti sabbattha assādaŋ alabhanto vaccamagge đaŋsi, mudupūve daţţhakālo viya ahosi. So ‘laddhaŋ dāni me

imasmiŋ sarīre mudu khāditabbayuttakaţţhānan’ ti tato paţţhāya khādanto

antokucchiŋ pavisitvā vakkahadayādīni khāditvā pipāsitakāle lohitaŋ pivitvā nipajjitukāmakāle udaraŋ pattharitvā nipajjati.

Athassa etadahosi– ‘idaŋ hatthisarīraŋ mayhaŋ nivāsasukhatāya gehasadisaŋ, khāditukāmatāya sati pahūtamaŋsaŋ, kiŋ dāni me aññattha kamman’ ti (p. 1.529) so aññattha agantvā hatthikucchiyaŋyeva maŋsaŋ khāditvā

vasati. Gacchante gacchante kāle nidāghe vātasamphassena ceva sūriyarasmisantāpena ca taŋ kuņapaŋ sussitvā valiyo gaņhi, singālassa paviţţhadvāraŋ pihitaŋ, antokucchiyaŋ andhakāro ahosi. Singālassa lokantarikanivāso viya jāto. Kuņape sussante maŋsampi sussi, lohitampi pacchijji. So

nikkhamanadvāraŋ alabhanto bhayappatto hutvā sandhāvanto ito cito ca

paharitvā nikkhamanadvāraŋ pariyesamāno vicarati. Evaŋ tasmiŋ ukkhaliyaŋ piţţhapiņđi viya antokucchiyaŋ paccamāne katipāhaccayena mahāmegho pāvassi. Atha naŋ kuņapaŋ temetvā uţţhāya pakatisaņţhānena

aţţhāsi. Vaccamaggo vivaţo hutvā tārakā viya paññāyi. Singālo taŋ chiddaŋ

disvā ‘idāni me jīvitaŋ laddhan’ ti yāva hatthisīsā paţikkamitvā vegena

pakkhanditvā vaccamaggaŋ sīsena paharitvā nikkhami. Tassa sañchannasarīrattā sabbalomāni vaccamagge allīyiŋsu. So tālakkhandhasadisena nillomena sarīrena ubbiggacitto muhuttaŋ dhāvitvā nivattitvā nisinno sarīraŋ oloketvā ‘idaŋ dukkhaŋ mayhaŋ na aññena kataŋ, lobhahetu pana lobhakāraņā lobhaŋ nissāya mayā etaŋ kataŋ, ito dāni paţţhāya na lobhavasiko

bhavissāmi, puna hatthisarīraŋ nāma na pavisissāmī’ ti saŋviggahadayo hutvā imaŋ gāthamāha–

148. ‘Nāhaŋ punaŋ na ca punaŋ, na cāpi apunappunaŋ;

hatthibondiŋ pavekkhāmi, tathā hi bhayatajjito’ ti.

Tattha na cāpi apunappunanti a-kāro nipātamatto. Ayaŋ panetissā sakalāyapi gāthāya attho– ahañhi ito puna, tato ca punāti vuttavārato puna tatopi ca

punappunaŋ vāraņasarīrasankhātaŋ hatthibondiŋ na pavekkhāmi. Kinkāraņā? Tathā hi bhayatajjito, tathā hi ahaŋ imasmiññeva pavesane bhayatajjito maraņabhayena santāsaŋ saŋvegaŋ āpāditoti.

Evañca (p. 1.530) pana vatvā tatova palāyitvā puna taŋ vā aññaŋ vā hatthi-sarīraŋ nivattitvāpi na olokesi. Tato paţţhāya na lobhavasiko ahosi.

Satthā imaŋ dhammadesanaŋ āharitvā ‘bhikkhave, anto uppannakilesassa nāma vađđhituŋ adatvā tattha tattheva naŋ niggaņhituŋ vaţţatī’ ti

vatvā saccāni pakāsetvā jātakaŋ samodhānesi. Saccapariyosāne pañcasatāpi te bhikkhū arahatte patiţţhahiŋsu, avasesesu keci sotāpannā, keci sakadāgāmino, keci anāgāmino ahesuŋ. Tadā singālo ahameva ahosinti.

Singālajātakavaņņanā aţţhamā.

[149] 9. Ekapaņņajātakavaņņanā

Ekapaņņo ayaŋ rukkhoti idaŋ satthā vesāliŋ upanissāya mahāvane kūţāgārasālāyaŋ viharanto vesālikaŋ duţţhalicchavikumāraŋ ārabbha kathesi.

Tasmiñhi kāle vesālinagaraŋ gāvutagāvutantare tīhi pākārehi parikkhittaŋ

tīsu ţhānesu gopuraţţālakayuttaŋ paramasobhaggappattaŋ. Tattha niccakālaŋ rajjaŋ kāretvā vasantānaññeva rājūnaŋ satta sahassāni satta satāni

satta ca rājāno honti, tattakāyeva uparājāno, tattakā senāpatino, tattakā

bhaņđāgārikā. Tesaŋ rājakumārānaŋ antare eko duţţhalicchavikumāro

nāma ahosi kodhano caņđo pharuso sāhasiko, daņđena ghaţţita-āsīviso viya

niccaŋ pajjalito kodhena. Tassa purato dve tīņi vacanāni kathetuŋ samattho

nāma natthi. Taŋ neva mātāpitaro, na ñātayo, na mittasuhajjā sikkhāpetuŋ

sakkhiŋsu. Athassa mātāpitūnaŋ etadahosi ‘ayaŋ kumāro atipharuso sāhasiko, ţhapetvā sammāsambuddhaŋ añño imaŋ vinetuŋ samattho nāma

natthi, buddhaveneyyena bhavitabban’ ti. Te taŋ ādāya satthu santikaŋ

gantvā vanditvā āhaŋsu ‘bhante, ayaŋ kumāro caņđo pharuso kodhena

pajjalati, imassa ovādaŋ dethā’ ti.

Satthā (p. 1.531) taŋ kumāraŋ ovadi– ‘kumāra, imesu nāma sattesu

caņđena pharusena sāhasikena viheţhakajātikena na bhavitabbaŋ, pharusavāco ca nāma vijātamātuyāpi pitunopi puttadārassapi bhātibhaginīnampi pajāpatiyāpi mittabandhavānampi appiyo hoti amanāpo, đaŋsituŋ āgacchanto

sappo viya, aţaviyaŋ uţţhitacoro viya, khādituŋ āgacchanto yakkho viya ca

ubbejanīyo hutvā dutiyacittavāre nirayādīsu nibbattati. Diţţheyeva ca

dhamme kodhano puggalo maņđitapasādhitopi dubbaņņova hoti, puņņacandasassirikampissa mukhaŋ jālābhihatapadumaŋ viya malaggahitakañcanādāsamaņđalaŋ viya ca virūpaŋ hoti duddasikaŋ. Kodhaŋ nissāya hi sattā

satthaŋ ādāya attanāva attānaŋ paharanti, visaŋ khādanti, rajjuyā ubbandhanti, papātā papatanti. Evaŋ kodhavasena kālaŋ katvā nirayādīsu uppajjanti, viheţhakajātikāpi diţţheva dhamme garahaŋ patvā kāyassa bhedā nirayādīsu uppajjanti, puna manussattaŋ labhitvā vijātakālato paţţhāya rogabahulāva honti. Cakkhurogo sotarogoti-ādīsu ca rogesu ekato uţţhāya ekasmiŋ

patanti, rogena aparimuttāva hutvā niccaŋ dukkhitāva honti, tasmā sabbesu

sattesu mettacittena hitacittena muducittena bhavitabbaŋ. Evarūpo hi

puggalo nirayādibhayehi na parimuccatī’ ti. So kumāro satthu ovādaŋ sutvā

nibbattitvā vayappatto takkasilāyaŋ tayo vede sabbasippāni ca uggahetvā

kiñci kālaŋ gharāvāsaŋ vasitvā mātāpitūnaŋ accayena isipabbajjaŋ pabbajitvā abhiññā ca samāpattiyo ca nibbattetvā himavante vāsaŋ kappesi.

Tattha ciraŋ vasitvā loņambilasevanatthāya janapadaŋ gantvā bārāņasiŋ

patvā rājuyyāne vasitvā punadivase sunivattho supāruto tāpasākappasampanno bhikkhāya nagaraŋ pavisitvā rājangaņaŋ pāpuņi. Rājā sīhapañjarena olokento taŋ disvā iriyāpathe pasīditvā ‘ayaŋ tāpaso santindriyo santamānaso yugamattadaso, padavāre padavāre sahassatthavikaŋ ţhapento

viya sīhavijambhitena āgacchati. Sace santadhammo nāmeko atthi, imassa

tenabbhantare bhavitabban’ ti cintetvā ekaŋ amaccaŋ olokesi. So ‘kiŋ

karomi, devā’ ti āha. Etaŋ ‘tāpasaŋ ānehī’ ti. So ‘sādhu, devā’ ti bodhisattaŋ

upasankamitvā vanditvā hatthato bhikkhābhājanaŋ gahetvā ‘kiŋ, mahāpuññā’ ti vutte ‘bhante, rājā taŋ pakkosatī’ ti āha. Bodhisatto ‘na mayaŋ rājakulūpakā, hemavantikā nāmamhā’ ti āha. Amacco gantvā tamatthaŋ rañño āro-cesi. Rājā ‘añño amhākaŋ kulūpako natthi, ānehi nan’ ti āha. Amacco gantvā bodhisattaŋ vanditvā yācitvā rājanivesanaŋ pavesesi.

Rājā bodhisattaŋ vanditvā samussitasetacchatte kañcanapallanke nisīdāpetvā attano paţiyattaŋ nānaggarasabhojanaŋ bhojetvā ‘kahaŋ, bhante,

vasathā’ ti pucchi. ‘Hemavantikā mayaŋ, mahārājā’ ti. ‘Idāni kahaŋ gacchathā’ ti? ‘Vassārattānurūpaŋ senāsanaŋ upadhārema, mahārājā’ ti. ‘Tena hi,

bhante, amhākaññeva uyyāne vasathā’ ti paţiññaŋ gahetvā sayampi (p. 1.533)

bhuñjitvā bodhisattaŋ ādāya uyyānaŋ gantvā paņņasālaŋ māpetvā rattiţţhānadivāţţhānāpi kāretvā pabbajitaparikkhāre datvā uyyānapālaŋ paţicchāpetvā nagaraŋ pāvisi. Tato paţţhāya bodhisatto uyyāne vasati. Rājāpissa

divase divase dvattikkhattuŋ upaţţhānaŋ gacchati.

Tassa pana rañño duţţhakumāro nāma putto ahosi caņđo pharuso, neva

naŋ rājā dametuŋ asakkhi, na sesañātakā. Amaccāpi brāhmaņagahapatikāpi ekato hutvā ‘sāmi, mā evaŋ kari, evaŋ kātuŋ na labbhā’ ti kujjhitvā

kathentāpi kathaŋ gāhāpetuŋ nāsakkhiŋsu. Rājā cintesi ‘ţhapetvā mama

ayyaŋ himavantatāpasaŋ añño imaŋ kumāraŋ dametuŋ samattho nāma

natthi, soyeva naŋ damessatī’ ti. So kumāraŋ ādāya bodhisattassa santikaŋ

gantvā ‘bhante, ayaŋ kumāro caņđo pharuso, mayaŋ imaŋ dametuŋ na

sakkoma, tumhe naŋ ekena upāyena sikkhāpethā’ ti kumāraŋ bodhisattassa

niyyādetvā pakkāmi. Bodhisatto kumāraŋ gahetvā uyyāne vicaranto ekato

ekena, ekato ekenāti dvīhiyeva pattehi ekaŋ nimbapotakaŋ disvā kumāraŋ

āha– ‘kumāra, etassa tāva rukkhapotakassa paņņaŋ khāditvā rasaŋ jānāhī’ti? So tassa ekaŋ pattaŋ khāditvā rasaŋ ñatvā ‘dhī’ ti saha kheļena

bhūmiyaŋ nuţţhābhi. ‘Kiŋ etaŋ, kumārā’ ti vutte ‘bhante, idānevesa rukkho halāhalavisūpamo, vađđhanto pana bahū manusse māressatī’ ti taŋ nimbapo-takaŋ uppāţetvā hatthehi parimadditvā imaŋ gāthamāha–

149. ‘Ekapaņņo ayaŋ rukkho, na bhūmyā caturangulo;

phalena visakappena, mahāyaŋ kiŋ bhavissatī’ ti.

Tattha ekapaņņoti ubhosu passesu ekekapaņņo. Na bhūmyā caturanguloti

bhūmito caturangulamattampi na vađđhito. Phalenāti phalarasena. Visakappenāti halāhalavisasadisena. Evaŋ khuddakopi samāno evarūpena tittakena

paņņena samannāgatoti attho. Mahāyaŋ kiŋ bhavissatīti yadā panāyaŋ

vuddhippatto mahā bhavissati, tadā kiŋ nāma bhavissati, addhā manussamā-rako bhavissatīti etaŋ uppāţetvā madditvā chađđesinti āha.

Atha (p. 1.534) naŋ bodhisatto etadavoca ‘kumāra, tvaŋ imaŋ nimbapotakaŋ ‘idāneva evaŋtittako, mahallakakāle kiŋ bhavissati, kuto imaŋ

nissāya vuđđhī’ ti uppāţetvā madditvā chađđesi? Yathā tvaŋ etasmiŋ paţipajji, evameva tava raţţhavāsinopi ‘ayaŋ kumāro daharakāleyeva evaŋ

caņđo pharuso, mahallakakāle rajjaŋ patvā kiŋ nāma karissati, kuto

amhākaŋ etaŋ nissāya vuđđhī’ ti tava kulasantakaŋ rajjaŋ adatvā nimbapotakaŋ viya taŋ uppāţetvā raţţhā pabbājanīyakammaŋ karissanti, tasmā

nimbarukkhapaţibhāgataŋ hitvā ito paţţhāya khantimettānuddayasampanno

hohī’ ti. So tato paţţhāya nihatamāno nibbisevano khantimettānuddayasampanno hutvā bodhisattassa ovāde ţhatvā pitu accayena rajjaŋ patvā dānā-dīni puññāni katvā yathākammaŋ agamāsi.

Satthā imaŋ dhammadesanaŋ āharitvā ‘na, bhikkhave, idānevesa duţţha-licchavikumāro mayā damito, pubbepāhaŋ etaŋ damesiŋyevā’ ti vatvā jātakaŋ samodhānesi– ‘tadā duţţhakumāro ayaŋ licchavikumāro ahosi, rājā ānando, ovādadāyakatāpaso pana ahameva ahosin’ ti.

Ekapaņņajātakavaņņanā navamā.

[150] 10. Sañjīvajātakavaņņanā

Asantaŋ yo paggaņhātīti idaŋ satthā veļuvane viharanto ajātasattussa

rañño asantapaggahaŋ ārabbha kathesi. So hi buddhānaŋ paţikaņţakabhūte

dussīle pāpadhamme devadatte pasīditvā taŋ asantaŋ asappurisaŋ

paggayha ‘tassa sakkāraŋ karissāmī’ ti bahuŋ dhanaŋ pariccajitvā gayāsīse vihāraŋ kāretvā tasseva vacanaŋ gahetvā pitaraŋ dhammarājānaŋ

sotāpannaŋ ariyasāvakaŋ ghātetvā attano sotāpattimaggassa upanissayaŋ

bhinditvā mahāvināsaŋ patto. So hi ‘devadatto pathaviyaŋ paviţţho’ ti sutvā

‘kacci nu kho mampi pathavī gileyyā’ ti bhītatasito rajjasukhaŋ na labhati,

sayane assādasukhaŋ na vindati, tibbakāraņābhitunno hatthipoto viya

kampamāno vicarati. So pathaviŋ phalamānaŋ (p. 1.535) viya, avīcijālaŋ

nikkhamantiŋ viya, pathaviyā attānaŋ giliyamānaŋ viya, ādittāya lohapatha-viyā uttānakaŋ nipajjāpetvā ayasūlehi koţiyamānaŋ viya ca samanupassi.

Tenassa pahaţakukkuţasseva muhuttampi kampamānassa avatthānaŋ

nāma nāhosi. So sammāsambuddhaŋ passitukāmo khamāpetukāmo

pañhaŋ pucchitukāmo ahosi, attano pana aparādhamahantatāya upasanka-mituŋ na sakkoti.

Athassa rājagahanagare kattikarattivāre sampatte devanagaraŋ viya

nagare alankate mahātale amaccagaņaparivutassa kañcanāsane nisinnassa

jīvakaŋ komārabhaccaŋ avidūre nisinnaŋ disvā etadahosi ‘jīvakaŋ gahetvā

sammāsambuddhassa santikaŋ gamissāmi, na kho pana sakkā mayā ujukameva vattuŋ ‘ahaŋ, samma jīvaka, sayaŋ gantuŋ na sakkomi, ehi maŋ

satthu santikaŋ nehī’ ti, pariyāyena pana rattisampadaŋ vaņņetvā ‘kaŋ nu

khvajja mayaŋ samaņaŋ vā brāhmaņaŋ vā payirupāseyyāma, yaŋ no payirupāsataŋ cittaŋ pasīdeyyā’ ti vakkhāmi, taŋ sutvā amaccā attano attano

satthārānaŋ vaņņaŋ kathessanti, jīvakopi sammāsambuddhassa vaņņaŋ

kathessati. Atha naŋ gahetvā satthu santikaŋ gamissāmī’ ti. So pañcahi

padehi rattiŋ vaņņesi ‘lakkhaññā vata bho dosinā ratti, abhirūpā vata bho

dosinā ratti, dassanīyā vata bho dosinā ratti, pāsādikā vata bho dosinā ratti,

ramaņīyā vata bho dosinā ratti, kaŋ nu khvajja mayaŋ samaņaŋ vā

brāhmaņaŋ vā payirupāseyyāma, yaŋ no payirupāsataŋ cittaŋ pasīdeyyā’ ti (dī. ni. 1.150).

Atheko amacco pūraņakassapassa vaņņaŋ kathesi, eko makkhaligosālassa, eko ajitakesakambalassa, eko pakudhakaccāyanassa, eko sañcayassa

belaţţhaputtassa, eko nāţaputtanigaņţhassāti. Rājā tesaŋ kathaŋ sutvā

tuņhī ahosi. So hi jīvakasseva mahā-amaccassa kathaŋ paccāsīsati. Jīvakopi ‘raññā maŋ ārabbha kathiteyeva jānissāmī’ ti avidūre tuņhī nisīdi. Atha

naŋ rājā āha ‘tvaŋ pana, samma jīvaka, kiŋ tuņhī’ ti? Tasmiŋ khaņe jīvako uţţhāyāsanā yena bhagavā tenañjaliŋ paņāmetvā ‘eso, deva, bhagavā (p. 1.536) arahaŋ sammāsambuddho amhākaŋ ambavane viharati saddhiŋ ađđhateļa-sehi bhikkhusatehi. Taŋ kho pana bhagavantaŋ evaŋ kalyāņo kittisaddo abbhuggato’ ti nava arahādiguņe vatvā jātito paţţhāya pubbanimittādibhedaŋ bhagavato ānubhāvaŋ pakāsetvā ‘taŋ bhagavantaŋ devo payirupāsatu, dhammaŋ suņātu, pañhaŋ pucchatū’ ti āha.

Rājā sampuņņamanoratho hutvā ‘tena hi, samma jīvaka, hatthiyānāni

kappāpehī’ ti yānāni kappāpetvā mahantena rājānubhāvena jīvakambavanaŋ

gantvā tattha maņđalamāļe bhikkhusanghaparivutaŋ tathāgataŋ disvā santavīcimajjhe mahānāvaŋ viya niccalaŋ bhikkhusanghaŋ ito cito ca anuviloketvā ‘evarūpā nāma me parisā na diţţhapubbā’ ti iriyāpatheyeva pasīditvā

sanghassa añjaliŋ paggaņhitvā thutiŋ katvā bhagavantaŋ vanditvā ekamantaŋ nisinno sāmaññaphalapañhaŋ pucchi. Athassa bhagavā dvīhi

bhāņavārehi paţimaņđitaŋ sāmaññaphalasuttaŋ (dī. ni. 1.150 ādayo)

kathesi. So suttapariyosāne attamano bhagavantaŋ khamāpetvā uţţhāyāsanā padakkhiņaŋ katvā pakkāmi. Satthā acirapakkantassa rañño bhikkhū

āmantetvā ‘khatāyaŋ, bhikkhave, rājā, upahatāyaŋ, bhikkhave, rājā.

Sacāyaŋ, bhikkhave, rājā issariyassa kāraņā pitaraŋ dhammikaŋ dhammarājānaŋ jīvitā na voropessatha, imasmiŋyeva āsane virajaŋ vītamalaŋ

dhammacakkhuŋ uppajjissatha. Devadattaŋ nissāya asantapaggahaŋ

katvā sotāpattiphalā parihīno’ ti āha.

Punadivase bhikkhū dhammasabhāyaŋ kathaŋ samuţţhāpesuŋ ‘āvuso,

ajātasattu kira asantapaggahaŋ katvā dussīlaŋ pāpadhammaŋ devadattaŋ

nissāya pitughātakakammassa katattā sotāpattiphalā parihīno, devadattena

nāsito rājā’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, ajātasattu idāneva

asantapaggahaŋ katvā mahāvināsaŋ patto, pubbepesa asantapaggaheneva attānaŋ nāsesī’ ti vatvā atītaŋ āhari.

Atīte bārāņasiyaŋ brahmadatte rajjaŋ kārente bodhisatto mahāvibhave

brāhmaņakule nibbattitvā vayappatto takkasilaŋ gantvā sabbasippāni (p. 1.537)

uggaņhitvā bārāņasiyaŋ disāpāmokkho ācariyo hutvā pañca māņavakasatāni sippaŋ vācesi. Tesu māņavesu eko sañjīvo nāma māņavo atthi, bodhisatto tassa matakuţţhāpanakamantaŋ adāsi. So uţţhāpanakamantameva

gahetvā paţibāhanamantaŋ pana aggahetvāva ekadivasaŋ māņavehi

saddhiŋ dāru-atthāya araññaŋ gantvā ekaŋ matabyagghaŋ disvā māņave

āha ‘bho, imaŋ matabyagghaŋ uţţhāpessāmī’ ti. Māņavā ‘na sakkhissasī’ ti

āhaŋsu. ‘Passantānaññeva vo taŋ uţţhāpessāmī’ ti. ‘Sace, māņava,

sakkosi, uţţhāpehī’ ti. Evañca pana vatvā te māņavā rukkhaŋ abhiruhiŋsu.

Sañjīvo mantaŋ parivattetvā matabyagghaŋ sakkharāhi pahari, byaggho

uţţhāya vegenāgantvā sañjīvaŋ galanāļiyaŋ đaŋsitvā jīvitakkhayaŋ pāpetvā

tattheva pati, sañjīvopi tattheva pati. Ubhopi ekaţţhāneyeva matā nipajjiŋsu.

Māņavā dārūni ādāya āgantvā taŋ pavattiŋ ācariyassa ārocesuŋ. Ācariyo māņave āmantetvā ‘tātā, asantapaggahakārā nāma ayuttaţţhāne sakkārasa-mmānaŋ karontā evarūpaŋ dukkhaŋ paţilabhantiyevā’ ti vatvā imaŋ gātha-māha–

150. ‘Asantaŋ yo paggaņhāti, asantaŋ cūpasevati;

tameva ghāsaŋ kurute, byaggho sañjīviko yathā’ ti.

Tattha asantanti tīhi duccaritehi samannāgataŋ dussīlaŋ pāpadhammaŋ.

Yo paggaņhātīti khattiyādīsu yo koci evarūpaŋ dussīlaŋ pabbajitaŋ vā cīvarādisampadānena, gahaţţhaŋ vā uparajjasenāpatiţţhānādisampadānena

paggaņhāti, sakkārasammānaŋ karotīti attho. Asantaŋ cūpasevatīti yo ca

evarūpaŋ asantaŋ dussīlaŋ upasevati bhajati payirupāsati. Tameva ghāsaŋ

kuruteti tameva asantapaggaņhakaŋ so dussīlo pāpapuggalo ghasati

sankhādati vināsaŋ pāpeti. Kathaŋ? Byaggho sañjīviko yathāti, yathā sañjīvena māņavena mantaŋ parivattetvā matabyaggho sañjīviko jīvitasampadānena sampaggahito attano jīvitadāyakaŋ sañjīvameva jīvitā voropetvā

tattheva pātesi, evaŋ aññopi yo asantapaggahaŋ karoti, so dussīlo taŋ

attano sampaggāhakameva vināseti. Evaŋ asantasampaggāhakā vināsaŋ

pāpuņantīti.

Bodhisatto (p. 1.538) imāya gāthāya māņavānaŋ dhammaŋ desetvā dānā-dīni puññāni katvā yathākammaŋ gato.

Satthā imaŋ dhammadesanaŋ āharitvā jātakaŋ samodhānesi– ‘tadā

matabyagghuţţhāpanako māņavo ajātasattu ahosi, disāpāmokkho ācariyo

pana ahameva ahosin’ ti.

Sañjīvajātakavaņņanā dasamā.

Kakaņţakavaggo pannarasamo.

Tassuddānaŋ–

Godhasingālavirocaŋ, nanguţţharādhakākañca;

